
BUNGE LA TANZANIA 

________ 

 

MAJADILIANO YA BUNGE 

_________ 

 

MKUTANO WA SABA 

 

Kikao cha Ishirini na Tisa – Tarehe 24 Mei, 2022 

 

(Bunge Lilianza Saa Tatu Asubuhi) 

 

D U A 

 

Naibu Spika (Mhe. Mussa A. Zungu) Alisoma Dua 

 

NAIBU SPIKA: Waheshimiwa tukae. Katibu! 

 

NDG. ASIA MINJA – KATIBU WA MEZANI: 

 

HATI ZA KUWASILISHA MEZANI 

 

Hati zifuatazo ziliwasilishwa Mezani na:- 

 

NAIBU WAZIRI WA MIFUGO NA UVUVI: 

 

Randama ya Makadirio ya Mapato na Matumizi ya 

Wizara ya Mifugo na Uvuvi Kwa mwaka wa fedha 2022/2023. 

 

NAIBU SPIKA: Ahsante. Katibu! 

 

NDG. ASIA MINJA – KATIBU MEZANI:  

MASWALI NA MAJIBU 

 

NAIBU SPIKA: Waheshimiwa tunaanza na Ofisi ya Waziri 

Mkuu, Mheshimiwa Miraji Jumanne Mtaturu, Mbunge wa 

Singida Mashariki.  

 

Na. 248 

 

Tatizo la Wastaafu Kucheleweshewa Mafao 

 

MHE. MIRAJI J. MTATURU aliuliza:-  

 

Je, ni lini Serikali itamaliza changamoto ya 

kuchelewesha mafao kwa wastaafu? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCHAL P. KATAMBI) 

alijibu: - 

 

Mheshimiwa Naibu Spika, kwa niaba ya Mheshimiwa 

Waziri Mkuu, naomba kujibu swali la Mheshimiwa Miraji 

Jumanne Mtaturu, Mbunge wa Singida Mashariki, kama 

ifuatavyo:- 

 

Mheshimiwa Naibu Spika, Serikali imefanya jitihada 

mbalimbali za kulipa Deni la Mfuko wa PSSSF ikiwa ni pamoja 

na kutoa Hatifungani ya Shilingi Trilioni 2.17 ambazo 

zitaimarisha mtiririko wa mapato na kuwezesha kutoa mafao 

kwa wakati. 

 

Mheshimiwa Naibu Spika, kuanzia Julai Mosi, 2021 hadi 

Tarehe 30 Aprili, 2022, wastaafu na wanufaika 24,757 wa 

Mfuko wa NSSF wamelipwa jumla ya Shilingi Bilioni 78 na 

wanufaika 42,427 wa Mfuko wa PSSSF wamelipwa jumla ya 

Shilingi Trilioni 1.99.  Serikali inawahakikishia wastaafu wote 

nchini kwamba, itaendelea kuwalipa mafao yao kwa wakati. 

 

NAIBU SPIKA: Mheshimiwa Mtaturu. 

 

MHE. MIRAJI J. MTATURU: Mheshimiwa Naibu Spika, 

pamoja na majibu ya Serikali kuhusiana na wastaafu kulipwa 

mafao kwa wakati, nina maswali mawili ya nyongeza.  

 

Mheshimiwa Naibu Spika, kumekuwa na malalamiko ya 

kuchelewa kulipwa mafao yao mapema na malalamiko 

makubwa yamekuwa kwamba kuna baadhi ya wastaafu 

makato yao yanakuwa hayajapelekwa kwenye mifuko hiyo. 

Nini kauli ya Serikali kwenye eneo hili kwa sababu limekuwa 

na usumbufu mkubwa ambao hauna sababu kwa sababu 

wamekuwepo kwenye utumishi kwa miaka yote.  

 

Mheshimiwa Naibu Spika, swali la pili, wastaafu 

wamekuwa wakiombwa taarifa zao upya baada ya kuwa 

wameshastaafu. Serikali inakuwa ina taarifa zao zaidi ya 

miaka 30 haioni kwamba ni usumbufu wa kuwaomba 

wastaafu ambao wamekuwa nao kwa miaka yote ya umri 

wao?(Makofi) 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCHAL P. KATAMBI): 

Mheshimiwa Naibu Spika, naomba kujibu swali la Mheshimiwa 

Miraji Jumanne Mtaturu, Mbunge wa Singida Mashariki kama 

ifuatavyo. 

 

Mheshimiwa Naibu Spika, kwanza kuhusiana na 

malalamiko ya ucheleweshaji wa malipo tayari 

tumekwishakufanyia kazi, unakumbuka katika Bunge lako hili 

yalitolewa maelezo mahsusi na Waziri mwenye dhamana, 

wakati huo Mheshimiwa Mhagama, na sasa Mheshimiwa 

Prof. Joyce Ndalichako, tumekwishakuanza kufanya tathmini 

na mapitio upya kuweza kuhakikisha kwamba wanalipwa 

kwa wakati na tayari kuna mifumo mbalimbali ya kitehama 

ambayo imeanzishwa, ikiwemo mfumo wa MAS pamoja na 

CFM, hii yote ni kwa ajili ya kutengeneza ile membership 

administration system ambayo ni mfumo wa ki-TEHAMA.  

 

Mheshimiwa Naibu Spika, zaidi ya hapo hivi karibuni 

tutaanza ziara ya mkoa kwa mkoa kuweza kuanza kusikiliza 

changamoto za wastaafu ikiwa ni pamoja na kuhakiki taarifa 

mbalimbali ili kuweza kuhakikisha kwamba wanalipwa kwa 

wakati. 

 

Mheshimiwa Naibu Spika, kwenye swali lake la pili, 

ameulizia kuhusiana na hawa wastaafu wanapoombwa 

taarifa mpya. Utakumbuka kwenye Bunge lako hili tulitoa 

taarifa kupitia Ofisi ya Waziri Mkuu kwamba hili suala la 

uombaji wa barua za wastaafu limefikia mwisho, kwa sababu 

taarifa hizi sasa ni wajibu wa mifuko yenyewe kuweza 

kuhakikisha zinatunza kumbukumbu sahihi za wanachama 

wake ikiwa ni pamoja na ndani ya huo mfumo wa 

membership administration service system, pamoja na mfumo 

wa NSSF weyewe ambao ni core fund management system 

zote hizi taarifa zitakuwa mle.  

 

Mheshimiwa Naibu Spika, ninaendelea kutumia fursa hii 

kuwasihi waajiri kote nchini kuwasilisha michango kwa wakati 

ya wanachama ili wasihangaike. Pili kuhakikisha mfuko 

wenyewe unahakiki taarifa za wale wastaafu hata mwaka 

mmoja kabla ya kustaafu ili kupunguza usumbufu kwa 

watumishi hawa waliotumikia Taifa vizuri. (Makofi) 

 

NAIBU SPIKA: Ahsante. Mheshimiwa Kakoso, jiandae 

Mheshimiwa Mwakasaka, Mheshimiwa Bulaya. 

 

MHE. MOSHI S. KAKOSO: Mheshimiwa Naibu Spika, 

nashukuru sana. Wafanyakazi wa TAZARA wamekuwa 

wakiidai Serikali mafao yao na wamechangia michango yao 

yote katika kipindi cha utumishi wao, TAZARA ilikuwa haipeleki 

michango kwa wahusika.  

 

Je, Serikali inawasaidia vipi hao wafanyakazi ambao 

wengi wao wamefariki? 

 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCHAL P. KATAMBI): 

Mheshimiwa Naibu Spika, naomba kujibu swali la Mheshimiwa 

Mbunge kama alivyokwisha kuuliza kuhusiana na 

wafanyakazi wa TAZARA ambao wamekuwa na 

changamoto.  

 

Mheshimiwa Naibu Spika, Serikali tayari jambo hili 

linaendelea kushughulika nalo lakini kwa nia njema ya dhati 

kabisa ya Mheshimiwa Rais Mama Samia Suluhu Hassan, 

ilitokana na ile mifuko minne ambayo iliunganishwa. Katika ile 

mifuko minne ilirithi deni la Shilingi Trilioni 1.02 ya wanachama 

hawa ambao walikuwa wanadai katika maeneo mbalimbali. 

Nilitaarifu Bunge lako Tukufu kwamba nina furaha kwamba 

fedha hizo zimelipwa na Mheshimiwa Rais Mama Samia 

Suluhu Hassan ameongeza pia fedha zaidi ya Trilioni 2.17. 

 

NAIBU SPIKA: Ahsante, umejibu vizuri. Mheshimiwa 

Mwakasaka.  

 

MHE. EMMANUEL A. MWAKASAKA: Mheshimiwa Naibu 

Spika, ahsante kwa kunipa nafasi ya kuuliza swali la 

nyongeza.  

 

Kwa kuwa, kiwanda cha nyuzi Tabora mpaka 

kinafungwa wafanyakazi wengi walikuwa hajalipwa mafao 

yao ya kustaafu. Ni lini Mheshimiwa Waziri upo tayari 

tuiongozane kwenda kuwasikiliza wale wastaafu? 

 

NAIBU SPIKA: Mheshimiwa Waziri. 

NAIBU WAZIRI, OFISI YA WAZIRI MKUU, KAZI, VIJANA, 

AJIRA NA WENYE ULEMAVU (MHE. PASCHAL P. KATAMBI): 

Mheshimiwa Naibu Spika, napenda kujibu swali la 

Mheshimiwa Mwakasaka kama alivyouliza kuhusiana na 

wastaafu wa kiwanda hicho cha Tabora, nipo tayari kumpa 

ushirikiano kuwasikiliza, pia Serikali itatoa fursa hiyo kuweza 

kuhakikisha kwamba haki zao hazipotei. (Makofi) 

 

NAIBU SPIKA: Mheshimiwa Bulaya.  

 

MHE. ESTER A. BULAYA: Mheshimiwa Naibu Spika, 

nakushukuru kwa kunipa nafasi niulize swali dogo la 

nyongeza.  

 

Mheshimiwa Naibu Spika, kwa mujibu wa taarifa ya 

CAG, ya mwaka 2013/2014 hii hapa deni la pre-1999 

linaonekana ni Shilingi Trilioni Nane, sasa ninyi Shilingi Trillioni 

Nne mmeipata wapi? Wakati actuarial evaluation 

haijafanywa na ripoti yake hamjaleta, hiyo pungufu ya Shilingi 

Trilioni Tatu mmeitoa wapi? (Makofi) 

 

NAIBU SPIKA: Mheshimiwa Waziri hili siyo swali Serikali 

inajua mambo yote kaa chini. Waheshimiwa tunaendelea 

Ofisi ya Rais, TAMISEMI, Mheshimiwa Kanyasu. 
 

Na. 249 

 

Kuipa Halmashauri ya Mji Geita hadhi ya Manispaa 

 

MHE. CONSTANTINE J. KANYASU aliuliza:- 

 

Je, ni lini Mji wa Geita utakuwa Manispaa kwa kuwa 

taratibu zote zimekamilika na imefikia viwango vya kupewa 

hadhi ya Manispaa? 

 

NAIBU SPIKA: Mheshimiwa Waziri majibu. 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Naibu Spika, kwa niaba ya Mheshimiwa 

Waziri wa Nchi, Ofisi ya Rais, TAMISEMI, napenda kujibu swali 

la Mheshimiwa Constantine John Kanyasu Mbunge wa Geita 

Mjini, kama ifuatavyo:- 

 

Mheshimiwa Naibu Spika, Ofisi ya Rais – TAMISEMI 

ilipokea mapendekezo ya kupandisha hadhi Halmashauri ya 

Mji Geita kuwa Manispaa. Mapendekezo hayo yalifanyiwa 

uhakiki na timu ya Wataalam Kutoka OR-TAMISEMI, kati ya 

vigezo 21 Halmashauri ya Mji wa Geita ilikuwa imekidhi vigezo 

18 sawa na asilimia 85. Vigezo ambavyo havikuwa vimefikiwa 

na Mji wa Geita ni pamoja na kutokuwa na Mpango 

Kabambe wa uendelezaji Mji, eneo lililopimwa lisipungue 

asilimia 75 ya eneo lote kutofikia asilimia 75 zinazohitajika za 

wakazi waliokuwa wameunganishwa na huduma ya maji. 

Hivyo, Halmashauri hii haikuweza kupandishwa hadhi kwa 

kuwa ililazimu kukidhi vigezo vyote kwa pamoja kwa mujibu 

wa mwongozo wa kuanzisha maeneo ya utawala wa mwaka 

2014 ili kupandishwa hadhi ya kuwa Halmashauri ya 

Manispaa. 

 

NAIBU SPIKA: Mheshimiwa Constantine Kanyasu. 

 

MHE. CONSTANTINE J. KANYASU: Mheshimiwa Naibu 

Spika, nakushukuru sana. Kwanza ninasikitika kwamba majibu 

ya Mheshimiwa Naibu Waziri ni ya uwongo.  

 

Mheshimiwa Naibu Spika, Mji wa Geita una master plan 

na ilizinduliwa na Mheshimiwa Waziri mwaka 2020 na zoezi hilo 

ni la siku nyingi zaidi ya miaka miwili na kitu iliyopita na Mji wa 

Geita umepimwa zaidi ya asilimia 70, kwa hiyo, kwa kuwa 

majibu yake ni ya uwongo, labda ni ulize tu swali.  

Mheshimiwa Naibu Spika, moja, ni lini sasa wataenda 

kuangalia upya vigezo kwa sababu jibu alilokuja nalo siyo 

sahihi wataenda kuangalia upya vigezo vya kuupandisha Mji 

wa Geita kuwa Manisapaa?  

 

Mheshimiwa Naibu Spika, pili, Miji mingi iliyopanishwa 

kuwa Manispaa suala la vigezo vya kupimwa halikuwepo na 

iko Miji mikubwa kwa asilimia kubwa ni squater, hili sharti la 

kupimwa ni sharti jipya, ni lini wataliondoa sharti hilo?(Makofi) 

 

NAIBU SPIKA: Mheshimiwa Waziri.  

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu maswali mawili madogo ya 

nyongeza ya Mheshimiwa Constantine John Kanyasu, 

Mbunge wa Geita Mjini kama ifuatavyo. 

 

Mheshimiwa Naibu Spika, tuna vigezo ambavyo Ofisi ya 

Rais, huwa tunaviweka, kupitia vigezo vyetu, hayo ni maeneo 

ambayo tulikwenda tukaikabidhi Halmashauri ya Mji Geita na 

tukawaeleza kwanini hawajatimiza hivyo vigezo. Tulikuwa 

tumeainisha moja ya mpango wa master plan, walikuwa 

wamepata Mkandarasi ambaye alikuwa bado hakumaliza 

hatua nne za mwisho kwa hiyo, kama wamemaliza sasa hilo 

linakuwa ni jambo lingine, lakini kabla ya hapo walikuwa 

hawajakidhi vigezo. Kwa hiyo, tumepokea wazo la 

Mheshimiwa Mbunge la kupitia upya hivyo vigezo, lakini kwa 

sasa hii ndiyo hali halisi ambayo iko chini kwenye ground. 

 

Mheshimiwa Naibu Spika, mwisho ni kwamba nia ya 

Serikali ni kuhakikisha manispaa au halmashauri zote ambazo 

zinakuwa na hadhi, zikikidhi vigezo, jukumu letu litakuwa ni 

moja tu kupeleka kwa mamlaka na mamlaka ndiyo itakuwa 

na uamuzi wa mwisho. 

 

NAIBU SPIKA: Ahsante. Mheshimiwa Shonza. 

MHE. JULIANA D. SHONZA: Mheshimiwa Naibu Spika, 

nashukuru. Makao Makuu ya Mikoa mingi yamepewa 

Manispaa. Nataka kufahamu ni lini Serikali itatupatia 

Manispaa katika Mkoa wa Songwe kwa maana ya Vwawa? 

 

NAIBU SPIKA: Mheshimiwa Naibu Waziri, kwa kifupi ni lini. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu swali la nyongeza la Mheshimiwa 

Juliana Shonza, Mbunge wa Viti Maalum, Mkoa wa Songwe.  

 

Mheshimiwa Naibu Spika, swali kama hili nililijibu siku ya 

jana, ambako nilisema Mbunge wa Jimbo la Vwawa, 

Mheshimiwa Japhet Hasunga. Nimhakikishie tu kwamba 

Mkoa wa Songwe ni moja kati ya Mikoa ambayo imeiomba 

kupewa hadhi ya kuwa na Manispaa, kinachofanyika sasa 

hivi ni kuhakikisha kwamba vile vigezo ambavyo vimewekwa 

vinapitiwa na wakishakidhi vile vigezo maana yake tutaishauri 

mamlaka iweze kama kuipatia ama yenyewe itaona 

vingenevyo. Kwa hiyo, huo ndiyo msimamo mpaka sasa wa 

Serikali. 

 

Mheshimiwa Naibu Spika, ahsante.(Makofi) 

 

NAIBU SPIKA: Ahsante, Mheshimiwa Dkt. Ishengoma. 

 

MHE. DKT. CHRISTINE G. ISHENGOMA: Mheshimiwa Naibu 

Spika, ahsante kwa kunipatia nafasi, Halmashauri ya 

Manispaa ya Morogoro iko katikati ya Majiji ya Dodoma, 

Arusha na Dar es Salaam. Je, ni lini Manispaa ya Morogoro 

itakuwa Jiji? 

 

Mheshimiwa Naibu Spika, ahsante. 

 

NAIBU SPIKA: Naibu Waziri majibu kwa kifupi.  

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu swali dogo la Mheshimiwa Dkt. 

Ishengoma, Mbunge wa Viti Maalum, kama ifuatavyo. 

 

Mheshimiwa Naibu Spika, endapo Manispaa ya 

Morogoro itakuwa imekidhi vigezo na itakuwa imefuata 

taratibu zote, jukumu letu kama Ofisi ya Rais, TAMISEMI, ni 

kufanya tathmini na kupeleka mapendekezo hayo kwa 

mamlaka ili iweze kufanya maamuzi. Ahsante. 

 

NAIBU SPIKA: Mheshimiwa Eng. Samweli. 

 

MHE. ENG. SAMWELI X. HHAYUMA: Mheshimiwa Naibu 

Spika, nashukuru kwa kunipa nafasi. Je, ni lini Serikali 

itapandisha Mamlaka ya Mji Mdogo wa Kateshi, kuwa 

Mamlaka kamili ya Mji wa Kateshi? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu swali la nyongeza la Mheshimiwa 

Eng. Samweli Mbunge kama ifuatavyo. 

 

Mheshimiwa Naibu Spika, tunachohitaji katika 

Halmashauri yake ya Hanang’ ni kufuata tu vile vigezo halafu 

baada ya kumaliza hivyo vigezo watuletee nasi tutakuja 

kufanya tathmini tuone kama inakidhi ili tuweze kupandisha 

hadhi. 

 

Mheshimiwa Naibu Spika, ahsante.  

 

NAIBU SPIKA: Ahsante. Mheshimiwa Paresso. 

 

MHE. CECILIA D. PARESSO: Mheshimiwa Naibu Spika, 

ninakushukuru kwa kunipa nafasi niulize swali dogo la 

nyongeza. Kuna Mamlaka za Miji Midogo hapa nchini imekaa 

kwenye wadhifa huo kwa muda mrefu na sasa vinakidhi 

kwenda kwenye hatua nyingine. Je, ni lini Serikali sasa 

itazipandisha ikiwemo Mamlaka ya Mji Mdogo wa Karatu? 

 

NAIBU SPIKA: Mheshimiwa Waziri. 

 

NAIBU WAZIRI, OFISI YA RAIS, TAWALA ZA MIKAO NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu swali la nyongeza la Mheshimiwa 

Cecilia Paresso, Mbunge wa Viti Maalum, kama ifuatavyo. 

 

Mheshimiwa Naibu Spika, tunatambua kwamba kuna 

mamlaka nyingi ambazo zinahitaji kupanda hadhi, moja ya 

jukumu kubwa la Serikali sasa hivi ni kuhakikisha kwanza 

tunaboresha miundombinu katika Halmashauri ambazo bado 

hazijakamilika. Lakini pili, kulingana na mahitaji tutapandisha 

hadhi, na sisi tutapendekeza kulingana na vilevile mahitaji ya 

wakati husika. Kwa hiyo, hilo ndiyo jibu la Serikali kwa sasa. 

 

NAIBU SPIKA: Ahsante kwa majibu mazuri, tunaendelea 

Wizara hiyo hiyo, Mheshimiwa Flatei. 

 

Na. 250 

 

Posho kwa Madiwani na Mishahara kwa Wenyeviti wa  

Vijiji na Vitongoji 

 

MHE. FLATEI G. MASSAY aliuliza:- 

 

Je Serikali ina mpango gani wa kuwaongezea zaidi 

posho Madiwani na kuwalipa mishahara Wenyeviti wa Vijiji na 

Vitongoji? 

 

NAIBU SPIKA: Mheshimiwa Waziri. 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Naibu Spika, kwa niaba ya Waziri wa Nchi 

Ofisi ya Rais TAMISEMI, naomba kujibu swali la Mheshimiwa 

Flatei Gregory Massay Mbunge wa Jimbo la Mbulu Vijijini, 

kama ifuatavyo. 

 

Mheshimiwa Naibu Spika, Serikali inatambua kazi kubwa 

inayofanywa na Waheshimiwa Madiwani pamoja na 

Wenyeviti wa Vijiji na Vitongoji katika kusimamia utekelezaji 

wa shughuli za maendeleo katika maeneo yao.  

  

Mheshimiwa Naibu Spika, kwa kuzingatia hilo, Serikali 

inatafuta vyanzo vipya vya fedha ili kuongeza posho za 

Madiwani. Pamoja na hilo, Halmashauri kwa kutumia mapato 

yake ya ndani zinawajibika kutenga sehemu ya mapato 

hayo kwa ajili kuwalipa posho Wenyeviti wa Vijiji na Vitongoji. 

 

NAIBU SPIKA: Mheshimiwa Flatei.  

 

MHE. FLATEI G. MASSAY: Mheshimiwa Naibu Spika, 

ahsante kwa kunipa nafasi ya kuuliza maswali ya nyongeza.  

 

Kwa kuwa, Serikali imekiri kwamba inatafuta fedha 

kulipa Madiwani na Wenyeviti wa Vijiji na Vitongoji na 

umeelekeza kwamba Halmashauri ifanye utaratibu huo. Je, 

uko tayari kuelekeza Halmashauri zote ili hela hizi zilipwe 

kwenye Mfuko Mkuu ili watu hawa wakapate kulipwa katika 

bajeti ya mwakani? 

 

Mheshimiwa Naibu Spika, swali la pili, tunampongeza 

Mheshimiwa Rais kwa sababu ameona na amesikia kilio cha 

wafanyakazi ameongeza asilimia 23 kwenye mshahara. Je, 

huoni kwamba sasa ndiyo muhimu kuona kwamba watumishi 

wengine na hasa hawa niliowataja kwenye asilimia hii wapo? 

NAIBU SPIKA: Madiwani siyo Watumishi wa Umma lakini! 

Madiwani siyo Watumishi wa Umma. Majibu Mheshimiwa 

Waziri.  

 

NAIBU WAZIRI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, naomba kujibu maswali mawili ya nyongeza ya 

Mheshimiwa Flatei Gregory Massay, Mbunge wa Jimbo la 

Mbulu Vijijini kama ifuatavyo. 

 

Mheshimiwa Naibu Spika, ni kweli na hili ni agizo kwa 

Halmashauri zote kuhakikisha sehemu ya mapato ambayo 

yanashuka kwenda katika vijiji ni sehemu ya posho ambazo 

wenyeviti wa vijiji wanapaswa kulipwa. Kwa hiyo, 

tutakachokifanya tu ni kufuatilia kuona agizo hili ama 

utaratibu huu unatekelezeka.  

 

Mheshimiwa Naibu Spika, swali lake la pili kuhusu asilimia 

23 linahusu wale ambao ni Watumishi wa Umma ambao 

wako kwenye mishahara, kwa hiyo, kwa madiwani bado 

wako katika sehemu ya posho, ndiyo maana tumesema 

tunatafuta vyanzo vingine ili kuhakikisha kwamba 

tunawaongezea posho Madiwani. 

 

Mheshimiwa Naibu Spika, ahsante. (Makofi)  

 

NAIBU SPIKA: Waheshimiwa tunaendelea. Mheshimiwa 

Innocent Bilakwate. (Makofi) 

 

Na. 251 

 

Kufungua Zahanati iliyopo Nyakasheni 

 

MHE. INNOCENT S. BILAKWATE aliuliza:- 

Je, ni lini Serikali itafungua Zahanati iliyopo Kijiji cha 

Nyakashengi Kata ya Businde ili iweze kutoa huduma kwa 

wananchi? 

 

NAIBU SPIKA: Mheshimiwa Waziri. 

 

WAZIRI WA NCHI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE) alijibu:- 

 

Mheshimiwa Naibu Spika, ahsante sana. Kwa niaba ya 

Waziri wa Nchi, Ofisi ya Rais, TAMISEMI, naomba kujibu swali la 

Mheshimiwa Innocent Sebba Bilakwate, Mbunge wa Jimbo la 

Kyerwa, kama ifuatavyo:- 

 

Mheshimiwa Naibu Spika, Zahanati iliyopo kwenye Kijiji 

cha Nyakashengi, Kata ya Businde tayari imeshasajiliwa kwa 

usajili Na. 120780-2 kutoka Wizara ya Afya na kuanza kutoa 

huduma tangu tarehe 15/04/2022. (Makofi) 

 

NAIBU SPIKA: Mheshimiwa Bilakwate. 

 

MHE. INNOCENT S. BILAKWATE: Mheshimiwa Naibu Spika, 

ahsante kwa kunipa nafasi ya kuuliza maswali mawili ya 

nyongeza. Kata ya Itela ina zahanati mbili; Itera pamoja na 

Chanya. Zahanati hizi zimekamilika kila kitu lakini bado 

hazijasajiliwa. Ni lini zitasajiliwa ili wananchi waweze kupata 

huduma? 

 

Mheshimiwa Naibu Spika, swali la pili: Tarafa ya 

Nkwenda ina kata saba na ina kituo kimoja cha afya na ina 

zaidi ya wakazi 150,000; na msongamano umekuwa mkubwa 

katika kituo kile cha afya, lakini tulileta ombi Wizarani la 

kujenga kituo kingine cha afya katika Kata ya Songambele: 

Je, ni lini Serikali italeta pesa ili tuweze kujenga kituo cha afya 

ili kuondoa msongamano uliopo? (Makofi) 

 

NAIBU SPIKA: Mheshimiwa Waziri. 

WAZIRI WA NCHI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, ahsante sana. naomba kujibu maswali mawili ya 

nyongeza ya Mheshimiwa Innocent Sebba Bilakwate, 

Mbunge wa Jimbo la Kyerwa, kama ifuatavyo:- 

 

Mheshimiwa Naibu Spika, hizo zahanati mbili ambazo 

zimekamilika katika eneo la Itera ambalo Mheshimiwa 

Mbunge ameliainisha, nimwakikishie tu kwamba zipo katika 

mchakato wa usajili na usajili utakapokamilika manake na sisi 

tutapeleka wahudumu ili zianze kutoa huduma. Kwa hiyo, 

nimwondoe shaka kwenye hilo.  

 

Mheshimiwa Naibu Spika, jambo la pili, kuhusu Tarafa ya 

Ikwenda ambayo walileta maombi ya kuongezewa kituo cha 

afya kingine, nimwambie tu Mheshimiwa Mbunge kwamba 

jukumu la kwanza la Serikali ilikuwa ni kuhakikisha tarafa zote 

tunazipelekea vituo cha afya. Jambo hilo tumelifanya na 

sasa hivi ujenzi unaendelea. Jukumu la pili la Serikali ni 

kuhakikisha kwamba maeneo yote yenye uhitaji kulingana na 

umbali na ukubwa wa maeneo tutapeleka vilevile vituo vya 

afya ikiwemo katika Tarafa yake ya Ikwenda. 

 

Mheshimiwa Naibu Spika, ahsante. 

 

NAIBU SPIKA: Ahsante kwa majibu sahihi. Mheshimiwa 

Kabati. 

 

MHE. DKT. RITTA E. KABATI: Mheshimiwa Naibu Spika, 

ahsante sana kwa kuniona. Ni lini Serikali itafungua zahanati 

katika Kijiji cha Pomelini Kata ya Ng’uruhe Jimbo la Kilolo kwa 

sababu wananchi walichangia na Serikali imeshamalizia kile 

kituo kwa muda mrefu; na wananchi wanakuwa wakifuata 

matibabu  umbali mrefu sana? 

 

NAIBU SPIKA: Mheshimiwa Waziri. 

WAZIRI WA NCHI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, ahsante sana. Naomba kujibu swali dogo la 

nyongeza la Mheshimiwa Ritta Kabati, Mbunge wa Viti 

Maalum, kama ifuatavyo:- 

 

Mheshimiwa Naibu Spika, nimhakikishie tu Mheshimiwa 

Mbunge, kwa swali hili ambalo ameliuliza nitamwagiza 

Mkurugenzi wa Halmashauri ya Kilolo pamoja na DMO 

waende wakafanye tathmini ili watuletee ili ifanyiwe usajili na 

ili tuweze kuifungua. 

 

Mheshimiwa Naibu Spika, ahsante. 

 

NAIBU SPIKA: Ahsante, Mheshimiwa Toufiq. 

 

MHE. FATMA H. TOUFIQ: Mheshimiwa Naibu Spika, 

ahsante sana kwa kunipa fursa nami niweze kuuliza swali la 

nyongeza. 

 

Mheshimiwa Naibu Spika, Mtaa wa Mpamaa ambao 

uko Kata ya Miyuji katika Jiji la Dodoma wananchi 

wamejenga zahanati, lakini hadi sasa zahanati ile haifanyi 

kazi. Nini kauli ya Serikali katika kuifanya zahanati hii ifanye 

kazi ili wananchi wapate huduma ya afya? (Makofi) 

 

NAIBU SPIKA: Mheshimiwa Waziri. 

 

WAZIRI WA NCHI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, ahsante sana. Naomba kujibu swali dogo la 

nyongeza la Mheshimiwa Fatma Toufiq, Mbunge wa Viti 

Maalum, kama ifuatavyo:- 

 

Mheshimiwa Naibu Spika, ameainisha eneo la Mpamaa 

kwamba kuna zahanati ambayo imejengwa na bado 

haijafanya kazi. Nitoe kauli ya jumla kwa Serikali kwamba 

maeneo yote ambayo zahanati zimekamilika tungeomba 

tupate taarifa, ziletwe Ofisi ya Rais, TAMISEMI ili tuweze 

kufanya tathmini ya jumla kwa ajili ya usajili, vifaa tiba 

pamoja na wauguzi. 

 

Mheshimiwa Naibu Spika, ahsante. 

 

NAIBU SPIKA: Mheshimiwa Shamsia. 

 

MHE. SHAMSIA A. MTAMBA: Mheshimiwa Naibu Spika, 

nashukuru kwa kunipatia nafasi ili niweze kuuliza swali dogo la 

nyongeza. Tatizo lililopo Kyerwa linafanana kabisa na tatizo 

lililoko Mtwara Vijijini. Kata ya Mpapura Kijiji cha Nanyani 

tokea Julai, 2017 ujenzi wa zahanati ulishakamilika. Mpaka leo 

ninapozungumza takribani ni miaka minne. Ni lini sasa Serikali 

itakwenda kufungua zahanati hiyo ili wananchi waweze 

kupata huduma kwa sababu wamesubiri kwa muda mrefu? 

 

NAIBU SPIKA: Mheshimiwa Waziri. 

 

WAZIRI WA NCHI, OFISI YA RAIS, TAWALA ZA MIKOA NA 

SERIKALI ZA MITAA (MHE. DAVID E. SILINDE): Mheshimiwa 

Naibu Spika, ahsante sana. Naomba kujibu swali dogo la 

nyongeza la Mheshimiwa Shamsia Matamba, Mbunge wa 

Mtwara Vijijini, kama ifuatavyo:- 

 

Mheshimiwa Naibu Spika, kama ambavyo nimejibu kwa 

kutoa agizo la jumla kwa Wakurugenzi wote wa Halmashauri 

na Ma-DMO kuhakikisha wanatuletea taarifa Ofisi ya Rais 

TAMISEMI kwa ajili ya zahanati zote ambazo zimeshakamilika 

na zinahitaji usajili ili ziweze kufunguliwa na sisi tuweze kujua 

namna bora ya kuchukua hatua za kuzifungua mapema. 

 

Mheshimiwa Naibu Spika, ahsante. 

NAIBU SPIKA: Ahsante. Waheshimiwa tunaendelea na 

Wizara ya Utamaduni, Sanaa na Michezo Mheshimiwa 

Mtemvu. 

 

Na. 252 

 

Kujenga Sports Arena – Ubungo 

 

MHE. ISSA J. MTEMVU aliuliza:- 

 

Je, ni lini Serikali itajenga Sport Arena katika Wilaya ya 

Ubungo? 

 

NAIBU SPIKA: Mheshimiwa Waziri. 

 

NAIBU WAZIRI WA UTAMADUNI, SANAA NA MICHEZO 

alijibu:-  

                                                  

Mheshimiwa Naibu Spika, kwa niaba ya Waziri wa 

Utamaduni, Sanaa na Michezo, naomba kujibu swali namba 

252 la Mheshimiwa Issa Jumanne Mtemvu, Mbunge Kibamba, 

kama ifuatavyo:- 

 

Mheshimiwa Naibu Spika, Wizara inaendelea na 

mpango wa ujenzi wa Sports and Arts Arena katika Mikoa ya 

Dar es Salaam na Dodoma yenye thamani ya jumla ya 

Shilingi za Kianzania bilioni 550 kwa ushirikiano wa Serikali na 

Wadau. Wizara imeshakamilisha hatua za awali za 

kutengeneza michoro ya Arena hizo. 

 

Mheshimiwa Naibu Spika, vikao vya mashauriano baina 

ya Wizara na Mkoa wa Dar es Salaam vinaendelea ili 

kukubaliana sehemu ya ujenzi wa viwanja hivyo. Eneo la 

Luguruni lililopo Manispaa ya Ubungo lenye ukubwa wa ekari 

10.5 ni kati ya maeneo yanayotarajiwa kupendekezwa kwa 

ujenzi wa mradi huo. Baada ya kukamilika kwa hatua hizo, 

ujenzi utaanza mara moja. 

Mheshimiwa Naibu Spika, naomba kuwasilisha. (Makofi) 

 

 NAIBU SPIKA: Mheshimiwa Mtemvu. 

 

MHE. ISSA J. MTEMVU: Mheshimiwa Naibu Spika, 

nakushukuru kwa kunipa nafasi niulize maswali mawili ya 

nyongeza. Pamoja na majibu mazuri sana na yenye 

matumaini kwa wananchi wa Wilaya ya Ubungo;:- 

 

Mheshimiwa Naibu Spika, kwa kuwa vikao vya 

mashauriano baina ya Wizara na Mkoa wa Dar es Salaam 

vinaendelea kuona uwezekano wa kujenga hiyo Sport Arena 

katika eneo la Luguruni la ekari 10.5 lililotolewa na 

Mheshimiwa Rais:- 

 

(a) Je, Serikali au wizara mpo tayari sasa kumshirikisha 

Mheshimiwa Mbunge katika vikao hivyo kama mdau? 

 

(b) Pamoja na nia nzuri ya Serikali ya kujenga Arena 

hiyo, ikiwa sasa tayari imeshakamilisha ile michoro 

yote ya Arena: Je, Serikali imeweza kuzingatia au 

kuweka miundombinu ya kuingia na kutoka katika 

Arena hizo? 

 

NAIBU SPIKA: Mheshimiwa Waziri. 

 

NAIBU WAZIRI WA UTAMADUNI, SANAA NA MICHEZO: 

Mheshimiwa Naibu Spika, naomba kujibu maswali mawili ya 

nyongeza ya Mheshimiwa Mtemvu, kama ifuatavyo:- 

 

Mheshimiwa Naibu Spika, sisi Wizara hatuna tatizo 

kushirikisha Wabunge. Hivyo niagize BMT na Mkurugenzi wetu 

wa Michezo, watakapokutana na Uongozi wa Dar es Salaam, 

wawashirikishe Wabunge wote wa Mkoa wa Dar es Salaam. 

(Makofi) 

Mheshimiwa Naibu Spika, swali lake la pili alitaka 

kufahamu kama hiyo michoro imezingatia miundombinu 

mbalimbali ya kuingilia na kutokea katika viwanja hivyo. 

 

Mheshimiwa Naibu Spika, tumezingatia hili. (Makofi) 

 

NAIBU SPIKA: Ahsante Mheshimiwa Asia. 

 

MHE. ASIA A. HALAMGA: Mheshimiwa Naibu Spika, 

ahsante kwa kunipa nafasi ya kuuliza swali la nyongeza: Je, ni 

lini ujenzi wa shule 56 za michezo utaanza kama Serikali 

ambavyo iliahidi? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA UTAMADUNI, SANAA NA MICHEZO: 

Mheshimiwa Naibu Spika, kwa niaba ya Waziri wa Utamaduni, 

Sanaa na Michezo naomba kujibu swali la Mheshimiwa Asia 

Halamga, Mbunge kama ifuatavyo:- 

 

Mheshimiwa Naibu Spika, mchakato umeshaanza wa 

kujenga Academy 56 katika shule zetu za Sekondari na 

tunatarajia katika mwaka huu wa fedha ambao 

tunauendea, endapo Bunge lako Tukufu litatupitishia fedha, 

tumetenga kiasi cha Shilingi bilioni mbili kwa kuanza na shule 

hizo. 

 

NAIBU SPIKA: Mheshimiwa Mwakagenda. 

 

MHE. SOPHIA H. MWAKAGENDA: Mheshimiwa Naibu 

Spika, ahsante sana. Kama ilivyo changamoto wenzangu 

walivyosema, sisi ma-promoter wa ngumi, wachezaji wetu wa 

ngumi hawana maeneo ya kufanyia mazoezi. Ni lini Serikali 

itajenga maeneo ya mazoezi ya mabondia wote hapa nchini 

Tanzania? (Makofi) 

 

NAIBU SPIKA: Mheshimiwa Waziri. 

NAIBU WAZIRI WA UTAMADUNI, SANAA NA MICHEZO: 

Mheshimiwa Naibu Spika, nakushukuru. Naomba kujibu swali 

la Mheshimiwa Sophia Mwakagenda, Bondia kama 

ifuatavyo:- 

 

Mheshimiwa Naibu Spika, katika viwanja hivi ambavyo 

nimesema tunategemea kujenga Dar es Salaam na Dodoma 

ambavyo viko katika Ilani ya Chama cha Mapinduzi; hivi 

viwanja vimezingatia michezo yote, in door games pia 

zimezingatiwa pamoja na ngumi. (Makofi) 

 

NAIBU SPIKA: Mheshimiwa Mwakagenda, hizi ngumi 

kuna siku utazipeleka sehemu isiyohusika itakuwa balaa 

naona. (Kicheko/Makofi) 

 

Mheshimiwa Sanga. 

 

MHE. FESTO R. SANGA: Mheshimiwa Naibu Spika, ahsante 

kwa kunipa nafasi ya kuuliza swali dogo la nyongeza. 

Mheshimiwa Naibu Waziri ni takribani mwaka mmoja umeisha 

tangu Rais atoe maelekezo kwenye Wizara kufanya 

marekebisho ya viwanja nchini, lakini hadi sasa hakuna 

kiwanja kilichofanyiwa marekebisho kupitia Wizara:- 

 

Mheshimiwa Naibu Spika, ni ipi kauli ya Serikali kwa 

sababu hali ya viwanja nchini ni mbaya na bado 

wanamichezo wanazidi kuweka matumaini kwa Serikali? 

 

NAIBU SPIKA: Mheshimiwa Waziri. 

 

NAIBU WAZIRI WA UTAMADUNI, SANAA NA MICHEZO: 

Mheshimiwa Naibu Spika, naomba kujibu swali la Mheshimiwa 

Sanga, Mbunge kama ifuatavyo:- 

 

Mheshimiwa Naibu Spika, sisi Wizara tunashirikiana na 

wadau mbalimbali kurekebisha viwanja. Hivi ninavyoongea, 

sasa hivi tunakamilisha maridhiano na Chama cha Mapinduzi 

ambao wanamiliki viwanja nchi nzima kwenye mikoa, vile 

viwanja vikubwa, na tunategemea tutaanza ukarabati wa 

viwanja hivi na mwaka huu unaoanza Mheshimiwa Sanga 

tutaanza na viwanja saba. Tumetenga zaidi ya Shilingi bilioni 

10 kwa ajili ya ukarabati wa hivi viwanja. (Makofi) 

 

NAIBU SPIKA: Mheshimiwa Waziri, hivi viwanja 

mnavyoruhusu TFF kuvichezea ligi na nyie vifuatilieni. Jana 

watu wameshindwa kucheza mpira vizuri Mwanza kutokana 

na hali ya viwanja vibaya. (Kicheko/Makofi) 

 

Waheshimiwa tunaendelea na Wizara ya Uchukuzi. 

Mheshimiwa Mwantumu Zodo. 

 

Na. 253 

 

Hitaji la Ujenzi wa Daraja la Bweni – Pangani 

 

MHE. MWANTUMU M. ZODO aliuliza:- 

 

Je, ni lini Serikali itaanza ujenzi wa Daraja la Bweni 

Wilayani Pangani? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI NA UCHUKUZI alijibu:- 

 

Mheshimiwa Naibu Spika, kwa niaba ya Waziri wa Ujenzi 

na Uchukuzi, naomba kujibu swali la Mheshimiwa Mwantumu 

Mzamili Zodo, Mbunge Viti Maalum, kama ifuatavyo:- 

 

Mheshimiwa Naibu Spika, tararibu za manunuzi kwa ajili 

ya ujenzi wa Daraja la Pangani katika Mto Pangani 

litakalounganisha Vijiji vya Bweni na Pangani lenye urefu wa 

meta 525 ziko katika hatua za mwisho kwa ajili ya kusaini 

mkataba. 

Mheshimiwa Naibu Spika, ahsante. 

 

NAIBU SPIKA: Mheshimiwa Zodo. 

 

MHE. MWANTUMU M. ZODO: Mheshimiwa Naibu Spika, 

ahsante sana kwa kunipa fursa ya kuuliza maswali mawili ya 

nyongeza. 

 

Mheshimiwa Naibu Spika, kwa kuwa katika majibu ya 

Naibu Waziri amesema wako kwenye hatua za mwisho 

kwenda kusaini mkataba wa ujenzi wa daraja hilo: Nataka 

kujua je, ni lini hasa mkataba huo unatarajiwa kusainiwa? 

 

Mheshimiwa Naibu Spika, swali langu la pili: Kwa kuwa 

ujenzi wa daraja la Bweni Pangani unakwenda sambamba 

na ujenzi wa barabara ya Tanga - Pangani kilometa 50; na 

kwa kuwa ujenzi wa barabara hiyo uko asilimia 37: Je, ni upi 

mkakati wa Serikali wa kuhakikisha kuwa daraja hilo 

litakwenda kukamilika kwa wakati baada ya mkataba huo 

kusainiwa? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI NA UCHUKUZI: Mheshimiwa 

Naibu Spika, napenda kujibu maswali mawili ya nyongeza ya 

Mheshimiwa Mwantumu Mzamilu Zodo, Mbunge Viti Maalum, 

kama ifuatavyo:- 

 

Mheshimiwa Naibu Spika, naomba nimhakikishie 

Mheshimiwa Mbunge kwamba muda wowote kabla ya 

mwisho wa mwezi huu tuna uhakika mkataba huu utakuwa 

umesainiwa na daraja hili ujenzi wake unafadhiliwa na Benki 

ya Maendeleo ya Afrika. 

 

Mheshimiwa Naibu Spika, pia barabara aliyoitaja tuna 

uhakika itakwenda sambamba na ndiyo maana kwa sababu 

ya ukubwa wa hili daraja ilipewa lot yake, ni barabara 

ambayo inajitegemea, ina lot yake. Kwa hiyo, tuna uhakika 

kwa kuwa ina lot yake na mkandarasi atakayekuwa 

amepatikana atasimamia hilo daraja tu na barabara za 

maungio wakati mkandarasi mwingine anaendelea kujenga 

barabara, kwa hiyo, tuna uhakika wakati mkandarasi 

anakamilisha barabara, daraja pia litakuwa linakamilika. 

 

Mheshimiwa Naibu Spika, ahsante. 

 

NAIBU SPIKA: Mheshimiwa Ndugulile. 

 

MHE. DKT. FAUSTINE E. NDUGULILE: Mheshimiwa Naibu 

Spika, nashukuru kwa kunipatia nafasi ya kuuliza swali moja la 

nyongeza. Wizara ya Ujenzi kupitia TANROADS ilitenga Shilingi 

milioni 100 kwa ajili ya ujenzi wa Daraja la Sangatini eneo la 

Tundwi Songani kule Pemba Mnazi katika mwaka wa fedha 

2021/2022 hadi sasa ujenzi ule haujaanza: Ni lini ujenzi wa 

daraja Sangatini utaanza? 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI NA UCHUKUZI: Mheshimiwa 

Naibu Spika, napenda kujibu swali la nyongeza la 

Mheshimiwa Ndugulile, Mbunge wa Kigamboni, kama 

ifuatavyo:- 

 

Mheshimiwa Naibu Spika, Daraja la Sangatini 

lilishatengewa fedha na fedha ipo. Tender ilitangazwa lakini 

ali-tender mtu mmoja na akawa ame-tender bei ya juu na 

tumeshalitangaza tena. Nataka nimwakikishie Mheshimiwa 

Mbunge kwamba tender zitafunguliwa wiki hii na baada ya 

hapo daraja hili litaanza kujengwa kwa bajeti ya mwaka huu. 

 

Mheshimiwa Naibu Spika, ahsante. 

 

NAIBU SPIKA: Ahsante. Mwenyekiti LAAC. 



24 MEI, 2022 

25 
 

 

MHE. GRACE V. TENDEGA: Mheshimiwa Naibu Spika, 

ahsante. Ni lini Serikali itajenga Daraja la Itunundu kwenda 

Igodikafu Jimbo la Isimani ambako wananchi wanapata 

shida sana hasa wakati wa masika? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI NA UCHUKUZI: Mheshimiwa 

Naibu Spika, napenda kujibu swali la nyongeza la 

Mheshimiwa Tendega, Mbunge wa Viti Maalum, kama 

ifuatavyo:- 

 

Mheshimiwa Naibu Spika, nataka nimwakikishie 

Mheshimiwa Mbunge kwamba daraja alilolitaja litajengwa 

kama lilivyoainishwa kwenye ilani na hasa baada ya 

kufanyiwa usanifu wa kina. 

 

NAIBU SPIKA: Ahsante. Mheshimiwa Dkt. Chaya. 

 

MHE. DKT. PIUS S. CHAYA: Mheshimiwa Naibu Spika, 

nashukuru kwa kunipa hii nafasi. Katika Jimbo la Manyoni 

Mashariki, tuna araja la Sanza ambalo tayari upembuzi 

yakinifu na usanifu wa kina ulishafanyika na hilo daraja 

liliingizwa kwenye bajeti hii inayoishia. Sasa nini kauli ya Serikali 

kwamba ni lini ujenzi wa hili daraja utaanza? 

 

Mheshimiwa Naibu Spika, ahsante. 

 

NAIBU SPIKA: Mheshimiwa Waziri. 

 

NAIBU WAZIRI WA UJENZI NA UCHUKUZI: Mheshimiwa 

Naibu Spika, napenda kujibu swali la nyongeza la 

Mheshimiwa Dkt. Chaya, Mbunge wa Manyoni, kama 

ifuatavyo:- 

Mheshimiwa Naibu Spika, daraja hili ni kati ya madaraja 

makubwa ambayo yameainishwa kwenye Ilani ya Chama 

cha Mapinduzi, nasi kama Wizara, daraja hili tayari 

limeshapata kibali cha kuanza kujengwa pamoja na 

barabara zake za maingilio. 

 

Mheshimiwa Naibu Spika, ahsante. 

 

NAIBU SPIKA: Waheshimiwa tunaendelea na Wizara ya 

Mambo ya Ndani ya Nchi, Mheshimiwa Agnesta Lambert 

Kaiza. 

 

Na. 254 

 

Ukarabati wa Magereza Nchini 

 

MHE. NUSRAT S. HANJE K.n.y. MHE. AGNESTA L. KAIZA 

auliza:- 

 

Je, Serikali ina mpango gani wa kukarabati Magereza ili 

kulinda haki za wafungwa na mahabusu? 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI alijibu:- 

 

Mheshimiwa Naibu Spika, kwa niaba ya Waziri wa 

Mambo ya Ndani ya Nchi, napenda kujibu swali la 

Mheshimiwa Agnesta Lambert Kaiza, Mbunge wa Viti 

Maalum, kama ifuatavyo:- 

 

Mheshimiwa Naibu Spika, Serikali kupitia Jeshi la 

Magereza limejipanga kukarabati Magereza kwa kutumia 

fedha za vyanzo vya ndani na fedha inayotengwa kwenye 

bajeti kwa awamu kulingana na upatikanaji wa fedha. Katika 

mwaka 2021/2022 Serikali ilitenga Shilingi 840,000,000/= kwa 

ajili ya ukarabati wa Magereza matano ambayo ni Gereza 

Maweni, Isanga, Kondoa, Lindi na Mkuza na limetumia 

vyanzo vya ndani kukarabati Magereza yafuatayo: Gereza 

Rombo, Ukonga, Mkono wa Mara, Kwitanga, Idete, Mbigili, 

Shinyanga, King’ang’a, Butimba, Luanda, Liwale na Babati. 

 

Mheshimiwa Naibu Spika, mwaka wa fedha 2022/2023 

Jeshi la Magereza limetenga Shilingi 4,569,000,000/= ili 

kujenga Magereza sita ya Wilaya za Kilosa, Kaliua, Karatu, 

Kakonko, Gairo na Msalato. 

 

Mheshimiwa Naibu Spika, nashukuru. (Makofi) 

 

NAIBU SPIKA: Mheshimiwa Nusrat. 

 

MHE. NUSRAT S. HANJE: Mheshimiwa Naibu Spika, 

pamoja na majibu hayo wafungwa na mahabusu 

wamekuwa wakifanyiwa ukaguzi hadharani kwa kuvua nguo 

zote bila kujali umri wao; na kwa uzoefu wangu mimi, upo 

uwezekano wa kuwakagua kwa kuwatenganisha lakini 

kuweka chumba maalum, lakini Serikali imekuwa haifanyi 

hivyo; pamoja na kwamba Serikali imenunua scanner 12 kwa 

ajili ya kufanya ukaguzi: Ni kwa nini sasa Serikali isione haja ya 

kutenga chumba maalum kwa ajili ya kuwakagua na 

kuwatenganisha ili kulinda staha na haki za binadamu? 

(Makofi) 

 

Mheshimiwa Naibu Spika, swali la pili: mavazi ya 

wafungwa yamechakaa mno jambo ambalo linasababisha 

wafungwa wanawake warithi mpaka nguo za ndani za 

wafungwa wenzao ambao walimaliza muda wao, jambo 

ambalo kwa kweli siyo sawa: Ni kwa nini sasa Serikali isione 

haja kwanza ya kuondoa utaratibu huo na pia kupeleka 

mavazi kwa ajili ya wafungwa, pamoja na magodoro, 

mablanketi na neti? 

 

NAIBU SPIKA: Mheshimiwa Waziri. 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, napenda kujibu swali la 

Mheshimiwa Nusrat Mbunge kama ifuatavyo:- 

 

Mheshimiwa Naibu Spika, kwanza nimshukuru 

Mheshimiwa Mbunge lakini swali letu la msingi lilikuwa 

linazungumzia kukarabati magereza sasa imeibuka hili la 

mavazi na kukaguliwa hadharani. Lakini nadhani tupokee 

katika ukarabati na ujenzi wa magereza yanayokuja 

tutazingatia umuhimu wa kuwatenganisha wafungwa wote 

wanaume na wanawake wakati ukaguzi unapofanyika. 

 

Mheshimiwa Naibu Spika, kuhusu mavazi kuchakaa 

kama mlivyosikia wakati wa bajeti, bajeti yetu mwaka huu 

imeongezeka kiasi ambacho maeneo ambayo yalikuwa 

hayapati funding kama haya ya mavazi ya wafungwa 

yatapewa kipaumbele ili waweze kupata mavazi 

yanayowastiri nakuleta staha kwa jumuiya hiyo. 

 

Mheshimiwa Naibu Spika, nashukuru. 

 

NAIBU SPIKA: Mheshimiwa Deo. 

 

MHE. DEODATUS P. MWANYIKA: Mheshimiwa Naibu Spika, 

nakushukuru kwa kunipa nafasi niweze kuuliza swali dogo la 

nyongeza. Magari yanayotumika kuwapeleka mahabusu na 

wafungwa mahakamani kwenda na kurudi yana uchakavu 

mkubwa sana. Ni lini sasa Serikali itafanya utaratibu wa 

kubadilisha magari hayo? 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, naomba kujibu swali la Mheshimiwa 

Deo Mbunge kama ifuatavyo:- 

Mheshimiwa Naibu Spika, kwamba ni kweli kwamba 

magari katika maeneo mengi yamechakaa na kama 

mtakumbuka tumesema mwaka huu kuna bajeti 

imeongezeka haitaweza kutatua matatizo yote ya uchakavu 

wa magari ya mahabusu lakini at least tutaanza kununua 

kulingana na upatikanaji wa fedha. 

 

Mheshimiwa Naibu Spika, nashukuru. 

 

NAIBU SPIKA: Ahsante, Mheshimiwa Isaya ametoka. 

 

MHE. ZACHARIA P. ISSAAY: Mheshimiwa Naibu Spika, 

nakushukuru. Gereza la Mbulu lilijengwa toka koloni… 

 

NAIBU SPIKA: Ajiandae Mheshimiwa Matiko. 

 

MHE. ZACHARIA P. ISSAAY: …na kwa kuwa gereza hilo 

haliko kwenye magereza yaliyotajwa hivi sasa kwenye 

mpango wa ujenzi. Je, ni lini Serikali itajenga upya gereza la 

Mbulu na makazi ya Askari? 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, naomba kujibu swali la nyongeza la 

Mheshimiwa Mbunge kama ifuatavyo:- 

 

Mheshimiwa Naibu Spika, kama nilivyokwisha kusema 

katika jibu la msingi kulingana na upatikanaji wa fedha 

tutaendelea kukarabati magereza yote yaliyochoka ikiwemo 

hili gereza la Mbulu. Lakini kwa mwaka huu wa fedha 

tumebainisha magereza yaliyotengwa kwa sababu ya ndio 

fedha tuliyopata lakini kwa miaka ijayo gereza lake pia 

litafikiriwa. 

 

NAIBU SPIKA: Ahsante Waheshimiwa tunaendelea, 

Mheshimiwa Matiko. 

MHE. ESTHER N. MATIKO: Mheshimiwa Naibu Spika, 

nakushukuru, Gereza la Tarime limejengwa tangu mwaka 

1942. Miundombinu imechakaa ya maji safi na maji taka. Na 

kwa kuwa wakati Naibu Waziri anajibu hapa amesema 

hawategemei vyanzo vya ndani na Gereza la Tarime hatuna 

vyanzo vya ndani. Ningependa kujua mango Madhubuti wa 

Serikali wa kuhakikisha kwamba wanakarabati miundombinu 

ya maji safi na taka ili wale watu waweze huduma hii bila 

matatizo? 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, naomba kujibu swali la nyongeza la 

Mheshimiwa Esther Matiko Mbunge kama ifuatavyo:- 

 

Mheshimiwa Naibu Spika, ni kweli kwamba magereza 

mengi likiwemo hili Gereza la Tarime limejengwa siku nyingi na 

ni moja ya magereza yaliyochakaa. Kama nilivyokwishasema 

katika jibu letu la msingi kulingana na upatikanaji wa fedha 

gereza hili pia litapewa kipaumbele angalau katika bajeti za 

miaka miwili ijayo, ahhsante sana. 

 

NAIBU SPIKA: Ahsante, Mheshimiwa Tecla Mohamed 

Ungele. 

 

Na. 255 

 

Kuboresha Miundombinu ya Gereza Liwale 

 

    MHE. TECLA M. UNGELE aliuliza:- 

 

Je, Serikali ina mpango gani wa kuboresha 

miundombinu ya Gereza la Liwale? 

 

NAIBU SPIKA: Mheshimiwa Waziri. 

         NAIBU WAZIRI WA MAMBO YA NDANI YA NCHI alijibu: - 

 

Mheshimiwa Naibu Spika, kwa niaba ya Waziri wa 

Mambo ya Ndani ya Nchi, napenda kujibu swali la 

Mheshimiwa Tecla Mohamed Ungele Mbunge wa Viti 

Maalum Lindi kama ifuatavyo:- 

 

Mheshimiwa Naibu Spika, Serikali kupitia Jeshi la 

Magereza imeanza kuboresha miundombinu ya Gereza 

Liwale kwa kutumia fedha za vyanzo vya ndani. Jeshi la 

Magereza limejenga jengo jipya la Utawala na nyumba 

saba za watumishi kwa ajili ya kuishi askari. Majengo hayo 

yamekamilika na yamezinduliwa na Mwenge wa Uhuru 

tarehe 29 Aprili, 2022. Ili kukamilisha uboreshaji wa 

miundombinu iliyobakia, Shilingi 225,000,000.00 zimetengwa 

katika bajeti ya mwaka 2022/2023. Aidha, nawashukuru na 

kuwapongeza Mhe. Mbunge wa Jimbo la Liwale, 

Mheshimiwa Kuchauka, na Mkuu wa Wilaya ya Liwale kwa 

kuchangia mifuko ya saruji iliyosaidia ujenzi wa majengo ya 

utawala na selo moja ya Wanawake. 

 

NAIBU SPIKA: Mheshimiwa Tecla. 

 

MHE. TECLA M. UNGELE: Mheshimiwa Naibu Spika, 

ahsante kwa majibu mazuri ya Serikali, nina swali la 

nyongeza. Kwa kuwa uzio ni muhimu katika mazingira ya 

magereza. Je, nini kauli ya Serikali kujenga uzio ulioko imara 

kwa Gereza la Liwale na Nachingea kwa sababu kwa sasa 

iko kwa kiasi cha miti imejengwa kwa miti? Ahsante. 

 

NAIBU SPIKA: Mheshimiwa Waziri. 

 

   NAIBU WAZIRI WA MAMBO YA NDANI YA NCHI: 

Mheshimiwa Naibu Spika, napenda kujibu swali la nyongeza 

la Mheshimiwa Tecla Mohamed Ungele Mbunge wa Viti 

Maalum Lindi kama ifuatavyo:- 

Mheshimiwa Naibu Spika, kama alivyokwishasema uzio ni 

kitu muhimu katika magereza yetu na kwa vile ukarabati 

unaendelea nitumie nafasi hii kumtaka Mkuu wa Gereza la 

Liwale aendelee katika mipango yake kuweka kipaumbele 

katika uzio ili anapomaliza ukarabati wa majengo hayo basi 

uzio pia uweze kuendelezwa. 

 

NAIBU SPIKA: Mheshimiwa Neema. 

 

MHE. NEEMA G. MWANDABILA: Mheshimiwa Naibu Spika, 

ahsante kwa kunipa nafasi ya kuuliza swali la nyongeza. 

Kuna Gereza la Ngwala ambalo liko Wilaya ya Songwe, 

Mkoani Songwe ambalo ni gereza kongwe na kwa sasa 

limechakaa sana. Nilifanya ziara pale nikagundua kwamba 

idadi ya askari walioko pale ni wengi kuliko maelezo… 

 

NAIBU SPIKA: Uliza swali Mheshimiwa Neema 

 

MHE. NEEMA G. MWANDABILA: Mheshimiwa Naibu Spika, 

nilitaka kuuliza ni nini mkakati wa wizara kuhakikisha Gereza 

lile kwanza linapokea wafungwa wengi na kukarabatiwa? 

Ahsante. 

 

NAIBU SPIKA: Mheshimiwa Waziri. 

 

NAIBU WAZIRI WA MAMBO YA NDANI YA NCHI: 

Mheshimiwa Naibu Spika, napenda kujibu swali la nyongeza 

la Mheshimiwa Neema kama ifuatavyo:- 

 

Mheshimiwa Naibu Spika, kama nilivyokwishasema 

kwenye jibu la msingi ni kipaumbele cha Serikali kukarabati 

magereza yote yaliyochoka kulingana na upatikanaji wa 

fedha. Kwa kuwa mwaka huu gereza hili halimo hili la Mkoa 

wa Songwe basi tutalipa kipaumbele katika ukarabati katika 

miaka ijayo ya bajeti, nashukuru. 

NAIBU SPIKA: Waheshimiwa tunaendelea na Wizara ya 

Nishati, Mheshimiwa Michael Mwita Kembaki. 

 

Na. 256 

 

Umeme katika Mitaa ya Mji wa Tarime  

 

MHE. MICHAEL M. KEMBAKI aliuliza: - 

 

Je, ni lini Serikali itapeleka umeme kwenye mitaa 61 

katika Mji wa Tarime?  

 

NAIBU SPIKA: Mheshimiwa Waziri, Wizara ya Nishati. 

 

NAIBU WAZIRI WA NISHATI alijibu: - 

 

Mheshimiwa Naibu Spika, kwa niaba ya Waziri wa 

Nishati, naomba kujibu swali la Mheshimiwa Michael Mwita 

Kembaki, Mbunge wa Tarime Mjini kama ifuatavyo:- 

 

Mheshimiwa Naibu Spika, Mamlaka ya Mji wa Tarime ina 

jumla ya mitaa 81. Kati ya Mitaa hiyo, Mitaa 53 ina umeme na 

Mitaa 28 haijapata huduma ya umeme. Mitaa minne  ya 

Nyamiobo, Kogesenda, Itununu, na Nguku itapatiwa huduma 

ya umeme kupitia Mradi wa ujazilizi (Densification 2C) 

unaotarajiwa kuanza mwezi Agosti, 2022. Mitaa mingine 24 

iliyobaki inaendelea kupatiwa huduma ya umeme na 

TANESCO kadri ya upatikanaji wa fedha. 

 

Mheshimiwa Naibu Spika, Serikali inaendelea na jitihada 

za kutafuta fedha kwa ajili ya kufikisha umeme katika mitaa 

yote katika kipindi kifupi kijacho. 

 

NAIBU SPIKA: Mheshimiwa Kembaki. 

 

MHE. MICHAEL M. KEMBAKI: Mheshimiwa Naibu Spika, 

kwanza nina maswali mawili ya nyongeza. Lakini Shirika letu la 

Umeme TANESCO Ta rime linafanya kazi nzuri ya kusambaza 

umeme ingawa wanafanya kwa mazingira magumu hawana 

gari. Ningeomba Serikali wawapatie gari ili warahisishe 

usambazaji wa umeme katika Mji wetu wa Tarime.  

 

Mheshimiwa Naibu Spika, swali la kwanza, kumekuwepo 

na utamaduni wa kurundika nguzo katika mitaa na nguzo 

hizo zinakaa muda mrefu kwa mfano katika Mtaa wa Ugete 

kuna nguzo zimekaa pale miaka miwili sasa na mpaka sasa 

hazijasambazwa. Je, ni lini nguzo hizi zitasambazwa ili 

wananchi waweze kupata umeme? (Makofi) 

 

Mheshimiwa Naibu Spika, swali la pili, kumekuwepo na 

utamaduni wa kupeleka umeme katika kaya moja katika 

mtaa. Kwa hivyo kaya nyingi katika mitaa hiyo inayofata 

haina umeme. Ni lini Serikali itasambaza umeme katika kaya 

hizi ambazo hazijapata umeme katika mitaa hiyo? (Makofi) 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu maswali mawili ya nyongeza ya Mheshimiwa 

Michael  Kembaki  Mbunge wa Tarime Mjini kama ifuatavyo:- 

 

Mheshimiwa Naibu Spika, kwanza nikubali kwamba, 

miundombinu na vitendea kazi tulivyokuwa navyo havitoshi 

lakini Serikali inaendelea kujihimu na katika bajeti inayokuja 

tunataraji kupata magari na vitendea kazi vingine na 

kuvisambaza katika maeneo yenye uhitaji kwa ajili ya kuweza 

kuwezesha utendaji wa kazi nzuri. Naamini na Tarime Mjini pia 

itanufaika na matengenezo na mafanikio hayo ambayo 

tutakuwa tumeyapata.  

 

Mheshimiwa Naibu Spika, kwenye maswali mawili ya 

nyongeza nimwakikishie Mheshimiwa Kembaki kwamba 

katika bajeti inayokuja tumetengewa fedha za kutosha na 

Mheshimiwa Rais ametuhakikishia kuzipata kwa ajili ya 

kukamilisha hiyo miradi ambayo imekuwa ni viporo kama 

inaonekana nguzo zimelala miradi haijakamilika lakini na 

kuongeza wigo wa kupeleka umeme katika maeneo yetu 

kuanzia kwenye maeneo ya vijiji pia kwenye maeneo ya 

mitaa. Kwa hiyo, tutakuwa na nafasi nzuri ya kupanua wigo 

wa kupeleka umeme kwenye maeneo mbalimbali kuanzia 

mwaka ujao wa fedha kwa sababu tunatarajia kupata fedha 

nyingi zaidi. 

 

NAIBU SPIKA: Ahsante, Mheshimiwa Midimu jiandae 

Mheshimiwa Kassim. 

 

MHE. ESTHER L. MIDIMU: Mheshimiwa Naibu Spika, 

nakushukuru kwa kunipa nafasi niweze kuuliza swali la 

nyongeza. Ni lini Serikali itasambaza umeme katika vijiji 202 

vya Mkoa wa Simiyu vilivyobaki ili viweze kupatiwa umeme? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la Mheshimiwa Esther Midimu Mbunge 

wa Mkoa wa Simiyu kama ifuatavyo:- 

 

Mheshimiwa Naibu Spika, kwamba tayari REA III Round II 

inaendelea katika maeneo yote ya Tanzania katika maeneo 

ya vijiji ambavyo havikuwa na umeme na tunaamini kufikia 

Desemba tutakuwa tumekamilisha kwenye baadhi ya 

maeneo na wengine wataendelea kukamilisha kwa mujibu 

wa ratiba walizokuwanazo. Kwa hiyo, umeme katika eneo 

lake utaendelea kupelekwa na kuwafikia wananchi. 

 

NAIBU SPIKA: Ahsante Mheshimiwa Kassim. 

 

MHE. IDDI K. IDDI: Mheshimiwa Naibu Spika, ahsante kwa 

kunipa nafasi, tatizo lililoko Tarime Mjini ni sawasawa na 

tatizo lililoko kwenye Halmashauri ya Msalala. Kwa kuwa 

Serikali imekuwa ikitumia fedha nyingi kupeleka umeme 

kwenye makao makuu ya vijiji na hivyo kupelekea baadhi 

ya mitaa kukosa huduma ya umeme. Ni lini Serikali itaanza 

umeme kwenye mitaa ya Kata ya Bulyamuru, Segese, Isaka 

na Burige? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la nyongeza la Mheshimiwa Iddi Kassim 

Iddi Mbunge wa Msalala kama ifuatavyo:- 

 

Mheshimiwa Naibu Spika, kama tulivyosema kwenye jibu 

la msingi mitaa yote ambayo haijafikiwa na umeme katika 

mwaka wa fedha unaokuja, tunayo program yetu ya 

Densification 2B na 2C itahakikisha inafikisha umeme katika 

maeneo hayo kwa kadri ya upatikanaji wa fedha. 

 

NAIBU SPIKA: Ahsante, Mheshimiwa Maganga. 

 

MHE. NICODEMAS H. MAGANGA: Mheshimiwa Naibu 

Spika, ahsante kwa kunipa nafasi, naomba kuuliza 

Mkandarasi wa Mbogwe aliripoti toka mwaka jana lakini 

mpaka sasa hivi hakuna kazi inayofanyika, vijiji 34 

havijapatiwa umeme. Ni nini kauli ya Serikali? 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la Mheshimiwa Maganga Mbunge wa 

Mbogwe kama ifuatavyo:- 

 

Mheshimiwa Naibu Spika, miradi ya REA III Round II 

inaendelea katika hatua mbalimbali katika maeneo yetu, 

kama ambavyo tumewahi kueleza hapa Bungeni  kwamba 

miradi ya REA III round II inazo hatua kadhaa za kufikia ili 

kuweza mradi kukamilika katika utekelezaji wake. Kwa hiyo, 

nimwakikishie Mheshimiwa Maganga kwamba naamini 

katika eneo lake hatua mojawapo katika mradi huo itakuwa 

inaendelea. Lakini nimwombe kwa sababu lipo banda letu 

hap ana mkandarasi anayetengeneza mradi huo yuko 

hapa, Meneja wa Wilaya yuko hapa, Meneja wa Mkoa yuko 

hapa basi tutembelee pale na tuweze kujua tatizo na kero 

ambazo zipo. 

 

NAIBU SPIKA: Ahsante Mheshimiwa Maganga nenda 

kwenye banda, Mheshimiwa Kunti. 

 

MHE. KUNTI Y. MAJALA: Mheshimiwa Naibu Spika, 

nakushukuru kwa kunipatia nafasi niweze kuuliza swali dogo 

la nyongeza. Mheshimiwa Waziri Kata ya Lahoda, Sanzawa- 

Mpendo na Kinyamshindo zilikuwa zipate umeme REA phase 

II lakini hazikufanyiwa hivyo. Na sasa tuko kipindi cha REA 

phase III. Nini mkakati wa Serikali wa kuhakikisha kata hizi na 

vijiji vyake vinapata umeme katika Mradi huu wa REA phase 

III? ahsante. 

 

NAIBU SPIKA: Mheshimiwa Waziri. 

 

NAIBU WAZIRI WA NISHATI: Mheshimiwa Naibu Spika, 

naomba kujibu swali la Mheshimiwa Kunti Majala kama 

ifuatavyo:- 

 

Mheshimiwa Naibu Spika, baada ya REA III round II 

kuisha ninatoa maelezo ya Serikali hakuna Kijiji kitakuwa 

hakijafikiwa na Nishati ya Umeme. Commitment ya Serikali ni 

kuhakikisha kwamba katika awamu hii ya tatu mzunguko wa 

pili vijiji vyote Tanzania Bara vinapata umeme. Kwa hiyo, 

nimwakikishie Mheshimiwa Mbunge kwamba eneo hilo pia 

litapata umeme. 

 

NAIBU SPIKA: Mheshimiwa tunaendelea Wizara ya Kilimo 

Mheshimiwa Aleksia Asia Kamguna. 

 Na. 257 

 

Kuimarisha Kilimo cha Mpunga – Morogoro 

 

MHE. ALEKSIA A. KAMGUNA aliuliza:- 

 

Je, Serikali ina mpango gani wa kuboresha kilimo cha 

Mpunga katika Mkoa wa Morogoro? 

 

NAIBU SPIKA: Mheshimiwa Waziri. 

 

NAIBU WAZIRI WA KILIMO alijibu:- 

 

Mheshimiwa Naibu Spika, kwa niaba ya Waziri wa Kilimo 

napenda kujibu swali la Mheshimiwa Aleksia Asia Kamguna 

Mbunge wa Viti Maalum kama ifuatavyo:- 

 

Mheshimiwa Naibu Spika, Serikali kwa kushirikiana na 

Benki ya Dunia imetekeleza mradi wa Kuongeza uzalishaji na 

tija ya zao la Mpunga katika Mkoa wa Morogoro. Matokeo 

hayo yamechagizwa na kuongezeka kwa upatikanaji wa 

mbegu bora za mpunga.  

 

Mheshimiwa Naibu Spika, vilevile, ujenzi wa maghala ya 

kuhifadhia mpunga ulifanyika katika Halmashauri za Wilaya 

za Mlimba, Ifakara, Kilosa na Mvomero ambapo jumla ya 

maghala matano  yamejengwa.  

 

NAIBU SPIKA: Mheshimiwa Aleksia. 

 

MHE. ALEKSIA A. KAMGUNA: Mheshimiwa Naibu Spika, 

nina maswali madogo mawili ya nyongeza. Je, Serikali ina 

mkakati gani wa kufanya kilimo cha zao la mpunga la 

umwagiliaji katika maeneo ya Malinyi, Ulanga, Mlimba, 

Kilombero na Kilosa kuwa endelevu badala ya kutegemea 

msimu wa mvua? 

Mheshimiwa Naibu Spika, swali la pili. Je, Serikali ina 

mpango gani wa kuanzisha soko kuu la mpunga katika 

Wilaya ya Kilombero? 

 

NAIBU SPIKA: Mheshimiwa Waziri. 

 

NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Aleksia Asia Kamguna 

Mbunge wa Viti Maalum kama ifuatavyo:- 

 

Mheshimiwa Naibu Spika, ni kweli ya kwamba 

tunatambua kilimo cha umwagiliaji ndio suluhu katika 

kuboresha na kuimarisha kilimo cha mpunga katika Mkoa 

wa Morogoro. Nimwondoe hofu Mheshimiwa Mbunge ya 

kwamba katika bajeti hii inayokuja yako mabonde 

makubwa na miradi mingi ya umwagiliaji ambayo 

itatekelezwa katika Mkoa wa Morogoro ambao pia utagusa 

katika maeneo ambayo ameyataja. 

 

Mheshimiwa Naibu Spika, swali la pili la kuhusu soko kuu 

ni wazo zuri, wazo jema tumelichukua na tutakwenda 

kuchakata ndani ya Serikali kuona uwezekano wake. 

 

NAIBU SPIKA: Mheshimiwa Neema Mgaya. 

 

MHE. NEEMA W. MGAYA: Mheshimiwa Naibu Spika, 

ahsante kwa kunipa nafasi. Kwa kuwa wananchi wa Mkoa 

wa Njombe wengi wao ni wakulima wa zao la chai. Nataka 

kuuliza wizara mmejipanga vipi kwa kushirikiana na Wizara 

ya TAMISEMI kuhakikisha kwamba mnaboresha 

miundombinu katika mashamba ya chai ili tuweze kupata 

chai nyingi zaidi? 

 

NAIBU SPIKA: Mheshimiwa Waziri. 

 

NAIBU WAZIRI WA KILIMO: Mheshimiwa Naibu Spika, kwa 

niaba ya Waziri wa Kilimo napenda kujibu swali la 

Mheshimiwa Neema Mgaya Mbunge wa Viti Maalum kutoka 

Mkoa wa Njombe kama ifuatavyo:- 

 

Mheshimiwa Naibu Spika, ni kweli tuna changamoto 

katika baadhi ya maeneo ya uzalishaji kutokuwepo kwa 

miundombinu Rafiki lakini tunayo miradi ambayo 

tunaendelea kuitekeleza kupitia Agree connect ambayo 

pia imejihusisha na utengenezaji wa miundombinu. 

Nimwondoe hofu Mheshimiwa Mbunge kwamba 

tutashirikiana na TAMISEMI kuhakikisha maeneo yote ya 

uzalishaji yanapitika kiurahisi ili tuweze kuimarisha na kukuza 

zao letu la chai katika Mkoa wa Njombe. 

 

NAIBU SPIKA: Ahsante Mheshimiwa Chomete. 

 

MHE. GHATI Z. CHOMETE: Mheshimiwa Naibu Spika, 

ahsante kwa nafasi, kama ilivyo katika zao la mpunga, 

kahawa aina ya Arabica inalimwa Mkoani Mara katika 

Wilaya ya Tarime na hasa Tarime Vijijini. Je, Serikali ina 

mkakati gani wa kuwawezesha wakulima wale ili waweze 

kuongeza uzalishaji katika zao hilo ili kuinua uchumi wao na 

uchumi wa nchi yetu. 

 

NAIBU SPIKA: Mheshimiwa Waziri kwa kifupi. 

 

NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Mbunge kama 

ifuatavyo:- 

 

Mheshimiwa Naibu Spika, moja kati ya mikakati 

tuliyonayo na kukuza zao la kahawa mojawapo ni uzalishaji 

na usambazaji wa miche bora ya kuwafanya wakulima 

wengi waweze kuzalisha kwa tija. 

 

Mheshimiwa Naibu Spika, mwaka huu tumejipanga 

kuzalisha miche milioni 20 kuwafikia wakulima wengi kadri 

iweekanavyo na hivyo pia tutawagusa wakulima wa Mkoa 

wa Mara. 

 

NAIBU SPIKA: Ahsante Mheshimiwa Aida jiandae 

Mheshimiwa Asenga. 

 

MHE. AIDA J. KHENANI: Mheshimiwa Naibu Spika, 

nakushukuru. Wakulima wa mpunga wa Wilaya ya Nkasi 

pamoja na Bonde la Ziwa Rukwa changamoto yao kubwa ni 

skimu za umwagiliaji pamoja na soko la uhakika. Nini mkakati 

wa Serikali kwa kuzingatia msimu wa safari hii mavuno sio 

mazuri sana ili wapate soko la uhakika? 

 

NAIBU SPIKA: Mheshimiwa Waziri. 

 

NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Aida Khenani, Mbunge, 

kama ifuatavyo:- 

 

Mheshimiwa Naibu Spika, moja kati ya mikakati ambayo 

tumeiweka katika kuongeza uzalishaji wa zao la mpunga ni 

kuzikamilisha skimu nyingi za umwagiliaji ambazo zinagusa 

maeneo aliyoyasema Mheshimiwa Mbunge.  Bahati nzuri 

mimi mwenyewe nimekwenda kama kule Mwamapuli na 

maeneo mengine Kata ya Kilida kuangalia uwezekano pia 

kuongeza skimu hizi ili kuongeza tija katika zao letu la 

mpunga.  

 

Mheshimiwa Naibu Spika, nimwondoe hofu na kwamba 

tumejipanga vyema ili kuongeza uzalishaji na ukiangalia 

mpunga hivi sasa ndiyo unatutangaza vizuri nje ya mipaka ya 

Tanzania na uzalishaji umeongezeka sana. Kwa hiyo katika 

maeneo ambayo tutawapa priority ni pamoja pia na skimu 

za umwagiliaji katika maeneo ambayo wanalima mpunga 

ikiwemo katika mkoa ambao Mheshimiwa Mbunge 

ameusema. 

 NAIBU SPIKA: Ahsante. Mheshimiwa Asenga, jiandae 

Mheshimiwa Mafuwe. 

 

 MHE. ABUBAKAR D. ASENGA: Mheshimiwa Naibu Spika, 

ahsante.  Naomba kumuuliza Mheshimiwa Naibu Waziri 

kwamba kwa kuzingatia kuwa Mkoa wa Morogoro ni ghala la 

Taifa na katika Jimbo letu la Kilombero kuna miradi mingi ya 

umwagiliaji; Mradi wa Kisawasawa, Mkula na Sanje 

inasuasua. Je, Mheshimiwa Naibu Waziri atakuwa tayari 

kuambatana na mimi angalau weekend moja akajionee 

kusuasua kwa miradi hii ili Serikali ichukue hatua haraka za 

kuinusuru? 

 

 NAIBU SPIKA: Mheshimiwa Waziri.  

 

 NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Abubakar Asenga, 

kama ifuatavyo:- 

 

Mheshimiwa Naibu Spika, niko tayari kuongozana naye, 

tutakwenda kuangalia ili tuone namna ya kuweza 

kukamilisha miradi hii. 

 

 NAIBU SPIKA: Ahsante. Mheshimiwa Mafuwe, 

Mheshimiwa Tarimba, Mheshimiwa Tarimba una shamba 

kwako?  (Kicheko) 

 

Mheshimiwa Mafuwe. 

 

 MHE. SAASHISHA E. MAFUWE: Mheshimiwa Naibu Spika, 

ahsante kwa kunipa nafasi. Kwa kuwa wananchi wa Jimbo la 

Hai wamehamasika sana kulima zao la kahawa na kwa kuwa 

tumepewa taarifa pale TaCRI miche ya kahawa imekwisha. 

Je, Serikali ina mpango gani kuhakikisha wananchi wa Jimbo 

la Hai msimu huu wanapata miche ya kahawa?    

 

 NAIBU SPIKA: Mheshimiwa Waziri. 

 NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Saashisha Mafuwe, 

Mbunge wa Hai, kama ifuatavyo:- 

 

Mheshimiwa Naibu Spika, kama nilivyosema katika 

majibu ya swali la kahawa ambalo limeulizwa humu ndani, 

pamoja na changamoto aliyosema Mheshimiwa Mbunge, 

lakini tumeamua kuzishirikisha pia sekta binafsi ili tuwe tuna 

uhakika wa uzalishaji wa miche hii kwa maana ya TaCRI 

pamoja na sekta binafsi.  Naomba nimwondoe hofu 

Mheshimiwa Mbunge kwamba zoezi hilo linaendelea na 

usambazaji wa miche hii kama ambavyo Serikali imeahidi 

utafanyika na wakulimna watanufaika na miche hii. 

 

 NAIBU SPIKA: Mheshimiwa Tarimba. 

 

 MHE. ABBAS G. TARIMBA:  Mheshimiwa Naibu Spika, 

nakushukuru kwa kunipa nafasi.  Napenda niiulize Serikali, 

kwenye upande wa kuhamasisha na kuleta wawekezaji 

wakubwa katika ukulima mkubwa kwa maana ya large scale 

farming hasa katika ngano.  Ni nini mtazamo wa Serikali 

katika zao hili?  Ahsante. 

 

 NAIBU SPIKA: Mheshimiwa Waziri. 

 

 NAIBU WAZIRI WA KILIMO: Mheshimiwa Naibu Spika, 

napenda kujibu swali la Mheshimiwa Abbas Tarimba, Mbunge 

wa Kinondoni, kama ifuatavyo:- 

 

Mheshimiwa Naibu Spika, ni dhamira ya Serikali 

kuhakikisha tunakuza kilimo cha nchi yetu ya Tanzania na ni 

ukweli ulio dhahiri kwamba ili kukuza kilimo chetu lazima 

tukubali kwamba dunia ya leo inahitaji uwekezaji mkubwa. 

Kwa sasa mlango uko wazi kwa ajili ya majadiliano na 

kuwakaribisha wawekezaji na Mheshimiwa Mbunge yeyote 

ambaye anaona kuna wawekezaji wanakuja kuwekeza 

nchini na kuna tija, tuko tayari kuwasikiliza na kuweza 

kuwasaidia ili jambo hili liweze kukamilika. 

 

 NAIBU SPIKA: Ahsante Mheshimiwa Waziri kwa majibu 

mazuri. 

 

Waheshimiwa muda wetu umekwisha na maswali yetu 

yamekwisha. 

 

 Wageni waliopo Bungeni asubuhi hii wageni waliopo 

Jukwaa la Spika, mgeni wa Mheshimiwa Spika ambaye ni 

Mwenyekiti wa UVCCM Mkoa wa Mbeya, Ndugu Mohamed 

Mashango, karibu.  (Makofi) 

 

 Wageni wa Mheshimiwa Stella Ikupa ambao ni Kamati 

ya Uandaaji wa Tamasha la Kitchen Party Gala,  karibuni.  Hivi 

kitchen party hakuna wanaume?  (Makofi/Kicheko) 

 

 Mgeni wa Mheshimiwa Abbas Tarimba ambaye ni 

mshindi wa shilingi bilioni 1.2 za Jackpot Sportpesa na 

amelipa kodi ya Serikali shilingi milioni 188, Ndugu Florian 

Varelian Massawe.  (Makofi) 

 

 Wapo wageni mbalimbali wa Waheshimiwa Wabunge 

waliotembelea Bunge wasimame kwa pamoja, karibuni sana.  

(Makofi) 

 

 Vilevile kuna wageni waliotembelea Bunge kwa ajili ya 

mafunzo; wanafunzi 80 na walimu 10 kutoka Feza Pre & 

Primary School Dodoma, karibuni sana.  (Makofi) 

 

 Wanafunzi 50 na wakufunzi watatu kutoka Chuo Kikuu 

cha Herbert Kairuki Memorial cha Jijini Dar es Salaam, 

karibuni.  (Makofi) 

 

Wanafunzi 80 na walimu 10 kutoka Shule ya Msingi 

Fountain Gate Dodoma. (Makofi) 

 Waheshimiwa Wabunge, Mheshimiwa Waziri Mkuu 

anamtangaza leo Kapteni George Huruma Mkuchika kuwa 

ndiye atakayekaimu nafasi ya Mkuu wa Shughuli za Serikali 

Bungeni.  (Makofi) 

 

Katibu.  

 

 NDG. ASIA MINJA – KATIBU MEZANI:  

 

HOJA ZA SERIKALI 

 

Makadirio ya Mapato na Matumizi ya Wizara ya Ujenzi na 

Uchukuzi kwa Mwaka wa Fedha 2022/2023  

 

(Majadiliano Yanaendelea) 

 

 NAIBU SPIKA: Waheshimiwa tunaanza na Mheshimiwa 

Asenga, jana aliachwa Mheshimiwa Asenga, dakika tano 

tano. 

 

 MHE. ABUBAKARI D. ASENGA: Mheshimiwa Naibu Spika, 

nakushukuru kwa kunipa dakika tano za kuchangia Wizara ya 

Ujenzi.  Nami kwa kifupi nianze kwa kumshukuru Mheshimiwa 

Waziri, Katibu Mkuu wa Wizara ya Ujenzi na Mkurugenzi Mkuu 

wa TANROADS.  Kama utakumbuka vizuri nilikuwa na 

mgogoro mkubwa wa barabara yangu ya Ifakara Kidatu kiasi 

cha Kwenda, siyo kuruka sarakasi lakini kwenda kukaa 

kwenye matope.  Hivi ninavyozungumza na wewe lile eneo 

tulilokaa kwenye matope lina kilometa 20 za lami. 

 

 Mheshimiwa Naibu Spika, kwa hiyo napenda kuwapa 

taarifa wananchi wangu kwamba, katika kilomita 66.9 zile 

ambazo tulikuwa na mgogoro mkubwa… 

 NAIBU SPIKA: Waheshimiwa mnaotoka, Waheshimiwa 

sitaki kutaja majina ila mtoke kwa nidhamu na staha ya 

kibunge.   

 

Mheshimiwa Asenga endelea. 

 

 MHE. ABUBAKARI D. ASENGA: Mheshimiwa Naibu Spika, 

nakushukuru kwa kunilindia dakika zangu. 

 

Mheshimiwa Naibu Spika, kwa kweli bila unafiki na kwa 

dhati ya moyo, napenda nimshukuru sana Mheshimiwa 

Waziri, Profesa Makame Mbarawa kwa kuja Jimboni kwangu 

mara mbili kufuatilia barabara hii ya Ifakara - Kidatu ambayo 

ni barabara muhimu sana kwa nchi yetu. 

 

 Mheshimiwa Naibu Spika, kama Mheshimiwa Waziri 

alivyofika Ifakara na Kilombero, ukweli ni kwamba 

changamoto kubwa ya barabara hii na nimemwomba 

Katibu Mkuu Engineer Aisha Amour na Engineer Mativila 

watusaidie kero kubwa ya fidia.  Fidia ya barabara hii kwa 

wananchi wa Mbasa, Katindiuka, Mlabani mpaka kutokea 

Lipangalala imekuwa ni kero kubwa.  Hivi ninavyozungumza 

wananchi walikuwa wanataka kuja Dodoma kufuatilia fidia 

yao, kwa sababu takriban miaka minne sasa wamewekewa 

alama na bila kulipwa fidia yoyote. 

 

 Mheshimiwa Naibu Spika, kwa hiyo Mheshimiwa Waziri 

naona anashika kalamu pale anaandika, namwomba sana 

atusaidie kero hii kubwa na nimewasiliana na Meneja Razak 

wa TANROADS Mkoa wa Morogoro, amenijibu majibu mazuri 

kwamba wanafanya upembuzi upya ili kupata thamani ya 

sasa ya fidia kwa wananchi hao. Meneja wa TANROADS 

Mkoa ni bwana mdogo, anafanya kazi nzuri na 

tunampongeza sana.  (Makofi) 

 

 Mheshimiwa Naibu Spika, la pili, tunapenda kushukuru 

pia Waziri alipokuja Kilombero ametupatia taa za barabarani 

katika Mji wa Ifakara.  Ifakara Mjini sasa kuna barabara ya 

TANROADS inayopita pale, ina msongamano mkubwa ndiyo 

maana tunasisitiza kuhusu barabara ya mchepuko, lakini 

Mheshimiwa Waziri ametupatia taa za barabarani. 

 

 Mheshimiwa Naibu Spika, ombi letu la pili, Mheshimiwa 

Waziri na Mheshimiwa Naibu Waziri, baada ya ombi la fidia 

kwa wananchi wetu wa Mbasa, Katindiuka na Mlabani ni 

ombi la kuchukua barabara ya roundabout ya Kibaoni 

kuelekea TAZARA kwa kuwa Wizara hii ni ya Uchukuzi pia, 

TAZARA yetu ya kibaoni ina hali mbaya. Naomba wachukue 

ile kilomita 2.5 ambayo nimemwomba pia Katibu Mkuu Balozi 

Engineer Aisha Amour kutoka roundabout ya Kibaoni 

kuelekea mpaka TAZARA kwa sababu TAZARA ni yao.  Ile 

barabara inapita stendi yetu ya Kata ya Kibaoni, stendi yetu 

ambayo tunaitumia kama ya wilaya, tunaomba sana 

watusaidie kuchukua barabara hiyo ili tujenge hata kwa lami 

nyepesi ili iweze kupitika wakati wote na wananchi 

wanaokwenda kupanda treni kuelekea TAZARA. 

 

 Mheshimiwa Naibu Spika, kama walivyosema Wabunge 

wengine wa Mkoa wa Morogoro, naomba kusisitiza, kama 

tunavyosema Mkoa wa Morogoro katika kilimo ni ghala la 

Taifa, ni wazi kuwa amesema Mheshimiwa Kunambi hapa 

pacha wangu wa Jimbo la Mlimba, kwamba sisi ni wakulima 

wazuri, tunalima mpunga wetu mzuri, ubwabwa wetu mzuri, 

mama Aleksia amesema hapa.  Hata hivyo, bado mkoa 

wetu na hasa kiungio kama Jimbo la Ifakara, Jimbo la 

Kilombero, Halmashauri ya Mji wa Ifakara, haujaunganishwa 

na mikoa mingine.  Waziri akimsaidia barabara Mheshimiwa 

Kunambi akitokea Njombe lazima atapita Ifakara. Akimsaidia 

barabara Mheshimiwa Antipas wa Malinyi, lazima atapita 

Ifakara kwenda Ruvuma.   

 

Mheshimiwa Naibu Spika, mkimsaidia Mheshimiwa Salim 

wa Ulanga lazima apite Ifakara kwenda Lindi.  Kwa hiyo 

tunasisitiza sana, tunajua kuna upungufu wa bajeti, lakini kwa 

kweli katika hali ya Chama cha Mapinduzi ya kuhakikisha 

kwamba tunaunganisha mikoa na mikoa mingine, tunaomba 

tuwe na mkakati mzuri wa kuhakikisha Mkoa wa Morogoro 

unaunganishwa na Lindi, Ruvuma na Njombe.  Naomba 

kusisitiza sana hilo, sitaki kusema mambo mengi hapa. 

 

Mheshimiwa Naibu Spika, namalizia hapa kwa 

kumshukuru Waziri kwamba katika kilomita 66 za Ifakara - 

Kidatu sasa tuna kilomita 21 zinaenda kuwekwa lami. Narudia 

kusisitiza Mheshimiwa Waziri Profesa Makame Mbarawa suala 

langu la fidia, ombi langu nasisitiza chonde chonde, fidia kwa 

wananchi wetu wa Kata za Mbasa, Mlabani, Lipangalala na 

Katindiuka wamesubiri sana, imeshapita miaka minne, 

naomba Waziri alichukue na hiyo barabara ya kilomita 2.5 

kutoka roundabout ya Kibaoni kuelekea TAZARA. 

 

Mheshimiwa Naibu Spika, nakushukuru sana.  (Makofi) 

 

 NAIBU SPIKA: Ahsante sana.  Mheshimiwa Abbas Ali 

Mwinyi, jiandae Dkt Faustine Ndungulile.  

 

 MHE. CAPT. ABBAS A. MWINYI: Mheshimiwa Naibu Spika, 

ahsante muda wa kuchangia ni dakika ngapi?  

 

 NAIBU SPIKA: Ni tano. 

 

 MHE. CAPT. ABBAS A. MWINYI: Kama kungekuwa na 

utaratibu wa kukopa…  

 

 NAIBU SPIKA: Unajua unaendelea kutumia muda wako 

Mheshimiwa Mwinyi? 

 

 MHE. CAPT. ABBAS A. MWINYI: Mheshimiwa Naibu Spika, 

kwa sababu ni muda mchache sana yaani si rahisi kumaliza 

hoja ambazo ninazo kwenye meza. 

Mheshimiwa Naibu Spika, hata hivyo nakushukuru sana 

kwa kunipa nafasi ili nami nichangie katika hoja iliyopo usoni 

kwetu.  Nianze kwa kumshukuru Mwenyezi Mungu mwingi wa 

rehema kwa kutujaalia afya na uzima na kwa wale ambao 

wana changamoto ya maradhi, basi Mwenyezi Mungu 

awaponye.  Amina. 

 

 Mheshimiwa Naibu Spika, mchango wangu kwa siku ya 

leo nitajielekeza katika taasisi ambazo ziko chini ya Wizara ya 

Ujenzi na Uchukuzi.  Zipo nyingi sana na Taasisi zote hizo nina 

jambo la kusema juu yake, lakini kwa kuwa muda ni mfupi 

sana nitafikia pale ambapo…  

 

 NAIBU SPIKA: Mheshimiwa Abbas maelekezo ya kiti 

yameletwa kwa wote ni kumi kumi. (Makofi)  

 

 MHE. CAPT. ABBAS A. MWINYI: Mheshimiwa Naibu Spika, 

nashukuru.  Basi kwa kuwa ni dakika 10 nami nichukue fursa hii 

adhimu na adimu kabisa ya kumpongeza Mheshimiwa Rais 

wa Jamhuri ya Muungano wa Tanzania, mama Samia Suluhu 

Hassan kwa kuendeleza vyema yote yale ambayo mtangulizi 

wake aliishia.  Vile vile niwashukuru viongozi wote wengine 

wa kitaifa Makamu, Rais wa Serikali ya Mapinduzi ya Zanzibar, 

Waziri Mkuu na wote.  (Makofi) 

 

 Mheshimiwa Naibu Spika, kwa kuwa usafiri wa majini na 

baharini siyo jambo la Muungano, kwa hiyo hapa kwetu 

Tanzania kuna mamlaka mbili ambazo zimepewa majukumu 

za kuendesha mamlaka hizo.  Kuna mamlaka ya ZMA 

(Zanzibar Maritime Authority) ambayo iko Zanzibar, lakini vile 

vile kuna TASAC ambayo iko Tanzania Bara. Kwa hiyo 

maeneo haya mawili, Mashirika haya mawili au mamlaka 

haya mawili yanafuata sheria tofauti, kwa upande wa 

Tanzania Bara kuna Match & Shipping Act. lakini kwa Zanzibar 

kuna Maritime Transport Act.  Sasa katika maeneo haya au 

mashirika haya mawili au wadhibiti hawa kila mmojawapo 

amepewa majukumu maalum na yameainishwa katika 

sheria. Kwa hiyo mipaka inajulikana na kadhalika. 

 

 Mheshimiwa Naibu Spika, sasa katika suala zima la 

uendeshaji wa mamlaka hizi, masuala haya yote ya baharini 

yanapaswa kuendeshwa na mamlaka kama nilivyosema 

awali. Kuna wakaguzi ambao wamekuja kutoka Shirika la 

Bahari la Ulimwengu ambao wamekuja kufanya utafiti na 

kutukagua katika maeneo yafuatayo:- 

 

Mheshimiwa Naibu Spika, hilo Shirika la Umoja wa 

Kimataifa la Mabaharia walitupa majukumu ya kwenda 

kukagua flag state obligation (majukumu ya nchi yaliyopewa 

usajili wa meli ambayo ndiyo ZMA) lakini na vile vile kulikuwa 

na Flag State Obligation ambayo majukumu haya yalipaswa 

kufanywa na nchi ambayo imesajili meli zenyewe. 

 

 Mheshimiwa Naibu Spika, kuna coastal voyage 

obligation ambayo anapewa nchi ambayo ina maeneo ya 

mwambao.  Kwa hiyo majukumu haya yamekuwa haya ya 

mwambao walikuwa wamepewa hawa watu wetu wa 

upande wa Tanzania Bara kwa maana ya TASAC.  Sasa 

kinachoelekea ni kwamba hii IMO (Umoja wa Ukaguzi wa 

hayo Mashirika) umetuelekeza ya kwamba lazima ukaguzi 

uendane na matakwa ambayo wao wanayataka.  

 

Mheshimiwa Naibu Spika, sasa kulikuwa na mapungufu 

yafuatayo na mapungufu hayo ambayo tumeelekezwa 

tuyafanye na hiyo Kamati ya IMO – International Maritime 

Organization ni mengi na tunatakiwa kwamba tuyatafutie 

suluhu.  Yapo maeneo ambayo inabidi tuyatekeleze kwa 

pamoja yaani kati ya TASAC na ZMA lakini yako ambayo ZMA 

inatakiwa ifanye kivyake, na TASAC inaweza kufanya kivyake 

kwa hiyo hayo ndiyo maeneo ambayo yanatakiwa 

kuzingatiwa. 

NAIBU SPIKA: Mheshimiwa Abbas wewe ni Captain wa 

Boeing, Captain wa Dreamliner, Captain wa Air Bus, tusaidie 

mengine viwanja vilivyo, matatizo ya ILS, matatizo ya vertical 

approach, slope indicators… 

 

MHE. CAPT. ABBAS ALI MWINYI: Mheshimiwa Naibu Spika, 

hapana! Katika kutekeleza hayo ambayo nimeyasema 

nataka nimuulize Mheshimiwa Waziri yafuatayo. 

 

Mheshimiwa Naibu Spika, Je, ameunda Kamati ya Kitaifa 

ambayo inatakiwa ilete majibu kwa yale yote ambayo 

tumeelekezwa na IMO waweze kuyatekeleza? Tunataka 

kujua hayo kwa sababu Kamati hiyo ya kitaifa ndiyo ambayo 

ina majukumu ya kuweza kutusaidia kwa pande hizi mbili za 

Muungano.  Hali kadhalika, Tanzania Bara katika yale mambo 

ambayo tumeambiwa tuyafanyie marekebisho na IMO - 

Shirika la Bahari Duniani, kuna maeneo ambayo 

tumeambiwa lazima tuyafanyie marekebisho, lazima tuwe na 

pande mbili za Bara na Visiwani ambavyo wafanye hayo 

mambo kwa umoja wao. Sasa Je, kuna Kamati ya Kitaifa 

ambayo imeundwa na Mheshimiwa Waziri katika kuhakikisha 

yanatatuliwa hayo? 

 

Mheshimiwa Naibu Spika, suala lingine ambalo napenda 

kusema ni kwamba kwa upande wa Zanzibar mamlaka zote 

hizo imekuwaje na kwamba zinasaidiana vipi, hilo tunataka 

kujua kwamba je, kuna action plan yoyote ambayo 

Mheshimiwa Waziri ameunda kwa lengo la kuhakikisha 

kwamba yale mapungufu tuliyokutana nayo yamepata 

suluhisho, kwa sababu findings kwa maana ya kwamba 

mapungufu yameonekana 20 na maangalizo matatu, kuna 

utaratibu gani wa kuhakikisha ya kwamba tunapata majibu 

ya hayo ambayo tumeambiwa tuyafanye kwa sababu 

tumepewa miaka minne ya kuyarekebisha hayo.   

 

Mheshimiwa Naibu Spika, hawa Wakaguzi watarudi 

mwaka 2023. 

NAIBU SPIKA: Ahsante Captain Mheshimiwa Dkt. Abbas 

kwa mchango mzuri. 

 

MHE. CAPT. ABBAS ALI MWINYI: Mheshimiwa Naibu Spika, 

ahsante naunga mkono hoja ahsante. 

 

NAIBU SPIKA: Mheshimiwa Dkt. Faustine Ndugulile, jiandae 

Mheshimiwa Aeshi Hilaly jiandae Mheshimiwa Oran Manase.  

 

MHE. DKT. FAUSTINE E. NDUGULILE: Mheshimiwa Naibu 

Spika, nashukuru kwa kupata dakika 10 na kwa kuwa ni 

mchango wangu wa kwanza ndani ya Bunge hili naomba 

niwasemee wananchi wa Kigamboni. Wananchi wa 

Kigamboni ili waweze kufika Mjini ni lazima wavuke maji. It is 

whether wapitie kwenye feri au wapitie kwenye daraja. 

 

Mheshimiwa Naibu Spika, tuna changamoto kubwa sana 

sasa hivi kwa wananchi wa Kigamboni kutokuwa na uhakika 

especially pale panapokuwa na mahitaji yao kwenda Mjini. 

Vivuko vyote ambavyo vinafanya kazi pale MV- Magogoni, 

MV - Kazi na MV - Kigamboni vyote ni vibovu. MV - Kazi 

ambacho ni kivuko kipya kuliko vyote hivi sasa hivi 

kimetolewa kimepelekwa doc kwa ajili ya matengenezo. 

 

Mheshimiwa Naibu Spika, nimetoka Dar es Salaam hivi 

karibuni, juzi tu mimi mwenyewe nimejithibitishia nimekaa 

ndani ya maji zaidi ya nusu saa, kivuko kilikuwa kinazunguka, 

geti ya kufunguka haishuki, imebidi tutoe magari kwa kurudi 

reverse.  

 

Mheshimiwa Naibu Spika, Waziri alitembelea kivuko hiki 

cha MV - Kazi na aliahidi wananchi wa Kigamboni kwamba 

ndani ya muda wa miezi minne kivuko kile kitakamilika, hivi 

ninavyoongea matengenezo ya MV - Kazi hayajaanza, 

Serikali haijatoa fedha, nataka Mheshimiwa Waziri 

atakapokuja kufanya hitimisho lake atuambie MV - Kazi 

inaanza kufanya kazi lini, fedha hizo zinatolewa lini, na ni lini 

wananchi wa Kigamboni wategemee kivuko kile kitaanza 

kufanyakazi. (Makofi) 

 

Mheshimiwa Naibu Spika, sambamba na hilo usimamizi 

wa vivuko kwakweli ni mbovu sana, TEMESA wameshindwa 

majukumu yao. Ninaliomba Bunge lako kwamba sasa hivi 

wananchi wa Kigamboni pale ukiwahi sana kuvuka, ukifika 

pale ili uvuke ni dakika 45 hadi Saa Moja, leo hii asubuhi 

Nahodha wa MV - Kigamboni amekunjwa na abiria ambao 

walikuwa na jazba, kwa sababu amefika pale ameiweka 

Pantoni muda mrefu, wananchi wamekasirika wamemfuata 

kule kule kwenye Deck wameanza kupigana. Vivuko hivi 

vitakuja kuleta maafa, Mimi ninaomba kama TEMESA 

wameshindwa kazi tuvibinafsishe, wapewe watu wenye 

uwezo, waweze kuendesha vivuko hivi.  (Makofi) 

 

Mheshimiwa Naibu Spika, hoja yangu ya pili ni suala la 

daraja. Ninampongeza Waziri kidogo katika hili amewafuta 

machozi wananchi wa Kigamboni, lakini hoja ya wananchi 

wa Kigamboni ni kufuta tozo ya daraja. Daraja lile ni 

kiunganishi cha barabara ni sawasawa na madaraja 

mengine, inawezekana njia ambayo inatumika pale ni ya PPP 

hilo tunalielewa, lakini kuweka tozo pale inaongeza gharama 

sana kwa wananchi wa Kigamboni. (Makofi) 

 

Mheshimiwa Naibu Spika, wananchi hawa wa Kigamboni 

wanachangia katika ujenzi wa madaraja mengine nchini na 

wanachangia kulipa madaraja mengine nchini, iweje 

wananchi wa Kigamboni katika daraja linalowahusu wao 

walipe na Tanzania wengine wasichangie katika hili? Kwa 

hiyo nikuombe na Waziri hapa ananisikia, tumeanza hili la 

mwanzo bado tunahitaji tozo ya daraja la Kigamboni ifutwe ili 

kuwe na uwiano na madaraja mengine. Wananchi wa 

Kigamboni wanasema hawahitaji daraja la Tanzanite 

liwekewe tozo, tukiweka tozo katika daraja la Tanzanite 

tunajenga presidency mbaya, tutajenga presidency kwamba 

Kigongo Busisi ambalo linakamilika nalo tuweke tozo, 

tujaweka presidency kwamba daraja la mto Wami nalo 

tuweke tozo na tutarudi katika madaraja yote Tanzania 

tuweke tozo, tunasema kwamba madaraja ni viunganishi na 

Serikali ibebe gharama ya madaraja yote nchini (Makofi) 

 

Mheshimiwa Naibu Spika, hoja yangu namba tatu ni 

suala la miundombinu ya barabara, Naibu Spika nawe ni 

Mbunge wa Dar es Salaam tunayo changamoto kubwa sana 

ya miundombinu ya barabara katika Wilaya za Dar es 

Salaam.  Wilaya yangu ya Kigamboni ni moja ya Wilaya 

ambayo imekuwa na changamoto kubwa sana ya 

miundombinu ya barabara. 

 

 Mheshimiwa Naibu Spika, natambua katika bajeti hii 

tumetenga fedha kwa ajili ya ujenzi wa barabara ya Kibada - 

Mwasonga kwenda Tutisongani kwa kilometa 41 tunalipokea 

kama wananchi wa Kigamboni, lakini rai yangu kwa Wizara 

ya Ujenzi pamoja na TANROADS ni kuhakikisha kwamba hiyo 

barabara ambayo ni barabara ya kimkakati ambayo 

inakwenda kuchechemua uchumi wa Wilaya ya Kigamboni 

na Industrial Hub ambayo Mheshimiwa Rais alikuja kuizindua, 

basi hiyo barabara iweze kutengenezwa na tuweze kuijenga 

kwa ukamilifu wake wa kilometa zote 41. (Makofi) 

 

Mheshimiwa Naibu Spika, sambamba na hilo 

ninawaomba tena Wizara ya Ujenzi kuna barabara pacha ya 

kutoka Feri - Mji Mwema kwenda Pemba - Mnazi nayo 

tumekuwa tunaijenga kwa kilometa moja moja ingependeza 

hii barabara nayo kwa sababu inakwenda kuunganisha eneo 

la Pemba Mnazi ambako tumeweka ekari zaidi ya 1,000 za 

uwekezaji ili sasa na hilo eneo tuanze kulitumia katika 

masuala ya uwekezaji. (Makofi) 

 

Mheshimiwa Naibu Spika, sambamba na hilo niongelee 

changamoto ambayo wanaipata watumiaji wa barabara au 

watumiaji wa daraja la Nyerere. Katika barabara ya kutoka 

Bendera Tatu kwenda Darajani kuna mizani ambayo 

mmeiweka pale ambayo magari yakitoka bandarini 

yanapita kuangalia uzito kabla hayajaendelea. Ile mizani 

haitumiki kwa ajili ya kutoza faini au vitu vingine lakini inaleta 

msongamano usiokuwa wa lazima. Ninaishauri Wizara ya 

Ujenzi ule mzani muuondoe pale kwa sababu unaondoa 

maana nzima ya daraja ambalo lipo pale na kuongeza 

msongamano usiokuwa wa lazima. (Makofi) 

 

Mheshimiwa Naibu Spika, sambamba na hilo mnafanya 

ujenzi wa mwendokasi, mnafanya ujenzi wa flyover pale 

karibu na Uwanja wa Taifa lakini Wakandarasi wale 

hawajaweka miundombinu mizuri ya michepuo hali ambayo 

inapelekea kuwa na foleni kubwa sana. Watumiaji wa 

Mbagala, wote wa Mkuranga sasa hivi wanapita Kigamboni, 

ninawaomba sana Wizara ya Ujenzi hakikisheni tunakuwa na 

barabara nzuri za michepuo na kuondoa ule mzani pale 

karibu na bandarini ili njia za kwenda na kutoka darajani 

ziweze kwenda vizuri. (Makofi) 

  

Mheshimiwa Naibu Spika, mwisho kabisa ninaomba 

LATRA ipo chini ya Wizara ya Ujenzi, mwananchi wa 

Kigamboni ili afike mjini anahitaji nauli tatu hadi nne. Akipitia 

kwenye kivuko anatoka kule alikotoka anavuka nauli ya pili 

anatoka pale anakwenda posta nauli ya tatu anakwenda 

sehemu ambayo anataka kwenda hiyo nauli ya nne, akipitia 

darajani anahitaji nauli tatu, ninawaomba LATRA kwa kuwa 

tozo za daraja zimepungua kwa kipindi hiki, tunatarajia kuona 

kwamba tutakuwa na route ndefu kama maeneo mengine 

ya Mkoa wa Dar es Salam, ambapo wananchi wanaweza 

kusafiri kwa kutumia nauli moja. (Makofi) 

 

Mheshimiwa Naibu Spika, ninamuomba Waziri wa Ujenzi 

atakapokuja kufanya hitimisho aje na majibu ya hoja 

ambazo nimezieleza la sivyo nitasimama na kukamata 

Shilingi, kwa kipindi hiki naomba aje na hayo majibu. 

 

Mheshimiwa Naibu Spika, nakushukuru sana. (Makofi) 

NAIBU SPIKA: Ahsante. Mheshimiwa Aeshi Hilaly, jiandae 

Mheshimiwa Oran Manase, Mheshimiwa Chaurembo, 

Mheshmiwa Jasson Rweikiza. (Makofi) 

 

MHE. AESHI K. HILALY: Mheshimiwa Naibu Spika, nashukuru 

kwa kunipa nafasi kuchangia hoja hii iliyopo mbele yetu. 

Kwanza naomba kuwaasa tu Waheshimiwa Mawaziri 

wanaposhauriwa au tunapokosoa udhaifu wao wasipende 

kuunganisha hoja zetu na kusema kama tunampinga 

Mheshimiwa Rais au tunakipinga Chama au tunaipinga 

Serikali, wajibu wetu sisi Wabunge ni kuishauri Serikali na 

kuisimamia vilevile. Kwa hiyo tu na kila sababu tunapokuja 

kuchangia hapa basi tukijenga hoja isije ikaunganishwa moja 

kwa moja kwamba Wabunge tunaipinga Serikali yetu, 

hapana. (Makofi) 

 

Mheshimiwa Naibu Spika, nina hoja kama tatu hivi, 

Mheshimiwa Waziri wa Ujenzi alipoteuliwa mara ya kwanza 

kabisa aliahidi kujenga uwanja wa ndege wa Sumbawanga 

Mjini, ilipita kwenye bajeti hapa nasi tukapitisha. Wananchi 

wa Sumbawanga walifurahia sana kwa kuwa mwaka huu 

tulisema tunajenga uwanja wa ndege, akatoka Mheshimiwa 

Waziri Mbarawa akaja Waziri mwingine tukapitisha bajeti hiyo 

hiyo ya kujenga uwanja wa ndege Sumbawanga katoka 

Waziri kaja Waziri mwingine karudi tena Waziri Mbarawa 

Waziri wa Nne huyo hatujajenga uwanja wa ndege 

Sumbawanga na bajeti tunaipitisha. (Makofi)  

 

Mheshimiwa Naibu Spika, nataka niulize hoja yangu ya 

msingi kwamba tuko hapa Bungeni tunapitisha bajeti ili 

ikafanyiwe kazi au tuna- buy time au tunataniana, maana 

yake mwisho wa siku tunapitisha bajeti lakini mpaka leo 

mwaka wa tano uwanja wa ndege Sumbawanga hata nusu 

kilometa haujawahi kujengwa. Sasa ninamuomba 

Mheshimiwa Waziri kwamba ni miongoni mwa Wabunge 

ambao na mimi nitashika Shilingi kwamba nisipopata majibu 

ya msingi lini uwanja wa ndege unaanza kujengwa na kama 

haupo tuuondoe kwenye bajeti tusisema kitu ambacho 

hakipo, mwisho wa siku wananchi kule wanatuona sisi hatufai 

kwa hiyo nikuombe sana Mheshimiwa Waziri ukija uje na 

majibu lini sasa Uwanja wa ndege utaanza kujengwa. 

(Makofi)  

 

Mheshimiwa Naibu Spika, hoja yangu ya pili ni kwamba 

tumekuwa tukilia sana kuhusiana na usafiri wa maji ndani ya 

Lake Tanganyika, huu ni mwaka wa Tatu au wa Nne hakuna 

usafiri wa meli ndani ya Lake Tanganyika, usafiri wao ni 

maboti, wananchi wanakufa siku hadi siku lakini kila tukija 

hapa wanasema fedha tumetenga za kujenga meli, sasa 

tunasema hiyo meli mpya hatuiihitaji sasa hivi warekebishe 

meli zilizopo. (Makofi) 

 

Mheshimiwa Naibu Spika, jambo la kushangaza jana 

nimeona wanakarabati meli ya MV Sangara - meli ya mafuta, 

wanashindwa kukarabati meli ya kubeba abiria 

wanakarabati Meli ya kubeba mafuta, ndani ya Lake 

Tanganyika hakuna hata meli moja inayotembea mpaka 

sasa hivi, watu wanakufa hakuna anayewajali lakini mwisho 

wa siku meli ya MV Liemba ambayo ni meli ya kihistoria 

mpaka leo imesimama, tumelia hapa Mkandarasi 

amepatikana mwisho wa siku Mkandarasi hayupo 

amepotea.  Sasa hivi tunatafuta Mkandarasi mwingine naye 

hajulikani lini atakuja, sasa mimi nafikiri labda tuna bahati 

mbaya Mkoa wa Rukwa, Mkoa wa Kigoma na Mkoa wa 

Katavi. (Makofi) 

 

Mheshimiwa Naibu Spika, kila jambo tunalolipigia kelele 

hapa tunaambiwa litafanyika, litafanyika mwisho wa siku 

tukija hapa tukitaka kupinga tunaonekana sisi tunapinga na 

Serikali yetu, nikuombe sana Mheshimiwa Waziri umekuwa 

ukituahidi sana, sasa ifike mwisho mtuambie Meli itajengwa 

au haitojengwa, meli itakarabatiwa au haitokarabatiwa sisi 

wananchi tujichange fedha kidogo kidogo kule tununue meli 

yetu. Au tutumie hata ungo sasa kusafirisha abiria wetu 

ambao wanahangaika na wanakufa siku hadi siku. (Makofi)   

 

Mheshimiwa Naibu Spika, Wizara inasema inakuja 

kujenga meli ya tani 2,000 ya mizigo na meli ya tani 800 ya 

abiria, nilishauri hapa kwamba ukijenga meli ya tani 2,000 

utabeba mzigo wa nani ndani ya ziwa Tanganyika? 

Tukashauri kwamba hii meli kwa nini tusijenge ya tani Elfu 

Moja Moja ili zikafanya kazi kwa wakati, zikawa 

zinapishana.(Makofi) 

 

Mheshimiwa Naibu Spika, tuna mfano mzuri kabisa, kuna 

meli ya Amani ya Congo haitembei kwa sababu mizigo 

hakuna tani 2,000 nani atapakia? Nafikiri hapa kuna mawazo 

ambayo siyo sawa wanafikiria Kalemi ile ni kubwa kama Dar 

es Salaam, Kalemi ni dogo kuliko Kigoma, kwa hiyo 

ukitengeneza meli ya tani 2,000 hautapata mzigo wa kubeba 

kwa wakati mwisho wa siku meli itakaa bandarini kama meli 

ya utalii, watu watakuwa wanakwenda wanaishangaa 

wanaondoka lakini mizigo hamtopata. (Makofi) 

 

Mheshimiwa Naibu Spika, kwa hiyo ushauri wangu 

Mheshimiwa Waziri badala ya kujenga meli ya tani 2,000 

tujenge meli mbili za tani elfu moja moja ambazo zitakuwa 

zinapishana kwa wakati na zinafanya kazi kwa wakati, 

ninakuomba sana jambo hili mlizingatie kwa sababu mimi 

nipo huko Lake Tanganyika na ninajua biashara za kule 

zinavyofanyika, kwa hiyo tukijenga meli ya tani elfu moja 

zikawa mbili zitakwenda kwa wakati na tutapata faida na 

wananchi watanufaika pia biashara itakwenda kwa wakati. 

(Makofi) 

 

Mheshimiwa Naibu Spika, jambo la mwisho kumekuwa na 

vi-meseji meseji vinapita huko kuhusiana na ujengaji wa reli, 

kwanza naomba nikanushe maana Wabunge wengi 

wanasema hizi meseji ni Aeshi anaandika, hapana mimi siyo 

kigogo wala simjui na wala sijawahi kukutana naye, lakini 

taarifa hii inamhusisha na Waziri wa Fedha sasa nataka 

nitofautishe kidogo. Jambo hili lipo Wizara ya Uchukuzi halipo 

Wizara ya Fedha, hoja yangu ilikuwa ya msingi tu mimi 

sipingani na single source mliyotaka kuifanya, nashindana na 

utaratibu uliotumika. (Makofi) 

 

Mheshimiwa Naibu Spika, hili Bunge jamani naomba 

mnielewe kidogo, unajua mwisho wa siku tukisema jambo 

kuna watu wanafikiria labda kuna jambo limepita, kuna 

rushwa imefanyika, au Mbunge amepewa fedha naomba 

nilikanushe hili. Mimi nipo kwenye Kamati ya Miundombinu 

ninajua kila kitu kinachoendelea ndani ya Kamati, kwa hiyo 

taarifa ninayoitoa ninaitoa ambayo nimeipata ndani ya 

Kamati. 

 

Mheshimiwa Mwenyekiti, Mkandarasi mliyempa yule 

ambaye anajenga kutoka Isaka kwenda Mwanza haja-

perform vizuri na hadi leo amejenga kwa asilimia Nne 

japokuwa kwenye taarifa tumeambiwa amejenga kwa 

asilimia Nane siyo kweli! Sasa huyohuyo Mkandarasi, hoja 

yangu ya msingi ni kwamba kwanini mmempa kazi nyingine 

ya ziada kwa single source kwa muda mfupi ambapo kazi ya 

kwanza hajafanya vizuri ndiyo hoja yangu ya msingi hapa. 

(Makofi) 

 

Mheshimiwa Naibu Spika, sasa Mheshimiwa Waziri 

nilikuwa naomba ukirudi utufafanulie kidogo inawezekana 

Wabunge hawa mkiwapa semina hivi wanajua mambo ni 

nini? mambo ni shwani, naomba niseme ukweli hili jambo la 

LOT Namba Sita ambayo mmeenda kuwapa wale 

wakandarasi … 

 

MHE. INNOCENT S. BILAKWATE: Mheshimiwa Naibu Spika, 

taarifa. 

 

NAIBU SPIKA: Taarifa. 

T A A R I F A 

 

MHE. INNOCENT S. BILAKWATE: Mheshimiwa Naibu Spika, 

ahsante nami  ni Mwanakamati wa Kamati ya Miundombinu, 

nataka nimpe taarifa mchangiaji anayezungumza sisi 

tumetembelea miradi na tumejiridhisha na kazi inayoendelea 

lakini jambo lingine ambalo nimpe taarifa ni kweli 

kumekuwepo na kampeni na mhusika ndiye amekuwa 

akipiga kampeni kupinga ile kampuni. Ninampa taarifa 

kwamba baada ya kuona hayo mambo yanaendelea sisi 

kama Kamati tumejiridhisha tumeita wahusika wametueleza 

kazi inavyoendelea na tenda hadi sasa hivi imeshatangazwa 

lakini mpaka sasa hivi hakuna Mkandarasi ambaye 

ameshapewa tenda. Kwa hiyo, ninampa taarifa mzungumzaji 

kampeni zake ambazo amekuwa akiendelea nazo siyo za 

kweli na Wabunge tumepewa semina na Waziri 

ametuhakikishia kuwa hakuna aliyepewa tenda hadi sasa. 

(Makofi) 

 

NAIBU SPIKA: Mheshimiwa Aeshi, taarifa hiyo. 

  

 MHE. AESHI K. HILALY: Mheshimiwa Naibu Spika, ndiyo 

wale wale.  

 

Mheshimiwa Naibu Spika, naomba nilihakikishie Bunge, 

kama upo tayari, uniruhusu nilete ushahidi kwa haya 

ninayoyasema mimi halafu na wao wajumbe hao wa Kamati 

wanaosema kwamba sisi tunafanya kampeni waje na 

ushahidi wao, halafu tuje tukae Bungeni tueleze. Kama 

nitakuwa nimesema uongo, hatua za Bunge zichukuliwe. Ila 

ninachojua mimi, tender ilitangazwa, mkandarasi 

akapatikana kwa single source na sasa hivi wapo kwenye 

evaluation. Sasa Mbunge, Mjumbe mwenzangu wa Kamati 

hujui kinachoendelea… 

 

(Hapa kengele ililia kuashiria kwisha kwa muda wa 

Mzungumzaji) 

NAIBU SPIKA: Ahsante. Muda wako umekwisha, ni 

kengele ya pili Mheshimiwa Aeshi. 

 

MHE. AESHI K. HILALY: …halafu unakuja kunipa 

mwongozo. Mwongozo wako siupokei, isipokuwa naishauri 

Serikali; namshauri Mheshimiwa Waziri mwangalie jambo hili 

lisije baadaye likatu… 

 

 NAIBU SPIKA: Mheshimiwa Oran Manase, jiandae 

Mheshimiwa Chaurembo na Mheshimiwa Rweikiza. (Kicheko) 

 

 MHE. ORAN M. NJEZA: Mheshimiwa Naibu Spika, 

nashukuru sana kwa hii nafasi ya kuchangia. Nami napenda 

kwa kuanzia kwanza kumpongeza sana Mheshimiwa Rais 

kwa uwekezaji aliouweka kwenye Wizara hii ikiwemo 

miundombinu ya barabara, miundombinu ya bandari na 

miundombinu ya anga. Kwa kweli kazi inayofanyika ni kubwa 

sana. 

 

Mheshimiwa Naibu Spika, vilevile nampongeza 

Mheshimiwa Waziri pamoja na timu yake ya Manaibu Waziri, 

kazi yako ni nzuri sana na kwa kweli umedhihirisha kuwa kazi 

unayoifanya kwa kweli itatuletea mapinduzi makubwa katika 

uchumi wa nchi hii. (Makofi) 

 

 Mheshimiwa Naibu Spika, nayasema hayo kutokana na 

maboresho yanayofanyika kwenye miundombinu ya bandari. 

Serikali imewekeza fedha nyingi kwenye miundombinu ya 

bandari. Mapinduzi ya Bandari zetu za Dar es Salaam, Tanga 

pamoja na Mtwara yanaweka nchi yetu katika ushindani 

mzuri katika ukanda huu wa Afrika Mashariki pamoja na Afrika 

ya Kati. 

 

 Mheshimiwa Naibu Spika, bandari zetu zikifanya vizuri, 

tutakuwa na nafasi kubwa ya kuhakikisha kuwa tunashindana 

na bandari zinazotuzunguka; Bandari ya Beira Mozambique, 

Durban, Weisberg pamoja na bandari nyingine zote; Robito 

ambazo zimekuwa zikinyang’anya soko letu la bandari ya 

Dar es Salaam na mzigo wa Bandari ya Dar es Salaam 

umekuwa ukiporomoka hasa kwa nchi ya Zambia, DRC 

Congo na hata Malawi. (Makofi) 

 

 Mheshimiwa Naibu Spika, ukiangalia uwezo wa bandari 

yetu kuhudumia nchi hizo tatu, nina imani ni zaidi ya tani 

milioni sita, lakini leo hii nilipokuwa naangalia taarifa, ni Shilingi 

milioni tatu tu ambazo zinahudumiwa na bandari yetu kupitia 

Dar es Salaam Corridor. Kwa hiyo, ukiangalia nchi kama ya 

DRC Congo ambayo ni 36% na nchi ya Zambia 31% na 

Malawi 5% ya mzigo unaopitia bandari yetu ya Dar es Salaam 

umepungua kwa kiasi kikubwa mno. Ukiangalia sababu 

ambazo zimetolewa kwenye hizi ripoti tulizonazo ni zile 

ambazo zipo ndani ya uwezo wa Serikali kujirekebisha. 

 

 Mheshimiwa Naibu Spika, mojawapo ni uwezo wa 

utendaji wa reli zetu; Reli ya TAZARA na pamoja na Reli ya 

Kati. Mzigo mwingi ambao nimeusema hapo unapita kwenye 

barabara zetu. Kwa hiyo, mzigo huu umekuwa unasababisha 

hata kuharibu barabara zetu na kwa kiasi kikubwa unaufanya 

usafirishaji kwa kupitia Bandari ya Dar es Salaam kuwa wa 

ghali mno ukilinganisha na bandari nyingine. Mfanyabiashara 

anachoangalia, ni wapi atapata usafirishaji kwa bei nafuu? 

 

Mheshimiwa Naibu Spika, tumekuwa tukiongelea hapa 

bei ya mafuta, bei ya mbolea na bei ya mazao kuwa ni 

kubwa, lakini hizo bei zinasababishwa vilevile na gharama 

zilizopo kwenye usafirishaji. Leo hii bei ya mbolea kufika 

bandarini Dar es Salaam ni kama shilingi 140,000 lakini ikija 

kufika pembezoni mwa Tanzania itakuwa zaidi ya shilingi 

170,000. Kwa hiyo, kukiwa na efficiency kwenye bandari yetu 

na Serikali ikachukua hatua za makusudi kuhakikisha mizigo 

yote hii inapita kwenye reli, hakutakuwa na haja hata ya 

kupunguza mapato ya Serikali. Kwa hiyo, tukiongeza ufanisi 

na tija tunaweza kuwapunguzia Watanzania wetu mzigo 

mkubwa. (Makofi) 

 

Mheshimiwa Naibu Spika, kwa hiyo, ombi langu na 

ushauri kwa Mheshimiwa Waziri, aangalie, naye ajiulize ni 

kwanini hawekezi pamoja na matatizo yote ya Mkataba wa 

TAZARA? Ni kwa nini hatujawekeza kwenye kuboresha Reli ya 

TAZARA? Kama asilimia 72 ya mzigo wote unaoenda nje ya 

Tanzania unapitia kwa barabara ambazo kwa mzigo ambao 

ungechukuliwa na TAZARA sasa huwezi kuwa na sababu 

yoyote ile ya kuangalia ni kwanini Wizara haitaki kuwekeza 

kwenye TAZARA. (Makofi) 

 

Mheshimiwa Naibu Spika, TAZARA ina historia ndefu, 

TAZARA haikuanzishwa tu na Mwalimu Nyerere pamoja na 

Kaunda, ilianza toka enzi; na mawazo yalikuwa ni ya Ma-

settler, wakulima, walitaka kurahisisha usafirishaji wa 

pembejeo na usafirishaji wa mazao. Hata hivyo, ilitusaidia sisi 

baadaye wazo lilipokuja kwamba tuichukue TAZARA kama 

sehemu ya kutusaidia katika ukombozi, ndiyo sababu ikaitwa 

Reli ya Uhuru, lakini sasa hivi hii ni reli ya ukombozi na 

mapinduzi ya kiuchumi. (Makofi) 

 

Mheshimiwa Naibu Spika, namshukuru Mheshimiwa Rais 

ametoa kama Shilingi bilioni 13 mwaka huu 2022 kwa ajili ya 

maboresho madogo ya TAZARA. Nilivyoiangalia haraka, hii ni 

asilimia tatu tu ya mahitaji ya TAZARA. Naomba haya 

marekebisho ya mkataba yafanyike haraka ili tuweze 

kuwekeza kiasi cha kutosha. Nakuhakikishia kuwa uwezo wa 

Serikali wa Shilingi bilioni 200 mpaka Shilingi bilioni 400 ambazo 

zitaibadilisha hii TAZARA ika-transform na hii mizigo yote 

ambayo inachukuliwa na nchi shindani na bandari shindani 

ikaweza kuchukuliwa kupitia bandari yetu ya Dar es Salaam, 

hatutalalamika kuhusu fedha za kigeni, hatutalalamika vilevile 

kamba kodi kubwa. Kwa hiyo, tutakuwa tumepunguza mzigo 

mkubwa. (Makofi) 

Mheshimiwa Naibu Spika, nalisema hilo ili na wenzetu 

wanapoangalia waone namna ya kuweka michakato, ni 

namna gani tuboreshe upatikanaji wa mbolea na kusafirisha 

mizigo nje. Isiwe kila mmoja anaangalia kwake, Hapana. Hii 

ichukuliwe kwa pamoja, na nina imani katika hii crisis ya 

mafuta sasa hivi, tukiweza kuboresha TAZARA tukajenga 

bandari kavu upande wa reli ya kati na reli ya TAZARA, 

badala ya mafuta kuzagaa zagaa Dar es Salaam, kubakia 

kwenye Bandari ya Dar es Salaam kwa muda mrefu na 

ikaongoeza bei ya mafuta, hayo mafuta yangeenda moja 

kwa moja kwenye bandari kavu na wateja wa kutoka 

Congo, Zambia, Malawi na kadhalika wachukulie huko 

mipakani hayo mafuta badala ya kuyafuata Dar es Salaam 

ambapo mzigo unakuwa mara mbili. (Makofi) 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante Mheshimiwa Oran, ni kengele ya 

pili. 

 

MHE. ORAN M. NJEZA: Mheshimiwa Naibu Spika, 

nakushukuru sana. Naomba niunge mkono hoja, lakini 

naomba sana reli ya TAZARA iweze kuboreshwa.  

 

Mheshimiwa Naibu Spika, ahsante sana. (Makofi) 

 

NAIBU SPIKA: Mheshimiwa Chaurembo, halafu jiandae 

Mheshimiwa Rwekiza, Mheshimiwa Priscus Tarimo na 

Mheshimiwa Ndaisaba. 

 

MHE. ABDALLAH J. CHAUREMBO: Mheshimiwa Naibu 

Spika, nakushukuru kwa kunipa nafasi nami niweze kuchangia 

katika Wizara hii muhimu. 

 

Mheshimiwa Naibu Spika, kwanza kabisa naomba 

nikipongeze Chama changu cha Mapinduzi ambacho kwa 

kweli wametuandalia Ilani hii ya Uchaguzi ambayo ukiisoma 

inaenda kuondoa kero kubwa za wananchi wetu. Kwangu 

mimi Ilani hii ni mkataba kati ya Chama cha Mapinduzi na 

wananchi wa Jimbo la Mbagala. Ndiyo maana wakati wa 

uchaguzi wananchi wa Jimbo la Mbagala walikipa kura 

nyingi Chama cha Mapinduzi kwa maana waliisoma Ilani hii 

na wakailewa vizuri. Kwa hiyo, niwashukuru wale wote 

walioandaa Ilani hii ya Uchaguzi wakiongozwa na aliyekuwa 

Katibu Mkuu wetu Dkt. Bashiru. (Makofi) 

 

Mheshimiwa Naibu Spika, ukiisoma hii Ilani ya Uchaguzi 

kwenye ukurasa wa 78 kipengele cha (e) wamezungumzia 

kuhusu kupunguza msongamano wa magari katika Jiji la Dar 

es Salaam. Vipo vitu vingi vimeorodheshwa huku ambavyo 

vinaelekea kupunguza msongamano katika Jiji la Dar es 

Salaam, lakini katika jimbo langu la Mbagala, ukienda katika 

kipengele cha tatu kimezungumzia upanuzi wa barabara wa 

Mbagala - Kongowe - Mwandege, kilometa nne. (Makofi) 

 

Mheshimiwa Naibu Spika, kwanini Chama cha 

Mapinduzi wameleta Ilani na ameelezea barabara hii? 

Barabara hii ni kiungo muhimu. Ukiangalia watu wanaotoka 

Kigamboni, Tuangoma ni lazima wapite katika kipande hiki 

cha barabara. Pia watu wote wanaotoka kusini, ukianzia 

Lindi, Mtwara, Songea, Mkuranga na Rufiji, wakitaka kuingia 

Dar es Salaam, lango lao la kuingilia ni kipande hiki cha 

barabara kilichozungumzwa. Kwa hiyo, Chama cha 

Mapinduzi kimeweka hili wakijua wanaenda kuokoa na 

kupunguza msongamano katika Jiji la Dar es Salaam. (Makofi) 

 

Mheshimiwa Naibu Spika, barabara hii ukishafika pale 

Rangitatu, kwa wale wanaotakiwa kwenda Mbande mpaka 

Airport wanafika. Kwa hiyo, kipande hiki kidogo cha 

barabara kikijengwa, kinaenda kupunguza msongamano wa 

magari katika ya Jiji la Dar es Salaam. (Makofi) 

Mheshimiwa Naibu Spika, wote mtakuwa mashahidi, 

kaeneo hako ka kilometa nne kanasababisha msongamano 

wa magari, kukapita hako ni zaidi ya masaa matatu ili lipitike 

eneo hilo. (Makofi) 

 

Mheshimiwa Naibu Spika, pili, namshukuru Rais wangu 

pamoja na Serikali yake, wameliona hili na wamezingatia Ilani 

ya Uchaguzi wa Chama cha Mapinduzi. Ukienda katika 

hotuba ya Waziri, ukifungua randama katika ukurasa wa 134 

kiambatanisho cha tatu wamezungumzia pale kuhusu 

upanuzi wa barabara Rangitatu - Kongowe mpaka 

Mwandege. (Makofi) 

 

Mheshimiwa Naibu Spika, vile vile barabara hii kama 

nilivyosema huko mwanzo, ukurasa huo huo wamesema 

upanuzi wa Barabara ya Chanika mpaka Mbande. Vile vile 

ukurasa huo wamezungumzia upgrading ya barabara ya 

Mbagala Mission - Kijichi na Zakhem. (Makofi) 

 

Mheshimiwa Naibu Spika, nataka niseme nini Rais wetu, 

Mama Samia amezingatia Ilani ya uchaguzi wa Chama cha 

Mapinduzi na ameitafsiri kwa vitendo kwa kutuletea bajeti hii 

hapa. Naomba nichukue nafasi hii kumpongeza sana Rais 

wangu. (Makofi) 

 

Mheshimiwa Naibu Spika, kazi iliyobaki sasa ni kwa 

Watendaji wa Wizara na Mawaziri. Sasa kama kweli tuna nia 

ya dhati ya kumsaidia Rais; ambaye ametokana na Chama 

cha Mapinduzi, ambapo kwenye Ilani yake wameelezea; Rais 

ametuletea bajeti na ameiweka katika randama ya 

Mheshimiwa Waziri. Sasa watendaji kazi yenu kubwa iliyobaki 

sasa ni kwenda kutekeleza kwa vitendo barabara hizi. 

(Makofi) 

 

Mheshimiwa Naibu Spika, barabara hizi ili zitekelezwe 

inahitajika ifanyike fidia kipande cha kutoka Kokoto - 

Kongowe mpaka Mwandege. Wananchi wale zaidi ya 3,000 

wamekuwa wakisubiria fidia zaidi ya miaka mitatu sasa na 

kila nikiuliza swali hapa Bungeni Waziri anajibu, barabara 

itajengwa baada ya fidia kufanyika. (Makofi) 

 

Mheshimiwa Naibu Spika, sasa swali langu, leo 

tunapitisha bajeti, Chama cha Mapinduzi wameandika 

kwenye Ilani kupunguza msongamano. Rais, mama yetu, 

Mheshimiwa Samia Suluhu Hassan ametuwekea kwenye 

bajeti tunapitisha, bado hatujaona fedha za kufanya fidia za 

hizo barabara. Sasa nataka nimwone Waziri hapa anatuletea 

majibu, wananchi hawa ambao wameteseka kwa zaidi ya 

mitatu kusubiri fidia, ni lini wanafidiwa? (Makofi) 

 

Mheshimiwa Naibu Spika, nizungumzie kipande cha 

barabara sasa kutoka Mbande mpaka Msongola kipande 

kile kimebaki kilometa nne tu. Namwomba sana Mheshimiwa 

Waziri, watumalizie kile kipande, ndiyo tunaenda kuondoa ile 

dhana ya msongamano katikati ya Jiji la Dar es Salaam. 

(Makofi)  

 

Mheshimiwa Naibu Spika, pia kuna kipande cha 

barabara ambacho huku mmekiandika kutoka Kijichi - Mission 

mpaka kuja Zakhem. Mheshimiwa Waziri kipande hiki 

mmeandika, lakini tunataka tujue hapa mkituletea taarifa 

mwisho wakati mnajumuisha, pale chini kuna bomba la 

TAZAMA. Lile bomba la TAZAMA tunatatuaje ile changamoto 

ili tuweze kujenga ile barabara? (Makofi) 

 

Mheshimiwa Naibu Spika, nimalizie na mradi wa mabasi 

yaendayo kazi Dar es Salaam (DART). Mheshimiwa Waziri 

atakuwa shahidi, alifanya ziara katika jimbo langu, wananchi 

wa Mbagala katika eneo ambalo limepita mradi, barabara 

imejengwa na maji yote sasa yanaeleke kwa wananchi. 

namwomba sana Mheshimiwa Waziri atuletee majibu. 

(Makofi) 

 



24 MEI, 2022 

68 
 

(Hapa kengele ililia kuashiria kwisha kwa muda wa 

Mzungumzaji) 

 

MHE. ABDALLAH J. CHAUREMBO: Mheshimiwa Naibu 

Spika, baada ya kusema hayo, naomba kuunga mkono hoja.   

(Makofi) 

 

NAIBU SPIKA: Ahsante. Mheshimiwa Dkt. Rweikiza, halafu 

Mheshimiwa Priscus Tarimo na Mheshimiwa Ndaisaba 

wajiandae. 

 

MHE. DKT. JASSON S. RWEIKIZA: Mheshimiwa Naibu Spika, 

nakushukuru kwa kunipa nafasi nami nichangie bajeti hii ya 

Wizara ya Ujenzi na Uchukuzi. Awali ya yote napenda 

kumpongeza sana Mheshimiwa Rais wetu, Mheshimiwa 

Samia Suluhu Hassan kwa kazi kubwa na nzuri sana 

anayoifanya katika kuwaletea Watanzania maendeleo. 

Anafanya kazi kubwa sana, wote tunaona miundombinu 

inavyojengwa.  

 

Mheshimiwa Naibu Spika, juzi nilikuwa natoka Dar es 

Salaam kwa njia ya barabara nikaona magari ya IT kutoka 

bandarini kwenda nchi jirani mengi sana msururu, foleni ya 

magari barabarani kuonyesha kwamba bandari 

imeboreshwa na magari mengi yanaingilia Dar es Salaam 

kwenda huko Malawi, Zambia, Rwanda na kwingineko. Hayo 

ni maendeleo makubwa. (Makofi) 

 

Mheshimiwa Mwenyekiti, napenda kukipongeza Chama 

cha Mapinduzi kwa kuwa na mipango mizuri, sera, ilani na 

kadhalika ambapo yote kwa ujumla wake ni kuboresha 

maisha ya Watanzania, ipo vizuri na inajipanga vizuri. 

Naipongeza Wizara ya Ujenzi, Mheshimiwa Waziri, Manaibu 

Waziri, Watendaji wote, TANROADS na taasisi nyingine ambao 

wako katika Wizara hiyo kwa kazi kubwa wanayoifanya kwa 

ujumla wake. (Makofi) 

Mheshimiwa Mwenyekiti, sasa nianze kuchangia mambo 

mawili ambayo yananihusu moja kwa moja. Kule Kagera 

miaka ya nyuma tulipima uwanja wa Kajunguti, home 

Kajunguti. Ulipimwa vizuri, vipimo vikaonekana kwamba 

uwanja unafaa pale, fidia kwa wananchi ikahesabiwa ikawa 

inatafutwa kwamba thamani ya uwanja ule ilikuwa ni nini? 

Ikabainishwa, ikajulikana, lakini baadaye haukujengwa ule 

uwanja.  

 

Mheshimiwa Mwenyekiti, ule uwanja ni muhimu sana. 

Pale ulipopimwa kujengwa ni mahali sahihi kabisa. Leo tuna 

Jumuiya ya Afrika Mashariki, ina Kenya ndani yake, ina 

Uganda, Sudan ya Kusini, Rwanda, Burundi, Kongo DRC, na 

sisi wenyewe Tanzania.  

 

Mheshimiwa Naibu Spika, pale Kajunguti, home 

Kajunguti ni katikati ya nchi hizi saba. Kwa hiyo, uwanja huo 

ungejengwa pale ungekuwa ni kitovu kikibwa sana cha 

uchumi cha nchi hii. Kutoka pale kwenda Kampala kwa gari 

ni masaa mawili, kutoka pale kwenda Kigali, Rwanda kwa 

gari ni masaa mawili na nusu, kutoka pale kwenda 

Bunjumbura kwa gari ni masaa matatu, kutoka pale kuingia 

Uganda kwa gari ni nusu saa, kwenda Kenya kwa gari au 

kwa maji ni masaa mawili na nusu, na vilevile kwenda Sudan 

siyo mbali, Tanzania ndiyo sisi wenyewe tupo hapa. Kwa hiyo, 

ingekuwa ni kitovu cha uchumi na kuleta maendeleo 

makubwa. (Makofi) 

 

Mheshimiwa Naibu Spika, maeneo yale yaliyozunguka 

pale yana mvua nyingi, yana rutuba. Mfano Masaka pale 

Uganda Kusini au Mbarara au Kisumu kule Kenya kwa 

wakulima wa maua na mboga mboga, tuna samaki pale 

Ziwa Victoria. Pale zingekuja ndege za mizigo, zingepeleka 

mizigo hii Ulaya, Marekani, na kadhalika na ndani ya muda 

mfupi maua au mboga mboga zikiwa fresh. Tungepata 

uchumi mkubwa sana kwa kuwa na uwanja ule. Kwa hiyo, 

napendekeza kwamba uwanja huu ujengwe na kazi iweze 

kusonga mbele. (Makofi) 

 

Mheshimiwa Naibu Spika, la pili pale Jimbo la Bukoba 

Vijijini lina barabara moja kubwa muhimu, ni muhimu sana. 

Barabara inayoanzia Kietema kwenda Kanazi kutokea 

Igwela, Katoro hadi Kyaka kilomita 66. Barabara hii ni muhimu 

sana sana sana na nimeizungumzia sana barabara hii hapa 

Bungeni na nje ya Bunge. Humu ndani Bungeni peke yake leo 

ni mara ya tano naizungumzia barabara hii kwa njia ya 

mchango kwa njia ya maswali. 

 

Mheshimiwa Naibu Spika, kama Wabunge wengine 

walioongea jana majibu ni tunajenga, tunajenga, tunafanya 

upembuzi yakinifu, tunajenga lakini barabara ile haijajengwa. 

Ile barabara ni muhimu kwa sababu inahudumia karibia 

jimbo zima, Wilaya nzima ya Bukoba Vijijini. Inahudumia 

kwenye Jimbo langu peke yake kata 20 kati ya Kata 29 

ukiunganisha na Jimbo la Nkenge la Mheshimiwa Kyombo 

Kata tatu linahudumia jumla ya Kata 23 kupeleka mazao 

sokoni kule mjini, pembejeo kwenda kwa wananchi kule 

ndani ni barabara hii. (Makofi) 

 

Mheshimiwa Naibu Spika, wagonjwa, kule ndani kuna 

watu karibu 400,000 wanaohudumiwa na barabara hii. Ukiwa 

na watu 400,000 kwa siku moja wagonjwa hawapungui 1,000 

ambao wanakwenda mjini kutibiwa wanatumia barabara hii. 

Sasa kila neema ina matatizo yake, kule kuna mvua nyingi 

sana. Mwezi uliopita, mwezi wa nne masika tulipata mvua siku 

tatu mfululizo bila kuacha, siku tatu usiku na mchana 

inanyesha. TANROADS wanajitahidi sana wanakarabati ile 

barabara mara kwa mara lakini wanakarabati leo kwa njia 

ya kifusi cha changalawe, kesho yake ni mashimo ni 

mahandaki haipitiki, kwa hiyo, haifai inatakiwa iwe kiwango 

cha lami. (Makofi) 

Mheshimiwa Naibu Spika, watu wanafia kule vijijini 

hakuna njia ya kupita kwenda hospitali, hakuna huduma. 

Uchumi unakwama, pembejeo haziwezi kwenda kule ndani, 

mbolea na mbegu na nini kwa ajili ya mazao ya kahawa na 

mazao mengine. Kwa hiyo, tunaomba barabara hii ijengwe. 

Na kwa kutambua umuhimu wa barabara hii, CCM na Serikali 

yake imeweka kwenye Ilani ya Uchaguzi wa Mwaka huu 2020 

- 2025. Hata iliyopita 2015 ilikuwemo kwenye Ilani lakini 

haikujengwa. (Makofi) 

 

Mheshimiwa Naibu Spika, na siyo tu Ilani, nashukuru 

kwamba TANROADS wamefanya upembuzi yakinifu na 

usanifu wa kina na imekamilika lakini ujenzi haujaanza. 

Naomba ujenzi wa barabara hii uanze kwa sababu ni 

barabara muhimu sana. (Makofi) 

 

Mheshimiwa Naibu Spika, barabara hii ina daraja kubwa 

sana pale katikati linaitwa Kalebe, daraja la Kalebe ni daraja 

kubwa sana, kubwa lakini la kizamani sana, limezeeka kweli 

kweli. Limejengwa miaka mingi na ndiyo njia pekee ya kutoka 

huko kwenye Kata 23 hizo kwenda Mjini Bukoba. Hakuna njia 

ya mchepuko, kama hiyo njia haipitiki au daraja halipitiki basi 

watu wanabaki huko ndani kama mtu anaumwa anafia huko 

hakuna njia mbadala. (Makofi) 

 

Mheshimiwa Naibu Spika, lile daraja lilipojengwa lilikuwa 

na uwezo wa kubeba tani tano wakati huo likiwa jipya zima. 

Sasa limezeeka ninahakika limepungua uwezo lakini magari 

ya tani 15, malori ya kahawa, ya mbolea, watu wanakwenda 

kwenye harusi, kwenye sherehe mbalimbali, mabasi yanapita 

pale tani 10, tani 15, litauwa watu lile daraja, litaua. Miaka ya 

nyuma pale Dar es Salaam kulikuwa na daraja la chuma 

kutoka Banana kuja Kinyerezi tani saba ilikuwa mwisho. 

 

NAIBU SPIKA: Ahsante Mheshimiwa Rweikiza kwa 

mchango mzuri kengele ya pili. 

MHE. DKT. JASSON S. RWEIKIZA: Mheshimiwa Naibu Spika, 

ahsante sana, naunga mkono hoja lakini naomba daraja hilo 

lijengwe. (Makofi) 

 

NAIBU SPIKA: Mheshimiwa Priscus Tarimo. Jiandae 

Mheshimiwa Ndaisaba, jiandae Mheshimiwa Salim Alaudin 

Hasham. 

 

MHE. PRISCUS J. TARIMO: Mheshimiwa Naibu Spika, 

ahsante sana kwa nafasi hii, nianze kwanza kwa kumpongeza 

Rais kwa kazi anazoendelea kulifanyia Taifa hili. Nimshukuru 

sana na kumpongeza Mheshimiwa Waziri, Naibu Waziri wake 

kwa kazi wanazoendelea kuifanyia Wizara yao, kazi za 

muhimu sana kwa Taifa hili. Lakini pia nimpongeze… 

 

NAIBU SPIKA: Mheshimiwa ungekuja kiti cha mbele 

uonekane vizuri ili wananchi wako wakuone. Hebu njoo ukae 

mbele hapa, fanya haraka lakini. (Makofi) 

 

MHE. PRISCUS J. TARIMO: Mheshimiwa Naibu Spika, 

nakushukuru sana na ninaomba unilindie dakika zangu. Basi 

naendelea kuwapongeza watendaji wa Wizara, nilimtaja 

Katibu Mkuu, Injinia na Balozi Aisha, Erick Hamis - Bandari, TRC 

- Kadogosa, Mr. Matindi – ATCL na wengine wote kwa kazi 

nzuri. (Makofi) 

 

Mheshimiwa Naibu Spika, nina mambo machache 

nitajaribu kwenda kwa haraka. La kwanza kabisa ni barabara 

ya Tengeru – Moshi – Himo na baadae mpaka Holili ambayo 

ni kilomita 105. Barabara hii kutoka Moshi kwenda Arusha 

ilikuwa ni muda wa dakika 45 mpaka saa moja. Lakini 

kutokana na msongamano mkubwa wa magari sasa hivi ni 

masaa mawili mpaka mawili na nusu. Huu ni upotevu 

mkubwa wa hela na upotevu mkubwa wa muda. (Makofi) 

 

Mheshimiwa Naibu Spika, na ahadi ya kuipanua 

barabara hii imekuwepo kwa muda mrefu sana. Sasa 

nimeangalia kwenye Hotuba kwenye ukurasa wa 17 nimeona 

imetengwa Bilioni 8.4 lakini ni kilomita 105. Sasa naomba 

Mheshimiwa Waziri wakati unapokuja kuhitimisha, watu wa 

upande ule wafahamu ni barabara yote inatengenezwa au 

ni vipande vipande. (Makofi) 

 

Mheshimiwa Naibu Spika, lakini kwenye Mji wa Moshi 

peke yake naona mmeelekeza kwamba itatengenezwa 

kilomita 8.4. Lakini pale kwenye daraja la Kikavu mita 560. Pia 

nikaona kuna mkopo kutoka Japani kipande cha kutoka 

Tengeru mpaka USA. Sasa tunatengeneza vipande vipande 

au mtatusaidia tupate fedha itengenezwe yote ili hilo tatizo 

liweze kuisha. (Makofi) 

 

Mheshimiwa Naibu Spika, barabara hiyo ya Arusha 

pamoja na wingi wa watu pia tunahitaji bypass baadhi ya 

maeneo. Moshi ni Jiji linalotegemewa kukua muda wowote, 

sasa hatuna bypass pale. Tumekuwa tukiipigia kelele sana 

barabara ya Getifonga ambayo sasa iko chini ya TARURA 

inayokwenda mpaka Maboginikahe na baadae mpaka 

Chekereni. Nawaomba ni vizuri sana TARURA na TANROADS 

wakae pamoja. Kama Majiji yanatengenezewa bypass ile ni 

moja ya sehemu muhimu sana ya kutengeneza bypass 

waone ni nani ataifanyia kazi hiyo barabara. Lakini hata hivyo 

kwa sasa barabara hiyo ni muhimu sana kwa maendeleo ya 

watu wa Moshi Mjini. (Makofi) 

 

Mheshimiwa Naibu Spika, kuna suala la airport. Tulipewa 

airport mwaka jana, Moshi Airport kurekebishwa na 

nimkumbushe Mheshimiwa Waziri kwamba hiyo ilikuwa ni 

ahadi ya Rais pia alipokuwa kwenye Royal Tour aliondokea 

pale akaona ile hali ya uwanja. Lakini mpaka leo pamoja na 

kwamba tulipewa bajeti iliyopita kazi haijaanza, tunaomba 

kujua shida ni nini maana ikipita tena kwenye bajeti hii haipo, 

kwenye bajeti iliyopita mpaka sasa tunaenda mwezi wa sita 

haijaanza matokeo yake tuataambiwa hela zilirudi na kazi 

imeshindikana kufanyika. Naomba wakati wa kuhitimisha 

atufahamishe ni nini kinaendelea kwenye Moshi Airport. 

(Makofi) 

 

Mheshimiwa Naibu Spika, lakini kwenye utengenezaji wa 

barabara kwenye Taasisi za Serikali, mwaka jana palikuwa 

pamewekwa Moshi Police School (Chuo cha Polisi Moshi) 

barabara zake za ndani mpaka sasa hazijatengenezwa, 

nimejaribu kuwasiliana na Waziri wa Mambo ya Ndani 

ambaye wakati ule alikuwa Naibu Waziri wa Fedha, 

hazijaweza kutengenezwa na kwenye ile randama eneo hilo 

sasa imewekwa Taasisi nyingine, sina haja ya kuitaja.  

 

Mheshimiwa Naibu Spika, ninaomba Mheshimiwa Waziri 

wakati unahitimisha utufahamishe kama ile ya mwaka jana 

haijafanyika hii mpya inafanya nini pale ili ikiwezekana 

itolewe turudishe Chuo cha Polisi Moshi ili barabara zake za 

ndani zitengenezwe. Na nimejitahidi sana, nilikuwa Diwani wa 

Kata ile ya Kilimanjaro miaka 10 lakini kwa kutumia fedha za 

Halmashauri na za TARURA barabara za Taasisi 

hazitengenezwi. Sasa Chuo cha Polisi barabara zake ni 

mbaya sana. (Makofi) 

 

Mheshimiwa Naibu Spika, lipo suala la kuiwezesha 

Wizara. Ninaangalia haswa kwenye suala la bandari na 

position ya Tanzania kwa nchi hizi za Afrika Mashariki lakini na 

majirani wengine wengi wameongelea. Mimi nadhani tuna 

kazi ya kufanya na hatutakiwi kuogopa. Kuna nchi zingine 

wameweza kuwatumia DP World. DP World ni kampuni ya 

Dubai ya bandari ambayo imejiweka kibiashara na 

inaendesha bandari kwenye nchi nyingine. Hata Uingereza 

wanaendeshewa bandari zao baadhi, India, Australia, 

Argentina. Kama hatuna hela za ku-invest ili bandari zetu 

zifanye kazi vizuri tuweze kufanya majadiliano na watu kama 

hao wenye uwezo lakini pia wana connection ambazo 

zinaweza kutusaidia kuboresha bandari lakini tukaunganisha 

na reli ili tuweze kupata fedha nyingi kwa ajili ya maendeleo 

mengine ya nchi yetu. (Makofi)  

Mheshimiwa Naibu Spika, lipo suala la wakandarasi 

wazawa, niseme tu tumeelezwa kwamba wakandarasi wa 

nje wanapokuwa na miradi na zile deadline wanakuwa 

wanapewa interest wakicheleweshewa malipo, wakandarasi 

wa ndani haiko hivyo. Sasa mfumo huu unasababisha Serikali 

inakuwa kama inaenda kuwaua wakandarasi wazawa, 

hawalipwi kwa wakati, wakicheleweshewa hawapewi 

interest lakini pia upataji wao wa kazi haswa hizi kubwa hata 

kwa kushirikiana unakuwa wa kusuasua. 

 

Mheshimiwa Naibu Spika, nafikiri kama tunataka kujenga 

Taifa imara lazima tuwawezeshe wakandarasi wa ndani, 

waweze kutumia hizi hela ndani na wakizitumia ndani 

multiplication yake inaendelea kuwa kubwa kwa uchumi wa 

nchi yetu. (Makofi) 

 

Mheshimiwa Naibu Spika, naomba nimalizie hapo, 

naunga mkono hoja. Ahsante sana. (Makofi) 

 

NAIBU SPIKA: Ahsante sana. Mheshimiwa Ndaisaba. 

Jiandae Mheshimiwa Salim Alaudin Hasham. Jiandae 

Mheshimiwa Hassan Mtenga.  

 

MHE. NDAISABA G. RUHORO: Mheshimiwa Naibu Spika, 

ninakushukuru sana kwa fursa hii ya kuchangia Hotuba ya 

bajeti ya Wizara ya Ujenzi na Uchukuzi. Kwanza nianze 

kumshukuru Waziri mwenyewe, Naibu Waziri na timu yote 

nzima ya Wizara ya Ujenzi na Uchukuzi kwa kuwa wasikivu na 

kuwasilikiza Waheshimiwa Wabunge wanapokuwa wanakuja 

na hoja za wananchi. Mwenyewe ni shuhuda nimekutana na 

Mheshimiwa Mbarawa kwenye boti tena nilikuwa sijamuona, 

alivyoniona yeye akaniita, akasema hebu niambie barabara 

zako zina hali gani, tukazungumza pale. (Makofi) 

 

Mheshimiwa Naibu Spika, kwa hiyo, ninaiomba Wizara 

ya Ujenzi na Uchukuzi iendelee na tabia hiyo, iendelee 

kuwapokea Wabunge, kuwasikiliza na kupokea changamoto 

za wananchi.  

 

Mheshimiwa Naibu Spika, Jimbo la Ngara ni Jimbo 

ambalo lipo mpakani. Linapakana na land lock de-countries 

za Rwanda, Burundi lakini kuna mataifa ya jirani ya DRC 

Kongo pamoja na Sudani ya Kusini. Ukaribu huu wa mataifa 

haya umesababisha mataifa haya kuendelea ku-rely kwenye 

bandari ya Dar es Salaam. Kuagiza mizigo yao kutoka 

bandari ya Dar es Salaam kupitia barabara inayopita hapa 

Dodoma kwenda mpaka Ngara.  

 

Mheshimiwa Naibu Spika, pale Ngara tuna mipaka 

mikubwa mitatu. Upo mpaka wa Lusumo, Kabanga pamoja 

na Mlukasagamba. Kipande cha barabara inayotoka 

Rusahunga kwenda mpaka Lusumo kilomita 92 kimeharibika 

sana. TANROADS na Wizara ya Ujenzi wamejitahidi kufanya 

periodic maintenance lakini kutokana na magari yanayopita 

pale kuwa na uzito mkubwa, barabara ile huwa inaharibika 

mara kwa mara kutokana na uzito wa magari. (Makofi) 

 

Mheshimiwa Naibu Spika, matokeo yake 

wafanyabiashara wa DRC Kongo, Ruanda na Burundi 

wanaamua kuahirisha kutumia barabara yetu na bandari 

yetu ya Dar es Salaam wanakimbilia kutumia bandari za Beira 

– Mozambique pamoja na bandari za Mombasa – Kenya. 

Sasa kama Taifa tunapoteza mapato makubwa kutokana na 

kipande hiki cha kilomita 92 kutotengenezwa kwa wakati. 

(Makofi) 

 

Mheshimiwa Naibu Spika, ninaomba nichukue fursa hii 

kuiomba Wizara ya Ujenzi na Uchukuzi kuweka kipaumbele 

namba moja kuhakikisha kipande cha kilomita 92 kutoka 

Rusaunga mpaka Lusumo kijengwe kwa lami na kwa 

viwango vya kimataifa. Kwa kufanya hivyo tutawapa 

confidence wafanyabiashara wa mataifa niliyoyataja 

kuendelea kutumia bandari ya Dar es Salaam na matokeo 

yake kama Taifa tutaendelea kupata mapato yanayotokana 

na biashara ya usafirishaji. (Makofi) 

 

Mheshimiwa Naibu Spika, eneo hili la barabara kutoka 

Rusumo mpaka Rusaunga lina center mbili. Ipo center ya 

Rusomo na center ya Benako. Ninaiomba sana Wizara ya 

Ujenzi na Uchukuzi na nimeshateta na Injinia wa TANROADS 

pamoja na Mkurugenzi wake kwamba eneo la Benako 

twende tufunge taa za kisasa pale barabarani kwa sababu 

inapofika usiku magari yote ya mizigo yanapaki pale. 

(Makofi) 

 

Mheshimiwa Naibu Spika, lakini vilevile eneo la Rusumo 

tukafunge taa za barabarani, Ngara Mjini pamoja na mpaka 

wa Kabanga. Ninaomba jambo hilo Mheshimiwa Mbarawa 

uli-note ili liweze kufanyika. (Makofi) 

 

Mheshimiwa Naibu Spika, lakini kuna kaya 154 za Ngara 

ambazo zipo kandokando ya kipande cha kilomita 92 cha 

kutoka Rusaunga mpaka Rusumo. Kaya hizo zinatakiwa 

kupewa fidia wakati ujenzi utakapoanza. Nikuombe 

Mheshimiwa Mbarawa, hawa watu wanaolipa fidia kipindi 

kingine wanatuma pesa tu hata kipindi ambacho akaunti ziko 

dormant matokeo yake nimekuwa nikipata shida sana 

kushughulikia wananchi wenye kero ambao malipo yao 

yamebaunsi.  

 

Mheshimiwa Naibu Spika, nikuombe Mheshimiwa 

Mbarawa na timu nzima ya Wizara ya Ujenzi na Uchukuzi 

kuhakikisha kwamba wananchi wangu hawa kaya 154 

zinalipwa vizuri kwa wakati na sitegemei kuona changamoto 

yoyote katika mchakato huo wa malipo. (Makofi) 

 

Mheshimiwa Naibu Spika, lakini Jimbo la Ngara 

tunamshukuru Mwenyezi Mungu ametujalia kuwa na madini 

aina mbalimbali, nickel, cobalt, tungsten, manganese na 

mengine yote in Samia’s voice. Madini haya yanapatikana 

Lulenge ambako kuna barabara ya muda mrefu sana 

ambayo watangulizi wangu kwa miaka 10 wamekuwa 

wakiisemea bila mafanikio. Iko barabara ya kutoka 

Mrugalama kwenda Rurenge mpaka Kumbuga kilomita 75 na 

yenye kaya 1,122 za wananchi ambazo zimefanyiwa tathmini 

kwa ajili ya kupewa fidia. (Makofi) 

 

Mheshimiwa Naibu Spika, barabara hii nimeililia muda 

mrefu sana. Nimekusumbua Kasekenya kwa muda mrefu 

sana. Nimemsumbua Profesa Mbarawa. Leo hii ninakuomba 

Mheshimiwa, Profesa mwana wa Mbarawa, Mheshimiwa 

Waziri unisaidie sana nipate fedha nianze kujenga kipande 

hiki cha barabara kwa lami. Bila kujenga kipande hiki cha 

barabara haya madini hayataweza kusafirishwa. Tunatarajia 

mgodi wa Tembo Nickel uweze kuchangia kwenye National 

GDP Trilioni 17 mpaka Trilioni 20, hii ni fedha kubwa sana. 

(Makofi) 

 

Mheshimiwa Naibu Spika, nitashangaa sana kuona 

Wizara ya Ujenzi na Uchukuzi wanatoa vipaumbele kwenye 

barabara za kusafirisha sijui mazao gani huko, viazi wakati sisi 

tunatakiwa kusafirisha nickel na hayo madini mengine 

niliyoyataja ili tuweze ku-inject kwenye National GDP Trilioni 17 

mpaka Trilioni 20. 

 

Mheshimiwa Naibu Spika, wewe mwenyewe 

Mheshimiwa Mbarawa utajiuliza, hivi ungekuwa wewe 

utaenda kujenga barabara wapi. Lazima utoe kipaumbele 

na nikuombe Mheshimiwa Mbarawa tunaomba barabara 

yetu ya Mrugalama, Rurenge mpaka Kumbuga kilomita 75 

uipe kipaumbele ili tuweze kujenga uchumi wa nchi. (Makofi) 

 

Mheshimiwa Naibu Spika, iko barabara ya kutoka 

Rurenge kwenda Tembo Nickel kilomita 34 na barabara hii 

mwaka jana nimepambana sana, nimeshirikiana na Wizara 

tumefanikiwa kufanya tathmini, tumefanya detailed design 

na tumefanya tathmini ya wananchi takribani 600 ambao 

wanatakiwa kupewa fidia. Barabara hii ndiyo inayokwenda 

moja kwa moja mpaka kwenye mgodi wa Nickel.  

 

Mheshimiwa Naibu Spika, kama barabara hii 

haitotengenezwa hizi nickel tutashindwa kuzisafirisha na nyote 

ni mashuhuda kwamba nickel imepanda thamani kubwa 

sana kwenye soko la dunia na ni muda muafaka sasa 

kutengeneza kipande hiki cha barabara Mheshimiwa, Waziri, 

Profesa mwana wa Mbarawa, ili nickel hizi tuweze kuzisafirisha 

tuweze kuzileta kwenye kiwanda cha uchenjuaji Kahama na 

baadae kuzipeleka Dar es Salaam. (Makofi) 

 

Mheshimiwa Naibu Spika, kuna kipande kingine cha 

barabara cha kutoka Mzani mpaka Mrusagamba kilomita 32. 

Hiki kipande ni muhimu sana kwa ajili ya kuunganisha 

Tanzania na upande wa Burundi ya Kusini. Ninakuomba sana 

Mheshimiwa Makame Mbarawa uweze kutoa kipaumbele 

kwa barabara hii ili iweze kujengwa.  

 

Mheshimiwa Naibu Spika, lakini kama nilivyosema Jimbo 

la Ngara ni Jimbo la kimkakati, liko mpakani na nimeona 

kwenye mpango wa Serikali kuna mpango wa kujenga 

kipande cha SGR kutoka Isaka kwenda mpaka Lusumu ili 

bidhaa na makontena ya wafanyabiashara kutoka mataifa 

niliyoyataja yatakapokuwa yanafika pale Isaka basi kipande 

hicho cha reli ya SGR kiweze kutumika kupeleka bidhaa hizi 

mpaka Kigali – Rwanda. (Makofi) 

 

Mheshimiwa Naibu Spika, nikuombe Mheshimiwa Waziri 

uweke kipaumbele kwenye kipande hiki cha barabara kwa 

sababu tunapokijenga kuelekea Rwanda tutawezesha 

mataifa ya Sudani ya Kusini pamoja na DRC Kongo kuweza 

kuagiza migizo yetu kutoka bandari ya Dar es Salaam kupitia 

SGR. Nikuombe sana Mheshimiwa Waziri utoe kipaumbele 

kwenye eneo hili. 

 

NAIBU SPIKA: Ahsante Mheshimiwa Ndaisaba. 

MHE. NDAISABA G. RUHORO: Mheshimiwa Naibu Spika, 

nimalizie. Ninakushukuru sana. ninaunga mkono hoja. 

Ahsante sana. (Makofi) 

 

NAIBU SPIKA: Ahsante.  Mheshimiwa Salim Alaudin 

Hasham, Mheshimiwa Mtenga na Mheshimiwa Innocent 

Kalogeris wajiandae.  

 

Mheshimiwa Salim hayupo, Mheshimiwa Mtenga, 

jiandae Mheshimiwa Kalogeris. 

 

MHE. HASSAN S. MTENGA: Mheshimiwa Naibu Spika, 

kwanza nikushukuru kwa kunipa nafasi hii ya kuchangia 

Wizara hii ya Ujenzi.  Niungane na wenzangu kumshukuru 

Mheshimiwa Rais kwa kazi kubwa ambayo anaifanya, 

nimshukuru Mheshimiwa Waziri, Naibu Waziri na watendaji 

wote wa Wizara hii.  (Makofi) 

 

Mheshimiwa Naibu Spika, kule kwangu Mtwara tuna 

barabara moja ya kutoka Mtwara - Mingoyo mpaka Masasi.  

Barabara hii ni barabara ambayo inaunganisha kiuchumi 

hasa ukizingatia sasa makaa yote ya mawe kutoka Liganga 

na Mchuchuma yanapita katika barabara ile, lakini barabara 

ile ni chakavu sasa.  Kwa mpango uliopo tulikuwa 

tunaelezwa, kwamba barabara ile iko mbioni kupatikana 

fedha, nimwombe Mheshimiwa Waziri afanye kila njia na 

namna fedha ipatikane kwa haraka, tuanze ujenzi kwa 

sababu barabara hiyo ni barabara muhimu sana.  (Makofi) 

 

Mheshimiwa Naibu Spika, niishukuru pia Serikali kwa 

kutujengea Bandari ya Mtwara ambayo imepanuliwa kwa 

kiasi kikubwa.  Nataka niishauri Serikali tunapozungumza 

maendeleo yoyote ndani ya nchi, hatuwezi kuiacha bandari, 

lakini Bandari ya Mtwara mpaka sasa hivi hakuna njia 

mbadala ya kuweza kuitumia wakati Serikali imewekeza pale 

zaidi ya bilioni 157. Sasa ombi langu na ushauri kwa Serikali, 

tunazo nchi jirani ambazo zinaweza zikaitumia kwa ufasaha 

sana Bandari ya Mtwara, wenye mamlaka niwaombe 

tufanye mazungumzo ya haraka sana kuinusuru bandari ile ili 

iweze kufanya kazi. 

 

Mheshimiwa Naibu Spika, Bandari yetu ya Dar es salaam 

kwa sasa ukiangalia kwa kweli imezidiwa kwa kila namna.  

Bandari ile kina kona unavyotaka kuingia imeelemewa na 

vitu vingi hasa mizigo na vitu vingine. Tuielekeze sasa Bandari 

ya Mtwara, twende tupanue wigo, watu wa Malawi, Zambia 

waitumie Bandari ya Mtwara.  Ukizungumza kutoka Zambia 

kuja Dar es Salaam lakini ukizungumza kutoka Zambia kuja 

Mtwara, Mtwara ni karibu zaidi kuliko Dar es Salaam. (Makofi) 

 

Mheshimiwa Naibu Spika, isitoshe katika mikoa yote 

ambayo sasa hivi ina maendeleo tukizungumza Arusha, kuna 

mpaka wa Namanga, lakini tukizungumza Mbeya kuna 

mpaka kule Mbeya.  Kwanza niishukuru Serikali kwa 

kutujengea lile Daraja la Mtambaswala, lakini daraja lile 

unaweza ukakaa zaidi ya miezi miwili huwezi kukuta gari 

inapita pale, kwa nini?  

 

MHE. YAHYA A. MHATA: Mheshimiwa Naibu Spika, 

taarifa. 

 

NAIBU SPIKA: Taarifa. 

 

MHE. YAHYA A. MHATA: Mheshimiwa Naibu Spika, 

naomba nimweleze mtoa hoja kwamba Daraja la 

Mtambaswala sasa hivi ndio njia kuu ya kwenda Msumbiji na 

linapokea magari mengi ya IT yanayopita pale.  Kwa hiyo sio 

kweli kwamba unaweza kukaa siku nzima bila gari, hizo 

habari sio sahihi. (Makofi) 

 

NAIBU SPIKA: Mheshimiwa Mtenga, taarifa hiyo. 

 

MHE. HASSAN S. MTENGA: Mheshimiwa Naibu Spika, 

taarifa hiyo siipokei na mtoa taarifa nadhani hapatikani 

kwenye jimbo lake ndio kisa anayazungumza hayo. [Maneno 

Haya Siyo Sehemu ya Taarifa Rasmi za Bunge] 

 

NAIBU SPIKA: Mheshimiwa Mtenga, kanuni zetu 

haziruhusu kumsema Mbunge mwenzio, futa neno hilo. 

 

MHE. HASSAN S. MTENGA: Mheshimiwa Naibu Spika, 

nafuta kauli. 

 

NAIBU SPIKA: Ahsante. 

 

MHE. HASSAN S. MTENGA:  Mheshimiwa Naibu Spika, 

tunazungumzia Daraja la Mtambaswala na ninapozungumzia 

kujenga Daraja la Mto Ruvuma, ukitoka Mtwara Mjini kwenye 

Kiwanda cha Dangote mpaka Mahurunga takribani pana 

kilomita 70.  Ukitoka Mahurunga ukivuka kwenda Msingwe 

Daplaya pana kilomita zaidi ya 70, tuzungumzie kiuhalisia. 

 

MHE. JOSEPH K. MHAGAMA: Mheshimiwa Naibu Spika, 

taarifa  

 

NAIBU SPIKA: Taarifa. 

 

MHE. JOSEPH K. MHAGAMA: Mheshimiwa Naibu Spika, 

naomba nimpe taarifa Mheshimiwa Mtenga kwamba Daraja 

la Mtambaswala analolizungumza tayari limeshajengwa, lipo, 

yeye ajielekeze kwenye kuomba Daraja la Mto Ruvuma bila 

kubeza Daraja la Mtambaswala. 

 

NAIBU SPIKA: Mheshimiwa Mtenga taarifa. 

 

MHE. HASSAN S. MTENGA: Mheshimiwa Naibu Spika, 

taarifa, siipokei. 

 

NAIBU SPIKA: Endelea na mchango wako. 

MHE. HASSAN S. MTENGA: Mheshimiwa Naibu Spika, 

ukizungumza kilomita 140, ninachotaka kukisema tuna Mradi 

wa NLG unakuja Lindi.  Mradi huu utafungua fursa kwenye 

nchi Jirani, hoja yangu ya msingi ni kwamba miradi hii 

ambayo inakuja na fursa ambazo zipo na malighafi ambazo 

tutakuwa tunazitengeneza katika mpaka wa Mtwara la Lindi, 

ziweze kufikika kwa wakati, lakini gharama iwe ndogo.  

(Makofi) 

 

Mheshimiwa Naibu Spika, nazungumza leo Dangote 

wanauza sementi, sementi ya Dangote ikipita Mtambaswala 

mpaka kwenda Mozambique haiwezi kuuzika, lakini kama 

tungekuwa tuna daraja ambalo liko shortcut, sementi ile ya 

Dangote ingepata soko kubwa sana na Tanzania tungepata 

kodi ya kutosha kupitia Kiwanda cha Dangote. 

 

Mheshimiwa Naibu Spika, tuna suala la reli.  

Tunapozungumzia bandari ni mbadala lazime tuwe na reli 

lakini reli hii ya Mbambabay - Mtwara imezungumzwa kwa 

muda mrefu sana.  Niiombe Serikali mazingira yote 

tunayotaka kuyafanya kwenye shughuli zozote za 

kimaendeleo, hatuwezi kuikwepa reli ya Mtwara, kwa hiyo 

niiombe sana Serikali, reli hii na nadhani ipo kwenye mpango, 

lakini nimwombe Mheshimiwa Waziri reli hii ipatikane kwa 

wakati. 

 

Mheshimiwa Naibu Spika, tuna utanuzi wa airport pale 

nayo niishukuru Serikali wametujengea uwanja wa kisasa na 

naamini sasa tutakuwa International Airport Mtwara, lakini rai 

yangu ni moja uwanja ule unakaribia kwisha, lakini katika 

package ya uwanja ule bado kuna mapori ambayo 

yamezunguka ule uwanja, hatujaona mazingira yeyote 

yanayopelekea kuwa na uzio unaoendana na ujenzi wa 

Airport ya kisasa.  Naiomba Serikali na Waziri kwamba sasa 

tujielekeze… 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante Mheshimiwa Mtenga kengele ya 

pili.  

 

MHE. HASSAN S. MTENGA: Mheshimiwa Spika, ahsante na 

naunga mkono hoja.  (Makofi) 

 

NAIBU SPIKA: Mheshimiwa Kalogeris, jiandae 

Mheshimiwa Maimuna Ahmad Pathan. 

 

MHE. INNOCENT E. KALOGERIS: Mheshimiwa Naibu Spika, 

ahsante sana kwa kunipa nafasi ya kuchangia hoja ambayo 

iko mbele yetu.  Nichukue nafasi hii kumpongeza Mheshimiwa 

Rais kwa kazi kubwa anayoifanya na kuona umuhimu 

mkubwa wa kutumbukiza fedha katika Wizara hii kuweza 

kuboresha miundombinu katika nchi ili kuendeleza uchumi 

wa nchi. 

 

Mheshimiwa Naibu Spika, nitumie nafasi hii kumpongeza 

Mheshimiwa Waziri,  Manaibu wote wawili na watendaji wa 

taasisi ambazo ziko chini ya Wizara hii, lakini kubwa zaidi 

naomba nitumie nafasi hii kumpongeza Meneja wa 

TANROAD, Mkoa wa Morogoro kwa kazi kubwa ambayo 

anaifanya katika kuboresha miundombinu katika nchi hii. 

 

Mheshimiwa Naibu Spika, nitumie nafasi hii vilevile 

kumpongeza Mheshimiwa Rais na Wizara kwa kutenga fedha 

ili kujenga kiwango kwa kiwango cha lami kilomita 78 

barabara ya Bigwa Kisaki, lakini vilevile kutenga fedha 

kujenga kwa kiwango cha lami kilomita 11.6 barabara ya 

Ubena Zamozi – Ngerengere – Mvua – Kisaki - Matemele 

barabara ambazo zote hizi zinakwenda katika Bwawa la 

Mwalimu Nyerere pia inakwenda katika hifadhi kubwa 

namba moja katika Tanzania ya Julius Kambarage Nyerere. 

Mheshimiwa Naibu Spika, mwaka jana tulipata fedha ya 

kujenga kwa kiwango cha lami barabara ya Bigwa Kisaki 

kilomita 15, ilitangazwa, lakini kutokana na umuhimu wa 

barabara hii na usikivu wa Mheshimiwa Samia Saluhu Hassan, 

Rais wa Jamhuri ya Muungano wa Tanzania waliweza kuifuta 

tenda hiyo na sasa tunatakiwa itangazwe kilomita zote 78. 

 

Mheshimiwa Naibu Spika, ombi langu kwa Mheshimiwa 

Waziri, wananchi wa Wilaya ya Morogoro ambayo inachukua 

majimbo matatu Jimbo la Morogoro Mjini, Morogoro Kusini 

Mashariki la mdogo wangu Babu Tale na Jimbo la kwangu la 

Morogoro Kusini wana umuhimu mkubwa sana wa barabara 

hii.  Hata hivyo, huko barabara inakokwenda Serikali 

inakwenda kuongeza mapato kupitia utalii wa Hifadhi ya 

Mwalimu Nyerere, lakini naamini kabisa Bwala la Mwalimu 

Nyerere lilikikamilika linaweza kuwa nacho ni kichocheo 

kingine cha utalii kwa sababu ni bwawa kubwa katika Afrika.  

Nimwombe sana Mheshimiwa Waziri mwaka jana 

tumevumilia, mwaka huu ni imani yangu kabisa atakapokuja 

kufunga hoja yako atatuambia ni lini barabara hii 

itatangazwa ili apatikane Mkandarasi na tuweze kujenga 

kwa kiwango cha lami.  (Makofi) 

 

Mheshimiwa Naibu Spika, baada ya kutoa pongezi hizo, 

nipende kusema neno moja TANROADS wanafanya kazi 

kubwa.  TANROADS wako kwenye barabara, TANROADS 

wako kwenye madaraja, TANROADS wako kwenye viwanja 

vya ndege na TANROADS wako mpaka kwenye ujenzi wa 

Bwawa la Mwalimu Nyerere, nini matokeo yake?  Kuna 

changamoto ambazo zipo kwenye ujenzi wa barabara.  

Niombe kuishauri Serikali, kuna fedha ambazo zinatengwa 

kwa ajili ya matengenezo ya barabara, ni asilimia 42 tu, nini 

maana yake? 

 

Mheshimiwa Naibu Spika, maana yake ni kwamba, 

tunatengeneza barabara kama hatutoweza  kuzifanyia 

matengezo  ya mara kwa mara, maana yake hata zile 

barabara tunazotengeneza zitakufa na kama zitakufa 

maana yake zitaendelea kugharimu fedha nyingi kwenye 

Serikali na matokeo tutakuwa hatuwezi kusonga mbele.  Kwa 

hiyo ombi langu kwa Serikali katika hili suala la fedha za 

matengenezo ya barabara, tuangalie uwezekano wa 

kupandisha kutoka asilimia 42 angalau tufike asilimia 70 ili 

barabara ziweze kutengenezwa vizuri na zipitike mwaka 

mzima. (Makofi) 

 

Mheshimiwa Naibu Spika, vilevile mimi ni mkandarasi, 

kuna changamoto katika watumishi, watumishi wengi wa 

TANROADS wamegawiwa kama kuna kusema kuna usimamizi 

wa mabwawa, viwanja vya ndege, wa madaraja na 

watumishi wa TANROADS ni wachache, matokeo yake, 

unafika mahali kwamba Mhandisi mmoja anasimamia miradi 

zaidi ya 10 mpaka 15, techinician mmoja anasimamia miradi 

zaidi ya 10 mpaka 15, nini kinachoweza kujitokeza?  Kama 

wakandarasi wakiwa sio makini, wanaweza kufanya kazi 

zikawa sio nzuri na matokeo yake fedha tunazopeleka 

zitapotea bure.  Kwa hiyo niiombe Serikali, itengeneze 

utaratibu wakutoa kibali cha ajira kwa TANROADS ili 

wapatikane wataalam wa kuweza kusimamia hii miradi 

ambayo ina fedha nyingi. 

 

Mheshimiwa Naibu Spika, kingine vilevile magari ni 

chakavu na vifaa vya kupimia ubora wa kazi za barabara ni 

vibovu.  Naiomba Serikali nayo iangalie jambo hili ili value of 

money ambayo tunaipeleka iwe katika utaratibu 

unaokubalika.  

 

Mheshimiwa Naibu Spika, pia napenda kuishauri Serikali, 

katika upande wa mizani mimi napata uwoga na mashaka, 

barabara zetu tunatumia fedha nyingi kuzitengeneza, lakini 

watumishi wa kwenye mizani ni watumishi ambao wako 

katika utaratibu wa mikataba. Huyu mtu ambaye unampa 

kazi kubwa ya kusimamia barabara unampa kazi kwa ajira ya 

mikataba, anaweza kushawishika na rushwa na ndio hayo 

tunayaona barabara zetu zinazidi kuharibika kadri 

tunavyotengeneza.  Namwomba Mheshimiwa Waziri 

aangalie utaratibu mpya wa kuajiri watumishi kwenye 

Kitengo cha Mizani wapate ajira ya kudumu wakiwa na 

uhakika kwamba sasa hiyo kazi wamekabidhiwa na naamimi 

kwamba wataisimamia katika utaratibu unaostahili. 

 

Mheshimiwa Naibu Spika, kingine niombe vilevile kupata 

hawa watumishi wengine wa TANROADS utakuta wanaajiriwa 

kwa mikataba miaka mitatu, minne, wakati zinapokuja 

kutangazwa nafasi za ajira na wao wanaambiwa waende 

wakaombe.  Wanapofika kule wanakosa, hii inawavunja 

moyo, lakini kubwa zaidi tunaajiri wengine wapya ambao 

wanakuja kuanza kujifunza kazi.  Ningeomba Wizara wakati 

wa kuajiri watumishi, tuwachukue watumishi angalau 

wamekaa TANROADS kwa miaka mitatu au minne 

wakaajiriwa moja kwa moja, waende wakafanye kazi 

wanaoijua.  Naamini kabisa tukienda hivyo tutafanya kazi 

mambo mazuri. 

 

Mheshimiwa Naibu Spika, niingie upande mwingine wa 

TRC.  Nitoe pongezi kwa Mheshimiwa Rais kwa kazi kubwa 

ambayo ameifanya katika uwekezaji wa reli, tunaona reli ya 

SGR loti zote sita ziko motomoto.  Tumeona ukarabati 

mkubwa ambao unafanyika katika reli ya kati. Ombi langu 

kwa Serikali, kwanza nitumie fursa hii kumpongeza Mtendaji 

Mkuu wa TRC, pamoja na menejimenti yake, tumeshuhudia 

hapa Wabunge wanalalamika kupanda kwa miradi kupitia 

riba katika miradi ambayo imefungwa na TRC katika SGR 

hakuna kupanda kwa mradi. 

 

Mheshimiwa Naibu Spika, nini maana yake, ni ubunifu 

mkubwa ambao amefanya mtendaji huyu na timu yake.  

Sasa ombi langu katika hili Mheshimiwa Waziri, hii ni fedha 

yetu tumetoa, lakini naamini hata kwenye barabara fedha 

zetu tunatoa, sasa tufike mahali tuje katika utaratibu 

waliotumia TRC katika kufunga mikataba.  Tufuate utaratibu 

huu pia katika kufunga mikataba ya barabara zetu, isije 

ikajipandisha zaidi, ikawa tunalipa riba ambazo hazina 

sababu na tunashindwa kusonga mbele kutengeneza 

barabara kwa kiwango kikubwa. 

 

Mheshimiwa Naibu Spika, vilevile kuna changamoto TRC 

pamoja na uwekezaji mkubwa, ombi langu kwa Serikali, 

nilikuwa mfanyakazi wa Railway.  Kipindi cha nyuma kulikuwa 

na mabwawa matatu pale la Igandu, Kidete pamoja na 

Kimangia.   Mabwawa yale yalikuwa yanapunguza kasi ya 

maji na kwenda kufanya uharibifu wa reli katika kipande cha 

Kilosa na Kideti, ombi langu mabwawa yale yalikuwa chini ya 

Railway sasa hivi yako chini ya Wizara ya Kilimo na 

Umwagiliaji, niombe Wizara ya Uchukuzi, Wizara ya Kilimo na 

Umwagiliaji yaangalie utaratibu gani… 

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante kwa mchango mzuri, kengele ya 

pili 

 

MHE. INNOCENT E. KALOGERIS: Mheshimiwa Naibu Spika, 

naomba kuunga hoja.  (Makofi) 

 

NAIBU SPIKA: Mheshimiwa Maimuna, Mheshimiwa 

Vincent Mbogo na Mheshimiwa Seif Saidi Gulamali, 

wajiandae. 

 

MHE. MAIMUNA A. PATHAN: Mheshimiwa Naibu Spika, 

ahsante kwa kunipa nafasi hii.  Kwanza namshukuru Mungu 

kwa kunipa uhai na kuweza kuwa na afya njema kuweza 

kuhudhuria Bunge lako Tukufu.  Pia nashukuwa nafasi hii 

kumpongeza Rais wetu Mama Samia Suluhu Hassan pamoja 

na Mawaziri wa Wizara ya Ujenzi na Manaibu na watendaji 

wote kwa kazi nzuri wanayoifanya, hakika wanajitahidi na 

kazi wanazichapa.  (Makofi) 

Mheshimiwa Naibu Spika, suala la Wizara ya Ujenzi 

jambo la kwanza linazungumzia mambo ya viwanja vya 

ndege.  Kwa Mkoa wangu wa Lindi kuna viwanja viwili vya 

ndege kiwanja cha Lindi Mjini na Kiwanja cha Nachingwea.   

Viwanja hivi ni muhimu sana kwa kuwa Mkoa wa Lindi uko 

mpakani mwa Tanzania.  Mikoa hii ya pembezoni ni muhimu 

sana barabara na viwanja vya ndege viwe vizuri kwa ajili ya 

usalama wa nchi yetu.  (Makofi) 

 

Mheshimiwa Naibu Spika, tunaomba Kiwanja cha 

Ndege cha Lindi kiwekewa lami na Kiwanja cha Ndege cha 

Nachingwea kifanyiwe matengenezo kwa haraka.  Pia kuna 

wananchi wengi wa Nachingwea walitoa viwanja vyao na 

maeneo yao Mei, 2018, wananchi hao walikuwa 107, kupisha 

mwendelezo wa viwanja vya ndege. 

 

Mheshimiwa Naibu Spika, inasikitisha sana kwamba 

imepita miaka minne na huu unaingia mwaka wa tano 

wananchi wale hawajapewa haki yao, wananchi wale 

walikuwa wanalima pale, wanafanya mambo yao mengi ya 

maendeleo yao na haki zao za msingi zipo kwenye maeneo 

yale.  Serikali wanaposhikilia maeneo yale mpaka leo miaka 

mitano haijawa-compensate wale wananchi kwa kweli 

hatuwatendei haki.  Naiomba Serikali, najua Waziri wa Ujenzi 

na Naibu Waziri ni wachapa kazi, naomba walichukue hili 

wawalipe wananchi wale kwa maeneo yao waliyoyatoa kwa 

ajili ya kupisha viwanja vya ndege. 

 

Mheshimiwa Naibu Spika, naomba nizungumzie masuala 

ya barabara.  Ninapoongelea suala la barabara Mkoa wa 

Lindi naanza nachanganyikiwa sana.  Mikoa mingi ya 

pembezoni tulisahaulika sana zaidi Mikoa ya Kusini, hilo 

nitaliongea wazi kama walivyokuwa wamechangia 

Wabunge wengine wa Mkoa wa Mtwara na wengine, Mkoa 

wa Lindi tulisahaulika katika barabara nyingi. 

Mheshimiwa Naibu Spika, kwanza nitoe shukrani kwa 

Wizara ya Ujenzi, kuna baadhi ya barabara tumeziona 

zimewekwa kwenye na bajeti, lakini kuna barabara zingine 

hatujaziona.  Kuna barabara ya Njia Nne - Tingi kwenda 

Kipatimu, hii barabara ni kilomita 50.  Hii barabara ni ya 

muhimu sana, inapita kwenye Milima ya Matumbi kwenye 

Pori la Akiba la Selous na ni ya kimkakati na barabara ile iko 

kwenye milima, barabara ni mbaya sana, kwa uchumi wa 

nchi yetu hii barabara ni muhimu kwa ajili ya utalii.  

Tunaomba barabara hii itengenezwa, imetegenezwa kilomita 

1.4, sawa tunaishukuru Serikali, lakini bado kilomita 48.6.  

Tunaomba Wizara iiweke kwenye bajeti ili itengenezwe 

barabara hiyo. (Makofi) 

 

Mheshimiwa Naibu Spika, kwanza nitoe shukrani kwa 

Wizara ya Ujenzi, kuna baadhi ya barabara tumeziona 

zimewekwa kwenye na bajeti lakini kuna barabara zingine 

hatujaziona. Barabara ya njia Nne Tingi kwenda Kipatimo hii 

barabara ni Km 50, barabara ni ya muhimu sana inapita 

kwenye milima ya Matumbi kwenye pori la akiba la Selous hii 

barabara ni ya kimkakati na iko kwenye milima ni mbaya 

sana, kwa uchumi wa nchi yetu hii barabara ni muhimu kwa 

ajili ya utalii tunaomba hii barabara itengenezwa, 

imetegenezwa kilomita 1.4 sawa tunaishukuru Serikali lakini 

bado kilomita 48.6 tunaomba muiweke kwenye bajeti 

itengenezwe barabara hiyo. (Makofi) 

 

Mheshimiwa Naibu Spika, pia ni muhimu sana kwa 

kumbukumbu na Vita ya Maji Maji tunaomba muikumbuke. 

Pia kuna barabara nyingine ya Nachingwea - Nanganga 

kilomita 40, barabara hii ni muhimu lakini nimesikitika sana 

kwenye bajeti hii sijaona kutengewa fedha. (Makofi) 

 

Mheshimiwa Naibu Spika, nashukuru barabara ya 

Nanganga kwenda Ruangwa - Nachingwea, Nachingwea - 

Masasi tayari imewekewa bajeti, kwa kweli niwashukuru sana 

Wizara ya Ujenzi. Barabara ya Nanganga - Nachingwea ni 

muhimu sana naomba muifikirie. Pia kuna barabara ya 

Nachingwea kwenda Liwale nikianza kuongelea hii barabara 

nachanganyikiwa, barabara hii ni kilomita 130 ni barabara 

mbovu sana. (Makofi) 

 

Mheshimiwa Naibu Spika, hii barabara hata ikinyesha 

mvua ya dakika tano tu ile barabara uwezi kupita, barabara 

ile ni mbaya, barabara ile inakatisha tamaa, tunaomba 

mtukumbuke barabara ya Nachingwea - Liwale 

itengenezwe, barabara ile ni ya mkakati, kule Liwale kuna 

Kilimo kinaendelea, kuna Mbuga tunapita pale katikati, 

jamani tunaomba barabara hii ifikiriwe, barabara hii tunapiga 

kelele kila siku. (Makofi) 

 

Mheshimiwa Naibu Spika, kuna Mheshimiwa Mbunge wa 

Jimbo la Nachingwea alishaiombea barabara hiyo sana siyo 

mara moja, Mheshimiwa Chinguile, Mheshimiwa Kuchauka 

amesema mara chungu nzima kuhusu hiyo barabara, jamani 

tunaomba barabara ile tutengenezewe, barabara ile ni 

muhimu na ni ya mkakati sana. Barabara hiyo wananchi wa 

kule kwanza hawaijuwi lami, tangia wamezaliwa na wengine 

mpaka wanakufa. (Makofi) 

 

Mheshimiwa Naibu Spika, kuna barabara zingine 

zilishatengenezwa lakini baadaye zimekuja kufanyiwa 

matengenezo mara ya pili, yaani zina lami lakini 

wanakwangua wanaweka lami ya pili, jamani Tanzania hii 

moja tufikiriane, jamani na sisi tuomba lami na sisi tunasikitika 

wananchi wetu kule hatujui lami, kama mnakwangua 

barabara zingine manarudia kuweka lami ya pili, kwa nini sisi 

hata ile barabara ya kwanza hamtuwekei lami jamani? 

(Makofi) 

 

Mheshimiwa Naibu Spika, naomba kwa ajili ya wananchi 

wa Mkoa wa Lindi, naomba mtufikirie sisi tulioko pembezoni, 

kwanza kuna Kambi za Jeshi kubwa za muhimu sana kwa ajili 

ya usalama zile kambi kubwa za Nachingwea Lindi 

kunatakiwa kuwe na barabara nzuri kwa kweli na viwanja 

vya ndege vizuri, suala lolote linaweza likatokea, kule ni 

mpakani bila kuwa na barabara nzuri ni changamoto jamani, 

kuna akina Mama wanafia njiani, watoto wanafia njiani kwa 

ajili ya barabara. (Makofi) 

 

Mheshimiwa Naibu Spika, mimi siyo mruka sarakasi wala 

mimi sifanya kitu, lakini najua Mama yetu Mama Samia Suluhu 

Hassan ni msikivu naomba watufikirie watu wa Mikoa ya Kusini 

zaidi pembezoni huku Mikoa ya Lindi na Mtwara, barabara 

zetu hazipitiki jamani tunaomba. (Makofi) 

 

Mheshimiwa Naibu Spika, Nachingwea kuna Kambi ya 

Jeshi na ile Kambi ya Jeshi imetunza Viongozi wengi wa 

Afrika. 

 

NAIBU SPIKA: Ahsante kengele ya pili hiyo. 

 

MHE. MAIMUNA A. PATHAN: Mheshimiwa Naibu Spika, 

naunga mkono hoja lakini naomba mtufikirie barabara watu 

wa Mkoa wa Lindi. (Makofi) 

 

NAIBU SPIKA: Ahsante. Mheshimiwa Vincent Mbogo, 

Ngulamali namuona hayupo nafasi yake itachukuliwa na 

Mheshimiwa Bilakwate, jiandae Mheshimiwa Profesa Sospeter 

Muhongo. 

 

Mheshimiwa Mbogo naye hayupo? Mheshimiwa 

Bilakwate, jiandae Prof. Muhongo. 

 

MHE. INNOCENT S. BILAKWATE: Mheshimiwa Naibu Spika, 

ahsante kwa kunipa nafasi ya kuchangia. Awali ya yote 

ninamshukuru Mwenyezi Mungu ambaye amenipa nguvu na 

afya kuendelea kuwatumikia wananchi wangu wa Jimbo la 

Kyerwa, pia nichukue nafasi hii kumpongeza sana 

Mheshimiwa Waziri na Serikali ya Chama cha Mapinduzi kwa 

kazi nzuri zinazoendelea kufanyika chini ya Mama yetu 

Mheshimiwa Mama Samia Suluhu kwa upande wa 

miundombinu pamoja na ujenzi wa barabara. (Makofi) 

 

Mheshimiwa Naibu Spika, nizungumzie kwanza 

barabara. Barabara ni uchumi, barabara ni maendeleo, 

barabara ni mawasiliano, jambo ambalo mimi ninaishauri 

Serikali, ni kweli wamekuwa wakijijitahidi kujenga barabara 

lakini mimi ninao ushauri, tunapojenga barabara hebu 

tuangalie vipaumbele vya Serikali hasa kwa upande wa 

mambo ya uchumi.  

 

Mheshimiwa Naibu Spika, kwa mfano unajenga 

barabara, nimekuwa nikizungumzia sana barabara za 

Kyerwa, sizungumzii ili zijengwe tu zile barabara kwa mfano 

barabara ya Mgakolongo kwenda mpaka Mlongo ni 

barabara inayounganisha nchi ya Uganda pia ni barabara 

ambayo ni muhimu sana, hasa vivutio ambavyo viko Kyerwa 

tunayo Ibanda na Rumanyika hifadhi za Ibanda na 

Rumanyika ambayo ni muhimu sana. Waganda wamekuja 

wakija kule kwetu pamoja na watu wa Rwanda kuja 

kupumzika kipindi cha sikukuu. Kwa hiyo niombe sana Serikali 

inapojenga barabara hebu tuangalie, hizi barabara 

umuhimu wake ni upi. (Makofi) 

 

Mheshimiwa Naibu Spika, lakini jambo jingine pamoja na 

kusemea hizi barabara zetu kwa nchi nzima ya Tanzania 

tunalo zao la kiuchumi zao la kimakakati zao la kahawa, 

hakuna Wilaya ambayo inalima kahawa nyingi kama Wilaya 

ya Kyerwa.  Kwa hiyo, wananchi wamekuwa wakipata adha 

sana pamoja na wafanyabiashara kusafirisha yale mazao, 

kwa sababu barabara zetu unakuta mara nyingi 

hazijatengenezwa haziko vizuri. Kwa hiyo niombe sana hili 

ninalirudia na nimekuwa nikilisemea sana, siwezi kuruka 

sarakasi lakini mimi ni Mtumishi wa Mungu nisije 

nikakunyanganya hicho kiti niombe sana, barabara hii 

umeiweka kwenye bajeti na mmeshatangaza barabara ya 

Mrushaka kilometa 50, kutoka makao makuu ya Wilaya 

kwenda mpaka Karagwe. Niombe sana Waziri, tender 

imeshatangazwa na imeshafunguliwa, sasa huu mchakato 

wa kuanza barabara naomba ukamilike haraka 

sana.(Makofi) 

 

Mheshimiwa Naibu Spika, pia barabara ya Mgakorongo 

kwenda mpaka Murongo, barabara hii ni muhimu sana kama 

nilivyoieleza niombe sana umetuahidi mnajenga kilomita 50 

tukoka Murongo kuja mpaka Kigarama sasa ninaomba 

mchakato huu ukamilike haraka ili barabara zetu hizi ziweze 

kupitika na ziweze kuongeza uchumi wa Taifa letu. (Makofi) 

 

Mheshimiwa Naibu Spika, jambo jingine ni suala la 

bandari. Bandari ni muhimu sana, hasa ukiangalia bandari 

yetu tunazungukwa na nchi nyingi sana ambazo ni muhimu 

Serikali imeanza kuboresha nasi kama Kamati tumekwenda 

tumejionea uboreshaji unaoendelea kwenye bandari zetu. 

Ninaomba sana Serikali iendelee kuongeza nguvu ili hizi 

bandari zetu ziweze kushindana na bandari nyingine, 

ninaamini bandari yetu itakapokuwa imeboreshwa nina 

uhakika majirani zetu watakimbilia kwetu kwa sababu ndiyo 

karibu. Kwa hiyo, niombe sana tuwezeshe Mtendaji wetu 

tumpe fedha za kutosha, yale mahitaji yake anayohitaji 

kuboresha bandari yetu aweze kuiboresha na bahati nzuri ni 

mbunifu mzuri. Tumuunge mkono, tumtie moyo ili asonge 

mbele. (Makofi) 

 

Mheshimiwa Naibu Spika, jambo lingine nisemehe 

upande wa meli. Nchi yetu imejaliwa tunayo Maziwa, tuna 

Mito, tuna Bahari, ninaamini tukizitumia vizuri tunaweza 

tukakuza uchumi wa Taifa letu. Tayari Serikali imeanza 

kujenga meli kubwa, tunayo MV. Mwanza Hapa Kazi Tu na 

nyingine, niombe sana Serikali iendelee kuweka nguvu kubwa 

tutumie haya Maziwa yetu, tutumie bahari tulizonazo ili 

kuongeza uchumi lakini pia kurahisha usafiri wa majini. MV. 

Mwanza pale Hapa Kazi Tu tuliitembelea ni nzuri na kazi 

inaenda vizuri sasa ninaomba Mheshimiwa Waziri, pale 

mmemuweka kijana ambaye anafanyakazi vizuri, 

muongezeeni nguvu, mpeni pesa aendelee kusimamia. Pia 

niombe Mheshimiwa Waziri niombe sana hawa watu ambao 

mmewaweka na mmewapa kazi kubwa sana wanafanyakazi 

nzuri wasiendelee kukaimu, mtu anapokuwa anakaimu 

anakuwa hajiamini. Kwa hiyo niombe sana Serikali iweke 

pesa kutosha. (Makofi) 

 

Mheshimiwa Naibu Spika, jambo lingine ambao 

nilisemee ni kuipongeza sana Serikali na nimpongeze sana 

Mheshimiwa Rais kwa jinsi ambavyo anaendelea kuendeleza 

kazi ambazo alianza mtangulizi wake na yeye akiwa Makamu 

wa Rais tunaona anaendelea kuweka nguvu kubwa kwa 

upande wa SGR, SGR ni muhimu sana. Kwa hiyo, ninaomba 

sana Mheshimiwa Waziri endeleeni kuongeza nguvu hizi 

kelele panapokuwepo na ushindani lazima kelele zitokee. 

Kwa hiyo, ninaomba nisimamie haki, mtende haki lakini 

vipande vilivyobaki viweze kukamilishwa ili kurahisha 

usafirishaji katika nchi yetu.(Makofi) 

 

Mheshimiwa Naibu Spika, jambo lingine tukimaliza 

kujenga hizi reli zetu za SGR, ninyi wote ni mashahidi barabara 

zetu zimekuwa zikiharibika sana kwa sababu ya magari ya 

mizigo.  

 

NAIBU SPIKA: Ahsante kwa mchango mzuri kengele ya 

pili. 

 

MHE. INNOCENT S. BILAKWATE: Mheshimiwa Naibu Spika, 

kwa hiyo, ninaomba sana Serikali iweke nguvu mkamilishe, 

baada ya kusema hayo naunga mkono hoja. Ahsante sana. 

(Makofi) 

 

NAIBU SPIKA: Ahsante Mheshimiwa Profesa Muhongo, 

jiandae Mheshimiwa Dkt. Mhagama, jiandae Dunstan 

Kitandula, jiandae, Livingstone Lusinde. 

MHE. PROF. SOSPETER M. MUHONGO: Mheshimiwa Naibu 

Spika, nashukuru kwa kunipatia muda. Napenda kutoa 

ushauri kwa TANROADS, swali la kwanza la kujiuliza kwa 

TANROADS ni kwa nini miradi yote ya Mikoani imekwama? 

Mimi nadhani kimoja ni kwamba miradi ninavyoelewa 

TANROADS kuna miradi inasimamiwa na Mikoa na kuna 

miradi inasimamiwa na Makao Makuu. 

 

Mheshimiwa Naibu Spika, labda muda umefika wa 

TANROADS watafakari zaidi kwanini wasiwe TANROADS moja, 

miradi inasimamiwa toka Makao Makuu, mikataba inawekwa 

toka Makao Makuu na wengine wanafuatilia, huo ndiyo 

ushauri wangu wa kwanza.  

 

Mheshimiwa Naibu Spika, ushauri wa pili kwa TANROADS 

ni kweli kwamba Wabunge tunafurahia lakini barabara 

yangu yenye kilometa 92 kwa wastani inachukua mwaka 

mzima kutayarisha barabara kabla ya kuweka lami, kwa hiyo, 

itachukua miaka siyo chini ya Ishirini, hii barabara 

haitakamilika! 

 

Mheshimiwa Naibu Spika, bajeti nimepitia randama 

nzima wastani ni Shilingi Bilioni Moja na Bilioni Tatu, ni fedha 

zinaonekana ni nyingi lakini kiujenzi ni fedha kidogo sana. 

Sasa TANROADS inabidi vilevile wajiulize je, kuna ufanisi 

mkubwa wa kutoa fedha kidogokidogo barabara ichukue 

miaka Ishirini, Hamsini kujengwa au itakuwa Serikali inaingia 

hasara kwasababu kila ikijenga baada ya muda fulani inarudi 

tena kurekebisha. 

 

Mheshimiwa Naibu Spika, ushauri mwingine kwa 

TANROADS ni kwamba wajaribu kufuatilia ujenzi wa barabara 

umeenda unabadilika, nilikuwa na mtaalam mmoja 

amegundua njia nzuri sana ya kujenga barabara za kisasa 

kuachana na hizi tulizozizoea tunazoziona za TANROADS. Kwa 

hiyo, huo ndiyo ulikuwa ushauri wangu upande huo. 

Mheshimiwa Naibu Spika, sasa nikija barabara yangu 

ambayo kiuchumi ni muhimu kwelikweli inapita pembezoni 

mwa Ziwa Victoria, tunazo samaki, tunayo madini, tunayo 

pamba, alizeti, barabara hii kama nilivyokueleza huenda 

itachukua miaka 50 kukamilika. Kwa hiyo, nimejadili na Waziri 

kwa muda mrefu na mimi kawaida yangu huwa sipendi 

kuongea ambayo nimejadili na wataalam isipokuwa 

Mkandarasi lazima wamwangalie. 

 

Mheshimiwa Naibu Spika, nikija upande wa Wakandarasi 

ukweli ni kwamba tunawapenda wazawa lakini napenda 

kutoa pendekezo TANROADS, Wakandarasi wote 

wanaochelewesha miradi awe ni mzawa awe ni Mkandarasi 

wa kutoka nje, lazima muwe na mikakati mipya. Mkakati wa 

kwanza muweke kwamba kama mtu hakamilishi mradi kwa 

muda akichelewesha sidhani kwamba huyo anastahili 

kupewa mradi mwingine tena. Inavyoonekana ukisikiliza 

Waheshimiwa Wabunge wote hapa kilio chetu kinafanana, 

Wakandarasi hawamalizi kwa muda Wakandarasi hawalipwi 

kwa muda, sasa hii bodi inayo register ma-Engineer ni lazima 

ianze kuwa na orodha ya blacklist yaani Wakandarasi ambao 

hawawezi kazi. (Makofi) 

 

Mheshimiwa Naibu Spika, kingine ambacho naomba 

TANROADS wawekee maanani ni pale wanapompatia 

Mkandarasi ambaye tayari ana madeni, kama wa kwangu 

nilifuatilia kwelikweli ndiyo maana nikakaa kimya nikajua huyu 

hata miaka Mia Moja hatamaliza kwa sababu zile fedha 

zangu anazolipwa kujenga barabara yangu ya lami ndiyo 

anaenda kulipia madeni yake ambayo hayanihusu mimi 

kabisa, nadhani Waheshimiwa Wabunge hali ndiyo hiyo hiyo. 

Mkandarasi yupo Mkoa ‘X’ anapewa kazi mkoa Y, akipata 

fedha za Mkoa ‘Y’ anaenda kulipia deni la Mkoa ‘X’. Kwa 

hiyo, tutumie ile Sheria ya Mfilisi mtu akiwa amefilisika 

haaminiki na huwezi ukampatia kazi. Kwa hiyo, naomba 

TANROADS wasitoe kazi kwa makampuni ambayo mienendo 

yao kifedha ni mibovu na wengine wanakuwa wamefilisika, 

wanatupatia matatizo. (Makofi) 

 

Mheshimiwa Naibu Spika, kingine tena ambacho 

TANROADS wajiulize je, hizi penalties ambazo wanazipiga 

hawa Wakandarasi waliochelewesha mbona hawagutuki wa 

hawastuki hawafanyi chochote? Ina maanisha kwamba 

hawaogopi wala hawachukui kitu serious kutokana na hiyo 

penalties ambazo wanapigwa. 

 

Mheshimiwa Naibu Spika, nikija upande wa kivuko 

nadhani dakika zangu bado zipo. Ninacho Kisiwa kimoja 

kinaitwa Rukuba hiki kisiwa ni  mashuhuri, kina wavuvi wengi 

na watu karibu wa East Africa wapo kwenye hiki Kisiwa 

nimeomba kivuko kwa muda sasa nadhani leo Mheshimiwa 

Professor  atakiwekea maanani, kinaitwa Kisiwa cha Rukuba 

ninashukuru Serikali na ninamshukuru na Mheshimiwa Rais 

alishatoa Milioni 250 wameanza kujenga Kituo cha Afya, juzi 

nilikuwa tena Jimboni wamepewa tena Milioni 250 kwa hiyo 

zimefika 500 nadhani Serikali bado itaongeza fedha Zaidi, 

lakini Kisiwa kinahitaji kivuko na hiki kivuko naomba 

kiunganishe wilaya mbili ambazo ni Wilaya ya Rorya kwenye 

Kijiji cha Kibui halafu na Wilaya yangu lakini kitatoka Rorya 

kinapita kwenye hiki kisiwa halafu kinakuja hapa Musoma 

Mjini.  

 

Mheshimiwa Naibu Spika, hicho kivuko hakipo kwenye 

bajeti ya mwaka huu lakini nakiomba kwenye bajeti ya 

mwaka ujao. Kivuko kingine cha muhimu cha kufanyia 

marekebisho, kivuko ambacho kinaunganisha Wilaya ya 

Bunda na Wilaya yangu ya Musoma. Kule Bunda inatokea 

Mwibara Kijiji kinaitwa Iramba. Sasa kile kivuko kuja huku 

kwangu Kurugee ni cha siku nyingi walichukua kivuko 

chakavu kutoka Mwanza wakaona watusaidie, kweli 

walitusaidia lakini ni kibovu. Kwa hiyo, tunaomba kivuko kipya 

kile ni chakavu, tulikitumia kwa muda tukiwa na mategemeo 

kwamba kivuko kipya kinaletwa cha kutoka Iramba kuja 

Kurugee.(Makofi)  

 

NAIBU SPIKA: Ahsante Mheshimiwa Profesa kwa 

mchango wako. Sasa namwita Dkt. Joseph Mhagama. 

 

MHE. PROF. SOSPETER M. MUHONGO: …fedha tupitishe 

tupewe vivuko vipya. 

 

Mheshimiwa Naibu Spika, ahsante. (Makofi) 

 

NAIBU SPIKA: Jiandae Mheshimiwa Kitandula, 

Mheshimiwa Lusinde, na Mheshimiwa Ezra Chiwelesa. 

 

MHE. JOSEPH K. MHAGAMA: Mheshimiwa Naibu Spika, 

ahsante kwa kunipa fursa kuchangia kwenye Wizara hii 

muhimu kwa maendeleo ya Taifa. 

 

Mheshimiwa Naibu Spika, kwanza kabisa nitumie fursa hii 

kuipongeza kwa dhati kabisa Serikali ya Chama cha 

Mapinduzi chini ya Rais wa Awamu ya Sita, Mheshimiwa 

Mama Samia Suluhu Hassan kwa kufanya kazi kubwa sana ya 

miundombinu ya barabara, reli, bandari na viwanya vya 

ndege. Hatua tunayopiga inatutia moyo sana Watanzania. 

(Makofi) 

 

Mheshimiwa Naibu Spika, moja katika barabara muhimu 

sana kwa ajili ya maendeleo ya wananchi wa Madaba, 

Mkoa wa Njombe na Mkoa wa Ruvuma katika ujumla wake 

ni barabara ya Mkiu – Liganga - Madaba. Barabara hii 

inatumika na wananchi kwa malengo ya kiuchumi kutoka 

Wilaya ya Ludewa ndani ya Mkoa wa Njombe kwenda 

Songea kupitia Madaba Mjini.  

 

Mheshimiwa Naibu Spika, barabara hii kwa zaidi ya 

miaka mitano maelezo yamebaki yale yale kwamba 

tunafanya upembuzi yakinifu na wa kina. Kazi hii mpaka leo, 

nimesoma kwenye taarifa za Wizara kwamba upembuzi 

yakinifu na usanifu wa kina umekamilika, lakini barabara hii 

haijatengewa bajeti ya ujenzi wa viwango vya lami. 

Wananchi wa Mavanga ndani ya Halmashauri ya Wilaya ya 

Ludewa, wananchi wa Mahanje, wananchi wa Ifugwa, 

wananchi wa Madaba wametutuma tuwaulize Serikali ni lini 

kwa uhakika barabara hii itajengwa kwa kiwango cha lami? 

 

MHE. NEEMA W. MGAYA: Mheshimiwa Naibu Spika, 

taarifa. 

 

MHE. JOSEPH K. MHAGAMA: Mheshimiwa Waziri, wakati 

unaendelea kujipanga kutoa majibu haya kwa wananchi 

hawa niliowataja, kumbuka… 

 

NAIBU SPIKA: Taarifa. 

 

T A A R I F A 

 

MHE. NEEMA W. MGAYA: Mheshimiwa Naibu Spika, 

ahsante. Nilikuwa napenda kumpa taarifa mzungumzaji 

Mheshimiwa Joseph Mhagama kwamba barabara hii pia ina 

umuhimu zaidi; kila siku tunapiga kelele kuhusiana na suala 

Liganga na Mchuchuma na barabara hii imepita maeneo 

hayo. Kwa hiyo, Serikali ione umuhimu hasa wa kutengeneza 

barabara hii kutokana na uzito na unyeti wa mahitaji wa 

barabara hii.  

 

Mheshimiwa Naibu Spika, ahsante. (Makofi) 

 

NAIBU SPIKA: Mheshimiwa Mhagama, taarifa. 

 

MHE. JOSEPH K. MHAGAMA: Mheshimiwa Naibu Spika, 

ahsante sana. Namshukuru sana Mheshimiwa Neema Mgaya, 

Mbunge wa Viti Maalum, Mkoa wa Njombe kwa kuniongezea 

hoja kwenye jambo hili. 

Mheshimiwa Naibu Spika, ramani ya Tanzania 

imebadilika, jiografia ya nchi hii imebadilika. Wakati Mwalimu 

Nyerere anakwenda kuomba fedha Uingereza za kujenga 

barabara ya Makambako – Songea, Uingereza 

walimwambia, hatuwezi kujenga barabara from nowhere; by 

then Songea ilikuwa nowhere, lakini Baba wa Taifa alienda 

na picha akamwambia Songea, Mkoa wa Ruvuma, Madaba 

na maeneo mengine ndiko tunakozalisha chakula cha nchi 

hii. (Makofi) 

 

Mheshimiwa Naibu Spika, kwa hiyo, umuhimu wa 

barabara ile kwa wakati ule ilionekana ni muhimu wa 

chakula, leo ramani ya Mkoa wa Ruvuma imebadilika. Leo 

makaa ya mawe yanatokana Mkoa wa Ruvuma, leo 

Mheshimiwa Neema amesema Liganga na Mchuchuma 

kuna madini ya chuma kwa ajili ya maendeleo ya Taifa hili. 

(Makofi) 

 

Mheshimiwa Naibu Spika, naomba Mheshimiwa Waziri 

aelewe, tunaposema barabara ya Mkiu – Liganga – 

Madaba, tunaongeleza uchumi wa Taifa la Tanzania, 

tunaongelea maelfu ya Wana-Madaba na Wana-Ludewa 

watakaoajiriwa kama mama ntilie, akina mama 

watakaoajiriwa kama wafanyabiashara wadogo wadogo 

katika sekta nyingine.  (Makofi)  

 

Mheshimiwa Naibu Spika, Watanzania wanaoishi 

Liganga, wanaoishi Mavanga, wanaoishi Mahanje, wanaoishi 

Madaba Mjini, hawa wote waliopo pembezoni mwa 

barabara hizi, wamewekewa ‘X’, wanashindwa kuziendeleza 

nyumba zao kwa sababu wanaamini kesho barabara 

itajengwa. Wanaishi maisha ya dhiki, maisha ambayo 

hayana hadhi ya wananchi wa maeneo hayo kwa sababu 

wanaamini kesho barabara itajengwa.  

 

Mheshimiwa Naibu Spika, naomba tukamsaidie Mama 

Samia Suluhu Hassan kuwafuta machozi wananchi wa 

Madaba, wananchi wa Ludewa watengenezewe hii 

barabara ili uchumi wa maeneo yale uweze kukua. (Makofi) 

 

Mheshimiwa Naibu Spika, naomba niku-address in a very 

special way. Huwezi kuongelea maendeleo ya Mkoa wa 

Ruvuma kama barabara ya Makambako - Songea 

haitajengwa kikamilifu. Barabara hii ilijengwa kwa viwango 

cha chini sana miaka ya 1980 na historia yake nimeisema 

ndani ya Bunge hili, Baba wa Taifa alienda kuomba msaada 

Uingereza. Wakati huo Mbunge wa wakati huo kabla hajawa 

Mbunge, Profesa Mbilinyi ndio alikuwa anabeba mikoba ya 

Baba wa Taifa. Leo angekuwa hai angewaambieni 

changamoto alizozipata kupata hii barabara. Leo barabara 

imebomoka, barabara ina mashimo, barabara haina ubora 

kabisa, ajali ni kila siku.  

 

Mheshimiwa Naibu Spika, Watanzania wanaopita 

maeneo haya wanapata changamoto ya barabara ya 

Makambako – Songea. Wananchi wa Igawisenga, wananchi 

wa Lilondo, wananchi wa Wino, wananchi wa Ifugwa, 

wananchi Matetereka, wananchi wa Magingo, wananchi wa 

Lutukila, Ndelenjumba, Bangamawe, wananchi wote wa 

barabara hii mpaka unafika Likalangiro. Barabara hii nyumba 

zao zimewekwa ‘X’ wasiziendeleze, wanaishi kwa dhiki sana 

wakisubiri barabara ijengwe. 

 

MHE. DKT. THEA M. NTARA: Mheshimiwa Naibu Spika, 

taarifa. 

 

MHE. JOSEPH K. MHAGAMA: Ni lini watapata fidia ya 

barabara zao, ya majengo yao na barabara hii kwa uhakika 

itajengwa lini? Mheshimiwa Waziri atuambie.  

 

NAIBU SPIKA: Taarifa. 

T A A R I F A 

 

MHE. DKT. THEA M. NTARA: Mheshimiwa Naibu Spika, ni 

kweli barabara ile imejengwa muda mrefu sana na ilikuwa 

imara ndiyo maana imetusaidia kipindi chote hicho, ila sasa 

hivi imeharibika, ajue hilo msemaji. 

 

NAIBU SPIKA: Actually, ndicho anachokisema hicho. 

Mheshimiwa taarifa.  

 

MHE. JOSEPH K. MHAGAMA: Mheshimiwa Naibu Spika, 

ahsante sana. Napokea taarifa nzuri ya Mheshimiwa Dkt. 

Ntara, Mbunge wa Viti Maalum, Mkoa wa Ruvuma, 

akiwakilisha Vyuo Vikuu.  

 

Mheshimiwa Naibu Spika, barabara ya Makambako - 

Songea inahitaji attention ya Serikali kwamba usanifu 

umefanyika, lakini barabara haijengwi. miaka kwa miaka 

tunaomba fedha tukaijenge ile barabara. Tukawafute 

machozi wananchi wanaokaa pembezoni mwa barabara, 

wakapate fidia. 

 

Mheshimiwa Naibu Spika, ahsante sana. (Makofi) 

 

NAIBU SPIKA: Ahsante Daktari Mhagama.  

 

MHE. JOSEPH K. MHAGAMA: Mheshimiwa Naibu Spika, 

ahsante sana. Naunga mkono hoja.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                    

 

NAIBU SPIKA: Ahsante. Mheshimiwa Kitandula, jiandae 

Mheshimiwa Lusinde na Mheshimiwa Ezra. 

 

MHE. DUNSTAN L. KITANDULA: Mheshimiwa Naibu Spika, 

nakushukuru kwa kunipa fursa hii ili nami niweze kuchangia 

Bajeti ya Wizara iliyoko mbele yetu. 

Mheshimiwa Naibu Spika, nianze kwa kumshukuru 

Mwenyezi Mungu, mwingi wa rehema, ambaye 

imempendeza ameweza kuendelea kutulinda na kutupa 

uhai. (Makofi) 

 

Mheshimiwa Naibu Spika, pili, naishukuru Serikali yangu 

ya Chama cha Mapinduzi kwa kazi kubwa inayofanyika 

kwenye Bandari ya Tanga. Tunaishukuru Serikali kwa 

kuboresha bandari ile ya Tanga kwa kuongeza kina cha 

bandari ile kutoka mita tatu za zamani zifikie sasa mita 13. 

Ilikuwa ukileta mzigo kwenye Bandari ya Tanga meli ilibidi 

ifunge gati umbali wa kilomita 1.7. Kwa hiyo, ilikuwa ni 

gharama kubwa kushusha mzigo kwenye Bandari ya Tanga, 

lakini kwa hiki kilichofanyika sasa na kinachoendelea 

kufanyika tunaishukuru sana Serikali. Kazi ile ikikamilika 

tunategemea kuongeza ukubwa wa mizigo kutoka tani 

700,000 za sasa kwenda tani 3,000,000. Ni mabadiliko 

makubwa, tunaipongeza sana Serikali. (Makofi) 

 

Mheshimiwa Naibu Spika, wakati tukisema hayo, yapo 

mambo ambayo nadhani hayako sawa na ni vizuri 

tukachukua hatua za haraka ili maboresho yaende 

sambamba ili tutakapokabidhiwa bandari ile shughuli 

zitakapoanza kusiwe na msongamano.  

 

Mheshimiwa Naibu Spika, eneo la sasa la bandari ile ni 

hekta 17. Kwa ukubwa wa mizigo tunaoutegemea, eneo hili 

halitoshi kuweka mizigo, lakini bahati nzuri tuna eneo kule 

Mwambani la hekta karibu 176. Vilevile tuna eneo kule 

Chongoleani la hekta 207. Tunachokiomba, tufanye kazi 

haraka. 

 

Mheshimiwa Naibu Spika, mapendekezo yangu ni 

kwamba tuboreshe kule Mwambani kwa sababu ni umbali 

wa kilomita sita tu kutoka bandari ya sasa. Tukiweza kufanya 

maboresho, maana yake mizigo itakuwa ya uhakika kuweza 

kutunzwa na kupokelewa. Tusianze shughuli za Bandari ya 

Tanga bila kuwa na uhakika na sehemu ya kuhifadhi mizigo 

hii kwa sababu tukienda hivyo, halafu wizi ukitokea, maana 

yake tunaharibu jina zuri la Bandari ya Tanga. Kwa hiyo hilo 

lilikuwa ni eneo langu la kwanza. Tunashukuru sana. (Makofi) 

 

Mheshimiwa Naibu Spika, wakati tukipongeza haya, 

nachelea kusema kwamba bajeti hii sitaiunga mkono. 

Sitaiunga mkono kwa sababu watu wa Mkinga tumekuwa 

wahanga wa ahadi zisizotekelezwa. Tuliwahi kupata 

uwekezaji wa takribani bilioni moja US Dollar kwa ajili ya 

kujenga Kiwanda cha Saruji pale Mtimbwani. Watu wale 

walitaka kujenga gati kule Kwale, lakini kwa sababu 

zisizoeleweka, maamuzi ambayo hayakuwa na faida kwa 

Taifa hili, watu wale walizuiwa kujenga lile gati na matokeo 

yake sisi watu Mkinga tukapoteza ujenzi wa Kiwanda kikubwa 

cha Saruji katika Afrika Mashariki. Jambo lile limekuwa na 

maumivu makubwa sana sisi watu wa Mkinga. (Makofi) 

 

Mheshimiwa Naibu Spika, nasema sitaunga mkono kwa 

sababu kuna dalili nyingine tunazoziona za barabara yetu ya 

kutoka Mabokweni, Maramba, Mtonibombo, Magoma 

kwenda mpaka Korogwe. Mwaka 2021 tuliahidiwa hapa 

kwamba imetengwa shilingi 1,200,000,000 kwa ajili ya kuanza 

usanifu wa mradi ule. Ninapozungumza hakuna 

kinachoendelea kwa maana ya usanifu kufanyika. Taarifa 

nilizonazo mpaka leo ninapozungumza, tupo kwenye hatua 

ya evaluation ya kumpata Mhandisi Mshauri. Yaani 

tumetumia mwaka mzima kumpata Mhandisi Mshauri kwa ajili 

ya kwenda kufanya usanifu. (Makofi) 

 

Mheshimiwa Naibu Spika, hii haiwezi kuwa sawa. 

Nimeangalia vitabu hapa nione kama kuna fedha nyingine 

imetengwa kwa ajili ya kazi hiyo kwa mwaka ujao wa fedha, 

sioni. Kwa hiyo, nasema sitaunga mkono bajeti hii mpaka 

Waziri atakapokuja kutueleza ni lini evaluation ile itakamilika 

na kazi ya usanifu itaanza kufanyika ili watu wa Mkinga tuwe 

na matumaini kwamba barabara hii inaenda kufanyiwa kazi?  

(Makofi) 

 

Mheshimiwa Naibu Spika, nasema tumekuwa wahanga 

wa ahadi zisizotekelezwa kwenye upande huu wa bandari 

kwa sababu tuliahidiwa kwamba kule Mkinga kwenye 

bandari zile bubu tungeweza kurasimishiwa bandari ya Moa 

iweze kufanya kazi vizuri, tuweze kufanya biashara vizuri na 

wenzetu wa Zanzibar. (Makofi) 

 

Mheshimiwa Naibu Spika, aliyekuwa Meneja wa Bandari 

wa Mkoa wa Tanga alikuja kufanya ziara kule Mkinga mwaka 

2018 akatuhakikishia kwamba jambo hili sasa linaenda 

kufanyika; leo ni miaka mitano hakuna a single cent 

imetolewa kwa ajili ya kuboresha ile bandari bubu. 

Tunaendelea kupoteza mapato ya nchi hii kwa sababu 

bandari ile sasa imegeuka kuwa ni uchochoro wa kuingiza 

bidhaa za magendo na sisi tunaangalia. (Makofi) 

 

Mheshimiwa Naibu Spika, nasema hatutaunga mkono 

bajeti hii mpaka mje mtuambie ni lini mnarasimisha Bandari 

ya Moa iweze kufanya kazi vizuri na lini shughuli ya usanifu wa 

barabara ile ya Mabokweni – Maramba - Mtonibombo 

mpaka kwenda Korogwe itafanyika? (Makofi) 

 

Mheshimiwa Naibu Spika, baada ya kusema hayo, 

nakushukuru. 

 

NAIBU SPIKA: Ahsante. Mheshimiwa Lusinde, halafu 

Mheshimiwa Ezra, na Mheshimiwa Mbogo wajiandae. 

 

MHE. LIVINGSTONE J. LUSINDE: Mheshimiwa Naibu Spika, 

nakushukuru sana kwa kunipa nafasi hii nami nichangie katika 

Bajeti hii ya Wizara ya Ujenzi na Uchukuzi. Awali ya yote 

niunge mkono hoja ya bajeti hii kwamba tuipitishe. 

Mheshimiwa Naibu Spika, vilevile leo naweza nikawa siyo 

katika kiwango kikubwa sana kwa sababu leo mimi ni zamu 

yangu ya kuhudumu katika Kanisa letu la hapa Bungeni. Kwa 

hiyo, Roho wa Bwana ameniatamia tangu asubuhi. Sasa 

naomba niwakaribishe baadaye saa saba kwenye Ibada 

hapo Basement, kwa sababu watu watakuwa wengi sana. 

(Makofi)     

 

Mheshimiwa Naibu Spika, ukiitazama Sura ya Viongozi 

wa Wizara hii unaweza kuona namna ambavyo Mheshimiwa 

Rais aliteua watu watulivu. Ukimtazama Waziri, tazama 

wasaidizi wake, Katibu Mkuu, unaweza kuona nini Rais 

anataka kwenye Wizara hii. Anataka umakini, anataka 

utulivu, nami nitakuwa Mbunge wa ajabu sana kuwaondolea 

utulivu.  

 

Mheshimiwa Naibu Spika, kwa hiyo, tunawapongeza 

sana na tunawaunga mkono, lakini tunataka wazidishe zaidi 

kusimamia taasisi ambazo ziko chini yao. Ukitazama taasisi 

ambazo ziko chini yao nazo ni kubwa. Unaweza kuona 

bandari, Mkurugenzi wa Bandari tunampongeza sana Ndugu 

yangu Erick Hamisi, pia Masanja Kadogosa tunampongeza 

kwa kazi nzuri. Hata ule wizi wa kijinga jinga ulikuwa pale wa 

kuibaiba sijui redio za magari bandarini siku hizi ni hadithi. Kwa 

hiyo, unaweza ukaona namna ambavyo jamaa wako serious. 

 

Mheshimiwa Naibu Spika, pamoja na Mkurugenzi wa 

ATCL tunampongeza sana Eng.Matinde, lakini yeye kwa kweli 

amelemewa sana na madeni. Mimi nilikuwa nashauri Serikali 

ingeyachukua haya madeni, tungeweza kuona ufanisi wa 

ATCL.  

 

Mheshimiwa Naibu Spika, nikiwa nje hapo wakati 

naingia nimepewa message na mama mmoja mtu mzima 

sana, aitwa Sauda Fundi, unajua mimi ni Mbunge wa Taifa, 

siyo wa Jimbo peke yake; huyu mama amestaafu kazi 

mwaka 2015, amefanya kazi miaka 32, mpaka sasa hivi 

hajalipwa mafao yake. Kwa hiyo, mwangalie wastaafu wa 

ATCL, wanapata taabu sana, ni watu wazima, ukimwona 

huyo Bi. Mkubwa yuko hapo nje, hebu angalieni maslahi yao 

ili nao waweze kuishi vizuri. (Makofi) 

 

Mheshimiwa Naibu Spika, tunapozungumza habari ya 

barabara, Wabunge wanajitahidi sana kuzungumza pengine 

thamani ya barabara inayoelekea sehemu fulani, lakini ukweli 

ukimsikiliza Hayati Mwalimu Nyerere, namnukuu, anasema: 

“Kwa kuwa sisi ni viongozi wa watu, basi isiwepo shida yoyote 

ya watu tunayoweza kusema shida hiyo haituhusu.” Yaani 

tunapotaja barabara, ni barabara kwenda kwa watu, 

kwenda kwa wananchi, hakuna barabara ambayo siyo 

muhimu. Barabara zote zinazoenda kwa wananchi ni za 

muhimu. Kinachotofautiana hapa ni ufundi tu wa namna ya 

kusema Waheshimiwa Wabunge. 

 

Mheshimiwa Naibu Spika, kwa hiyo, tuiombe Serikali 

iongeze kasi ya kutafuta fedha ya kujenga barabara za lami 

kwenda kwa Watanzania kama Ilani ya Uchaguzi ya Chama 

cha Mapinduzi inavyosema. Kwa mfano, chukulia barabara 

ya Dodoma Mjini – Ntyuka - Mvumi Makulu - Mvumi Mission 

inakuja kutokea Handali, inakuja kutokea Kikombo Makao 

Makuu ya Jeshi, inaunganisha na Ikulu. Hii barabara 

imezungumzwa sana na mwaka huu tumeiweka kwenye Ilani 

ya Uchaguzi. 

 

Mheshimiwa Naibu Spika, pia Wizara hii lazima iwe na 

vipaumbele. Mwanzo nimesema kuna barabara za service 

na za investment. Kwa sasa hivi zianze barabara za 

investment, hasa ukanda wa mwambao wa Ziwa 

Tanganyika.  

 

Mheshimiwa Naibu Spika, nimeitaja Bandari ya Kabwe. 

Bandari ya Kabwe ndio inakuja kubeba uchumi wa Bonde la 

Rukwa kwa Mheshimiwa Geofrey Pinda, Mkoa wa Rukwa, 

kupeleka soko Congo. Bandari zote zimejengwa kwa lengo la 

kufanya fursa ya uwekezaji kwa nchi jirani Rwanda, Burundi, 

Zambia na Congo. Kwa hiyo, namshauri Mheshimiwa Waziri 

na Wizara nzima ije na mpango mkakati wa barabara 

zitakazojengwa na TANROADS. Kupitia Wizara barabara 

zijengwe kwa ajili ya kuelekea ukanda wa Ziwa Tanganyika 

ambako ndio kuna uchumi, kwa hiyo, maziwa yote mawili 

tutakuwa tunalisha Congo kutokana na juhudi za 

Mheshimiwa Rais za kufungua fursa kupitia diplomasia ya 

uchumi. (Makofi)  

 

Mheshimiwa Naibu Spika, naunga mkono hoja. Ahsante 

sana. (Makofi)  

 

NAIBU SPIKA: Ahsante. Mheshimiwa Kunti, jiandae 

Mheshimiwa Kuchauka.  

 

MHE. KUNTI Y. MAJALA: Mheshimiwa Naibu Spika, 

nakushukuru kwa mara nyingine tena. Nasimama kwa 

masikitiko makubwa sana kwenye Wizara hii ya Ujenzi. Kwa 

bahati mbaya sana Mheshimiwa Waziri aliyepo leo ndiye 

aliyekuwepo Bunge lililopita, Bunge la Kumi na Moja, 

nikipoingia humu ndani. Katika Ubunge wangu wa miaka 

saba sasa nakwenda, kila nikisimama kwenye Wizara hii 

naisema barabara ya kutoka Kibirashi mpaka Kwa Mtoro.  

 

Mheshimiwa Naibu Spika, barabara hii mwaka jana kwa 

mara ya mwisho walituambia wametenga kilometa 50, lakini 

kwa kuanza wanakwenda kuanza na kilometa 20 na 

nikawaambia kwa nini kilometa 20 na zisiwe kilometa 50? Cha 

ajabu walichokwenda kukifanya ndani ya mwaka mzima 

tuliowapitishia bajeti ya kwenda kutekeleza miradi ya 

maendeleo kwa Watanzania, walichoenda kufanya kwenye 

Barabara ya Kibirashi mpaka Kwa Mtoro, wamesaini mkataba 

wa kwenda kuanza kazi, mwaka mzima wanasaini mkataba. 

Hii barabara nilishasema humu ndani, ina ahadi ya 

Mheshimiwa Hayati Mkapa, ahadi ya Mheshimiwa Kikwete na 

Ilani ya Chama Cha Mapinduzi ya mwaka 2015/2020 na 2020 

– 2025 sasa, lakini barabara hii kila siku wanatupa hadithi.  

 

Mheshimiwa Naibu Spika, wakienda na staili ya kilometa 

20, barabara hii ina takribani kilometa 460, Serikali ya Chama 

cha Mapinduzi ili iweze kukamilisha barabara hii inahitaji 

miaka 23. Hiyo miaka 23 wanayoihitaji, ni kama kila mwaka 

watajenga hizo kilometa 20, lakini kwa kuwa wanatumia 

mwaka mmoja kusaini mkataba wa kujenga kilometa 20 

wanahitaji miaka 46 ili waweze kuikamilisha hii barabara.  

 

Mheshimiwa Naibu Spika, sasa barabara na ukubwa wa 

Taifa hili, barabara tu ya kilometa 460 wanahitaji miaka 46, 

nashindwa kutafakari, yaani nashindwa kuelewa kwenye 

suala zima la hii barabara. Nilishasema hapa kwamba, kama 

Serikali inaona barabara hii sio kipaumbele na haina tija kwa 

Watanzania wa Mikoa minne, Tanga, Manyara, Dodoma na 

Singida, waifute tujue hatuna barabara kuliko kuwa 

wanatuandikia kwenye barabara kila mwaka. Barabara 

inakuja ina maandishi, wanatenga fedha halafu hawaendi 

kutekeleza, wakija wanatupa maandishi, watuondoe.  

 

Mheshimiwa Naibu Spika, tunachosema hiki wakati 

mwingine tunaumia, kwa sababu Waheshimiwa Wabunge 

hapa wamesema, kuna watu wanabandua lami 

wanabandika lami. Sisi Mkoa wa Dodoma ukiangalia 

maunganisho tuliyounganishwa, jimbo ambalo angalau lina 

barabara za kutosha za lami ni Jimbo la Dodoma Mjini, 

ukienda katika majimbo yote ya vijijini hatuna lami.  Leo 

kwenye kilimo, Mkoa wa Dodoma ni mkoa ambao ndio 

unaokwenda kulima zao la alizeti na wilaya pekee kwa Mkoa 

wa Dodoma ambayo ndio inatekeleza kilimo cha mkakati 

cha zao la alizeti ili tuondokane na uhaba wa mafuta nchini 

ni Wilaya ya Chemba, lakini barabara yake haitengenezwi. 

Hiyo alizeti Watanzania wa Wilaya ya Chemba wakilima 

wanaifikishaje sokoni? Inafikaje sokoni?  (Makofi)  

 



24 MEI, 2022 

111 
 

Mheshimiwa Naibu Spika, barabara hii, hizi kilometa 20 

ambazo unaanzia Kibirashi, kama wameamua kuanza na 

kilometa 20 niombe, Mkoa wa Dodoma kuanzia Oloboroti 

pale twende na sisi wakatutengee kilometa 20, otherwise 

hatutaelewana na Mheshimiwa Waziri.  Ameanza kilometa 20 

Kiberashi ameshapanga wamesaini mkataba, twende 

akatutengee na sisi Chemba, Mkoa wa Dodoma, kuanzia 

Oloboroti mpaka Kwa Mtoro pale tumalizane salama, 

otherwise humu ndani leo, labda Kiti kininyime nafasi, la sivyo 

hatutaelewana.  Uzuri ni yeye huyohuyo kwenye hii Wizara na 

kwenye hiyo barabara, wakija wanatoa tabasamu nzuri, 

wanaonesha sura za huruma, Watanzania wanaumia kule 

chini. (Makofi)  

 

Mheshimiwa Naibu Spika, tuna mto umepita pale 

Songoro, ule mto ni mkubwa haujawahi tokea. Watu 

wanakufa, watoto wa shule wanakufa katika mto ule wakati 

wa mvua masika; wao wako hapa wanafurahi kwa kuwa 

familia zao hazipati changamoto hizo ambazo Watanzania 

maskini kule chini wanazipitia. (Makofi)  

 

Mheshimiwa Naibu Spika, naomba niende katika suala 

zima la ulipaji wa fidia. Barabara hii wananchi wa Kata za 

Mrijo, Chandama, Songoro, Goima, mpaka Kwa Mtoro 

waliwazuia wananchi hao wasifanye maendelezo ya 

nyumba zao. Miaka 17 sasa hawajawalipa fidia, barabara 

hawajengi, Serikali ya watu maskini, wako wapi hao maskini? 

Mheshimiwa Waziri akija kuhitimisha hoja yake aniambie 

wanajenga barabara au hawajengi? Fidia wanalipa ama 

hawalipi? (Makofi)  

 

Mheshimiwa Naibu Spika, kama hawalipi fidia 

wawaruhusu wananchi wa Wilaya ya Chemba waendeleze 

viwanja vyao kuliko kuendelea kuwapotezea muda na 

kuwaweka kwenye umaskini ambao haukuwa ni hitaji lao. 

(Makofi)  

Mheshimiwa Naibu Spika, Uwanja wa Ndege wa 

Dodoma, Makole. Mwaka 2016 walikuwa wanafanya upanuzi 

wa uwanja wa ndege wakiwa wanasubiri kuanza ujenzi wa 

Uwanja wa Kimataifa wa Msalato. Mwezi wa Mei, 2016 

wakawathaminisha watu nyumba zao kwamba, zinaondoka 

ili wafanye upanuzi. Tangu mwaka 2016 mpaka leo 

hawajalipa fidia za watu wa uwanja wa ndege, wamelipa 

baadhi wengine wamewaacha. Mheshimiwa Waziri akija 

kuhitimisha hapa aniambie fidia ya uwanja wa ndege pale 

analipa au halipi? Kama halipi, awaruhusu wananchi wa 

Kata ya Makole waendeleze nyumba zao, wafanye 

innovation za nyumba zao. Msiendelee kuwatia watu 

umaskini, umaskini sio sifa, wasitupotezee muda. (Makofi)  

 

Mheshimiwa Naibu Spika, dakika moja nimalizie. (Makofi)  

 

NAIBU SPIKA: Hapana Mheshimiwa muda wako 

umekwisha. Mengine mwandikie au akitoka mfuate canteen 

pale.  (Kicheko) 

 

Mheshimiwa Kuchauka.  

 

MHE. ZUBERI M. KUCHAUKA: Mheshimiwa Naibu Spika, 

ahsante sana kwa kunipa nafasi mchana huu ili nichangie 

mada iliyopo mbele yetu. Nianze kwa kumpongeza sana 

Mheshimiwa Rais wa Jamhuri ya Muungano wa Tanzania kwa 

namna anavyopambana kuhakikisha ile miradi ya kimkakati 

inakamilika. Hili ni jambo jema sana na ni jambo la kutia 

moyo. (Makofi)  

 

Mheshimiwa Naibu Spika, pia niwashukuru na 

kuwapongeza sana watendaji kwenye Wizara hii 

wakiongozwa na Mheshimiwa Waziri pamoja na watendaji 

wote. Leo naomba nianze mchango wangu, nitaanza 

kwanza jimboni halafu nitakuja kitaifa.  

 



24 MEI, 2022 

113 
 

Mheshimiwa Naibu Spika, Wilaya ya Liwale iko kwenye 

Mkoa wa Lindi ni wilaya ya muasisi Mzee Kawawa. Wilaya ile 

iko tangu mwaka 1975, Wilaya ya Liwale inafikika kwa njia 

mbili tu, ni njia ya Nangurukuru – Liwale na Nachingwea – 

Liwale, nimeshazizungumza sana barabara hizi mbili. Hotuba 

iliyopita mwaka jana nilizungumza mambo mengi sana, sitaki 

kuyarudia, namwomba Mheshimiwa Waziri aone namna ya 

kuijenga barabara hii, Barabara ya Nangurukuru – Liwale na 

Nachingwea – Liwale. (Makofi)  

 

Mheshimiwa Naibu Spika, ninapokwenda kuizungumza 

Barabara ya Nachingwea – Liwale, haiyumkiniki tunaweza 

tukajenga lami kuanzia Nachingwea tukaelekea Liwale kabla 

ya kuijenga barabara ya Masasi – Nachingwea. Barabara ya 

Masasi – Nachingwea upembuzi yakinifu umekamilika mwaka 

2014, miaka mingapi leo imepita barabara hiyo haijawahi 

kujengwa? (Makofi)  

 

Mheshimiwa Naibu Spika, maoni ya jumla; naiomba 

Serikali ya Jamhuri ya Muungano wa Tanzania tuifunge 

Kanda ya Kusini kama ambavyo Benki ya ADB wameamua 

kujenga Barabara kutoka Mtwara – Newala kwenda Masasi, 

hiyo barabara wasiiache hapo Masasi waende nayo mpaka 

Liwale, watakuwa wametusaidia kuifungua Kanda ya Kusini. 

(Makofi)   

 

Mheshimiwa Naibu Spika, kiko kipande cha reli 

kinachozungumzwa kutoka Mtwara - Mbamba Bay, ukiona 

kwenye vitabu wanasema reli hii itajengwa kwa PPP. Akili 

yangu inakataa kwa nini imechaguliwa hii wakati nyingine 

zinajengwa na pesa za kwetu? Kwa nini hii iwe PPP? (Makofi)  

 

Mheshimiwa Naibu Spika, naomba tuifungue Kusini. 

Ujenzi wa hizi barabara wakiniambia kwamba, tunatafuta 

fedha, ukiuliza hapa, majibu unaambiwa upembuzi yakinifu 

umekamilika, Serikali inatafuta fedha, si kweli! Hapa 

ninachokiona mimi ni utashi. Kwa sababu, kama ni suala la 

kutafuta fedha inawezekanaje barabara ilipofanyiwa 

upembuzi yakinifu 2018 na 2019 leo zinajengwa, lakini ya 2014 

unaambiwa bado fedha inatafutwa? Hapa sio suala la 

kutafuta fedha, hapa suala ni utashi, ni ipi barabara ianze 

kujengwa na kwa faida ipi? (Makofi)  

 

Mheshimiwa Naibu Spika, naiomba sana Serikali ya 

Jamhuri ya Muungano wa Tanzania, tujenge hii barabara 

Nangurukuru – Liwale, Nachingwea – Liwale na Masasi – 

Nachingwea. Hizi barabara ni za muda mrefu sana, hebu 

waifungue Kusini. Sitaki kusema mambo mengi sana kuhusu 

barabara. Barabara ya Nachingwea – Liwale, Nangurukuru – 

Liwale, nimeshaizungumza sana. Naomba niishie hapo. 

(Makofi)  

 

Mheshimiwa Naibu Spika, nije kwenye ujenzi wa reli, SGR. 

Niishukuru sana Serikali, kwanza hapa nimpongeze CEO, 

ndugu yangu Masanja kwa uzalendo mkubwa anaouonesha 

katika ujenzi wa barabara hii, lakini nisiache hapa kuchangia 

kabla sijagusia uzalendo wa mchangiaji mwenzetu. Kuna 

Mbunge mwenzetu mmoja mzalendo amesema yeye anazo 

documents zinazoonesha kwamba, upo udanganyifu, taarifa 

tunazopata sisi kama Bunge, taarifa tunazopata sisi kama 

Kamati hazina uhalisia. Yeye ana taarifa ambazo ni halisia. 

Nisikitike huu uzalendo, alitakiwa aanzie kule kwenye Kamati, 

haya mambo yasingefika huku. (Makofi)  

 

Mheshimiwa Naibu Spika, sisi kwenye Kamati 

tumeambiwa hicho kipande cha Tabora – Kigoma bado 

hakijapata mkandarasi kiko kwenye hatua ya manunuzi. Leo 

mzalendo mmoja anatoka anasema yeye ana taarifa 

kwamba, kipande hicho tayari kimekabidhiwa.  Kwa hiyo, ina 

maana hata taarifa tulizopewa kwenye semina ya Wabunge, 

tumedanganywa na sisi tuliopewa taarifa kwenye Kamati 

tumedanganywa na hata ripoti tuliyoileta hapa kama Kamati 

tumedanganya.  Hapana, nahoji huo uzalendo uliopatikana. 

Naomba sana, kama kweli hizo documents zipo kwa nini 

hazikuanza kwenye Kamati? Nahoji uzalendo wa mchangiaji 

mwenzangu aliyechangia kuhusu ujenzi wa reli? (Makofi)   

 

Mheshimiwa Naibu Spika, niendelee kuipongeza Serikali 

ya Jamhuri ya Muungano wa Tanzania kwa namna ya ujenzi 

huu wa reli. Ushauri wangu hapa vyovyote itakavyokuwa, 

kama ni kwa single source au kwa kushindanisha watu, 

napendekeza haiwezekani hii reli kutoka Dar-es-Salaam 

mpaka Kigoma mpaka huko tunakokwenda mpaka Burundi 

ijengwe na mkandarasi mmoja, mimi napata wasiwasi kwa 

usalama. 

 

Mheshimiwa Naibu Spika, kama tunakwenda kwa single 

source au kwa kushindanisha, lazima tuhakikishe hawa 

wakandarasi tunawagawanya vipande kama vipande 

vilivyogawika na hawa wakandarasi ni hivyo hivyo tusimpe 

mkandarasi mmoja. Tulishafanya kosa hili MSCL kama 

mnakumbuka, kule tunajenga zile meli tumempa mkandarasi 

mmoja, tumeona performance yake na sisi kwenye Kamati 

tukashauri, ujenzi wa hizi meli kuwe na ushindani, pasiwe na 

mkandarasi mmoja na sasa leo panatokea watu wengine 

wanasema kwamba, huu ujenzi wa reli SGR apewe mtu 

mmoja, hii si sawasawa.  Naomba ushauri wangu uzingatiwe. 

(Makofi)  

 

Mheshimiwa Naibu Spika, ushauri mwingine naupeleka 

kwenye ujenzi wa bandari. Serikali inafanya jambo kubwa 

sana kupanua bandari na kupanua bandari ni kuongeza 

uchumi wa Taifa letu. Ushauri ninaoutoa kwa Bandari ya Dar-

es-Salaam ni ukweli usiopingika, Bandari ya Dar-es-Salaam 

sasahivi hata uipanue kwa kiwango gani haiwezi kuhimili 

maendeleo yaliyofikiwa sasa hivi.  Kwa hiyo, wazo la kuwa na 

bandari mbadala Dar-es-Salaam ni muhimu sana. (Makofi)  

 

Mheshimiwa Naibu Spika, nawaachia watendaji, hebu 

waangalie kwenye hizi bandari tatu ipi ianze kabla ya ipi, 

kuliko kwenda na zote tatu, kuna Bandari ya Mtwara, Bandari 



24 MEI, 2022 

116 
 

ya Tanga na Bandari ya Bagamoyo ambayo inazungumzwa.  

Hata hivyo, ukiniuliza mimi kwa jiografia ya nchi yetu nitasema 

tuanze na Bandari ya Mtwara. Bandari mbadala wa Dar-es-

Salaam iwe Bandari ya Mtwara, kwanza Bandari ya Mtwara 

ina kina kirefu kuliko hizo bandari nyingine ambazo 

wanakwenda kuzitengeneza. Ushauri wangu ni kweli kabisa 

Bandari yetu ya Dar-es-Salaam imeshazidiwa. Waipanue 

watakavyoipanua haitawezekana, kwa hiyo, ushauri wangu 

ni kwamba, lazima twende kujenga Bandari ya Mtwara iwe 

mbadala wa Bandari ya Dar-es-Salaam.  

 

MHE. ENG. MWANAISHA N. ULENGE: Mheshimiwa Naibu 

Spika, Taarifa. 

 

NAIBU SPIKA: Taarifa. 

 

MHE. ENG. MWANAISHA N. ULENGE: Mheshimiwa Naibu 

Spika, nashukuru kwa nafasi. Naomba tu kumpa mchangiaji 

Taarifa kwamba, kwa mujibu wa Port Master Plan inaelekeza 

kwamba, ili Tanzania tuweze ku-maximize competition ni 

lazima Tanzania tuamue kila Bandari ipewe jukumu lake 

maalum. Kwa maana Bandari ya Tanga iwe dedicated kwa 

ajili ya mzigo fulani, Bandari ya Dar-es-Salaam iweze kuwa 

dedicated kwa ajili ya mzigo fulani na Bandari ya Mtwara iwe 

dedicated kwa ajili ya mzigo fulani. Hiyo ni taarifa kwa mujibu 

wa Port Master Plan to unlock the economical potentials of 

this country.  

 

NAIBU SPIKA: Mheshimiwa Kuchauka?  

 

MHE. ZUBERI M. KUCHAUKA: Mheshimiwa Naibu Spika, 

nakubaliana na Taarifa yake, lakini narejea kwenye ushauri 

wangu kwamba, ili tusiende na bandari zote tatu kwa 

pamoja zikatuchelewesha tuchague ipi itangulie kabla ya ipi. 

Nikasema kwa kuipanua nchi yetu tuanze na Bandari ya 

Mtwara ambayo tayari ina-advantage kwamba… 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante Mheshimiwa Kuchauka kwa 

mchango mzuri.  

 

MHE. ZUBERI M. KUCHAUKA: Mheshimiwa Naibu Spika, 

nakushukuru kwa kunipa nafasi. (Makofi) 

 

NAIBU SPIKA: Ahsante. Namwita Mheshimiwa Toufiq. 

Dakika tatu.  

 

MHE. TOUFIQ SALIM TURKY: Mheshimiwa Naibu Spika, 

ahsante sana kwa dakika hizo chache nilizopata. Kusema 

kweli nilikuwa sipo katika wachangiaji, lakini inabidi tuongee 

jamani kwenye ukweli. Mnyonge mnyongeni haki yake 

apewe.  

 

Mheshimiwa Naibu Spika, sote ni mashahidi kama dunia 

sasa hivi iko katika changamoto. Sote ni mashahidi kuwa sasa 

hivi bajeti iko katika constrain, lakini leo mbali baada ya 

kuisifu Wizara na Serikali ya mama wengi najua kila mmoja 

kupitia jimboni kwake tuna changamoto nyingi, lakini 

umepatikana muarobaini wake na muarobaini ni kitu gani?  

Mheshimiwa Waziri kaongea kama sasa hivi anakuja na EPC 

Plus Finance. Maana yake nini?  

 

Mheshimiwa Naibu Spika, kuwa leo hata kama bajeti 

haipo, basi leo tutafute huko nje watu, watakuja.  Kuna 

miradi imewekwa kilometa 900 kwa ajili ya kuleta mkakati wa 

kusaidia Serikali. Kwa hivyo, niipongeze kwanza Wizara, 

hususan Waziri na timu yake kwa kuhakikisha wamekuja na 

wazo zuri zaidi kwa kuhakikisha wanaweza kuzi-finance hizi 

barabara.  

 

Mheshimiwa Naibu Spika, halikadhalika naomba 

niongelee suala zima la ATC, ATC jamani karibuni tu nilikuwa 

na safari ya kibiashara kuelekea Kigoma. Mtu wangu 

akaniambia ili kufika Kigoma itabidi nimpatie posho ya siku 

mbili, nimpatie posho ya siku mbili, nimpatie na gari na 

mafuta kilometa elfu moja na zaidi. Nikamwambia hayo yote 

unataka bei gani?  Akasema milioni tatu na service ya gari? 

Nikamwambia kwa nini usichukue tiketi ya ndege laki sita 

ukaenda ukarudi ukamaliza biashara?  

 

Mheshimiwa Naibu Spika, nasema ahsante kwa Wizara 

kwa kuhakikisha leo tunaifungua mikoani. Mikoa tunaifungua 

kwa kuhakikisha uchumi wa nchi unakuwa juu. Jamani lazima 

tupige na hesabu, sio kila time tutazame ndege inapata 

hasara gani, faida gani inapatikana. Tutazame ni biashara 

gani inapatikana kwa watu kuzunguka kwao na ile mikoa 

inafunguka vipi kibiashara? Huo ndio uchumi. (Makofi)  

 

Mheshimiwa Naibu Spika, kwa hivyo nafikiri kuna 

umuhimu sana wa Wabunge kufanyiwa semina ya kuweza 

kufahamu hili suala. (Makofi)  

 

(Hapa kengele ililia kuashiria kwisha kwa muda wa 

Mzungumzaji) 

 

NAIBU SPIKA: Ahsante kwa mchango mzuri, mengine 

andika.  

 

TOUFIQ SALIM TURKY: Mheshimiwa Naibu Spika, ahsante. 

Ilibakia dakika moja lakini. 

 

NAIBU SPIKA: Waheshimiwa Wabunge, jioni atakayeanza 

ni Mheshimiwa Joseph Zacharius Kamonga, atafuatiwa na 

Mheshimiwa Venant Daudi Protas, Mheshimiwa Amsabi Mrimi 

na Mheshimiwa Engineer Isack Kamwelwe. 

 

Waheshimiwa Wabunge, nasitisha shughuli za Bunge 

mpaka Saa kumi na moja.  

(Saa 7.00 Mchana Bunge lilisitishwa mpaka Saa 11.00 Jioni) 

 

(Saa 11.00 Jioni Bunge Lilirejea) 

 

 SPIKA: Waheshimiwa tukae, Katibu. 

 

 NDG. NEEMA MSANGI – KATIBU MEZANI:  

 

HOJA ZA SERIKALI 

 

Makadirio ya Mapato na Matumizi ya Wizara ya Ujenzi na  

Uchukuzi kwa mwaka wa Fedha 2022/2023. 

 

(Majadiliano Yanaendelea)  

 

SPIKA: Waheshimiwa Wabunge tunaendelea na 

majadiliano Mheshimiwa Joseph Zacharius Kamonga, 

atafatiwa na Mheshimiwa Venant Daudi Protas, Mheshimiwa 

Amsabi Mrimi ajiandae. 

 

 MHE. JOSEPH Z. KAMONGA: Mheshimiwa Spika, 

nashukuru sana kwa kunipa nafasi niweze kuchangia bajeti hii 

ya Wizara ya Ujenzi. Nianze kwa kuishukuru sana Serikali kwa 

sisi Ludewa kwenye ile barabara inayoanzia Njombe kwa 

maana ya Itoni Ludewa mpaka Manda tumeweza kupata 

mkandarasi kwa ajili ya kujenga lami kiwango cha zege. 

Mradi huu unakadiriwa kutumia kiasi cha shilingi bilioni 95 na 

pia nishukuru ule mradi mwingine wa Mawengi hadi Lusitu 

nao ujenzi wa lami kwa kiwango cha zege unaendelea vizuri 

na sasa umefikia asilimia 86. 

 

 Mheshimiwa Spika, ninamshukuru sana Mheshimiwa Rais 

na Waziri wa Fedha, hivi karibuni wameweza kulipa shilingi 

bilioni 45 kwa hiyo nishukuru sana Serikali kazi inaendelea 

vizuri. Kwa hiyo, nitumie nafasi hii kuiomba Serikali kwamba 

barabara hii haijafika bado Makao Makuu ya Wilaya imeishia 

pale Mawengi kutoka pale mpaka Makao Makuu ya Wilaya 

kwa maana ya Lot III inaanzia Mawengi mpaka Ngalawale 

pale Ludewa Mjini unafika Ngalawale. Kwa hiyo naomba 

sana barabara hii iweze kuendelea iweze kufika Makao 

Makuu ya Wilaya ili mwananchi anavyotoka Makao Makuu 

ya wilaya ya Ludewa kwenda Mkoani apite kwenye lami. 

 

Mheshimiwa Spika, hali kadhalika ninapende kuishukuru 

Wizara ya Ujenzi, Wizara hii ndiyo Mawaziri wake wamekuja 

Ludewa mara nyingi Zaidi, Mheshimiwa Kasekenya Naibu 

Waziri wa Ujenzi amekuja Ludewa mara mbili tokea mimi 

nimekuwa Mbunge. Ninamshukuru sana tulikwenda nae 

daraja la Luhuhu pale na Waziri wa Ujenzi halikadhalika 

tulikuwa naye Ludewa hasa ambacho napenda kushukuru 

baada ya kupata maafa ya madaraja kukatika nashukuru 

Serikali iliweza kumtuma Naibu Waziri wa Ujenzi, kwa kweli 

wana Ludewa walifarijika sana kumuona Mheshimiwa Naibu 

Waziri wa Ujenzi.  

 

Mheshimiwa Spika, hii barabara umeweza kuiona 

kuanzia pale Njombe mpaka Kipingu darajani, wananchi 

wanaomba sana barabara hii iweze kufika Manda kwa 

sababu Wilaya ya Ludewa ina rasilimali nyingi. Tunalo Ziwa 

Nyasa na sasa wananchi wameelimika wanataka kuanza 

miradi ya ufugaji wa samaki kwenye vizimba na nimeandika 

barua kwa Waziri wa Uvuvi kuomba pale watujengee soko la 

wavuvi pale Manda Nsungu. Hii barabara ikikamilika 

itafungua sana uchumi wa kule na kwa sabbu Waziri wa 

Mambo ya Ndani ametuletea Maafisa Uhamiaji pale itakuwa 

ni rahisi zaidi kuanzisha hata biashara na nchi jirani ya Malawi.   

 

Mheshimiwa Spika, barabara hii ni muhimu sana na sasa 

tuna uwekezaji mkubwa wa makaa ya mawe ule Mlima 

Kimelembe kwenye hii barabara inayoanzia Itoni, Ludewa 

Manda Mlima Kimelembe pale wananchi wengi wa Ludewa 

wamepata ajali na magari na mabasi ya abiria yameanguka 

sana na kupoteza maisha ya watu na kuwasababishia 

wengine ulemavu.  Kwa hiyo naomba sana hii barabara 

iweze kukamilika. 

 

Mheshimiwa Spika, vilevile kuna uwekezaji wa makaa ya 

mawe, tuna kampuni inaitwa Maxcoal Ludewa wanatarajia 

kusafirisha makaa ya mawe kuwa na lori 4,000 kwa mwezi. 

Lori 4,000 kwa mwezi ni nyingi sana. Kwa hiyo tunahitaji ile 

barabara iweze kukamilika ili iweze kufungua uchumi wa 

Wilaya yetu.  

 

Mheshimiwa Spika, hali kadhalika kuna barabara 

nimshukuru Kaka yangu Dkt. Joseph Mhagama Mbunge wa 

Madaba, asubuhi amezungumzia sana barabara inayoanzia 

Mkiu kwenda Liganga mpaka Madaba, barabara hii ni 

muhimu sana. Wananchi wa Ludewa wanaona kama 

wanaambiwa wale ugali kwa harufu ya nyama choma au 

kwa picha ya Samaki, kwa sabbu miaka yote tumekuwa 

tukielezwa kwamba tusubirie mradi wa Mchuchuma na 

Liganga uanze Mwekezaji ndipo ajenge ile barabara. Wazo 

hili wananchi wa Ludewa wanaona kama 

linawacheleweshea maendeleo, wanaamini kwamba 

inapaswa kuanza barabara ndipo mwekezaji aje. Kwa hiyo 

tunakuwa tunawekwa pembeni kwenye mipango mingine ya 

kupata fursa za kujengewa barabara ile kwa kiwango cha 

lami. 

 

Mheshimiwa Spika, hata hivyo ninashukuru sana 

nimeona tumewekewa pale mita 400 za lami, eneo hili 

Mheshimiwa Waziri wa Ujenzi umeupiga mwingi kwa sababu 

kuna ajali nyingi sana zilikuwa zinatokea pale, kutoka Kibao 

njiapanda ya Lugarawa unaacha zege unavyokuwa 

unaenda Lugarawa pale mmetupa mita 400 tunaamini kabla 

bajeti hii unavyohitimisha utakuwa umetufikiria utuongezee 

tena kwa sababu mita 400 ni kama viwanja vinne vya mpira, 

tunashukuru kwa sababu eneo lilikuwa korofi sana ila 

tunaomba utufikirie tupate hata kilometa Mbili angalau pale 

tutakuwa tumetibu tatizo. 

Mheshimiwa Spika, vilevile kuna barabara inayoanzia 

Ludewa kwenda Lupingu nayo ilipata maafa sana, milima 

iliporomoka mimi nilikwenda kuwapa pole wananchi, ule 

udongo na vifusi, nitumie nafasi hii kumpongeza sana Mkuu 

wa Mkoa wa Njombe na Meneja wa TANROADS tulivyopata 

maafa haya walihamia kule walikaa na wananchi muda 

wote, ila sasa tunaomba barabara hii itengewe fedha za 

kutosha kuweza kutoa vifusi na kujenga mitaro ili isiharibike.   

 

Mheshimiwa Spika, kuna barabara nyingine inaitwa 

Lupingu - Makonde - Lumbila hii ni barabara ya mpakani, 

Ziwa Nyasa tunajua historia ya hili Ziwa tumekuwa tukirushiana 

maneno na nchi Jirani, ndiyo maana Wabunge watangulizi 

wangu kuanzia Horace Kolimba, Chrispine Mponda na 

Mathias Kihaule walisisitiza sana kwamba barabara hii ni 

muhimu sana kwa ulinzi na usalama wa nchi yetu, na sisi 

tukakubaliana pale na Mkoa kwamba tuandike barua ofisi ya 

Waziri Mkuu kuweza kuomba barabara hii ichukuliwe kama ni 

ya muhimu sana kiulinzi na usalama, hasa jirani yetu maneno 

yalikuwepo kuwepo hapo nyuma nafikiri mnaelewa vizuri. 

Kwa hiyo, barabara hii tunaomba sana kwa sababu kule 

mwambao ule usafiri ambao unategemewa wa meli ile meli 

imefanya route moja tu kwa mwaka huu ikaharibika mpaka 

sasa imekuwa matengenezo. 

 

Mheshimiwa Spika, nilimuona Naibu Waziri wa Uchukuzi 

amekwenda pale alijitahidi kuwakaripia kidogo lakini 

wananchi wa leo wanauelewa mkubwa sana, wanajaribu 

kupima wale watumishi walioko pale hivi wanawahurumia 

wananchi kiasi gani. Kwa sababu wananchi wanazama 

kwenye maji wanatumia maboti, bei ya vifaa vya ujenzi 

inakuwa kubwa sana kutokana na kukosekana kwa usafiri wa 

uhakika, kwa hiyo saruji hata ujenzi wa Serikali miundombinu 

kwenye mashule, kwenye vituo vya afya na zahanati 

inakuwa ni changamoto sana, gharama zinaongezeka sana. 

Tulipata shida sana ujenzi wa madarasa manne shule ya 

Sekondari Makonde wananchi wanabeba mizigo kichwani, 

kwa hiyo naomba sana hii barabara Serikali iweze kuipa uzito 

wa kipekee na kuendelea nayo. (Makofi) 

 

Mheshimiwa Spika, vilevile ile meli ni muhimu sana 

tumekuwa tukiongea hapa na jirani yangu Mheshimiwa Eng. 

Stella Manyanya wananchi kule wametukalia kooni wanaona 

kama mimi na Mheshimiwa Manyanya hatusemi. Mwanzoni 

walikuwa wanalalamikia juu ya shape ya ile meli lile Ziwa 

Nyasa lina mawimbi makali sana.  

 

SPIKA: Kengele imeshagonga Mheshimiwa Kmoga muda 

wako umekwisha. 

 

MHE. JOSEPH Z. KAMONGA: Nakushukuru sana baada ya 

hayo machache naunga mkono hoja. (Makofi) 

 

SPIKA: Ahsante sana. Mheshimiwa Venant Daud Protas, 

atafatiwa na Mheshimiwa Amsabi Mrimi Mheshimiwa Eng. 

Isack Kamwelwe ajiandae. 

 

MHE. VENANT D. PROTAS: Mheshimiwa Spika, ahsante 

kwa kunipa nafasi na mimi kuwa miongoni wa kuchangia 

Wizara hii ya Ujenzi muhimu sana kwa uchumi wa nchi yetu.  

Kwanza nianze kuipongeza Serikali kwa kazi kubwa ya 

kuendelea kusaidia kufungua fursa hasa za mtandao wa 

barabara katika maeneo yetu mbalimbali, nimpongeze sana 

Waziri anafanyakazi kubwa kwa sababu hii Wizara ni kubwa 

sana, ina vitu vingi sana. Ninawapongeza viongozi wa 

mashirika hasa TPA na TRC kiukweli mashirika haya ni 

makubwa sana lakini ma-DG hawa wamekuwa 

wakifanyakazi kubwa ili kuhakikisha mashirika haya 

hayatetereki. 

 

Mheshimiwa Spika, kwanza nimesimama hapa 

kuipongeza Serikali, ukiangalia katika mtandao wa barabara 

katika Jimbo langu la Igalula ilikuwa kero kubwa ni barabara 

ya Chaya – Nyauwa, juzi Mheshimiwa Rais tarehe 17 amekuja 

kuizindua barabara ile na sasa wananchi wanafurahia 

matunda hayo, kwa hiyo sitokuwa na barabara nyingine ya 

kuweza kupata malalamiko bali nilikuwa nataka nimuombe 

Mheshimiwa Waziri kwa sababu Mkoa wa Tabora unakwenda 

kufunguka kiuchumi lakini kuna barabara ambayo 

wakiiangalia kwa bajeti zijazo, barabara ya kutoka pale 

Mpumbuli ukaenda Izumba, Mwisole ukatokea mpaka Ndala, 

ukaunganisha na ile barabara ya Puge, Ziba baadaye itokee 

Nzega barabara hii wakiitengeneza itaokoa zaidi ya kilometa 

70, ambapo mtu akipita Manyoni - Itigi, Nzega na yule 

atakayepita barabara ya Manyoni - Itigi kutokea Puge na 

Nzega mpaka Mwanza atakuwa ameokoa kilometa 70. Kwa 

hiyo Mheshimiwa Waziri kwa awamu ijayo naomba mfanye 

tafiti ili muweze kuiangalia hii barabara kwa sababu 

tutafungua Mkoa zaidi hasa wananchi wangu wa Kanda ya 

Ziwa. 

 

Mheshimiwa Spika, nianze kuchangia mambo matatu 

au manne.  Kwanza, tuna mradi mkubwa wa SGR ambao 

asilimia 80 ya mradi wa Makutupora - Tabora unapita katika 

Jimbo la Igalula, juzi nimeshuhudia Waziri alikuja kufungua ule 

mradi kuashiria kazi ianze, wananchi wangu wa Jimbo la 

Igalula kwanza wameupokea mradi kwa kiasi kikubwa na sisi 

tuko tayari kuwapa ushirikiano ili kuhakikisha ile azma ya 

Serikali kufungua mtandao wa reli kutoka Dar es Salaam 

mpaka Kanda ya Ziwa Mwanza na hatimaye Kigoma na nchi 

jirani unakwenda kutimia. 

 

Mheshimiwa Spika, wananchi wangu wamenituma 

yafuatayo, kwanza kwa kuwa mradi umekuja 

tumeshauzindua wataalam wako site wananchi wa Kata ya 

Tura, Malongo, Goweko, Igalula pamoja na Nsololo 

wanaomba sana wataalam wawahi kwenda kubainisha 

maeneo wapi reli itapita. Kwa sababu kumekuwa na uvumi 

mwingi na wananchi wameshindwa kufanya shughuli za 

kimaendeleo hawajui wapi wajenge wako sahihi. Kwa hiyo, 

ninaiomba Serikali twendeni kule tukawape maelekezo 

wananchi wetu wapi reli itapita na muzuie kama yuko ndani 

ya zile mita 30 basi wapewe maelekezo mapema kuliko 

kwenda kuwafanyia fumanizi, lakini kama wako nje ya sheria 

ile ya reli yaani reli itakuwa imefuata wananchi basi 

muangalie utaratibu wao wa kuanza kuwaambia 

wasiendeleze majengo kwa sababu isije baadaye ikatokea 

mgogoro, kwa hiyo nilikuwa naomba hilo. 

 

Mheshimiwa Spika, jambo lingine naiomba Wizara kuna 

wananchi wangu hasa wa Kata ya Goweko na Nsololo wako 

kwenye zile mita za Serikali ambayo ninyi wenyewe mliziweka 

hapa ya kuwa mita 30 walijenga tangu miaka 30, 40 iliyopita, 

wananchi wale walikuwa na kilio kwa sababu kama sheria 

ilikuwa hivyo sasa hivi wanaoishi pale ni Watoto, wazazi wao 

asilimia kubwa walishapoteza maisha basi walikuwa 

wanaomba pale mtakapoenda kuwatoa basi muweze 

kuwapa kifuta machozi ili sasa wakaendeleze maisha kwa 

sababu wengi walioko pale ni yatima kuliko kwenda 

kuwaondoa kwa haraka haraka kwa sababu wao wamerithi 

wazazi wao ndiyo walijenga pasipo kujua. 

 

Mheshimiwa Spika, jambo lingine ninamshukuru 

Mheshimiwa Waziri kwa kuniahidi kunijengea daraja la Loya, 

kwa sababu ilikuwa ni changamoto kubwa na TARURA kama 

tungeweza kuwapa huu mzigo tusingeweza kuutatua. Kwa 

hiyo kwa ujenzi wa daraja la Loya utasaidia sana wananchi 

wangu kupata huduma na kutokupoteza maisha kila kipindi 

cha masika.  

 

Mheshimiwa Spika, kuna suala moja ambalo 

Mheshimiwa Waziri tarehe 17 kuna ugeni wa Rais nililisema na 

hapa naomba niliseme, Mheshimiwa Waziri ile barabara 

mlioizindua hiyo tarehe 17 niliomba siku ile matuta 

hamkunielewa.  Mheshimiwa Waziri kumekuwa na vifo vingi 

sana, watu wanagongwa wanapoteza maisha kwa sababu 

ya mwendokasi wa magari. Naomba unisaidie kwa haraka, 

uniwekee matuta hata kwenye zile center za Tula, Kizengi na 

Kigwa kwa sababu hizi center kubwa watoto wanatoka 

upande mmoja kwenda upande mwingine wanapoteza 

sana Maisha. 

 

Mheshimiwa Spika, ninakushukuru kwa nafasi, ahsante 

sana naunga mkono hoja. (Makofi) 

 

SPIKA: Ahsante sana. Mheshimiwa Amsabi Mrimi 

atafuatiwa na Mheshimiwa Mhandisi Isack Kamwelwe, 

Mheshimiwa Anatropia Lwehikila Theonest ajiandae. 

 

MHE. JEREMIAH M. AMSABI: Mheshimiwa Spika, ahsante 

sana kwa nafasi hii ya kuchangia Wizara ya Ujenzi na 

Uchukuzi. Awali ya yote nampongeza sana Rais wetu kwa 

kazi nzuri anayoendelea kufanya hasa ya kuhakikisha pesa 

inapatikana kwa ajili ya sekta ya uchukuzi katika nchi yetu. 

Pia Wizara hii wanaendelea na kazi nzuri ya kusimamia 

utekelezaji wa Ilani yetu ya uchaguzi nawapongeza sana. 

 

Mheshimiwa Spika, ili nchi iendelee ni lazima kila wakati 

ihakikishe inakuwa na vipaumbele sahihi. Wizara hii kwa 

takribani miongo mitatu imejikita sana katika kuhakikisha 

barabara zinajengwa kwa viwango vya lami, tunapongeza 

sana jitihada hizi. Lakini jambo ambalo nimeliona kwa kiasi 

kikubwa vipaumbele kwa maana ya barabara gani ijengwe 

ni jambo la msingi sana, kwa wakati mwingi huko nyuma 

tulijikita sana katika kuhakikisha tunajenga barabara pamoja 

na viwanja vya ndege kwa ajili ya malengo ya kiutawala, 

kwa ajili ya kuhakikisha kwamba jamii inaweza kukutana. Hii ni 

jambo zuri lakini nadhani kwa wakati huu ambapo Taifa letu 

linahitaji kuweza kuendelea kiuchumi tena kwa haraka ni 

muhimu sana tuende kuzingatia barabara ambazo zinaweza 

zikatuletea manufaa makubwa kiuchumi tupeleke fedha 

nyingi huko kwanza. 

Mheshimiwa Spika, nitoe mfano wa barabara hii 

inayotoka Makutano, Sanzate, Nata, Mugumu inaenda 

mpaka Tarime na kutuunganisha na nchi ya Kenya pia 

inaenda mpaka Arusha. Barabara hii imekuwa ikitengewa 

fedha kidogo sana, ni zaidi ya miaka 10 barabara hii 

haikamiliki, lakini ukiangalia barabara hii ina manufaa 

makubwa sana kiuchumi. Katika hifadhi ya Serengeti ambayo 

sote tunafahamu inatuingizia fedha nyingi sana, product 

kubwa sana ya kiutalii inayouza ni ile migration na ku-cross 

Mara River ambayo iko upande wa Magharibi wa hifadhi ya 

Serengeti, sasa upande ule hakuna barabara zinazoenda. 

 

Mheshimiwa Spika, ningependa kushauri Wizara itambue 

hili, tunaweza tukadhani kwamba Serengeti ni maarufu watu 

watakuja Hapana! hawawezi kuja kama hatujaweka 

miundombinu mizuri. Kwa hiyo, ninashauri sana lazima Wizara 

sasa iangalie zile barabara ambazo zinaenda kutusaidia 

kuingiza fedha nyingi sana hasa barabara hii ni lazima 

tuzikamilishe kwanza ili pesa ipatikane tuweze kupeleka 

sehemu zingine na nchi ipate maendeleo.   

 

MHE. ESTER A. BULAYA: Mheshimiwa Spika, taarifa. 

 

SPIKA: Mheshimiwa Mrimi kuna taarifa kutoka kwa 

Mheshimiwa Ester Bulaya.    

 

T A A R I F A 

 

 MHE. ESTER A. BULAYA: Mheshimiwa Spika, ninampa 

taarifa Mheshimiwa Mbunge wa Serengeti, ni kweli barabara 

hii ni muhimu na imechukua muda mrefu sana, hivyo ni vema 

sana  

 

SPIKA: Taarifa ya ziada kwa alichokuwa anakizungumza. 

 



24 MEI, 2022 

128 
 

MHE. ESTER A. BULAYA: Mheshimiwa Spika, taarifa ya 

ziada ni kwamba Serikali itoe pesa barabara hii imechukua 

muda mrefu sana zaidi ya miaka Kumi. 

 

SPIKA: Haya ahsante sana.  Mheshimiwa Mrimi. 

 

MHE. JEREMIAH M. AMSABI: Mheshimiwa Spika, ahsante. 

Namshukuru Mheshimiwa Bulaya kwa taarifa. 

 

Mheshimiwa Spika, barabara hii sasa ni muhimu ikamilike. 

Siyo tu kwamba wananchi wa Serengeti wanapata adha na 

Mkoa wa Mara kwa ujumla, lakini pia tunalikosesha Taifa 

mapato makubwa sana. Leo kuna barabara kwenye nchi hii 

ukipita, zaidi ya masaa kumi wanapita tu mbuzi, ng’ombe, 

mbuzi, ng’ombe, hazina manufaa makubwa sana kiuchumi 

lakini bado leo tunaona barabara ambazo zingetusaidia 

sana katika uchumi hazijengwi, hazikamiliki fedha inapelekwa 

kidogo. Kwa hiyo, naomba sana Wizara iende kuhakikisha 

barabara hii sasa inakamilika, tunaiomba sana. (Makofi) 

 

Mheshimiwa Spika, pia uwanja wa ndege ujengwe katika 

ule Mji wa Mugumu ili tuweze kupata watalii pale moja kwa 

moja. Rais amejitahidi, ameitangaza nchi yetu kwa maana 

ya Royal Tour, ni vizuri uwanja wa ndege ujengwe pale kama 

wenzetu wa Masai Mara wanavyojenga uwanja kule kwao. 

Tujue kwamba Masai Mara ni substitute ya Serengeti, kwa 

hiyo, tukichelewa tutakosa kiasi kikubwa. 

 

Mheshimiwa Spika, pia niikumbushe Wizara hii, huko 

nyuma kama factor kubwa ilitumika kwamba tunaunganisha 

barabara zote zinazounganisha Mikoa. Mheshimiwa Rais 

Kikwete mwaka wa 2021 tukiwa Chato alisema ilibaki 

barabara ile inayounganisha Mkoa wa Mara na Mkoa wa 

Arusha ambayo ndiyo inayopita hapo na Nata mpaka 

Mugumu hadi Arusha. Mpaka leo barabara hii haijawahi 

kukamilika. Kwa hiyo, naomba sana Wizara kama basi factor 

ni kuunganisha Mikoa yote, Mkoa wa Mara pamoja na Mkoa 

wa Arusha bado haujaunganishwa. 

 

Mheshimiwa Spika, mwisho nimalizie kuomba Wizara hii 

iende kutoa fedha kwa ajili ya kulipa fidia. Ukienda pale 

wananchi wa Isenye, wananchi wa Nata, Nyichoka na 

sehemu nyingine barabara hizi ambapo zinapita, mpaka sasa 

wananchi hawajawahi kulipwa fidia, wanalalamika na 

barabara ukienda pale Mkandarasi sehemu nyingine 

amesimama, hajengi, ameruka kwa sababu wananchi 

hawajalipwa fidia. Kwa hiyo, tunaomba sana wananchi wale 

wameacha shughuli zao kwenye maeneo yale na wanahitaji 

walipwe fidia ili waweze kuendelea na shughuli zao za 

kiuchumi. 

 

Mheshimiwa Spika, baada ya kusema hayo, naunga 

mkono hoja. 

 

Mheshimiwa Spika, ahsante. (Makofi) 

 

SPIKA: Ahsante sana. Mheshimiwa Mhandisi Isack Aloyce 

Kamwelwe atafuatiwa na Mheshimiwa Anatropia Lwehikila 

Theonest na Mheshimiwa Yahaya Omary Massare, ajiandae. 

 

MHE. ENG. ISACK A. KAMWELWE: Mheshimiwa Spika, 

nakushukuru kwa kunipa nafasi nami niweze kuchangia 

kwenye hii Wizara muhimu sana ya Ujenzi na Uchukuzi.  

 

Mheshimiwa Spika, tarehe 18 ya mwezi huu wa Tano, wiki 

iliyopita, Rais wa Jamhuri ya Muungano wa Tanzania, 

Mheshimiwa Samia Suluhu Hassan alizindua barabara ya 

Tabora kwenda Mpanda kilometa 343. Wananchi wa Jimbo 

langu la Katavi pamoja na wananchi wa Mkoa wa Katavi 

wamenituma nitoe salaam kwa Rais wa Jamhuri ya 

Muungano wa Tanzania, Mheshimiwa Samia Suluhu Hassan. 

Wanamshukuru sana na wanaishukuru Serikali kwa kutenga 

jumla ya Shilingi bilioni 473 na kuhakikisha kwamba barabara 

hii imekamilika kwa lami kutoka Tabora hadi Mpanda. 

(Makofi) 

 

Mheshimiwa Spika, sipendi kukumbuka tulipotoka kwa 

sababu kabla ya kujengwa barabara hii kwa kiwango cha 

lami, kipindi cha masika tulikuwa miezi mitatu hadi minne 

hatuwezi kuitumia hiyo barabara na ndiyo barabara fupi 

inayotuunganisha na Makao Makuu ya nchi Dodoma 

pamoja na wakati ule nikiwa Dar es Salam.  

 

Mheshimiwa Spika, tulikuwa kipindi cha masika ama upite 

Nyakanazi hadi Kigoma ndiyo urudi na barabara ya Uvinza 

kuja Mpanda; au upitie kwako Mbeya uende Tunduma, ndio 

ukazunguke Sumbawanga ndiyo uende Mpanda. Kwa kweli 

wananchi walikuwa wanateseka, wanatumia gharama 

kubwa. 

 

Mheshimiwa Spika, sasa angalia mazingira kama hayo, 

kama kuna mgonjwa, kweli angepona? Sasa hivi ndiyo 

maana wananchi wa Mkoa wa Katavi wamenituma 

nimshukuru Mheshimiwa Rais. Ni kweli kwamba Sera ya ujenzi 

imeahidi kuunganisha Mikoa yote. Sisi kwanza tunashukuru 

kwamba Mkoa wa Tabora na Mkoa wa Katavi 

umeunganishwa. Pili, tunashukuru kwamba Mheshimiwa 

Waziri tayari ameshasaini mkataba wa kutoka Kibaoni 

kwenda Stalike. Maana yake ni nini? Barabara ile ikikamilika 

tutakuwa tumeunganishwa na Mkoa wa Rukwa na Mkoa wa 

Katavi. (Makofi) 

 

Mheshimiwa Spika, pia tunazidi kuomba, kazi imeshaanza, 

tuna kilometa 37.5 za kutoka Mpanda kuelekea Uvinza; 

namwomba Mheshimiwa Waziri, wakati atakapohitimisha, 

hebu atuambie amejipangaje kukamilisha hii barabara ya 

kutoka Katavi, kutoka Mpanda, kwenda Uvinza ili tuweze 

kuungana na ndugu zetu wa Kigoma? (Makofi)  

Mheshimiwa Spika, pia wananchi wanamshukuru 

Mheshimiwa Rais kwamba hii miaka iliyopita mitatu au minne, 

alitoa Shilingi bilioni 48, ametujengea bandari ya Karema. 

Niwaambie tu wachumi wetu wa Wizara ya Ujenzi pamoja na 

Uchukuzi, angalieni wenzetu wa DRC, wiki iliyopita meli ya 

kwanza imetia nanga Bandari ya Karema pamoja na 

kwamba imekamilika kwa asilimia 80, na imekuja na mzigo 

mkubwa wa copper. Wameshaona faida ya barabara ya 

kutoka Tabora kwenda Mpanda na faida ya kujenga Bandari 

ya Karema, wameanza kuleta mzigo ili uweze kuja mpaka 

Bandari ya Dar es Salaam uweze kupekekwa kwenye soko 

Asia. (Makofi) 

 

Mheshimiwa Spika, usafirishaji wa mizigo kutoka DRC ni 

ama utapita Bahari ya Atlantic kwa kupita South Africa au 

upite Bahari ya Hindi.  Kusafirisha kupitia Bahari ya Hindi na 

Asia, ndiyo kwenye soko, ndiyo njia ambayo ni rahisi, ndio 

maana unaona wenzetu wameharakisha sana kuanza 

kuitumia hii Bandari ya Karema, kwa sababu lami tayari ipo 

kutoka Mpanda hadi Tabora, wanaitumia hiyo ili kupeleka 

mzigo Bandari ya Dar es Salaam, nasi tuweze kuongeza 

uchumi. 

 

Mheshimiwa Spika, kutokana na hilo, namwomba 

Mheshimiwa Waziri, hebu tupe neno, sasa hii barabara ya 

kutoka Mpanda kwenda Karema takribani kilometa 110 una 

mpango gani na hiyo barabara? Naomba sana 

utakapokuwa unahitimisha bajeti yako, sina mpango wa 

kushika shilingi kwa sababu sisi Wana-Katavi tuna furaha sana 

kwa hilo. Kwa hiyo, tunaimani kwamba utaendelea 

kutukumbuka. (Makofi) 

  

Mheshimiwa Spika, pia Mheshimiwa Waziri ana taasisi 

nyingi. Kuna taasisi ya TANROAD, TPA, Kampuni ya Meli 

Tanzania, TBA, TEMESA, reli TRC na Mamlaka ya Hali ya Hewa. 

Ile barabara ya kutoka Mpanda kwenda Karema tunaomba 

sana pia ijengwe reli. Tuna imani kwamba mzigo wa kutoka 

DRC utakuwa mkubwa sana. Cha kufanya, kwa sababu 

tunaendelea kujenga reli ya SGR, naomba kutoka Mpanda 

kwenda Karema tuweke tuta la SGR lakini reli tuweke ya miter 

gauge. Baadaye itakapokuwa uchumi umekaa vizuri, 

tutakuja kung’oa ile reli na kwa sababu tuta litakuwepo, 

tuweze kuweka sasa yale mataluma ya SGR. (Makofi) 

  

Mheshimiwa Spika, jana kulikuwa na uchangiaji hapa 

kuhusu Mwanza, Ziwa Victoria, kwamba tunajenga meli Ziwa 

Victoria. Mimi nilikuwa Waziri wa Wizara hii. Uganda kila 

mwaka kuna mzigo wa tani milioni saba mpaka nane. Kwa 

hiyo, kitendo cha kujenga meli Ziwa Victoria kiendelee. Katika 

ile tani milioni nane, sisi huku kupitia Bandari ya Dar es 

Salaam, inapita tani haizidi 300,000. 

 

Mheshimiwa Spika, kwa hiyo, kuna soko ambalo ni zuri 

kabisa. Naomba wachumi wa Wizara ya Uchukuzi pamoja na 

Ujenzi hebu harakisheni, soko la Uganda lipo na hawana 

sehemu nyingine ya kupitisha. 

 

(Hapa kengele ililia kuashiria kwisha kwa muda wa 

Mzungumzaji) 

  

MHE. ENG. ISACK A. KAMWELWE: Mheshimiwa Spika, 

naona unaniangalia. Nakushukuru sana na ninaunga mkono 

hoja. 

 

Mheshimiwa Spika, ahsante sana. (Makofi)  

 

SPIKA: Haya, ahsante sana. Mheshimiwa Anatropia 

Lwehikila Theonest anachangia kwa dakika tano atafuatiwa 

na Mheshimiwa Yahaya Omary Massare na Mheshimiwa Prof. 

Kitila Alexander Mkumbo ajiandae. 

 

MHE. ANATROPIA L. THEONEST: Mheshimiwa Spika, 

nakushukuru kwa kunipatia dakika tano ili niweze kuwasemea 

wananchi wa Mkoa wa Kagera.  

Mheshimiwa Spika, kimsingi nieleze, nimekuwa mara 

nyingi nikiongelea changamoto ya miundombinu ya 

barabara katika Mkoa wa Kagera hususan Wilaya za Kyerwa 

na Karagwe. Nimeuliza maswali mengi nikiongelea barabara 

na nikihusianisha Wilaya ya Karagwe na Kyerwa na kupakana 

na nchi ya Rwanda na Burundi. Maelezo yangu yalijikita 

kuonesha ni potential kiasi gani nchi inaweza kupata kama 

ikiunganisha Kyerwa na Karagwe na nchi hizi nyingine kwa 

kupitia lami. 

 

Mheshimiwa Spika, hizi ni wilaya ambazo zinafanya vizuri 

katika mazao mbalimbali ya kilimo, lakini zinashindwa kufanya 

biashara na nchi nyingine na Mikoa mingine ya Tanzania Bara 

au Mikao mingine kwa sababu haina barabara.  

 

Mheshimiwa Spika, nimeeleza mara nyingi sana barabara 

ya Mgakorongo - Kigarama na Murongo ambayo ina urefu 

wa kilometa 105. Mheshimiwa Waziri amejibu mara kadhaa, 

lakini nimesoma hotuba yake ya mwaka 2021, amesema 

barabara ipo kwenye mchakato, hakusema ipo kwenye 

upembuzi. Akaenda mbali zaidi, anasema, barabara 

wanaenda kulipa fidia. Nimesoma leo anasema, sasa ndiyo 

tunaenda kutangaza zabuni, lakini bado michakato 

haijafanyika, wananchi wamefanyiwa tathmini hawajalipwa 

fidia. Sasa je, tunaendaje hatua ya pili kabla bado hatujalipa 

hizi fidia na watu wameshindwa kuendeleza maeneo yao 

kwa sababu hawajalipwa fidia. (Makofi) 

  

Mheshimiwa Spika, pia nimekuwa nikiongelea barabara 

ya Bugene - Nkwenda hadi kwenda Murongo huko huko 

ambayo ni barabara mbili; ukichukua Wilaya ya Kyerwa 

inaunganishwa na barabara mbili, ambapo moja unapita 

Mgakorongo na nyingine unapita Nkwenda. Ina maana hii 

Wilaya tukiweza kui-link kwa barabara tutaweza ku-tap 

uchumi ulio kwenye hizi Wilaya.  

Mheshimiwa Spika, kitu kingine, nimeeleza umuhimu wa 

barabara ya kutoka Benako kuja mpaka Karagwe Bugene. 

Hii barabara ni muhimu kwa sababu ya ulinzi. Pale ni pori, 

mara nyingi watu wamekuwa wanapita pale wanatekwa, 

wanauwawa. Hii barabara kama itaunganishwa, itakuwa ni 

kichocheo kikubwa cha biashara ya kutoka Karagwe, Kyerwa 

na Rwanda, na kuna magari mengi yanakwenda Rusumo 

yanahitaji kutumia hiyo barabara. 

 

Mheshimiwa Spika, namwomba sana Mheshimiwa Waziri, 

ni wakati sasa wa Kyerwa na Karagwe kusikika, mmetuacha 

muda mrefu, hebu fungueni uchumi wa maeneo haya kwa 

kufungua hizi barabara. Ahadi za muda mrefu, ahadi tamu 

tamu, maelezo mengi; na kesho nina swali la msingi. 

Waheshimiwa Wabunge naomba mnisikilize kesho, watakuja 

watatudanganya vile vile. Sasa ifikie wakati na sisi tupewe 

hizo barabara ili Wilaya ziweze kuchangia kwenye uchumi wa 

nchi hii.  

 

Mheshimiwa Spika, nakushukru sana. (Makofi) 

 

SPIKA: Mheshimiwa Anatropia unanifurahisha namna 

ambavyo umejiandaa kudanganywa. Yaani hata jibu 

hujalipata bado, umeshajua utadanganywa. Kweli hii ni 

hatari kabisa.  

 

Waheshimiwa Wabunge, nilikuwa nimeshamtaja 

Mheshimiwa Yahaya Omary Massare, atafuatiwa na 

Mheshimiwa Prof. Kitila Mkumbo na Mheshimiwa Salim 

Alaudin Hasham ajiandae. 

 

MHE. YAHAYA O. MASSARE: Mheshimiwa Spika, ahsante 

sana kwa nafasi hii nami nichangie katika Wizara hii ya Ujenzi 

na Uchukuzi, Wizara ambayo kwa kiasi fulani tumekuwa 

tukiilalamikia, lakini hata jirani yangu hapa jana alifanya 

vurugu sana kidogo anipige mateke, lakini nilikwepa na 

bahati nzuri nilikuwa na bakora, ningemchapa kweli kweli. 

(Kicheko/Makofi) 

 

Mheshimiwa Spika, nampongeza sana Waziri wa 

Mawasiliano na Uchukuzi, Mheshimiwa Prof. Mbarawa Mnyaa 

kwa weledi wake mkubwa katika utendaji kazi na Manaibu 

Mawaziri wake wote wawili ambao kwa kweli 

wanatuhakikishia kwamba wamedhamiria kuifungua nchi hii 

kwa barabara za lami.   

 

Mheshimiwa Spika, Bunge lililokwisha tulilalamika sana 

hapa, zilikuwa zinawekwa barabara kilometa 20 na 25, lakini 

Mawaziri hawa walipokuja hasa Prof. Mbarawa ameanza 

kuonesha dhamira ya kuongeza angalau badala ya 20 

zikawa 50, badala ya 25 zikawa 60, basi hii ni dhamira nzuri 

ambayo tunaamini kwamba muda mfupi tutaenda 

kuunganisha Mikoa yetu kwa barabara za lami. (Makofi) 

 

Mheshimiwa Spika, mikoa ambayo inataka kuunganishwa 

kwa lami sasa na ambayo bado na haitajwi ni Mkoa wa 

Singida na Mkoa wa Mbeya kupitia barabara ya Itigi - 

Rungwa hadi Makorongosi ambako kule ndiko kuna 

Mkandarasi. Hata hivyo namshukuru sana Mheshimiwa 

Mbarawa, leo tunaenda kuanza ujenzi upande wa Mkoa wa 

Singida. Ni jambo la faraja sana kwa wananchi ambao 

wametutuma humu ndani. 

 

Mheshimiwa Spika, nitumie fursa hii kumshukuru 

Mheshimiwa Rais kwa kuridhia nasi tujenge barabara katika 

eneo letu, lakini Mheshimiwa Mbarawa kumpelekea hoja hii 

mezani kwake. (Makofi) 

   

Mheshimiwa Spika, lipo jambo ambalo halijajadiliwa sana 

katika Bunge lako hili Tukufu upande wa Uchukuzi. Wengi 

tumejikita katika barabara na kwa kweli ni changamoto 

kubwa. Pia upande wa uchukuzi nako kuna changamoto 

kubwa sana. Ajali za barabarani zimekuwa zikitesa watu wetu 

na zimekuwa zikiua watu wengi sana. Kipindi cha nyuma 

sana kulikuwa na magari ya kizamani sana; sisi tuliozaliwa 

zamani kidogo tulipanda yale magari ya Leyland, kulikuwa 

na barabara za vumbi lakini ajali zilikuwa chache.   

 

Mheshimiwa Spika, miaka ya katikati hapa barabara za 

lami zilipoanza kuja, ndiyo ikatokea ajali moja kubwa sana 

hapa Dodoma, basi la Yarabi Salama liliua watu wengi sana, 

ikapelekea Mheshimiwa Waziri Mkuu wakati huo Mheshimiwa 

John Samweli Malecela akazuia magari kutembea usiku. 

 

Mheshimiwa Spika, yalipozuiwa kutembea usiku, 

baadaye sasa kila Mkoa mabasi yanatoa asubuhi kwa 

kushindana saa 12. Mheshimiwa Kassim Majaliwa Majaliwa 

alipokutana na wadau mwaka 2019 katika Ukumbi wa 

Hazina, alishauri mamlaka ambayo inasimamia vyombo hivi 

vya usafiri, kwamba kweli kuna sababu hadi leo magari 

yaendelee kutokutembea usiku? Kama haipo sababu, na 

kama ipo, basi ni maeneo gani? Bahati nzuri waliyaainisha na 

baadhi ya  magari yakaruhusiwa. 

 

Mheshimiwa Spika, ilikuwa gari ikitoka Bukoba inafika 

Dumila au Gairo inazuiwa, halafu wale watu wanapanda 

kwenye Noah. Yaani mtu ametoka kwenye basi kubwa, kwa 

sababu ana haraka na kwa sababu Coaster hazizuiwi usiku, 

wakawa wanapanda Coaster na Noah kwenda Dar es 

Salaam. Ajali zikawa nyingi zaidi. Waliporuhusu magari haya 

kutembea hadi kufika mwisho wa safari kwa maeneo 

ambayo nisalama, ajali zimepungua. 

 

Mheshimiwa Spika, changamoto iko wapi? Changamoto 

ilipo sasa ni vile ving’amuzi ambavyo wameweka kwenye 

mabasi, havizuii ajali, ni vitu ambavyo vinaonesha gari 

linatembea namna gani? Ni mtu ambaye anaweza kuweka 

mwenyewe na aka-track gari yake na kuiona inakwenda 

mwendo gani, lakini imekuwa ni sharti la leseni; na ili upate 

leseni lazima uwe na kile king’amuzi. 

Mheshimiwa Spika, leo ni zaidi ya miaka mitano vile 

vidude hata mamlaka ya kudhibiti ubora wa vitu vyetu 

haivitambui, lakini taasisi kubwa ya Serikali ndiyo imeweka 

kuwa sharti la leseni. Naiomba sana Serikali izingatie na 

kuona, kama kitu hata Mamlaka ya Udhibiti Ubora (TBS) 

haikitambui, inakuwaje ni sharti la leseni ya usafirishaji? 

Maana yake havizuii speed, vinaangalia tu unaendaje?  

 

Mheshimiwa Spika, hoja inakuja eti zikiwekwa speed 

governor, gari zitashindwa ku-overtake. Gari zinatofautiana 

nguvu. Dpeed governor ni mwisho wa speed. Kuna gari lina 

uwezo wa kupanda mlima na nyingine haina uwezo. Kwa 

hiyo, tukiweka speed governor maana yake tutazuia ajali. 

 

Mheshimiwa Spika, naishauri Serikali ije na mfumo huo 

kwenye mabasi. Tracking system ni system ambayo mtu 

anaweza kuiweka hata mwenyewe. Watu wanaosafirisha 

mizigo nje ya nchi wanaweka kwenye malori yao ili aone gari 

lake linakwenda upande gani? Labda limetoka nje ya 

barabara, ili aweze kujua, lakini leo eti tracking system 

imekuwa ni sharti la kupata leseni ya usafirishaji. Hiki kitu 

hakitendi haki na siyo sawa, kwa sababu ni kitu ambacho 

hata Mamlaka ya Udhibiti wa Ubora wa Bidhaa zinazoingizwa 

nchini (TBS) haikitambui. 

 

Mheshimiwa Spika, sasa leo nilikuwa nashauri jambo hili 

tulifanyie kazi.  

 

(Hapa kengele ililia kuashiria kwisha kwa muda wa 

Mzungumzaji) 

 

MHE. YAHAYA O. MASSARE: Mheshimiwa Spika, mwisho, 

mabasi yanatoka saa 12.00 Magufuli Stand yanafukuzana… 

 

SPIKA: Kengele imeshagonga. 

MHE. YAHAYA O. MASSARE: Mheshimiwa Spika, naomba 

sekunde 30 tu nijazie hii hoja. 

 

Mheshimiwa Spika, mabasi yanafukuzana kwenda 

Mbeya saa 12.00, ya kwenda Mwanza yanatoka saa 12.00, 

ya kwenda Musoma yanatoka saa 12.00, za kwenda Arusha 

yanatoka saa 12.00; hatuwezi kubadilisha mfumo huu. Mabasi 

yanaweza kutoka saa 11.00, saa 1.00, saa 2.00, ule muda wa 

mafukuzano ndiyo unasababisha ajali. 

 

SPIKA: Ahsante sana Mheshimiwa Massare. 

 

MHE. YAHAYA O. MASSARE: Naam Mheshimiwa. 

 

SPIKA: Ahsante sana. 

 

MHE. YAHAYA O. MASSARE: Mheshimiwa Spika, ahsante 

sana, naunga mkono hoja. (Makofi) 

  

SPIKA: Ahsante sana. Mheshimiwa Prof. Kitila Alexander 

Mkumbo, atafuatiwa na Mheshimiwa Salim Alaudin Hasham 

na Mheshimiwa Vedastus Manyinyi Mathayo, ajiandae. 

 

MHE. PROF. KITILA A. MKUMBO: Mheshimiwa Spika, 

nashukuru kwa nafasi hii. Mkoa wa Dar es Salaam ndiyo Mkoa 

ambao una network ndogo ya TANROADS kuliko nchi nzima, 

tuna barabara 51 za TANROADS urefu wa kilometa 601. 

Katika Jimbo la Ubungo ndilo lenye barabara chache cha 

TANROADS kuliko nchi nzima. Nimefanya hesabu kwenye 

mtandao wa TANROADS. Tuna barabara tano tu za 

TANROADS zenye urefu wa kilometa 28.8. Vile vile tunayo 

barabara moja ambayo imekuwa kitendawili kwa muda 

mrefu, inaitwa barabara ya Kimara – Kinyerezi; ikipita Kimara, 

Mavurunza - Bonyokwa hadi Kinyerezi, kilometa nane. Tangu 

mwaka 2010, Rais wetu wa nne aliahidi kwamba barabara hii 

itawekwa lami. 

Mheshimiwa Spika, na kwa heshima yake ikaitwa 

Kikwete Highway mwezi wa pili mwaka huu kwenye Bunge hili 

niliuliza swali la nyongeza hapa kwa Mheshimiwa Naibu Waziri 

na akanijibu vizuri sana niliuliza barabara hii itaanza kujengwa 

lini? Mheshimiwa Naibu Waziri akajibu kwa furaha na kwa 

ushujaa mkubwa kwamba barabara hii ingeanzwa kujengwa 

na mwaka huu ingewekwa kwenye bajeti. 

 

 Mheshimiwa Spika, Mheshimiwa Engineer Kasekenya, 

nimeangalia kwenye bajeti ya Mheshimiwa Waziri nimeenda 

pale kilichonishangaza ni kwamba barabara hii miaka yote 

huwa inakaa kwenye kiambatisho cha 5(b)na kinakuwa 

sehemu ya A ambayo inakuwa ni barabara za lami safari hii 

imewekwa sehemu ya B ambayo ni barabara ya 

changarawe ama udongo. 

 

Mheshimiwa Spika, sasa Mheshimiwa Naibu Waziri lile jibu 

lako liliibua shangwe pale Kimara, Kimara inawatu 118,000 ni 

sehemu muhimu sana Kimara ina baa peke yake 48 biashara 

rundo pale guest house 34, saloon 20, maduka rejareja 191, 

supermarket zipo 16 yaani pale ni eneo kubwa la biashara, 

watu wengi ikaibuka shangwe watu wakaanza kujiandaa 

kufungua biashara. (Makofi) 

 

Mheshimiwa Spika, sasa leo hii habari itasababisha 

mgutuko wa akili, mshtuko wa moyo na mtanziko wa kiroho, 

kwangu mwenyewe na kwa wananchi wa Jimbo la Ubungo 

na hususani Kata ya Kimara. (Makofi) 

 

Mheshimiwa Spika, hili jambo naomba Mheshimiwa 

Waziri ulieleze vizuri na ningesema hapa nishike shilingi lakini 

Mheshimiwa Professor Mbarawa alikuwa bosi wangu alikuwa 

Waziri wa Maji nikiwa Katibu Mkuu wake nilimsaidia akaupiga 

mwingi mpaka mama amemuona tena kwenye wizara hii 

nyeti sasa Mheshimiwa Professor Mbarawa mimi si nilikusaidia 

pale ukaupiga mwingi pale wewe hii barabara kilometa 

nane ukimsaidia Katibu Mkuu wako kuna ubaya gani? yaani 

kweli Katibu Mkuu wako ashike shilingi haiwezekani kwa 

sababu Mheshimiwa Mkuchika alishanifundisha kwamba 

once a boss always a boss wewe ni bosi wangu sasa 

nitashikaje shilingi yako. (Makofi) 

 

Mheshimiwa Spika, sasa hebu nisaidie hili peke yake 

tafadhali kilometa nane Kimara – Mavurunza – Bonyokwa – 

Kinyerezi watu 118,000 biashara chungu nzima wale 

wananchi walifurahi na nimeenda pale Kimara 

nimepokelewa kama mfalme nitaendaje sasa hivi? Nilikuwa 

napanga nikafanye mkutano wa hadhara nitafanyaje 

mkutano wa hadhara katika mazingira haya. Professor 

Mbarawa uniokoe bwana kauli yako tu hili linaisha. (Makofi) 

 

Mheshimiwa Spika, la mwisho; katika Mpango Wetu wa 

Maendeleo huu wa Tatu bado miundombinu kipaumbele 

cha juu na kwakweli mahitaji ya barabara bado makubwa 

kama ambavyo tumeona kwa Waheshimiwa Wabunge hapa 

lakini mwaka huu labda Mheshimiwa Waziri utoe maelezo 

kidogo mwaka huu wizara Sekta ya Ujenzi bajeti imepungua 

mwaka jana ilikuwa 1.588 trillion mwaka huu ni trilioni 1.42 

kwanini bajeti imepungua ya Sekta ya Ujenzi wakati Bajeti Kuu 

ya Serikali imepanda trilioni 37 mpaka trilioni 41 nadhani 

Mheshimiwa Waziri atupe maelezo. 

 

Mheshimiwa Spika, na mwisho nichukue nafasi hii anapo 

ingia kiongozi mpya anakuwa na kazi kubwa tatu kwanza; ni 

kuendeleza yale mazuri aliyoyakuta; pili ni kurekebisha yale 

ambayo yalijitokeza changamoto ambazo hazifai kwa kipindi 

hicho na tatu ni kuleta mambo mapya. Mheshimiwa Rais 

wetu kwakweli aliahidi angehakikisha kwamba miradi yote 

mikubwa inaendelea na tuchukue nafasi hii kumshukuru sana 

kwasababu miradi yote muhimu inaendelea kama ilivyo na 

kwa kasi zaidi hili ni muhimu tumpongeze na tumshukuru sana 

kwa kazi kubwa ambayo anaifanya. (Makofi) 

Mheshimiwa Spika, tumtie moyo kwamba hii miradi tupo 

naye na itasimama na niwahahakishie nimefanya kazi na 

Mheshimiwa Professor Mbarawa ni mtu ambaye kwenye 

miradi anajua kuisimamia ila tu wewe muhimu kabisa 

Mheshimiwa nakutia moyo lakini barabara yangu ya Kimara – 

Kinyerezi iangalie ni muhimu sana. (Makofi) 

 

Mheshimiwa Spika, nakushukuru kwa kunipa nafasi hii 

ahsante sana. (Makofi) 

 

SPIKA: Ahsante sana Mheshimiwa Salim Alaudin Hasham 

atafuatiwa na Mheshimiwa Vedastus Manyinyi Mathayo, 

Mheshimiwa Sebastian Simon Kapufi, ajiandae. 

 

MHE. SALIM A. HASHAM: Mheshimiwa Spika, ahsante 

sana kwa kunipa nafasi ya kuchangia kwenye Bunge lako 

lakini pia namshukuru sana Mwenyezi Mungu kwa kunijalia 

afya ya kuweza kusimama tena kwenye Bunge lako Tukufu 

kuchangia kwenye Wizara ya Ujenzi. 

 

Mheshimiwa Spika, pia niwashukuru sana nani 

wapongeze, nimpongeze Mheshimiwa Waziri kwa kazi kubwa 

anayoifanya lakini pamoja na kwamba anafanyakazi kubwa 

sisi Wabunge humu ndani hatutaacha kusema kwasababu 

changamoto bado ni nyingi na sisi humu wote 

tunawawakilisha wananchi zaidi ya milioni 60. Kwa hiyo, tupo 

kwaajili ya kuwasemea wao kwa hiyo, tutaendelea kusema. 

(Makofi) 

 

Mheshimiwa Spika, barabara yangu ya Ifakara kwenda 

Mahenge yenye urefu wa kilometa 68 ilifanyiwa upembuzi 

yakinifu mwaka 2013 na ikaingizwa kwenye Ilani ya Chama 

mwaka 2015 miaka mitano ile ilipita bila mafanikio yoyote na 

mwaka 2020 pia ikaingizwa kwenye Ilani ya Chama cha 

Mapinduzi tunaangalia ndani ya miaka mitano hii 

Mheshimiwa Mbarawa utakuja kutufanyia nini.  

Mheshimiwa Spika, kiukweli kilio cha barabara ya 

Mahenge – Ifakara yenye kilometa 67 ni kilio kikubwa sana 

kwa wananchi wa Ulanga sisi tunaokaa jimboni kwa muda 

mrefu ndiyo tunajua adha yake ikifika masika ukisikia 

barabara sehemu imekatika watu hawapiti inamaana na 

wewe Mheshimiwa Mbunge hata kama unasafari zako 

huwezi kupita kwasababu huna cha kuwaambia wananchi 

wako. (Makofi) 

 

Mheshimiwa Spika, ukifika pale cha kwanza wao 

wataanza matusi yao watasema tu Mheshimiwa Mbunge 

yupo tumemchagua analala tu Bungeni. Sisi kila siku kazi yetu 

ni kuwasemea wananchi hawa tunaomba Mheshimiwa Waziri 

mtuangalie barabara ile kama mwaka huu kwenye hotuba 

yako utakuja kututaja na sisi tutakushukuru sana Mheshimiwa 

Waziri. (Makofi) 

 

Mheshimiwa Spika, Mkoa wa Morogoro ni Mkoa wa 

kimkakati na kila kiongozi mkubwa wazee wetu wangekuwa 

mzee wangu Kabudi hapa angesimama angeweza 

kuuelezea Mkoa wa Morogoro kwa upana sana. Mkoa wa 

Morogoro ni Mkoa wa kimkakati, Mkoa wa Morogoro umeme 

unaotumika Dar es Salaam unatoka Mkoa wa Morogoro lakini 

Mkoa wa Morogoro ndipo ambapo kuna kiwanda kikubwa 

cha sukari, Mkoa wa Morogoro watu wanalima kwelikweli 

lakini Mheshimiwa Kabudi anaujua sana Mkoa wa Morogoro 

lakini Mkoa wa Morogoro bado tumesahaulika sana. Sisi 

mpaka leo wilaya zetu hazijaunganishwa kwa lami wala 

mikoa yetu haijaunganishwa kwa lami kuna barabara tatu tu 

Mheshimiwa Waziri za kimkakati kwenye Mkoa wa Morogoro. 

(Makofi) 

 

Mheshimiwa Spika, barabara ya kwanza ni ya Mahenge 

kwenda kutokea Liwale ambayo inaunganisha mikoa ya 

kusini kwa maana tutakuwa na uwezo wa kufika haifiki 

kilometa 100 Mheshimiwa Waziri tunao uwezo wa kufika Lindi, 

Mtwara na sehemu zingine huko lakini barabara ya pili ni 

barabara Malinyi kwenda kutokea Songea ambayo 

tutakuwa tumeutoboa Mkoa wa Morogoro ambayo imeanza 

kujengwa tangu enzi ya Mheshimiwa Jakaya Mrisho Kikwete 

ndiyo alikuwa ameizindua barabara ile lakini mpaka leo 

hatujui muendelezo wake ni nini. Barabara ya tatu 

Mheshimiwa Waziri ni barabara ya Mlimba kwenda Njombe ni 

barabara za kimkakati mkitusaidia barabara hizi mtakuwa 

mmetusaidia sana Mkoa wa Morogoro. (Makofi) 

 

Mheshimiwa Spika, wilaya zetu zote hazina lami kwa 

hiyo, tunawaomba sana Mheshimiwa Waziri na Mama yetu 

anatusikiliza Mkoa wa Morogoro ni Mkoa wa Kimkakati mkoa 

ule una mambo mengi sana ni muhimu katika Taifa hili kwa 

hiyo, tunawaomba sana mtujengee barabara yetu 

tunashukuru barabara ya Kilombero kwenda Ifakara 

inaendelea kwa kasi na inaendelea kujengwa 

mkituunganisha na zile 67 pale sisi tutakuwa tumepona sana. 

 

Mheshimiwa Spika, pia wewe ni shahidi mwaka jana 

Serikali ilisaini mkataba na kampuni moja kubwa sana ya 

uchimbaji inaenda kufanya uchimbaji kwenye jimbo langu 

imeenda kuwekeza zaidi ya dola milioni 200 kwenye lile jimbo 

ile kazi inaenda kufanyika pale kama barabara 

haitatengenezwa ule mradi hauwezi kufanikiwa kwasababu 

magari yatakayokuwa yanapita pale ni magari makubwa 

tunawaomba sana muende mtusimamie hilo muweze 

kwenda kulifanyia kazi. 

 

Mheshimiwa Spika, baada ya hayo naomba kuunga 

mkono hoja. (Makofi) 

 

SPIKA: Ahsante sana. Mheshimiwa Vedastus Manyinyi 

Mathayo atafuatiwa na Mheshimiwa Sebastian Simon Kapufi, 

Mheshimiwa Conchesta Leonce Rwamlaza, ajiandae. 

 

MHE. VEDASTUS M. MATHAYO: Mheshimiwa Spika, 

ahsante kunipa nafasi niweze kuchangia katika Wizara hii ya 



24 MEI, 2022 

144 
 

Miundombinu. Namshukuru sana Mheshimiwa Waziri pamoja 

na manaibu wake ni watu ambao tunajua wapo makini na 

uwezo wao wa kufanyakazi ni mzuri na niseme tu kwamba 

binafasi hawa ni ndugu zangu nani rafiki zangu. 

 

Mheshimiwa Spika, nadhani katika undugu huo na urafiki 

huo ndiyo umefanya waninyime safari hii kila kitu. Yaani safari 

hii nikienda pale Musoma sina cha kwenda kuwaambia 

kwasababu kwanza hata kwenye zile fedha za tozo na fedha 

za UVIKO wenzangu walipata karibu bilioni 1.5 niliambulia 

milioni 500 nikaambiwa nitapata fedha kwenye miradi ya 

kimkati na miradi TACTIC kote huko mpaka leo wala hakuna 

dalili. 

 

Mheshimiwa Spika, basi tumekuja nimeangalia hata ule 

uwanja wa ndege ambao nilitegemea kwa mwaka wa 

fedha huu ungeisha, Mheshimiwa Waziri rafiki yangu 

umechukua miji kumi yaani viwanja kumi umetuweka pamoja 

yaani kwenye hilo fungu umesema humo ndimo nilimo. Hiyo 

inaonyesha dhahiri kabisa kwamba huo uwanja tena nao 

utaendelea kuwa hadithi. Kwa hiyo, hayo yote ndiyo maana 

nasema kwamba katika upande wowote ule hakuna upande 

ambao umeonyesha hata dalili kidogo. (Makofi) 

 

Mheshimiwa Spika, tumekuwa na reli ya kutoka Tanga 

kwenda Musoma ambayo ile reli ile…  

 

MHE. ESTHER N. MATIKO: Mheshimiwa Spika, taarifa. 

 

SPIKA: Nikutahadharishe tu Mheshimiwa Matiko iwe ni 

taarifa ya ziada kwenye anachokisema siyo uwe 

unachangia. Mheshimiwa Esther Matiko. 

 

T A A R I F A 

 

MHE. ESTHER N. MATIKO: Mheshimiwa Spika, ni taarifa ya 

ziada kuhusiana na uwanja wa Ndege wa Musoma. Uwanja 

wa ndege wa Musoma kila ukitokea wanaweka kwenye 

vitabu vya bajeti lakini hawatekelezi hiyo bajeti yenyewe na 

pale Musoma ndiyo anatoka Baba wa Taifa kwingine kote 

viwanja ndege kubwa zinajengwa ukija kwa Baba wa Taifa 

hawajajenga uwanja. Nampa tu taarifa kwamba wananchi 

wa Mara... 

 

SPIKA: Ngoja ngoja twende vizuri katika hayo 

unayoyasema ni lipi ambalo Mheshimiwa Manyinyi 

hajalisema? kwenye hiyo taarifa yako ambalo yeye 

hajalisema unamuongezea ni lipi? 

 

MHE. ESTHER N. MATIKO: Mheshimiwa Spika, mosi kwa 

baba wa Taifa anatokea Mkoa wa Mara na huwa 

wanaweka kwenye bajeti lakini hawatekelezi. 

 

SPIKA: Naomba ukae, Waheshimiwa Wabunge taarifa 

tunawakumbusha siku zote ni kwamba mtu anakuwa 

amemaliza kile anachokisema halafu anahamia hoja 

nyingine unajua hiki amekisahau unamuongezea au 

amekisema kwa namna ambayo unaona unataka unyooshe 

mahali siyo kwa namna hii ambayo mtu anasimama ili na 

yeye achangie kwa sababu taarifa unatumia muda wa 

mchangiaji mwenzako. 

 

Mheshimiwa Vedastus Manyinyi. 

 

MHE. VEDASTUS M. MATHAYO: Mheshimiwa Spika, 

nikushukuru, naendelea tu kusema kwamba upande huo 

kwenye uwanja wa ndege kwa maneno mengine ule uwanja 

utachukua zaidi ya miaka mitano kabla haujakamilika. 

(Makofi) 

 

Mheshimiwa Spika, lakini hata ile reli ambayo 

imezungumzwa kwa miaka mingi kutoka Arusha mpaka ipite 

Tanga, Arusha, Musoma sasa leo hata kuzungumzwa 

haizungumzwi kabisa. Sasa najiuliza kama tunazungumza 

habari ya kuendeleza mikoa, miji na Mji wa Musoma ni mji 

ambao uko katikati ya Kenya na Uganda leo ile bandari 

hakuna kinachoendelea. (Makofi) 

 

Mheshimiwa Spika, chakusikitisha zaidi na sasa labda 

hicho Waziri atanifuta machozi kilichokuja kufanyika ni 

kwamba watu wa bandari kwa maana ya TPA walikuja 

Musoma katika kipindi cha nyuma wakafanya pale ulaghai 

wa kuonyesha kwamba wanampango mzuri wa kuendeleza 

ile Bandari ya Musoma.  (Makofi) 

 

Mheshimiwa Spika, Sasa cha ajabu walichokifanya pale 

walipewa lile eneo wakalichukua, walichofanya ni kwamba 

walikuja kuzuia sasa yale mapato ambayo Manispaa tulikuwa 

tunayapata sasa wao ndiyo wakaanza kutaka kutoza ushuru. 

Sasa katika hilo hakuna chochote mpaka leo ni zaidi ya 

miaka minne inapita hakuna chochote ambacho 

wemeweza kukifanya. (Makofi) 

 

Mheshimiwa Spika, sasa nimuombe Mheshimiwa Waziri 

kwamba maadamu yale yote nimekosa walau hata lile eneo 

lenyewe la bandari ambalo lilikuwa ni eneo kwa ajili ya 

Manispaa ya Musoma wala haliusiani na bandari wale 

wananchi wetu weweze kurudishiwa ili zile biashara zao 

ziweze kuendelea ambalo ni eneo la Bwigobero. (Makofi) 

 

Mheshimiwa Spika, na kusema kweli leo 

unapozungumza Mji wa Musoma ni mji ambao upo 

pembezoni mwa nchi. Kwa hiyo, ili ule mji uweze kuendelea 

lazima tuwe na mipango mahsusi ya kuuendeleza na 

mojawapo ya mipango mahsusi ndiyo kama hiyo viwanja vya 

ndege katika kukuza uchumi lakini vilevile bandari kama ile 

ingeweza kutusaidia. Sasa leo Musoma hatuna kiwanda cha 

Samaki vimekufa, hatuna kiwanda cha nguo, hatuna kiwanja 

cha ndege, yaani kwa maneno mengine ni kwamba hatuna 

chochote. (Makofi) 

Mheshimiwa Spika, kazi ya viongozi ni kufanya mambo 

yatokee siyo tusubiri mambo yatokee. Kwa hiyo, nilidhani 

kabisa kwamba Mheshimiwa Waziri kwa sababu Musoma 

unaijua vizuri umekuja pale mara nyingi wewe mwenyewe 

unajua kabisa kwamba ni kwanamna gani unahitaji kuusaidia 

ule mji ili uweze kukua tofauti na hapo kusema kweli nitasubiri 

sitaunga mkono hoja mpaka pale nitakaposikia walau hata 

umenirudishia hilo eneo ili watu wangu waweze kufanya 

biashara. (Makofi) 

 

Mheshimiwa Spika, nakushukuru sana ahsante sana. 

(Makofi) 

 

SPIKA: Ahsante sana Mheshimiwa Sebastian Simon 

Kapufi, atafuatiwa na Mheshimiwa Conchesta Leonce 

Rwamlaza, Mheshimiwa Jacqueline Ngonyani Msongozi, 

ajiandae. 

 

MHE. SEBASTIAN S. KAPUFI: Mheshimiwa Spika, 

nakushukuru sana tarehe 18 ya mwezi huu Rais wetu alifanya 

kitendo ambacho kwa sisi wana Katavi ilikuwa ni mkombozi, 

kwa maana ya Katavi, Tabora lakini na mikoa mingine ya 

uzinduzi wa barabara. (Makofi)  

 

Mheshimiwa Spika, moja kubwa ninalolikumbuka 

nikiacha kusema ahsante nitakuwa ni kiumbe wa ajabu, 

nashukuru sana kwa kitendo kile lakini bahati nzuri Waziri 

alikuwepo na Waziri anakumbuka sisi wana Katavi tulinufaika 

ile chenji itakayobaki kwenye ujenzi wa barabara ya 

Mpanda, Tabora imeombwa ielekezwe kwenye barabara ya 

kwenda Kigoma. Kwa hiyo, nilikuwa napenda nishukuru kwa 

suala hilo muhimu. Mkuu wa Nchi aliongea na yule kiongozi 

wa Benki ya Afrika kwamba chenji itakayotoka pale itusaidie 

wana Katavi kwa barabara ya kwenda Kigoma. Nashukuru 

sana kwa hilo. (Makofi) 

Mheshimiwa Spika, kwa hiyo, kutokana na hayo ya 

kwangu yatakuwa machache sehemu kubwa nikijikita 

kwenye kusema ahsante, lakini ahsante ni namna ya 

kistaarabu ya kuomba tena, ahsante kwa barabara ya 

Mpanda Tabora. Lakini tunayo barabara muhimu sana kwa 

maana ya Mpanda, Ugala, Kaliua, Ulyankulu kwenda 

Kahama.  Barabara hii najua wataalamu wapo wanafanyia 

kazi suala hili lakini barabara ile na hii niliombe liwe katika sura 

ya nchi kwa ujumla wake kwa sababu zifuatazo;  

 

Mheshimiwa Spika, inapotokezea mnabarabara moja tu 

ikipata dharura yoyote namna ya kutoka hapo inakuwa 

ngumu. Kwa hiyo, unapokuwa na barabara nyingine 

ambayo inaweza ikasaidia wakati wa dharura hilo jambo 

lisiwe tu kwa ajili ya Mkoa wa Katavi lipate sura ya kitaifa 

mnakuwa na barabara moja ikikatika matatizo uchumi 

unayumba. (Makofi) 

 

Mheshimiwa Spika, nikitoka hapo kwa maana ya 

kufungamanisha fursa mbalimbali na suala zima la uchumi 

tumeongelea Ziwa Tanganyika. Tunayo meli moja ya Liemba 

labda kwa manufaa ya Bunge hili ile meli ilizinduliwa Februari 

5, 1915 meli hiyo lakini ilianza kutengenezwa 1913 meli ya 

Liemba na ndiyo meli ambayo wanatuambia meli pekee 

duniani ambayo ilitumika katika vita vya kwanza vya dunia 

na inaendelea kufanya kazi.  

 

Mheshimiwa Spika, sasa tafsiri yake nini tunaweza 

tukafungamanisha hata wenzetu wa utalii kama meli hii kwa 

siku zote hizo na watu huko duniani wanaifahamu hivyo 

inaweza ikawa ni chanzo cha utalii pia lakini watanzania 

angalia tunavyokalia fursa. Mbali ya kufanya kazi katika Ziwa 

Tanganyika lakini ingeweza kuwasaidia na wenzetu wa utalii 

kufungamanisha fursa hizo. Kwa hiyo, nilikuwa naomba 

ukiachilia kwamba inaenda kuwasaidia wakazi wa ukanda 

ule lakini bado inaweza kusaidia kunyanyua mapato ya nchi 

hii. (Makofi) 

Mheshimiwa Spika, nashukuru juzi Mkoa wangu wa 

Katavi Shirika la Ndege wametuongezea safari nyingine ya 

nne tulikuwa na safari tatu katika wiki kwa maana Jumanne, 

Alhamisi na Jumamosi tumeongezwa na trip nyingine ya 

Jumatatu, kwa hiyo, tumekuwa na trip nne. Tafsiri yake ni nini? 

eneo lile linaendelea kufunguka. Kwa hiyo, niwashukuru 

katika hilo lakini na watu wengine muendelee kufahamu 

Katavi inafikika fursa hizo zipo, tumieni ndege, tumieni reli 

tumieni barabara. 

 

Mheshimiwa Spika, upande wa fidia; kuna wananchi 

ambao wameendelea kusubiri maeneo ya Magamba, 

Misungumilo na Kawajense, hawa watu kwa muda mrefu 

wanasubiri fidia. Naomba sana tuwaangalie watu hawa. 

(Makofi) 

 

Mheshimiwa Spika, la mwisho, reli; Mheshimiwa Waziri 

analo deni kwa maana ya kujenga kibanda cha kusubiria 

abiria katika stesheni yetu ya Mpanda. Namwomba sana 

sambamba na kuongezewa mabehewa, reli kwa ujumla 

wake, naomba wabadilike wasifanye kazi kizamani, wale 

watu wa Mpanda hawapandi bure, wanapanda kwa kulipa. 

Unapotafuta mabehewa yaliyochoka yaani sehemu nyingine 

zote mabehewa yaliyochoka ndiyo yanapelekwa kule 

Mpanda, wanatufanya tuonekane wa kizamani. Naomba 

tubadilike. (Makofi) 

 

Mheshimiwa Spika, nakushukuru na naunga mkono hoja. 

(Makofi) 

 

SPIKA: Ahsante sana. Mheshimiwa Conchesta Leonce 

Rwamlaza atafuatiwa na Mheshimiwa Jacqueline Ngonyani 

Msongozi. Mheshimiwa Josephat Kandege ajiandae. 

 

MHE. CONCHESTA L. RWAMLAZA: Mheshimiwa Spika, 

nakushukuru sana kwa kunipa nafasi niweze kuchangia kwa 

muda tuliopewa kwa hoja iliyo mezani ya Bajeti ya Wizara ya 

Ujenzi. 

 

Mheshimiwa Spika, naomba niende moja kwa moja 

katika hotuba ya Waziri, ukurasa wa 225, mahali ambapo 

amesema Bodi ya Usajili wa Wahandisi katika nchi yetu. 

Chombo hiki najiuliza kinafanya kazi namna gani, lakini 

ukisoma katika Hotuba ya Mheshimiwa Waziri amesema 

kwamba bodi hii hufanya ukaguzi wa shughuli za kihandisi 

katika nchi yetu. Ninachojiuliza je, chombo hiki kinasimamia 

ubora wa kazi zinazofanywa ambazo tunasimama hapa 

kupitisha fedha kwa ajili ya kutengeneza barabara na 

madaraja? (Makofi) 

 

Mheshimiwa Spika, nasema hivyo kwa sababu pamoja 

na kwamba tunaweka fedha nyingi na kwa sababu watu 

wanalia nchi nzima kwamba barabara hazijatengenezwa 

hapa na pale, lakini usimamizi wake katika ubora wake 

ukoje? Naomba kutoa mfano, iko barabara katika Mkoa 

wetu kutoka Biharamulo mpaka Kyamyorwa katikati na 

barabara hii ilijengwa wakati Hayati Marehemu Rais Magufuli 

akiwa Waziri wa Ujenzi. Barabara hii baada ya mwaka mmoja 

imeanza kutengenezwa, kufanyiwa repair mpaka leo hivi 

ninavyoongea. (Makofi) 

 

Mheshimiwa Spika, sasa najiuliza kama kuna bodi 

inayosimamia Wahandisi hawa, je, nani anawa-allocate 

katika kufanya kazi? Huko nyuma tulipata nafasi ya kwenda 

Uturuki, tukaona namna gani chombo kama hiki 

kinavyosimamia kazi ambazo zinafanywa katika nchi yao. Ni 

kwamba Mhandisi yeyote anapokuwa assigned kazi yake 

lazima chombo hiki kijue kwamba mwandisi amekwenda 

kusimamia kazi hii na anapoboronga anawajibika katika 

chombo hiki. (Makofi) 

 

Mheshimiwa Spika, Sasa nataka kujua chombo chetu 

hiki kinasimamiaje watu hawa?  Kwa sababu ukitazama 

barabara hizi kuharibika ina maana hata kama ni 

wakandarasi, je, kazi ya Wahandisi wetu sisi ni nini? Ni kwenda 

kupita na kuangalia au na kutumia utaalam wao katika 

kuhakikisha kwamba kazi tunazotenda zinalinda nchi yetu, 

zinakuwa imara na tunatumia pesa kwa wakati na tuendelee 

kufanya mambo mengine. Hatuwezi kuwa tunajenga na 

kubomoa kila siku. (Makofi) 

 

Mheshimiwa Spika, niende kule kwetu Bukoba Vijijini, 

kuna eneo moja linaitwa Kyabaramba. Eneo hili ni eneo 

ambalo ni tope na limekuwepo miaka nenda rudi, ni 

tingatinga. Wamekwenda kutengeneza sijui kama ni 

TANROAD au sijui kama ni TARURA, lakini wametengeneza 

ukifika pale hata mtoto mdogo atajua.  Juzi hapa 

ninapokwambia siku tatu zilizopita mvua imenyesha, maji 

yamefurika katika barabara ambayo wametengeneza na 

wahandisi wamekagua, wamelipa, lakini magari 

yamesimama kwa sababu maji yamefurika kwa sababu 

wamejenga ndivyo sivyo. (Makofi) 

 

Mheshimiwa Spika, kwa sababu dakika ni chache 

niende kwenye vivuko. Tunacho kivuko kinaitwa Kyagabasa. 

Kivuko hiki ukifika kimeandikwa MV yaani marine vehicle, 

lakini ukifika pale utashangaa kinaendeshwa na injini 

ambayo ina watts power 70. (Makofi/Kicheko) 

 

Mheshimiwa Spika, nimefika mimi mwenyewe na 

nimevuka pale. Watts power ambazo zinaruhusu yaani ile 

mitumbwi ambayo inakwenda kuvua...  

 

SPIKA: Sekunde 30, kengele imeshagonga. 

 

MHE. CONCHESTA L. RWAMLAZA: Mheshimiwa Spika, 

naomba waangalie kama kuna uwezekano wa kutengeneza 

daraja katika eneo hili kwa sababu ni fupi mno, ni pamoja na 

eneo moja linaitwa Kansinda na lenyewe wanaweza kufikiria 

kwa sababu linavusha watu katika Mto Ngono lakini 

wanaweza kutusaidia kutengeneza barabara. (Makofi) 

 

SPIKA:  Haya, ahsante sana. 

 

MHE. CONCHESTA L. RWAMLAZA:  Mheshimiwa Spika, 

ahsante sana.  (Makofi) 

 

SPIKA: Mheshimiwa Jacqueline Ngonyani Msongozi 

atafuatiwa na Mheshimiwa Josephat Kandege na 

Mheshimiwa Neema Mwandabila ajiandae. 

 

MHE. JACQUELINE N. MSONGOZI: Mheshimiwa Spika, 

ahsante. Nakwenda kuchangia Bajeti ya Wizara ya 

Miundombinu ya Mwaka 2022/2023.  

 

Mheshimiwa Spika, naomba nianze na Barabara ya 

Mtwara Pachani inayopita Luchili, Lusewa, Magazini, Nalasi 

mpaka Tunduru yenye urefu wa kilomita 325. Ni barabara ya 

mkakati, kwa hiyo, tunaomba, nimeangalia kwenye list ya 

barabara zile sijaona kama imetengewa pesa. Naomba sana 

itengewe pesa ili barabara hii iweze kujengwa na ni 

barabara ya kimkakati. Siku zote nimekuwa nikisimama 

nikihitaja hii barabara, Mheshimiwa Mbarawa sijui anaona 

kama sauti yangu ni nzuri sana, kwa hiyo, naimba tu, wimbo 

unamfurahisha lakini haitengei pesa ili iweze kujengwa kwa 

kiwango cha lami. (Makofi) 

 

Mheshimiwa Spika, Barabara Makambako - Songea 

yenye urefu wa kiomita 300 ambayo inahitaji ukarabati toka 

ilijengwa enzi ya mkoloni. Barabara hii inahitaji ukarabati, 

imeharibika sana. Tunaomba sana na tumekuwa tukisema 

sana na hata leo nimetazama hapa Mheshimiwa Mbarawa 

hajaitengea pesa yoyote, lakini ajue kwamba ile barabara 

ndiyo atakayopita kuja Songea kule, yale makorongo na 

yeye yanamhusu. Kwa hiyo, kwa athari ambazo zitatokea 

hata kwa watu wengine zitamhusu pia hata Mheshimiwa 

Waziri. Naomba sana hii barabara itengewe pesa ili iweze 

kujengwa. (Makofi) 

 

Mheshimiwa Spika, leo nina mambo matatu tu. Jambo 

la mwisho linahusu Kivuko cha Mitomoni. Kivuko hiki cha Mto 

Moni ni kivuko chenye changamoto kubwa sana. Naomba 

unisikilize kwa makini lakini pia unisaidie pengine labda kwa 

sauti yako sisi tunaweza kupata pesa ya kujenga kivuko hicho 

cha Mitomoni ambacho kinaunganisha Wilaya ya Songea 

Vijijini na Wilaya ya Nyasa na kwamba ni kivuko ambacho 

kinaenda kuweka mkakati mzuri sana wa kiuchumi. Pia ni 

kivuko ambacho kinapita katika Mto Ruvuma. Kivuko hiki 

kimesababisha wananchi wengi sana wamepoteza maisha.  

 

Mheshimiwa Spika, wananchi wamepoteza maisha kwa 

sababu Mto Ruvuma una mamba wengi sana na kwamba 

wanatumia magome ya miti ili kuvuka, hakuna kivuko. Wakati 

fulani Mheshimiwa Mbunge wa Jimbo la Nyasa na Jimbo la 

Peramiho wamejitahidi sana kufuatilia lakini nami nataka 

niseme kwa mara nyingine tena. Mheshimiwa Naibu Waziri 

Kesekenya mwaka jana ambapo watu watano walipoteza 

maisha kwenye kile kivuko nilimfuata na nikampa simu 

akaongea na wananchi ambao wamepoteza familia zao. 

(Makofi) 

 

Mheshimiwa Spika, hata alivyozungumza nao, bado 

hakuona uchungu wala hajaona huruma na wala hajatenga 

pesa kwa ajili ya kwenda kujenga kivuko hicho. Nataka 

nikusomee watu ambao wamepoteza maisha kwenye kile 

kivuko, inatia huzuni, inatia huruma, watu wale ni wananchi 

wa Tanzania. Tunapolalamika hapa inaonekana kama vile 

sijui ni ng’ombe tu au ni wadudu gani?  Hawa ni binadamu 

ambao wana haki ya kuishi, lakini tunalalamika kwamba 

kivuko pale hakitengenezwi na hakuna hatua 

zinazochukuliwa. (Makofi) 

Mheshimiwa Spika, kivuko hata kama kingetengenezwa 

cha muda cha shilingi Milioni sita kingesaidia kuokoa maisha 

ya wananchi wale. Milioni sita wanataka kuniambia Wizara hii 

haina milioni sita ya kujenga kile kivuko?  

 

Mheshimiwa Spika, nataka nikutajie uone kwanza 

nachangia huku natetemeka namna ambavyo wananchi 

wamepoteza maisha. Nakutajia mwaka 2016 wananchi tisa 

walipoteza maisha kwenye kile kivuko. (Makofi) 

 

MHE. ENG. STELLA MNYANYA: Mheshimiwa Spika, Taarifa.  

  

SPIKA: Mheshimiwa Stella Manyanya. 

 

MHE. ENG. STELLA MNYANYA: Mheshimiwa Spika, 

ahsante. 

  

MHE. JACQUELINE N. MSONGOZI: Mheshimiwa Spika, 

dada ungeniacha tu nitiririke leo jamani. (Makofi/Kicheko) 

 

MHE. ENG. STELLA MNYANYA: Mheshimiwa Spika, pamoja 

na jithada ambazo zimeshafanyika za kufanya upembuzi 

yakinifu kwa ajili ya kujenga daraja la kudumu katika Mto huo 

Ruvuma. Kwa kweli naungana na mdogo wangu kuomba 

sana angalau kipindi hiki tunachosubiri, basi tupate hicho 

kivuko. 

 

SPIKA: Mheshimiwa Manyanya hiyo siyo taarifa. 

Mheshimiwa Jacqueline Ngonyani. 

 

MHE. JACQUELINE N. MSONGOZI: Mheshimiwa Spika, 

naomba unilindie dakika zangu.  Mwaka 2016 watu tisa 

walipoteza Maisha; Zulfa Mtauchila, Awetu Mohamed, Fadhili 

Hamis, Rajabu Said, Bahati Mustafa, Khadija Said, Seleman 

Abdallah, Said Waziri, Omary Mohamed. Hao walipoteza 

maisha mwaka 2016, Wizara inajua watu hawa wamepoteza 

maisha. (Makofi) 

Mheshimiwa Spika, mwaka 2017 Omary Bandawe 

alikuwa anavuka anaendesha mtumbwi, mtumbwi ule 

ulipinduliwa na mamba akatumbukia huko na hakuonekana 

mpaka kesho. Mwaka 2017 hiyo hiyo Wizara inajua ndugu 

Omary Chinguo nae alipoteza maisha. (Makofi) 

 

Mheshimiwa Spika, 2021 mwezi Mei tukiwa kwenye 

Bunge la Bajeti, Mheshimiwa Waziri anajua watu saba 

walipoteza maisha kwenye kivuko kile kile. Mimi leo sipandi 

juu ya meza, lakini nataka niseme hawa ni Watanzania 

wanahaki ya kuishi. Niruhusu nipige magoti kuomba kivuko 

kile kikajengwe. Tafadhali sana naomba kivuko kile 

kikajengwe kwa sababu wananchi hawa ni Watanzania na 

wana haki ya kuishi. (Makofi) 

 

Mheshimiwa Spika, naomba leo nitaondoka na 

mshahara wa Waziri, sitaurudisha na siungi mkono hoja. 

(Makofi) 

 

SPIKA: Haya ahsante sana. Sasa Mheshimiwa Ngonyani 

ulivyotoka tu hapo kwenye kiti chako ukaenda kupiga 

magoti yote uliyoyasema yale hayajaingia kwenye Taarifa 

Rasmi za Bunge.  

 

  MHE. JACQUELINE N. MSONGOZI: Mheshimiwa Spika, 

naomba, napiga magoti leo hii. Siungi mkono hoja, siungi 

mkono hoja leo hii.  

 

SPIKA: Haya ahsante sana. Tumemaliza Mheshimiwa 

muda wako umekwisha Mheshimiwa. Ahsante sana. Nilikuwa 

tu nakwambia ili usije ukaanza kuwalaumu watu wa Taarifa 

za Bunge.  

 

Mheshimiwa Josephat Kandege atafuatiwa na 

Mheshiwa Neema Mwandabila na Mheshimiwa Zuena Bushiri 

ajiandae. 

MHE. JOSEPHAT S. KANDEGE: Mheshimiwa Spika, 

nakushukuru kwa kunipatia fursa na mimi niweze kuchangia 

katika Bajeti ya Wizara hii, Wizara ambayo ni muhimu sana. 

 

Mheshimiwa Spika, naomba nianze kwa kumshukuru 

Mwenyezi Mungu, mwingi wa rehema kwa kunijalia afya ili 

niweze kusimama na kuchangia. Pili, naomba nimpongeze 

Mheshimiwa Rais na Serikali yake kwa ujumla, kazi kubwa 

ambayo inafanyika ni kazi inayostahili kupongezwa. (Makofi) 

 

Mheshimiwa Spika, naomba pia nimpongeze 

Mheshimiwa Waziri, Manaibu wote wawili kwa kazi kubwa 

nzuri ambayo wanafanya. Nimetumwa na wananchi wa 

Jimbo la Kalambo nilete salamu za shukrani kwa kuanza 

ujenzi wa Barabara ya kutoka Matai kwenda Kasesha 

ambayo inaenda mpaka Zambia Boda. Naomba wapokee 

pongezi hizi. (Makofi) 

 

Mheshimiwa Spika, baada ya kupongeza naomba 

nichangie katika maeneo mawili au matatu. La kwanza, ni 

ukweli usiopingika kwamba Bandari yetu ya Dar es Salaam 

imekuwa ndiyo kitovu kikubwa cha uchumi wa nchi yetu. 

Takwimu zinaonesha katika mizigo ambayo inapokelewa 

katika Bandari ya Dar es Salaam, asilimia 31 ya mizigo ni ile 

ambayo inaenda Zambia, asilimia 36 ya mizigo inaenda 

Kongo DRC, asilimia tano inaenda Malawi, ukichanganya 

katika hizi nchi tatu unapata asilimia 72 ya mzigo ambao 

unatua Bandari ya Dar es Salaam uko kwenye nchi hizi tatu. 

(Makofi) 

 

Mheshimiwa Spika, asilimia 19 inaenda Rwanda, Burundi 

asilimia sita na Uganda asilimia tatu. Kwa nini nimeamua 

kutoa takwimu hizi? Utaona kwamba katika mzigo mkubwa 

ambao unapita Bandari ya Dar es Salaam asilimia 36 inaenda 

Kongo DRC.  Hata hivyo, hiyo asilimia 36 nayo lazima tujue 

kwamba ni Kongo ipi ambayo mizigo mikubwa inaenda. 

Asilimia 70 ya kopa ambayo inapatikana DRC inapatikana 

katika Jimbo la Katanga ambako ndiko kuna Mji wa 

Lubumbashi na Kolwezi. 

 

Mheshimiwa Spika, hivi karibuni wenzetu 

wamebahatisha kupata mgodi ambao utadumu kwa muda 

wa miaka 40. Kwa nini nayasema hayo? Ukitaka ku-access 

Kongo DRC kwa maana ya Lubumbashi na OR Katanga ya 

Chini na ya Juu ambako ndiyo asilimia 70 ya kopa 

inapatikana kwa Kongo DRC njia rahisi ya kufika huko ni 

kupitia Bandari ya Kasanga. (Makofi) 

 

Mheshimiwa Spika, naomba niipongeze Serikali 

imefanya kazi kubwa sana, imejenga lami mpaka Kasanga 

na kuna kazi kubwa nzuri sana ambayo inafanyika katika 

maboresho ya Bandari ya Kasanga. Sasa sitaki kwenda huko 

Karemii lakini hesabu huwa haziongopi. Sisi kama Taifa kwa hii 

asilimia 70 ambayo inapatikana Katanga tukitaka kui-access 

ni kwa kupitia Bandari ya Kasanga. Niishauri Serikali na bahati 

nzuri na Mheshimiwa Waziri wa Fedha amekuwa akitembea, 

huko duniani kuna watu ambao wako tayari kuwekeza 

kwenye vivuko. Sisi badala ya kwamba tulazimike kuzunguka, 

tulazimike kwenda mpaka Zambia huko ambako Serikali 

imewekeza fedha nyingi Bandari ya Kasanga ili tuweze 

kwenda Lubumbashi tuanze kutumia. 

 

Mheshimiwa Spika, wenzetu Uganda wamefanya kazi ya 

kujenga barabara ndani ya Kongo kwa sababu wanajua nini 

wanachokifuata. Ni wakati muafaka kwetu sisi kwa kutumia 

private sector na Serikali tushirikiane, tuone namna gani 

tunajenga barabara kipande kifupi cha kuweza ku-access 

Lubumbashi ili mzigo mkubwa huu ambao utakuwa 

unapatikana, tuweze kuupata.  Hii wala haihitaji investment 

kubwa, haihitaji mpaka tuje tujenge reli, reli itakuja baadaye, 

lakini kwa hali ya sasa hivi tunda ambalo unachuma ukiwa 

umepiga magoti ni kwa kupitia Bandari ya Kasanga. (Makofi) 

Mheshimiwa Spika, naomba pia nichangie upande wa 

TAZARA. Katika huu mzigo ambao unapatikana bandari yetu, 

ifike sasa wakati muafaka kwa Serikali kuhakikisha kwamba 

tunakuwa na dry port Mbeya ili mizigo ambayo inachukuliwa 

na TAZARA ikatua Mbeya inakuwa ni rahisi sasa kuichukua 

kutoka Mbeya kwenda Kasanga halafu kuifikisha DRC Kongo. 

(Makofi) 

 

Mheshimiwa Spika, tukitarajia kwamba wenzetu wa 

upande wa pili ambao hawana interest sana na TAZARA 

watawekeza nguvu kubwa, hivyo tutakuwa 

tunajichelewesha. Uchumi ni vita na hii vita ya kiuchumi 

inaweza ikapiganwa chinichini, sisi tukadhani kwamba 

wenzetu wanatupenda sana. 

 

Mheshimiwa Spika, naomba nichangie kuhusiana na 

ujenzi wa Uwanja wa Ndege pale Sumbawanga. Ni ahadi ya 

Serikali ya muda mrefu imekuwa ikirudiwa bajeti na bajeti. 

Naamini Mheshimiwa Waziri atakapokuwa anahitimisha 

atatoa tamko ambalo tukirudi au tukipiga simu tuambiwe 

tayari tushamwona mkandarasi. Kwa sababu tushaambiwa 

mara kuna compensation, mara tayari watu washalipwa, 

mara sijui aliyekuwa amepatikana naye amefika mahali 

anasema kumekuwa na mabadiliko makubwa nataka 

revision kwenye mradi huu. (Makofi) 

 

Mheshimiwa Spika, naomba Mheshimiwa Waziri its high 

time Rukwa nayo ipate uwanja wake wa uhakika. Sitaki 

kusema mikoa mingine, lakini itoshe mtu mkubwa ukisema 

unasikika, itoshe, its high time kwamba Rukwa tunataka 

uwanja wa kudumu. (Makofi) 

 

Mheshimiwa Spika, naomba niongelee MV Liemba. 

Kama ambavyo wenzangu wameongea, wa Kigoma, wa 

Katavi wameongea na Rukwa tunaongea, tunahitaji MV 

Liemba ifanye kazi.  Ni suala la aibu, nchi zingine wanaleta 

meli zao eti sisi hata ule ukarabati umeshindikana, its high 

time tunahitaji meli ya MV Liemba iwepo Ziwa Tanganyika. 

(Makofi) 

 

Mheshimiwa Spika, naunga mkono hoja. Ahsante.  

(Makofi) 

 

SPIKA: Ahsante sana. Mheshimiwa Neema Mwandabila 

atafuatiwa na Mheshimiwa Zuena Bushiri na Mheshimiwa 

Daniel Awack ajiandae. 

 

MHE. NEEMA G. MWANDABILA: Mheshimiwa Spika, 

ahsante kwa kunipa nafasi ili nami niweze kuchangia katika 

Wizara hii ya msingi katika nchi yetu. Natamani nitumie nafasi 

hii kuweza kumpongeza Mheshimiwa Rais kikamilifu kwa 

namna ambavyo kwa Mkoa wangu wa Songwe wameweza 

kutujengea barabara ya kutoka Mpemba – Isongole. (Makofi)  

 

Mheshimiwa Spika, niwapongeze vile vile kwa 

kutujengea kile Kituo cha Forodha pale Mpemba ambacho 

ni kituo cha mpakani Tunduma ambacho kina heshima 

kubwa kuliko kile kituo cha upande wa Zambia, kiasi kwamba 

hata Wazambia wakati mwingine huwa wanakuja kupiga 

picha huku kwetu kwa namna ambavyo kimeboreshwa na 

kimekuwa cha kisasa sana.  

 

Mheshimiwa Spika, pia niweze kuishukuru Wizara hii, kwa 

kweli wamekuwa ni watu wa msaada na ni watu wasikivu 

ambao mara nyingi tukiwafuata wamekuwa wakisikiliza 

changamoto zetu na kuzifanyia kazi. Pia niweze kuishukuru 

Wizara kwa kuona umuhimu wa kujenga hii barabara ya 

Igawa – Songwe mpaka Tunduma.  Kipekee kwa kweli kwa 

Mji wa Mbeya wameutendea haki kwa kiwango cha pesa 

walichotenga kwa ajili ya barabara kutoka Uyole kwenda 

Ifigi. Nadhani hii pia itaweza kukupa heshima kwa Jiji la 

Mbeya. (Makofi) 

Mheshimiwa Spika, pia katika barabara hii nilitamani 

kuwashawishi Wizara waone umuhimu au udharura wa 

kuijenga barabara hii kwa upande wa Tunduma pia. Ni kweli 

wataboresha Mbeya, lakini tujue kabisa Tunduma pia hali ni 

mbaya tunaona namna ambavyo foleni imekuwa ikizidi kila 

siku zinavyozidi kwenda na Mheshimiwa George 

alivyochangia jana alionyesha masikitiko yake ni kwa namna 

gani Tunduma kulingana na umuhimu wake katika uchumi 

wa nchi hii haijapewa kipaumbele, kwa hiyo niwaombe 

wizara kwa namna ya kipekee kabisa suala la kupanua hii 

barabara kutoka Mlowo kwenda Tunduma waone kama 

kipaumbele cha msingi. (Makofi) 

 

Mheshimiwa Spika, kupitia bajeti hii nitatamani nimsikie 

Waziri akieleza ni nini mkakati wake wa kidharura kuhakikisha 

barabara hii upande wa Tunduma inapanuliwa, hata kama 

watashindwa kuanzia Mlowo basi waseme neno kuanzia 

eneo la Chimbuya kwenda Tunduma hali ni mbaya hali sio 

nzuri. (Makofi) 

 

Mheshimiwa Spika, unafahamu barabara yetu hii haina 

sehemu ya mchepuko, kama ikitokea ajali, moto au 

changamoto nyingine yeyote barabarani hakuna namna 

ambavyo magari yanaweza yakafika Tunduma, na 

tunafahamu kabisa magari mengi yanayoenda Tunduma ni 

magari yanayotakiwa yavuke nchi ya Zambia, Congo na 

nchi za SADC kwa ujumla, lakini wananchi wa Tunduma 

inakuwa ni adha tunafahamu kabisa Mbeya na Tunduma ni 

watu wanaoingiliana sana, kama kukatokea jam ina maana 

watu wa Mbeya hawawezi kuja kufanya kazi Tunduma, kitu 

ambacho katika hali ya uchumi kwa upande wa nchi 

tunakuwa tunazidi kuyumba. 

 

Mheshimiwa Spika, kwanini ninasisitiza kuhusu barabara 

ya mchepuko, ni kulingana na hali ya mambo ambayo 

yametokea katika kipindi hiki cha kuanzia mwezi wa 12 

mpaka sasa hivi. Kumekuwa na ajali nyingi sana katika 

barabara hii na kiukweli wananchi wameteseka sana kama 

alivyokuwa ameongea Mheshimiwa Stella pale jana. 

 

Mheshimiwa Spika, baada ya kuongelea suala la 

barabara hiyo ya kutoka Igawa kwenda Tunduma 

ningependa niweze kuongelea suala la barabara ya Mbalizi - 

Galula - Mkwajuni na Makongolosi. Tunafahamu Wilaya ya 

Songwe ina rasilimali za msingi, tunafahamu kabisa kule 

madini ya dhahabu ambayo yanashimbwa ile inaingiza pesa 

katika nchi hii, kule tunatarajia tupate madini ambayo ni ya 

msingi kabisa rare earth ambayo hayapatikaniki sehemu 

nyingine lakini mazingira ukiangalia ya barabara hii ni 

magumu. Mheshimiwa Mlugo amekuwa akilia kila siku lakini 

mpaka sasa hivi sioni uelekeo au utaratibu ambao Wizara 

imetenga kuhakikisha inaanza ujenzi wa barabara ya lami 

katika hili eneo. 

 

Mheshimiwa Spika, niseme tu ukweli Songwe kama kweli 

ikafunguliwa Wilaya ya Songwe ni potential kwa nchi hii kwa 

maana ya kuweza kusaidia kipato cha nchi kiongezeke. Kwa 

hiyo mimi ninaomba Wizara itakapokuja kwenye hili waweze 

kusema neno, na kwenye hili nitashika Shilingi kwa sababu 

Songwe inakuwa sahaulika sana na ni Wilaya pekee ambayo 

kwa upande wa Mkoa wa Songwe tunaitegemea kwa 

mapato makubwa ukiacha Tunduma, kwa hiyo kwenye hili 

Waziri nitaomba mje na maelezo ya kutosha kueleza ni lini 

barabara hii itaanza kujengwa. 

 

Mheshimiwa Spika, pia ninatamani kuongelea kwenye 

suala la TAZARA tunajua Mkoa wa Songwe na Mbeya 

hauwezi kuutenganisha na kwa namna hiyo ina maana 

tunategemeana sana na tunafahamu kabisa suala la 

TAZARA ni letu wote.  

 

SPIKA: Sekunde moja. 

MHE. NEEMA G. MWANDABILA: Mheshimiwa Spika, 

naomba Wizara iweze kuweka mkakati maalum wa 

kuhakikisha TAZARA inaanza kufanya kazi ili pale Mpemba 

watakapojenga hiyo dry port ambayo tumeitengea eneo 

mambo yaweze kwenda vizuri. 

 

Mheshimiwa Spika, ahsante.(Makofi) 

 

SPIKA: Ahsante sana. Nilikuwa nimeshamtaja 

Mheshimiwa Zuena Bushiri atafuatiwa na Mheshimiwa Daniel 

Awack Mheshimiwa Seif Gulamali ajiandae. 

 

MHE. ZUENA A. BUSHIRI: Mheshimiwa Spika, ahsante na 

mimi kunipa nafasi nichangie bajeti ya Wizara ya Ujenzi na 

Uchukuzi. 

 

Mheshimiwa Spika, nianze kwa kuipongeza Serikali 

yangu ya Chama cha Mapinduzi inayoongozwa na Rais wetu 

Mama yetu Samia Suluhu Hassan kwa kazi kubwa 

inayofanywa katika sekta hii ya barabara nchi nzima. Pia 

nataka niwapongeze waziri Naibu Waziri na watendaji wote 

wa wizara hii, nitakuwa mchoyo wa fadhila kama 

sikumpongeza Meneja wangu wa TANROADS wa Mkoa wa 

Kilimanjaro, Eng. Mota Kyando Mama ambaye anafuatilia 

sana barabara za Mkoa wa Kilimanjaro. (Makofi) 

 

Mheshimiwa Spika, niende katika mchango wangu 

ambao nitachangia barabara mbili katika Mkoa wa 

Kilimanjaro. Barabara ya kwanza ni barabara ya Tarakea 

Holili ambayo ina Km 53. barabara hii imetengewa Shilingi 

Bilioni 5.8 ninaishukuru Serikali, lakini barabara hii ina urefu wa 

KM 53 kwa maana ya kwamba hela iliyotengwa haitoshi, 

ninaiomba Serikali iongeze fedha ili barabara hii iweze 

kukamilika kwa kiwango cha lami. Kwa kuwa barabara hii ni 

barabara ambayo iko katika mpaka wa Kenya na Tanzania, 

ni barabara ambayo ina unganisha border mbili barabara hii 

inaunganisha border ya Tarakea kwenda katika border ya 

Holili, hii ni barabara ambayo inaongeza uchumi wa nchi na 

wananchi wa Rombo kwa ujumla. 

 

Mheshimiwa Spika, wananchi wa Rombo wanategemea 

kilimo na biashara hasa akina mama, wanategemea 

barabara kwa ajili ya kuvusha biashara zao, kule Rombo bila 

barabara watu wanashindwa kupeleka mazao yao katika 

masoko, ninaiomba Serikali iongeze bajeti hii hili barabara hii 

iweze kukamilika kwa kiwango cha lami, pia ikumbukwe 

kwamba barabara hii ni muhimu kwa ajili ya ulinzi na usalama 

katika mpaka wetu wa Tanzania. 

 

Mheshimiwa Spika, baada ya kuongelea barabara hii 

niongelee barabara nyingine ya Elerai - Kamwanga ambayo 

ina Km. 44. Ninaishukuru pia Serikali kwamba imetutengea 

Bilioni Mbili katika barabara hii, lakini nirudie kwamba Bilioni 

Mbili hazitoshi katika barabara ile, barabara ile inatumika 

sana kwa kupitisha watalii, wanaotoka KIA wakipitia 

Bomang’ombe kuja Sanyajuu, Kamwanga na kuingia katika 

Wilaya ya Rombo, kwa hiyo barabara hii inaunganisha Wilaya 

ya Rombo na Wilaya ya Siha. 

 

Mheshimiwa Spika, wakina Mama wa Siha 

hawatofautiani na akina mama wa Rombo ni akina mama 

ambao wanajitafutia riziki kwa kupitia biashara ya viazi, hivi 

viazi vya chips tunavyokula huku vinatoka vingine Siha na 

kule Rombo ninaomba Serikali itengeneze barabara hii, 

kwanza kuinua uchumi wa maeneo haya Wilaya hizi, lakini 

pia ikumbukwe kwamba watalii watakuwa wanazunguka ule 

mlima kutoka Wilaya ya Siha kuingia Rombo na kuingia katika 

mpaka wa Holili au Tarakea. 

 

Mheshimiwa Spika, mimi sina mengi niishukuru Serikali 

lakini naendelea kulilia Serikali iongeze hela hizi ili hizi 

barabara ziweze kukamilika kwa kiwango cha lami. Baada ya 

kusema hayo, naunga mkono hoja, ahsante. (Makofi) 

SPIKA: Ahsante sana. Mheshimiwa Daniel Awack 

atafuatiwa na Mheshimiwa Seif Gulamali Mheshimiwa Fredy 

Atupele Mwakibete ajiandae. 

 

MHE. DANIEL A. TLEMAI: Mheshimiwa Spika, ahsante kwa 

nafasi. Awali ya yote ninamshukuru sana Mheshimiwa Rais wa 

Jamhuri ya Muungano wa Tanzania, Makamu wa Rais, Waziri 

Mkuu, Waziri wa Ujenzi na Uchukuzi, Manaibu Waziri wote 

wawili, pia nawapongeza sana Meneja wa TARURA Mkoa, 

Meneja wa TANROADS Mkoa wa Arusha, vilevile meneja 

wangu wa Wilaya ya Karatu wa TARURA. 

 

Mheshimiwa Spika, naishukuru Serikali katika bajeti ya 

mwaka jana 2021/2022 katika Jimbo la Karatu kulikuwa na 

wananchi ambao wamepisha upanuzi wa uwanja wa ndege 

wa Lake Manyara, lakini naishukuru Serikali katika mwaka 

huu, wamelipa wale watu kwa zaidi ya 5.9 Bilioni kwa maana 

wananchi wale wa Jimbo la Karatu wanaishukuru Serikali na 

mimi kama Mwakilishi wao pia naishukuru Serikali kwa malipo 

haya ya 5.9 Bilioni naamini kwamba tathmini ilifanyika mwaka 

wa 2014 na wananchi wale wamelipwa mwaka wa 2022 

naamini pia kuna changamoto lakini kwa hili la kulipwa 5.9 

naishukuru Serikali ya Chama cha Mapinduzi chini ya Rais 

wetu wa Jamhuri ya Muungano wa Tanzania. (Makofi) 

 

Mheshimiwa Spika, niseme katika Jimbo la Karatu kuna 

barabara hii ya Karatu - Mbulu - Hydom - Singida, lakini 

vilevile nilitaka niweke kumbukumbu sahihi Karatu iko Mkoa 

wa Arusha iko Mkoa wa Manyara, kwa sababu mara nyingi 

sana Manaibu Mawaziri wanapojibu kwamba wanaitafsiri 

barabara hii inaunganisha ikiwa ndani ya Mkoa wa Manyara 

barabara hii ya Karatu Mbulu - Hydom Singida ambayo ni Km 

109 ambayo iko kwenye Ilani ya uchaguzi ya Chama cha 

Mapinduzi, mwaka wa 2010 chini ya Jakaya akiwa mgombea 

wa Uraisi wakati huo, 2015 Hayati Magufuli akiwa mgombea 

wa Chama cha Mapinduzi, mwaka 2020 ikiwa sisi kama 

wagombea wa Chama cha Mapinduzi wakati ule 

tuliaminishwa kwamba iko kwenye Ilani ya uchaguzi wa 

Chama cha Mapinduzi na wakati wowote hii barabara 

inaweza kujengwa kwa kiwango cha lami. 

 

Mheshimiwa Spika, changamoto na ngonjera zimekuwa 

nyingi kupitia Wizara hii ya Ujenzi kwamba mwaka jana 

tuliambiwa imetengwa Km 25 na mwaka jana walisema 

wamekosa Mkandarasi aliyeomba kwa Km 25 umeongeze 25 

sasa jumla ni Km 50, ambayo itaanzia Mbulu- Hydom, lakini 

tulifikiri ingeanza tungeshukuru lakini mpaka sasa hivi ipo 

kimya giza nene.(Makofi) 

 

Mheshimiwa Spika, barabara hii ni ya Km 190 kama 

alivyoelezea mwezangu ambaye jana alitaka kuruka sarakasi 

sisi wengine hatuwezi tunaweza kuiseme tu Serikali kwa lugha 

nzuri na mtuelewe kwamba Wilaya Saba ambayo 

inaunganisha na ile barabara ya Karatu, Mbulu, Hydom, 

Singida na maeneo mengine ya Wilaya mbalimbali ndani ya 

Mkoa wa Singida. 

 

Mheshimiwa Spika, kuna barabara nyingine ambayo ni 

barabara ya Karatu, Mangola, Matala ambayo inaunganisha 

Mkoa wa Arusha na Mkoa wa Simiyu. Ni nia ya Serikali 

kwamba sasa hizi barabara za kuunganisha Mkoa, kwa 

mfano kwa sasa Mkoa wa Arusha na Mkoa wa Simiyu bado 

haujaunganishwa na barabara hiyo ni ya urefu wa Km 328, 

lakini naamini Wabunge walio wengi ni Wabunge 

wanaotokana na CCM, tulitembea kwa wananchi wa 

Tanzania tukiwaaminisha kwamba Ilani hii ya uchaguzi ya 

Chama cha Mapinduzi ndani ya miaka mitano tunaweza 

kwenda kuitekeleza. 

 

Mheshimiwa Spika, naamini sasa tuna takribani miaka 

miwili utekelezaji katika Jimbo langu kuanzia sasa ni asilimia 

Sifuri sasa nafikiri imebaki miaka miwili na chenji, je Ilani ile ya 

uchaguzi ya Chama cha Mapinduzi ambayo 

tumewaaminisha Watanzania walio wengi na walioko ndani 

ya Jimbo la Karatu. Mheshimiwa Waziri tukuombe, kwa sasa 

changamoto ni kubwa tunajua lakini tuamini kwamba sasa 

tutathmini kwa miaka hii miwili Je tumeweza kutekeleza Ilani 

ya Uchaguzi ya Chama cha Mapinduzi 2020/2025 kwa 

kiwango gani ndani ya miaka hii miwili ili mwaka mwingine 

unaokuja wa fedha tuweze kuona ni namna ipi tunaweza 

kuweka vizuri Ilani yetu isituletee shida kwa wananchi wetu 

ambao tunawaongoza na wametupa kipaumbele 

tuwasemee katika jengo hili Takatifu. 

 

Mheshimiwa Spika, niseme Km 328 kuunganisha 

barabara ya Mkoa wa Simiyu na Mkoa wa Arusha siyo 

kilometa nyingi sana, naamini barabara hii itakuwa ni 

barabara fupi ya kuunganisha Mkoa wa Shinyanga kwenda 

kuunganisha Mwanza na Mikoa mingine ya huko kama Mkoa 

wa Mara na Mikoa mingine ya ukanda wa Ziwa. Tunaomba 

Serikali Km 322 ambayo inaunganisha kibiashara Mkoa wa 

Arusha na Mkoa wa Simiyu. 

 

Mheshimiwa Spika, mwaka wa 2015 tulitembelewa kwa 

wakati huo alikuwa Makamu wa Rais, leo ni Rais alisema kuna 

barabara ambayo alituahidi kwa kipindi hicho kwa kiwango 

wa lami, mwaka 2015 barabara inayotoka Kibaoni inaelekea 

Endabashi siyo kubwa sana kilometa zake lakini barabara 

hiyo hata siyo kwa kiwango cha lami tunaomba iwekwe hata 

kwa kiwango cha moram.  

 

Mheshimiwa Spika, ahsante naunga mkono hoja. 

(Makofi) 

 

SPIKA: Ahsante sana. Mheshimiwa Seif Gulamali 

atachangia dakika Tano, Mheshimiwa Naibu Waziri wa Ujenzi 

na Uchukuzi Fredy Atupele Mwakibete atafuatia halafu 

Mhandisi Godfrey Kasekenya Msongwe ajiandae. 

 

MHE. SEIF K. S. GULAMALI: Mheshimiwa Spika, 

nakushukuru sana kwa kunipa nafasi kuweza kuchangia 

kwenye Wizara hii ya Ujenzi na Uchukuzi. Kwanza ninatoa 

pongezi kwa Mheshimiwa Rais, Mheshimiwa Waziri pamoja na 

timu yote ya Watendaji kwa kazi nzuri ambayo wanaifanya, 

wakazi wa Mkoa wa Tabora tunashukuru sana kupata lot ya 

ujenzi wa treni ya umeme tunasema ahsante sana 

muendelee kuupiga mwingi kama ambavyo mmekuwa 

mkiupiga.(Makofi) 

 

Mheshimiwa Spika, mchango wangu kwanza 

nimpongeze mwalimu wangu ambaye ni Mkurugenzi wa 

LATRA Mheshimiwa Richard Ngewe huyu ni Mwalimu wangu 

na amenifundisha Chuo, amekuwa anafanya kazi nzuri toka 

tukiwa chuoni, pia hata katika kazi zake za utumishi. 

Ninakuomba Mheshimiwa Waziri akiwa anaelekea kustaafu 

basi umwangalie vizuri ni Mwalimu mzuri na amefanya kazi 

nzuri, amepewa kusimamia LATRA na sisi watu ambao 

tumesomea masuala ya sekta ya usafiri na uchukuzi, 

Mheshimiwa Waziri tunatambua sekta hii ya usafiri na 

usafirishaji inahitaji watu waliobebea kwenye sekta hii, 

nikuombe uwezeshe hii taasisi ya LATRA iweze kufanya kazi 

zao vizuri, hasa katika kitengo cha ukaguzi tumeona ukaguzi 

wa magari imekuwa ikifanywa wakati mwingine na polisi 

nikuombe kuna vijana wengi sana wamesomea usafirishaji 

katika vyuo special wapewe hizi kazi wazifanye kwa sababu 

ndiyo professional yao tofauti na kuwapa polisi wahifanye hii 

kazi maana yake unawaondoa watu ambao wamesomea 

by professional na unawapa kazi ambayo badala ya 

kusimamia sheria wanafanya kazi zingine tena, ninakuomba 

vijana hawa waliosomea logistics wafanye kazi hii ya 

ukaguzi.(Makofi) 

 

Mheshimiwa Spika, Mheshimiwa Waziri kwa Professional 

nimesomea Logistics and Transport Management 

ninaifahamu vizuri sekta hii ya usafiri na usafirishaji, 

ninakuomba sana uweze kuwaangalia hawa vijana. Pili 

ninakuomba Mheshimiwa Waziri kuna Bodi ya Usafirishaji, 

hatuna Bodi mpaka hivi sasa lakini kuna maombi ya kuwepo 

kwa Bodi ya Usafirishaji nikuombe sasa sijui imefikia wapi hii 

Bodi, Mheshimiwa Waziri tunaiomba hii Bodi kwa ajili ya ufanisi 

katika kuinua sekta ya uchukuzi kwa uchumi wa Taifa letu. 

 

Mheshimiwa Spika, Mheshimiwa Waziri sekta ya uchukuzi 

ni muhimu sana katika kuinua uchumi wa Taifa letu nikuombe 

sana sekta hii au bodi ya usafiri na usafirishaji tuweze kuipata 

kwa wakati. Ninajua ipo kwenye pipe line lakini naomba 

muisukume ili tuweze kuipata kwa haraka na tuweze kuokoa 

sekta hii ya usafirishaji. 

 

Mheshimiwa Spika, lingine ninakuomba Mheshimiwa 

Waziri ATC ina madeni mengi sana, ninaomba yale madeni 

ambayo watu wametoa service kwenye Shirika letu la Ndege 

waweze kuwalipa wadau, madhara yake kutokuwalipa ni 

kurudisha nyuma juhudi za Watanzania. Mheshimiwa Waziri 

lipeni madeni ATC walipe madeni hilo pia nilitaka kuchangia. 

 

Mheshimiwa Spika, lingine ninakuomba Mheshimiwa 

Waziri, wewe unafahamu tunaomba barabara, Jimboni 

kwetu Manoga Wilaya ya Igunga barabara inayotoka 

Choma kuja Ziba kuja Nkinga mpaka Puge kuelekea Tabora, 

hii ni barabara muhimu iliahidiwa na Hayati Rais Dkt. John 

Pombe Magufuli kipindi cha kampeni 2015, pia iliwekwa 

kwenya ahadi ya Ilani ya Chama cha Mapinduzi…. 

 

SPIKA: Muda wako umeshaisha Mheshimiwa. 

  

MHE. SEIF K. S. GULAMALI: Mheshimiwa Spika, Ilani ya 

Uchaguzi ya mwaka 2020 kwa hiyo nakuomba Mheshimiwa 

Waziri utupatie barabara hiyo.  

 

Mheshimiwa Spika, kwa sababu muda wangu siyo rafiki 

naomba kuunga mkono hoja. Ahsante sana.(Makofi) 

 

SPIKA: Haya ahsante sana.  

 



24 MEI, 2022 

169 
 

MICHANGO KWA MAANDISHI 

 

MHE. ZUBERI M. KUCHAUKA: Mheshimiwa Spika, baada 

ya pongezi zangu za dhati kwa Mheshimiwa Rais Samia 

Suluhu Hassan kwa kazi kubwa ya ujenzi wa Taifa letu hasa 

kwa uzalendo wake mkubwa kwa nchi yetu, leo naomba 

kuanza mchango wangu kwa kuanza na Jimbo au Wilaya ya 

Liwale.  

 

Mheshimiwa Spika, Wilaya ya Liwale iko Mkoa wa Lindi, 

ni Wilaya miongoni mwa Wilaya kongwe hapa nchini tangu 

mwaka 1975. Wilaya hii inafikika kwa usafiri wa aina moja tu 

nao ni usafiri wa barabara na barabara zinazoingia na 

kutoka Liwale ni mbili tu; moja barabara ya Nangurukuru-

Liwale na pili ni barabara ya Nachingwea-Liwale. Hivyo basi 

naiomba Serikali ione umuhimu wa kuzijenga barabara hizi 

kwa kiwango cha lami. 

 

Pili nichukue nafasi hii sasa kuipongeza sana Serikali kwa 

kutekeleza kwa vitendo kwenye miradi mbalimbali iliyoko 

kwenye Wizara hii. Nikianza na Mradi wa SGR, pamoja na 

kumpongeza Mheshimiwa Rais nampongeza pia Mtendaji 

Mkuu wa TRC kwa kazi kubwa ya utekelezaji wa mradi huu 

kwa weledi mkubwa. Ushauri wangu hapa ni kwamba Serikali 

isijenge mradi huu kwa kutumia mkandarasi mmoja kwani ni 

hatari kwa usalama wa reli yetu na nchi mzima kwa ujumla. 

Hivyo ni bora kukawa na kampuni zaidi ya moja kwa vipande 

tofauti tofauti kama ilivyo sasa. 

 

Mheshimiwa Spika, kwa upande wa bandari pamoja na 

mafanikio makubwa yaliyofikiwa na bandari zetu hapa 

nchini, hasa chini ya uongozi wa Rais wetu Mheshimiwa 

Samia Suluhu Hassan na Mtendaji Mkuu wa Bandari zetu. 

Lakini ni ukweli usiopingika kwamba bandari yetu ya Dar es 

Salaam haiwezi tena kubeba mzigo mkubwa hata kwa 

kuipanua tena na tena kwani tayari eneo limeshakuwa finyu. 

Hivyo basi Serikali ione umuhimu wa kujenga bandari ya 

kisasa nje ya Mji wa Dar es salam. Hapa nazungumzia 

Bandara ya Mtwara na Tanga, bandari hizi ziimarishwe zaidi ili 

kukabiliana na mzigo mkubwa unaotarajiwa nchini. Na hii 

niiombe tena Serikali kufanya mapitio ya mikataba ya 

Bandari ya Bagamoyo na ikionekana inaisaidia nchi yetu 

mradi huu uharakishwe zaidi. 

 

MHE. BAHATI KHAMIS KOMBO: Mheshimiwa Spika, 

mchango wangu zaidi utagusa sekta ya bandari. 

 

Mheshimiwa Spika, naiomba Serikali kufanya utaratibu 

kuongeza vifaa vya kushushia makontena. Pia kuna vijana 

ambao walishiriki ujenzi wa meli MV Mwanza, vijana wale 

nakuomba Mheshimiwa Waziri kuwaangalia kwa jicho la 

huruma pindi ikimalizika kama kutakuwa na ajira basi uwape 

kipaumbele. 

 

Mheshimiwa Spika, tumejenga barabara nyingi, naomba 

sana tusisubiri mpaka zikaharibika, tukiona ishara tu ya dosari 

basi tufanye matengenezo. 

 

Mheshimiwa Spika, naunga mkono hoja kwa asilimia mia 

moja. 

 

MHE. ORAN M. NJEZA: Mheshimiwa Spika, napenda 

kuwashukuru na kuwapongeza Mheshimiwa Samia Suluhu 

Hassan, Rais wa Jamhuri ya Muungano wa Tanzania; 

Mheshimiwa Dkt. Philip Isdor Mpango, Makamu wa Rais wa 

Jamhuri ya Muungano wa Tanzania; Mheshimiwa Kassim 

Majaliwa Majaliwa, Waziri Mkuu wa Jamhuri ya Muungano 

wa Tanzania; Mawaziri na viongozi wote wa Wizara ya Ujenzi 

na Uchukuzi kwa uongozi wao na utendaji uliotukuka. 

 

Mheshimiwa Spika, napenda pia kutumia fursa hii 

kukupongeza wewe binafsi, Naibu Spika na uongozi wote wa 

Bunge kwa uongozi wenu mahiri na wenye ubunifu wa hali ya 

juu katika kuongoza mhimili wa Bunge. 

Mheshimiwa Spika, napenda kumpongeza Waziri wa 

Ujenzi na Uchukuzi, kwa hotuba nzuri iliyojaa ubunifu mkubwa 

na imedhihirisha uendelezaji wa miradi ya kimkakati na pia 

utayari wetu wa ushindani wa kimataifa (national 

competitiveness). Bajeti hii inaenda sambamba na dhima ya 

Mpango wa Tatu wa Maendeleo wa Taifa wa Miaka Mitano 

2021/2022 – 2025/2026 ambayo ni kujenga uchumi shindani 

na viwanda kwa maendeleo ya watu. 

 

Mheshimiwa Spika, katika kipindi cha miezi kumi ya bajeti 

inayoishia Juni, 2022 Serikali kupitia Wizara ya Ujenzi na 

Uchukuzi imetekeleza miradi mingi ya miundombinu ya 

barabara, reli, bandari, na uimarishaji wa safari za anga 

ikiwemo ujenzi na uboreshaji wa viwanja vya ndege. Utekezaji 

huu ni sehemu ya utekelezaji wa Ilani ya CCM 2020-2025.  

 

Mheshimiwa Spika, nampongeza Mheshimiwa Samia 

Suluhu Hassan, Rais wa Jamhuri ya Muungano wa Tanzania 

na Mwenyekiti wa CCM na Serikali nzima kwa hatua nzuri za 

utekelezaji wa mradi wa kihistoria wa ujenzi wa reli ya kisasa 

ya SGR pamoja na uboreshaji wa bandari utaimarisha 

kwa kiasi kikubwa uchumi wa nchi yetu. SGR na Bandari ni 

nguzo imara ya kiushindani katika biashara ya usafirishaji wa 

ndani na nchi za maziwa makuu na hata za Kusini mwa Afrika 

na Kati. Bandari za Tanzania ni lango la usafirishaji kwa 

Zambia, Malawi, DR Congo, Uganda, Burundi, Rwanda, 

Sudan ya Kusini na hata Zimbabwe na Msumbiji. 

 

Mheshimiwa Spika, Serikali imefanya kazi kubwa 

kuhakikisha ujenzi wa SGR unaendelea kwa kasi ile ile na pia 

napongeza jitihada za kuendelea kutafuta vyanzo vya fedha 

vya masharti nafuu kugharamia ujenzi huo. Pamoja na ujenzi 

wa reli ya kisasa, Serikali imefanya maboresho makubwa ya 

miundombinu na huduma katika bandari zetu hususan 

bandari ya Dar es Salaam ili kukabiliana na ushindani 

mkubwa wa bandari zingine za ukanda huu wa Afrika 

Mashariki na Kusini mwa Afrika. Bandari ya Dar es Salaam 

inakumbana na ushindani mkubwa toka Bandari za 

Mombasa (Kenya), Beira (Msumbiji), Nacala (Msumbiji), 

Durban (Afrika Kusini), Lobito (Angola) na Walvis Bay 

(Namibia). Maboresho ya bandari zetu iendane na kuondoa 

changamoto zingine ambazo zinasabisha gharama kubwa 

za usafirishaji kwa bandari zetu na kusababisha kupoteza 

biashara ya usafirishaji kwa bandari shindani. Ufanisi wa 

bandari unategemea pia maboresho ya barabara, Reli ya 

Kati (TRL), Reli ya TAZARA, utendaji wenye tija wa wadau 

wote wa bandari na hata watumishi ili kupunguza gharama 

za usafirishaji kwa wateja wa bandari zetu. 

 

Mheshimiwa Spika, kwa sasa karibu asilimia 72 ya mzigo 

wote wa nchi za nje unaosafirishwa kwa kupitia Dar es 

Salaam Corridor ambapo DR Congo ni asilimia 36, Zambia 

asilimia 31, na Malawi asilimia tano. Pamoja na fursa za 

kijiografia ya bandari zetu, mzigo unaopita sasa kwenye 

Bandari ya Dar es Salaam, ni asilimia 50 tu ya biashara yote 

ambayo kwa sasa inashikiliwa na bandari shindani. Kwa ajili 

ya kunusuru biashara hii inayopotea na kuchukuliwa na 

bandari shindani, Serikali ichukue hatua za haraka kuboresha 

huduma za TAZARA ikiwa ni pamoja ya maboresho ya 

miundombinu ya reli, ununuzi wa vichwa vya treni, 

mabehewa, na vitendea kazi vingine.  

 

Mheshimiwa Spika, napendekeza Serikali kwa haraka 

ishughulikie maboresho ya mkataba wa TAZARA na kisha 

kutafuta fedha za masharti nafuu angalau kiasi cha shilingi 

bilioni 200. Katika kipindi hiki cha ushindani mkubwa na hata 

mfumuko wa bei wa mafuta ya petroli, mbolea na bidhaa 

mbalimbali, usafirishaji wa reli ni mojawapo ya suluhisho 

kubwa la kupunguza mzigo wa bei kubwa kwa wateja wa 

bandari zetu na hata wananchi. Kutokana na TAZARA 

kuhudumia mzigo wa tani chini ya 200,000 (asilimia sita tu) kati 

ya tani milioni tatu ni kiasi kidogo sana na kupelekea mzigo 

kuelemea barabara zetu.  

Mheshimiwa Spika, pamoja na maboresha ya reli ya 

TAZARA napendekeza kuendelea na ujenzi wa bandari kavu 

ya Mbeya ambayo ina fursa kubwa katika kipindi hiki katika 

kuwezesha kupunguza gharama za kusafirisha kwa wateja 

wa bandari na hata kupunguza bei za mafuta ya petroli, 

pembejeo na mazao ya kilimo. Bandari kavu ya Mbeya ni njia 

panda kwa wateja wa nchi za Malawi, Zambia, DRC 

Lubumbashi na hata kwa Zimbabwe na Msumbiji. Serikali 

ichukue hatua za haraka kuinusuru reli ya TAZARA hata ikibidi 

kurekebisha mikataba ya umiliki na uongozi ili mradi 

iendeshwe kwa tija. Serikali ichukue hatua za makusudi kwa 

kutumia zaidi TAZARA kusafirisha mizigo ambayo imeelemea 

hata uwezo wa barabara zetu. Usafirishaji wa mizigo kwa 

kutumia TAZARA ilenge kupunguza gharama za mafuta ya 

petroli, pembejeo kwa wakulima na wakati huo kupunguza 

gharama za kusafirisha mazao ya wakulima.  

 

Mheshimiwa Spika, pamoja na kuboresha TAZARA, 

napendekeza kukamilisha taratibu za ujenzi wa bandari kavu 

ya Mbeya ambapo Mamlaka ya Bandari kwa kipindi kirefu 

wamewahakikishia wananchi kulipa fidia ya eneo lao 

wanalolichukua. 

 

Mheshimiwa Spika, pamoja na changamoto za 

mfumuko wa bei za mafuta na pembejeo, kuna fursa kubwa 

na hasa mahitaji makubwa ya mazao ya kilimo kwa soko la 

ndani na nje. Uzalishaji kwa tija unategemea kwa kiasi 

kikubwa ubora wa miundombinu ya barabara, reli na hata 

anga. Serikali iweke msukumo zaidi kwenye kuboresha 

miundombinu ya barabara kurahisisha usafirishaji wa 

pembejeo na mazao ya kilimo. Kutokana na fursa za uzalishaji 

mkubwa kwa Mikoa ya Nyanda za Juu Kusini, napendekeza 

muendelezo wa uboreshaji wa barabara za TANZAM kipande 

cha Igawa - Tunduma; barabara ya bypass ya Uyole - 

Songwe; barabara ya Mbalizi – Shigamba – Isongole 

kutokana na uzalishaji wa mazao ya kilimo; barabara 

ya Mbalizi – Galula – Makongosi kutokana na uzalishaji 

mkubwa wa mazao ya kilimo na madini; na pia barabara 

ya Isyonje – Kikondo – Makete ambayo ni muhimu sana katika 

kusafirisha mazao ya kilimo ikiwemo maua, parachichi na 

viazi kwa soko la nje.  

 

Mheshimiwa Spika, uboreshaji wa barabara hizi pamoja 

na uwanja wa ndege wa Songwe ni muhimu sana kwa 

usafirishaji wa mazao yetu kwa soko la ndani na nje, na kwa 

kiasi kikubwa utaongeza mapato ya fedha za kigeni. 

Maboresho ya uwanja wa ndege wa Songwe uende 

sambamba na ujenzi wa maghala mahususi wa maua, 

mbogamboga, parachichi, nyama, viwanda vya kuongeza 

thamani za mazao na madini, na EPZ/ Industrial Park. 

 

Mheshimiwa Spika, kutokana na ajali za mara kwa mara 

za Mlima Iwambi Mbalizi na msongamano wa magari 

yakiwemo malori ya mizigo na mafuta ya petroli, naomba 

Serikali kuchukua hatua za haraka kujenga barabara ya 

mchepuo ya Uyole - Songwe kilometa 40 na pia upanuzi wa 

barabara ya TANZAM kipande cha Uyole mpaka Ifisi/Uwanja 

wa Ndege wa Songwe.   

 

Mheshimiwa Spika, katika vipindi mbalimbali, viongozi 

wa Kitaifa waliagiza upanuzi wa kipande hiki cha TANZAM 

pamoja na ujenzi wa bypass ya Mbalizi – Iwambi kilometa 6.5. 

Pamoja na kwamba mikakati hiyo ilikuwa ya muda mfupi, 

mpaka leo hii huo mkakati haujatekelezwa na wananchi 

wanaendelea kupoteza maisha kwa ajali za mara kwa mara 

katika eneo hilo. Hatari zaidi ni kwa magari makubwa 

yanayosafirisha mafuta kupita barabara yenye msongamano 

mkubwa katikati ya Jiji la Mbeya na Mji wa Mbalizi. 

Msongamano wa magari makubwa katika barabara ya 

TANZAM ni sehemu ya changamoto zinazopelekea bandari 

zetu kupoteza biashara kwa bandari shindani. 

 

Mheshimiwa Spika, naunga mkono hoja. 

MHE. EMMANUEL L. SHANGAI: Mheshimiwa 

Spika, naomba kutoa pongezi kwa Waziri wa Ujenzi na 

Uchukuzi, Naibu Mawaziri na watendaji wakuu wa Wizara 

kwa kazi nzuri ambayo wameendelea kuwafanyia 

Watanzania. 

Napenda kumshukuru Mheshimiwa Rais wa Jamhuri ya 

Muungano wa Tanzania kwa kutoa fedha ambazo 

zilifanikisha ujenzi wa barabara ya lami kutoka Loliondo_Sale 

(kilometa 50). Kwa kuwa barabara hii ni muhimu kwa uchumi 

wa Wilaya ya Ngorongoro kwa ajili ya kuunganisha Wilaya ya 

Ngorongoro na Mkoa wa Arusha. 

 

Kwa kuwa Waziri alishaagiza TANROADS kutangaza 

kilometa 50 zingine, naiomba Wizara iharakishe mchakato 

huo wa kutekeleza mradi huo wa kilometa 50 kutoka Sale - 

Ngaresero na baadaye kutoka Ngaresero mpaka Mto wa 

Mbu. Barabara hii itasaidia kufungua uchumi ya Wilaya ya 

Ngorongoro huku tukifahamu kuwa Wilaya yetu ya 

Ngorongoro ina vivutio vingi vya utalii na ili kurahisisha 

ufanyaji wa biashara ya utalii na watalii kufika kwenye vivutio 

hivyo, ni muhimu sana barabara hii kutengenezwa. 

 

Mheshimiwa Spika, Wizara pia itenegeneze fedha kwa 

ajili ya kutekeleza mradi wa barabara ya lami Makao Makuu 

ya Wilaya ya Ngorongoro eneo la Wasso - Loliondo. 

 

Mheshimiwa Spika, naomba kuwasilisha. 

 

MHE. ZACHARIA P. ISSAAY: Mheshimiwa Spika, naungana 

na viongozi wenzangu wote kumshukuru sana Mwenyezi 

Mungu kwa majaliwa yake kwetu sote kwa jinsi anavyolijalia 

Taifa letu baraka zake kupitia majanga mbalimbali. 

 

Mheshimiwa Spika, nachukua nafasi hii kumpongeza 

sana Mheshimiwa Samia Suluhu Hassan, Rais wa Jamhuri ya 

Muungano wa Tanzania, viongozi na watendaji wengine 

wote Serikalini kwa jinsi wanavyosimamia utekelezaji wa Ilani 

ya CCM 2020 – 2025, hongereni sana. 

 

Mheshimiwa Spika, kwa niaba ya wananchi wa Jimbo la 

Mbulu Mjini nachukua nafasi hii kumpongeza sana 

Mheshimiwa Waziri, Naibu Mawaziri, Makatibu Wakuu wa 

Wizara, Naibu Makatibu Wakuu, watendaji wote wa Wizara hii 

kwa utendaji wao uliotukuka, kwanza kutusikiliza na kufanyia 

kazi maoni yetu. Kwani ni ukweli usiopingika kuwa tatizo la 

ukosefu fedha na mahitaji ya ujenzi wa miundombinu ni 

changamoto katika utekelezaji wa majukumu yao. Aidha, 

kwa namna ya pekee napenda kumpongeza Mtendaji Mkuu 

wa TANROADS nchini Engineer Rogatus na watendaji wake 

wa makao makuu, Meneja wa TANROADS wa Mkoa wa 

Manyara na watendaji wote wa TANROADS Mkoa kwa 

kuhakikisha barabara za Jimbo la Mbulu Mjini zinapitika 

wakati wote pamoja na jiografia yetu kuwa juu ya Bonde la 

Ufa. 

 

Mheshimiwa Spika, naomba nitoe mchango wangu 

kupitia hotuba ya Wizara hii; kwanza tunaishukuru sana 

Serikali kwa kutujengea Daraja la Magara kwani wananchi 

wa Wilaya ya Mbulu ni wanufaikaji wakubwa sana. 

Tunaiomba sana Serikali itusaidie kumwezesha kupata fedha 

za kuweka zege kilometa tano katika Mlima Magara Meneja 

wa TANROADS Mkoa wa Manyara kwani tunatumia hela 

nyingi kuchonga na kuweka changarawe kila mwaka na 

pindi mvua ikinyesha mara moja tu barabara hiyo hujifunga 

bila usafiri na meneja wetu anatumia fedha nyingine zaidi. 

 

Mheshimiwa Spika, kwa upande wa barabara ya Karatu 

- Mbulu, - Haydom – Meatu – Sibiti - Lalago kilometa 389 kwa 

kiwango cha lami tunaishukuru sana Serikali kwa hatua ya 

kumpata mkandarasi wa kilometa 25 kipande cha Mbulu – 

Garbabi. Hata hivyo tunaomba mkandarasi aanze kabla ya 

Julai, 2022. Serikali iharakishe mchakato wa manunuzi ya 

tender kwa kilometa 25 kipande cha Garbabi kilometa 25 

Labay ili kujibu kiu na matarajio ya wananchi majimbo sita 

wanasubiri kwa hamu barabara hii. 

 

Mheshimiwa Spika, kwa kuwa Mji wa Mbulu ni miongoni 

mwa miji mikongwe iliyoanzishwa na wakoloni nchini na kwa 

kuwa mji huu uko juu ya Bonde la Ufa na barabara 

zinazotuunganisha na miji ya Arusha na Babati zilizo fupi ni 

lazima upite Mbulu - Magara - Mbuyu wa Mjerumani kilometa 

48 mpaka Arusha badala ya kupitia Karatu kilometa 228 na 

Mbulu - Kuta- Babati kilometa 68 badala ya 124 kupitia 

Dareda. Hivyo basi tunaiomba Serikali itupatie fedha za zege 

kilometa 13 kwenye maeneo hatarishi sana kwenye barabara 

hizo. 

 

Mheshimiwa Spika, kutokana na changamoto ya 

upatikanaji wa fedha za kutosha katika Mfuko wa Barabara 

kwa mapato ya ndani na wafadhili, ni muhimu sasa Serikali 

ikae kikao cha pamoja na wachumi wabobezi wa ndani na 

Kamati ya Bajeti kwa haraka ili kupata vyanzo vipya vya 

mapato na kuleta mapendekezo ya Finance Bill kabla ya 

Bunge letu kuhitimisha ili kusaidia utatuzi wa jambo hili. 

 

Mheshimiwa Spika, tunaishauri Serikali kwa kushirikiana 

na Wizara zingine mtambuka wakae kuangalia upya sheria 

za usimamizi na utunzaji wa barabara kukabiliana na 

uharibifu wa miundombinu na mwingiliano katika kushauri, 

kuelimisha na kuchukua hatua inapobidi. 

 

Mheshimiwa Spika, mwisho ninaomba Mheshimiwa 

Waziri na Naibu Mawaziri wafanye ziara ya kutembelea 

barabara ya Mbuyu wa Mjerumani, Magara, Mbulu na 

Babati, Kiru, Mbulu kwani kwa heshima na staha siyo vizuri 

mimi kushika shilingi ya Mheshimiwa Waziri wakati hajui 

mazingira ninayoisemea. Kwani barabara hizo ni 

changamoto kubwa sana kwa wananchi wa Jimbo la Mbulu 

Mjini japo kuwa TANROADS Mkoa wa Manyara wamejitahidi 

sana japo kwa gharama kubwa sana. 

Mheshimiwa Spika, naunga hoja mkono kwa asilimia mia 

moja na naomba kuwasilisha. 

 

MHE. SHABANI O. SHEKILINDI: Mheshimiwa Spika, kwanza 

kabisa nimpongeze Rais wetu wa Jamhuri ya Muungano wa 

Tanzania kwa kazi kubwa anayoifanya. Pia nimpongeze 

Waziri pamoja na timu yake yote pia kwa kazi kubwa 

wanayoifanya. 

 

Mheshimiwa Spika, niendelee kumshukuru Rais kwa 

kutupa kilometa moja kila mwaka kwa ajili ya barabara ya 

kuanzia Magamba hadi Mlola, ambayo ni kilometa 43, hivyo 

basi kwa kuwa barabara hii ni muhimu kwa ajili ya uchumi wa 

Lushoto, kwa hiyo niiombe Serikali yangu tukufu iongeze 

kilometa hizi zifikie hata kilometa tano kwa kila mwaka, na 

kama nilivyokwishaandika hapo juu kuwa barabara hii ni 

muhimu na inaingiza mapato mengi kwenye Halmashauri 

pamoja na Taifa kwa ujumla. Kwa hiyo niiombe Serikali itenge 

bajeti kwenye Bunge hili ili barabara hiyo iweze kukamilika 

kwa wakati. 

 

Mheshimiwa Spika,  pia Wilaya ya Lushoto ina barabara 

moja tu ya kuingia Wilayani Lushoto ambayo ni ile inayoanzia 

Mombo hadi Lushoto ambayo ina urefu wa kilometa 32, lakini 

pia barabara ile inachangamoto ya wembamba wa 

barabara, hivyo inasababisha magari makubwa kutopita na 

kupelekea wananchi kununua mahitaji yao kwa bei za juu. 

 

Mheshimiwa Spika, pamoja na hayo kuna barabara 

mbadala ya kuanzia Dochi kupitia Ngulwi hadi Mombo 

ambayo ina kilometa 16 tu, hivyo basi niiombe Serikali yangu 

tukufu iweze kuona umuhimu wa barabara hii kwa kuitengea 

fedha za kutosha barabara hii ili wananchi wa Lushoto 

waondokane na kadhia hii wanayoendelea kuipata kwa 

sasa. Sambamba na hilo kuna barabara ya kuanzia Nyasa 

kupitia Gare hadi Magamba ambayo ni kilometa 13 tu na pia 

ukiangalia ukubwa wa barabara zinazomilikiwa na 

TANROADS ni kilometa chache mno katika Jimbo la Lushoto, 

lakini cha ajabu barabara hizi bado hazitengenezwi kwa 

wakati na hivi ninavyoandika taarifa yangu hii barabara ya 

Nyasa - Gare ni mbovu mno kiasi ya kufikia kukwama kwa 

magari hasa wakati wa mvua. 

 

Pia niishauri Serikali zile barabara zinazounganisha Wilaya 

kwa Wilaya zichukuliwe na TANROADS hasa barabara ya 

kuanzia Dochi hadi Mombo ambayo ni kilometa 16 tu. 

Ninaishauri Serikali kuitoa TARURA kwenda TANROADS kwa 

sababu TARURA haina uwezo wa kuhudumia barabara hii, 

kwani ni miaka mitano hadi sasa haijatengewa fedha na 

kuzidi kuendelea kuwapa hasara wananchi wanaozungukwa 

na barabara hiyo na mazao yao kuzidi kuharibika 

mashambani. 

 

Mheshimiwa Spika, uwanja wa ndege wa Tanga bado 

haujapanuliwa kwa sababu ya kutengewa fedha kidogo na 

ndiyo maana hadi sasa hakuna ndege kubwa inayotua 

Tanga na ukizingatia Tanga ni mkoa wa kibiashara na 

ukizingatia bandari yetu imeongezwa kina chake, hii tafsiri 

yake ni kwamba meli kubwa zitatia nanga sasa. Kwa hiyo 

uchumi wa Tanga unaenda kufunguka kwa kiwango kikubwa 

na sambamba na hayo bomba la mafuta ghafi kutoka 

Hoima Uganda kuja Tanga, mradi huo utamalizika muda sio 

mrefu. Kwa hiyo miradi yote hii iende sambamba na utanuzi 

wa uwanja wa ndege wa Tanga, bila kusahau ujenzi wa reli 

ya kutoka Tanga - Arusha hadi Musoma, miradi yote hii iende 

kwa pamoja ili kukuza pato la Taifa kwa haraka. 

 

Mheshimiwa Spika, mwisho Lushoto Mjini kuna eneo 

linalomilikiwa na TBA, eneo hili limewekezwa na Halmashauri 

kwa asilimia mia moja na TBA hawa wanainyanyasa 

Halmashauri kwa kuwadai kodi kwa nguvu na bila utaratibu 

unaofuata haki na sheria. 

Mheshimiwa Spika, ushauri wangu niiombe Serikali 

irudishe eneo hili kwa Halmashauri ya Lushoto. 

 

Mheshimiwa Spika, naunga mkono hoja kwa asilimia mia 

moja. 

 

MHE. PROF. PATRICK A. NDAKIDEMI: Mheshimiwa Spika, 

kwanza nimpongeze sana Waziri wa Ujenzi na Uchukuzi 

Profesa Makame Mbarawa na Naibu Mawaziri wake wawili; 

Mheshimiwa Atupele Mwakibete na Mheshimiwa Godfrey 

Kasekenya kwa kazi kubwa wanazofanya kwenye 

kutengeneza mitandao ya barabara na ujenzi wa 

miundombinu mbalimbali nchi nzima. 

 

Mheshimiwa Spika, mimi nitachangia kuhusu reli ya 

TAZARA na changamoto za barabara katika Jimbo la Moshi 

Vijijini kama ifuatavyo:- 

 

Mheshimiwa Spika, mchango wangu wa kwanza ni 

kuhusu umuhimu wa reli ya uhuru ya TAZARA. Reli hii 

inayomilikiwa na Serikali ya Tanzania (50%) na Zambia (50%) 

ilianza kazi yake mwaka 1976 ikiwa na mashine 102. Lakini 

taarifa za hivi karibuni zinaonesha kwamba hivi sasa ziko 

engine 14 tu.  

 

Mheshimiwa Spika, kutokana na hali hii, changamoto 

kubwa ya TAZARA kwa sasa hivi ni vitendea kazi duni. Reli hii 

ilianzishwa ikilenga kusafirisha shaba ya Zambia pamoja na 

kuingiza bidhaa Zambia kupitia bandari ya Dar es Salaam. 

 

Mheshimiwa Spika, pamoja na ukweli kwamba reli hii ni 

kitega uchumi muhimu, katika miaka ya hivi karibuni matumizi 

ya reli hii yamedorora sana. Mizigo mingi kwenda nchi jirani 

husafirishwa kwa malori jambo linalosababisha uharibifu 

mkubwa wa barabara. Kama hatua stahiki zingechukuliwa 

kuboresha miundombinu ya reli hii, mizigo kwenda Zambia, 

Malawi na eneo la Kusini ya Congo ingesafirishwa kutokea 

bandari ya Dar es Salaam na kuipatia Serikali kipato cha 

uhakika. 

 

Mheshimiwa Spika, mchango wangu wa pili ni kuhusu 

changamoto za barabara katika Jimbo langu la Moshi Vijijini. 

Kata ya Mabogini inakojengwa Hospitali ya Wilaya kuna 

changamoto kubwa ya ubovu wa miundombinu ya 

barabara. Hii inajumuisha barabara ya TPC - Mabogini - Kahe 

yenye urefu wa kilometa 11.4. Barabara hii imekuwa kwenye 

Ilani ya Chama cha Mapinduzi toka mwaka 2010 ambapo 

waliahidi kuitengeneza kwa kiwango cha lami, lakini hadi leo 

ujenzi haujatekelezwa. Kwa kuwa iko chini ya TARURA, na 

kwa kuzingatia bajeti finyu ya TARURA, hadi leo ahadi hiyo 

haijatekelezwa. 

 

Mheshimiwa Spika, ni kutokana na hali hiyo, nikiwa kama 

mwakilishi wa wananchi hawa, nilipeleka ombi kwa Baraza la 

Maendeleo la Mkoa wa Kilimanjaro (RCC) kuipandisha hadhi 

na kuiombea ihudumiwe na Wakala wa Barabara 

(TANROADS). Ombi hili liliridhiwa na RCC na bodi toka mwaka 

wa 2021. 

 

Mheshimiwa Spika, katika Jimbo la Moshi Vijijini, 

barabara ya Umbwe - Sere inahudumiwa na TANROADS. 

Wameshaweka mitaro katika baadhi ya maeneo na 

haijajengwa hata kidogo kwa kiwango cha lami. Barabara hii 

ni muhimu kwani ni sehemu ya kusafirisha watalii kwenda 

Mlima Kilimanjaro kupitia njia ya Umbwe. 

 

Mheshimiwa Spika, tunaishukuru Serikali kwa kuendeleza 

ujenzi wa barabara ya Kiboriloni - Kikarara - Tsuduni - Kidia 

ambayo itaunganisha makao makuu ya Halmashauri ya 

Moshi kwa kiwango cha lami. Barabara hii inajengwa na 

TANROADS na bado haijakamilika. 

 

Mheshimiwa Spika, barabara ya Kibosho Shine - Kwa 

Raphael - International School ilikuwa kwenye Ilani ya Chama 

cha Mapinduzi toka mwaka 2005 na inajengwa na 

TANROADS lakini hadi leo haijakamilika. Bado kipande cha 

kama kilometa nane. 

 

Mheshimiwa Spika, barabara ya Rau - Uru - Shimbwe 

yenye urefu wa zaidi ya kilometa 13 ilikuwa kwenye ahadi ya 

kujengwa kwa kiwango cha lami. Ahadi hii ilitolewa na Rais. 

Pamoja na kuikumbusha Serikali kwa kuuliza swali Bungeni, 

bado ujenzi wa barabara hii haujapewa kipaumbele. 

 

Mheshimiwa Spika, barabara ya Uru - Kishumundu - 

Materuni iko kwenye Ilani ya Chama cha Mapinduzi kwa 

mpango wa kuijenga kwa kiwango cha lami. Lakini hadi sasa 

hatujaona nia ya Serikali kutekeleza ahadi hii. 

 

Mheshimiwa Spika, baada ya maelezo ya hapo juu, 

naishauri Serikali ifanye yafuatayo:- 

 

Mheshimiwa Spika, kwanza ninaishauri Serikali za 

Tanzania na Zambia wakae na kuangalia uwezekano wa 

kuiboresha reli ya Uhuru. Hii ni pamoja na kufanya maboresho 

ya ile mikataba na sheria ya awali ya kuanzishwa mradi huu ili 

viendane na hali halisi ya sasa hivi tofauti na ilivyoanzishwa 

mwaka 1976. 

 

Mheshimiwa Spika, pili, Wizara ya Ujenzi na Uchukuzi 

iingize barabara ya TPC - Mabogini - Kahe yenye urefu wa 

kilometa 11.4 kwenye mtandao wa TANROADS kwani RCC na 

bodi walikubaliana na ombi hili tangu mwaka wa 2021. 

Ninaiomba Serikali itenge fedha za kutosha na ujenzi wa 

barabara hii uanze mara moja kwani Hospitali ya Wilaya 

inajengwa eneo hili. 

 

Mheshimiwa Spika, tatu, ninaiomba Serikali itenge fedha 

za kutosha na ikamilishe kipande cha barabara ya Kibosho 

Shine - Mto Sere kinachojengwa na TANROADS. Vilevile 

ninaishauri Serikali ifikirie kujenga kwa kiwango cha lami 

kipande cha Sere hadi geti la Umbwe la kupanda Mlima 

Kilimanjaro. Barabara hii ni mbovu mno pamoja na kwamba 

hutumika kusafirisha watalii wanaopanda Mlima Kilimanjaro 

kupitia njia ya Umbwe na kuingizia Serikali kipato kupitia sekta 

ya utalii. 

 

Mheshimiwa Spika, nne, ninaiomba Serikali itenge kiasi 

cha fedha za kutosha na kukamilisha ujenzi wa barabara ya 

Kiboriloni - Kikarara - Tsuduni - Kidia kwa kiwango cha lami. 

 

Mheshimiwa Spika, tano, ninaiomba Serikali ikamilishe 

ujenzi wa barabara ya Kibosho Shine - Kwa Raphael - 

International School kwa kiwango cha lami kama 

ilivyoainishwa kwenye Ilani ya Chama cha Mapinduzi toka 

mwaka 2005. Ujenzi wa barabara hii umechukua zaidi ya 

miaka 12. 

 

Mheshimiwa Spika, sita, ninaishauri Serikali itekeleze 

ahadi ya kujenga barabara ya Rau - Uru - Shimbwe kwa 

kiwango cha lami yenye urefu wa zaidi ya kilometa 13 kama 

wananchi walivyoahidiwa wakati wa kampeni. 

 

Saba, ninaishauri Serikali itenge fedha na kuanza ujenzi 

wa barabara ya Uru - Kishumundu - Materuni. 

 

Mheshimiwa Spika, baada ya ushauri niliotoa hapo juu, 

naunga mkono hoja. 

 

MHE. JUMA OTHMAN HIJA: Mheshimiwa Spika, nachukua 

fursa hii kukushukuru wewe kwa kunipatia nafasi hii ya kutoa 

mchango wangu katika hotuba hii ya Makadirio na Mapato 

ya Wizara ya Ujenzi na Uchukuzi kwa mwaka wa fedha 

2022/2023. 

 

Mheshimiwa Spika, napenda kumpongeza Mheshimiwa 

Waziri pamoja na watendaji wake wote kwa kutayarisha na 

hatimaye kuiwasilisha hotuba hii katika Bunge lako tukufu. 

Wizara hii ni miongoni mwa Wizara kubwa katika nchi hii lakini 

hotuba hii ime-cover mambo yote ya nchi hii. 

 

Mheshimiwa Spika, katika kuchangia hotuba hii 

napenda kuchangia katika maeneo yafuatayo; nikianza na 

Shirika la Ndege ATCL. Napenda kuipongza Serikali yetu 

inayoongozwa na Mheshimiwa Samia Suluhu Hassan kwa 

juhudi zake inayochukua katika kuendeleza kuboresha shirika 

hili. Hili ni Shirika muhimu katika nchi katika dhana ya 

kuimarisha huduma nyingi pamoja na za biashara. Miongoni 

mwa madhumuni ya shirika hili ni huduma kwa wananchi. 

Lakini bado wananchi wa nchi hii wanashindwa kutumia fursa 

ya kutumia usafiri huu kutokana na ukubwa wa bei. Bei za 

ndege zetu katika nchi hii kwa usafiri wa ndani ni kubwa sana 

kiasi ambacho si rahisi kwa mwananchi wa kawaida kuweza 

kutumia usafiri huu. 

 

Mheshimiwa Spika, ushauri wangu katika jambo hili kwa 

Serikali yetu sikivu ni kuangalia uwezekano wa kupunguza bei 

za ndege hizi hasa kwa usafiri wa ndani ili wananchi wengi 

waweze kutumia ndege zao. 

 

Mheshimiwa Spika, kuhusu Chuo cha Usafiri wa Anga; 

napenda kuipongeza Wizara hii kwa kuweka Chuo cha Usafiri 

wa Anga. Miongoni mwa kazi za chuo hiki ni kuwafunza 

vijana wetu kuwa marubani. Hii ni dhana nzuri ya Serikali yetu. 

Hivi sasa wananchi wengi wanakimbilia nchi za nje kujifunza 

urubani. Hivyo kuwepo kwa chuo hiki nchini kitawapunguzia 

gharama zisizokuwa za lazima. 

 

Mheshimiwa Spika, ushauri wangu katika jambo hili kwa 

Serikali yetu ni kukiboresha chuo hiki kwa kukiwekea 

miundombinu bora inayofanana na hadhi ya chuo hiki kama 

vilivyo vyuo vya wenzetu nchi za nje. 

 

Mheshimiwa Spika, kuhusu udhibiti wa usafiri wa 

barabara; usafiri wa barabara ni muhimu sana kwa huduma 

za wananchi. Kutokana na kupanuka kwa huduma wananchi 

wamekuwa wakisafiri kila wakati kwa kufuatilia huduma za 

kimaisha. Safari zao zimekuwa za mchana na usiku pia. Lakini 

kwa sasa Serikali imezuia usafiri wa mabasi usiku. Jambo hili 

limekuwa likiwasumbua sana wananchi katika kuunganisha 

safari zao za kutoka mkoa mmoja kwenda kwenda kuwahi 

muda. 

 

Mheshimiwa Spika, ushauri wangu kwa Serikali katika 

jambo hili ni kuiomba Serikali yetu tukufu kurejesha usafiri wa 

mabasi ya safari za usiku ili kuwarahisishia wananchi shuhuli 

zao za kimaisha. 

 

Mheshimiwa Spika, naunga mkono hoja. 

 

MHE. ENG. STELLA M. MANYANYA: Mheshimiwa Spika, 

awali ya yote napenda kumpongeza Mheshimiwa Makame 

Mbarawa - Waziri wa Ujenzi na Uchukuzi pamoja na Naibu 

Mawaziri wote wawili. Pia nampongeza Katibu Mkuu Engineer 

Asha na Naibu Makatibu Wakuu kwa kazi nzuri. Naomba pia 

nimpongeze Meneja wa TANROADS Ruvuma, yupo imara. 

Nawapongeza pia Mkurugenzi wa Mamlaka ya Bandari - 

Ndugu Erick Hamish na Mkurugenzi wa Shirika la Reli - Ndugu 

Masanja Kadogosa kwa semina waliyotupa ilituongezea 

uelewa wa kutosha kuhusu kazi nzuri zinazofanyika. 

 

Mheshimiwa Spika, nina maombi yafuatayo;  kwanza ni 

kujenga kwa kiwango cha lami barabara za Kitai hadi Lituhi 

na hadi bandari mpya ya Ndumbi; Mbamba Bay hadi Lituhi; 

na kukamilisha upembuzi yakinifu/wakina Nangombo hadi 

Chiwindi. 

 

Mheshimiwa Spika, pia ujenzi wa Daraja la Mitomoni; 

kuanza upembuzi yakinifu barabara ya Noni, Kingerikiti, Tingi 

hadi Mitomoni; kujenga barabara ya Likuyufusi hadi Mkenda 

na kuunga Daraja la Mitomoni. 

Mheshimiwa Spika, tunaomba boti la fibre ya kutosha 

tani mbili ili kuvusha watu na mizigo yao wakati tunasubiri 

ujenzi daraja la Mto Ruvuma (Mitomoni). Aidha, Wizara itenge 

fedha za kutosha kwa ajili ya matengenezo ya kina kwa 

kiwango cha changarawe na strips za zege kwenye maeneo 

korofi. Wilaya ya Nyasa ina milima na mvua nyingi. 

 

Mheshimiwa Spika, pia kuboresha bandari na majengo 

ya bandari ikiwemo kuweka navigation marks kwa ajili ya 

kuongozea meli. Ujenzi wa Reli ya Mtwara hadi Mbamba Bay 

pia hadi Mchuchuma na Liganga. 

 

Mheshimiwa Spika, kimataifa meli za Ziwa Nyasa ziweze 

kwenda hadi Malawi tufanye biashara. Pia kasi iongezwe ya 

kuwezesha usafirishaji wa mizigo baina ya Tanzania na DRC 

bila kulazimika kupitia nchi nyingine. 

 

Mheshimiwa Spika, iko haja ya kuchochea fursa katika 

maeneo yaliyoachwa. 

 

Mheshimiwa Spika, nawasilisha. 

  

SPIKA: Mheshimiwa Naibu Waziri wa Ujenzi na Uchukuzi 

Mheshimiwa Atupele Fredy Mwakibete atafuatiwa na 

Mheshimiwa Mhandisi Godfrey Kasekenya Msongwe, Waziri 

wa Ujenzi na Uchukuzi mtoa hoja ajiandae. 

 

NAIBU WAZIRI WA UCHUKUZI (MHE. ATUPELE F. 

MWAKIBETE): Mheshimiwa Spika, ninakushukuru sana kwa 

kunipa fursa hii ya kuchangia kwenye hotuba yetu ya Wizara 

hii ya Ujenzi na Uchukuzi. Kwanza nianze kumshukuru 

Mwenyezi Mungu mwingi wa rehema ambaye ametujalia na 

kufika hapa katika Bunge lako hili Tukufu na zaidi ya yote 

ninamshukuru tena Mwenyezi Mungu kwa namna ya kipekee, 

kupitia mtumishi wake Mheshimiwa Rais wa Jamhuri ya 

Muungano wa Tanzania ambaye aliniteua nimsaidie kwenye 

Wizara hii ya Ujenzi na Uchukuzi sekta ya uchukuzi kama 

Naibu Waziri. (Makofi) 

 

Mheshimiwa Spika, ninakushukuru wewe pia na 

nikupongeze sana kwa kuwa Spika, wa Bunge la Jamhuri ya 

Muungano wa Tanzania kwa kuchaguliwa kwa asilimia 100. 

Zaidi pia nimshukuru Makamu wa Rais, Waziri Mkuu pamoja 

na Waziri wangu Profesa Mbarawa kwa namna ya kipekee 

umekuwa ukitusimamia kama Kaka, kama rafiki. Mimi na 

mwezangu pacha tuko tayari kufanya kazi utakayotutuma 

wakati wowote.(Makofi) 

 

Mheshimiwa Spika, ninawashukuru pia na kuwapongeza 

Makatibu Wakuu wote wawili pamoja na Wakuu wa Taasisi 

zote ambao wamekuwa msaada katika kufanyakazi kwetu 

na zaidi ya yote niwapongeze sana Waheshimiwa Wabunge 

wote wa Bunge la Jamhuri ya Muungano wa Tanzania 

ambao mmeshiriki kwa namna moja ama nyingine 

kuchangia bajeti yetu ya Wizara hii ya Ujenzi na Uchukuzi, 

Mungu awabariki sana.(Makofi) 

 

Mheshimiwa Spika, hoja zilizo mbele yetu ni nyingi, lakini 

kabla sijaendelea, napenda niwashukuru sana wananchi 

wangu wa Jimbo la Busokero ambao walinipa heshima ya 

kuwa mwakilishi wao na zaidi pia nimshukuru mke wangu, 

familia na leo niko na Waheshimiwa Madiwani, Baraza la 

Madiwani liko ndani ya ukumbi huu kushuhudia bajeti hii 

likiongozwa na Mwenyekiti wa Chama pamoja na 

Mwenyekiti wa Halmashauri na Mkurugenzi. (Makofi) 

 

Mheshimiwa Spika, bajeti hii imechangiwa na wengi, 

lakini mimi nitajikita zaidi katika Sekta ya Mamlaka ya Bandari 

nchini (TPA) pamoja na Kampuni ya Ndege nchini (ATCL), 

Mamlaka ya Viwanja nchini (TAA) na nyinginezo; TCAA, TMA, 

pamoja na TAZARA na LATRA. (Makofi) 

Mheshimiwa Spika, nikianza na Mamlaka ya Bandari 

nchini (TPA). Bandari yetu ya Dar es Salaam ndiyo lango kuu 

la uchumi wa nchi yetu ya Tanzania. Zaidi ya asilimia 40 ya 

mapato yote yanayokusanywa na TRA yanatoka kwenye 

lango hili la Bandari ya Dar es Salaam. Kwa maana hiyo, 

niwapongeze pia viongozi wote nikianza na Mkurugenzi 

Mtendaji kwa Mamlaka ya Bandari nchini ambapo 

wameweza kukusanya fedha zaidi ya Shilingi bilioni 895 na 

tunatarajia watafikisha Shilingi trilioni moja kwa mwaka huu. Ni 

historia ambayo haijapata kutokea. (Makofi) 

 

Mheshimiwa Spika, bandari yetu ya Dar es Salaam 

ilikuwa na bandari zipatazo 66, lakini chini ya uongozi wa 

Mheshimiwa Prof. Mbarawa, mwezi huu tumerasimisha 

bandari 20 na kufanya bandari 86 zikiwemo pamoja za pale 

Dar es Salaam. Zaidi ya yote pia tuna bandari bubu 

zisizopungua 693 na hii ni kazi ambayo tunaliomba Bunge 

lako litupitishie bajeti hii ili tuweze kuzirasimisha zikiwemo na 

zile bandari alizosema Mheshimiwa kutoka Mkoa wa Tanga. 

(Makofi) 

 

Mheshimiwa Spika, kwa kuwa bandari yetu ni lango kuu 

la uchumi wa nchi yetu, lakini kwa kuwa wateja wetu 

wakubwa wanaopitisha mizigo katika Bandari ya Dar es 

Salaam wanatoka nchi za Kongo, Zambia, Rwanda, Burundi, 

Uganda, Malawi, hatuna budi kuunganisha mawasiliano kati 

ya bandari yetu na reli zetu nchini.  

 

Mheshimiwa Spika, Waheshimiwa Wabunge wamesema 

hapa habari ya reli ya TAZARA na reli ya kati. Mpango wa 

Serikali ni kuhakikisha ya kwamba chini ya Mheshimiwa Samia 

Suluhu Hassan ambaye hadi sasa tumeshasaini mikataba 

zaidi ya trilioni 14 kwa ajili ya SGR tafsiri yake tunakwenda 

kukusanya ama kupeleka mizigo ndani ya nchi ya Kongo 

kama mkakati wetu wa biashara. 

Mheshimiwa Spika, kwa maana hiyo, tumekusudia 

kwenda kufungua ofisi za TPA katika hizi nchi jirani ikiwemo 

Uganda, Kongo, Malawi na Zambia ili wateja ambao 

wanapata usumbufu kwenda nchi jirani ama kwenda 

bandari nyingine tuwakamatishie huko huko kwa kushirikiana 

na balozi zetu za nchi hizo. Huo ndiyo mpango wetu wa 

mwaka huu wa fedha. 

 

Mheshimiwa Spika, ukiangalia shehena ambayo imepita 

ama imetoka katika bandari zetu, Zambia tuna asilimia 40 

pekee. Maana yake asilimia 60 inakwenda Beira na Durban 

Afrika Kusini. Ukienda DRC tuna asilimia 39 kwa shehena 

2,357,886; pia ukienda Burundi tuna asilimia 99.9 ambayo ni 

shehena ya 507,000; ukienda Rwanda ni shehena ya 

1,369,000 sawasawa  na asilimia 91, maana yake 9% 

wanakwenda kwenye bandari nyingine; ukienda Uganda ni 

2%. Hapa tuna kazi ya kufanya. Zaidi ya asilimia 98 

wanakwenda bandari nyingine. Maana yake tunahitaji 

kukaza buti ili asilimia 98 hizi zije kwenye bandari yetu. 

 

Mheshimiwa Spika, ukienda Malawi asilimia 53 sawa na 

shehena kiasi cha 471,085. Kwa hiyo, nikubaliane na 

Waheshimiwa Wabunge wote waliochangia katika mamlaka 

ya bandari nchini kwamba lazima nguvu kubwa tupeleke 

huko kwa maana ya kutangaza bandari yetu na pia kuwe na 

mfungamanisho kati ya bandari pamoja na miundombinu ya 

kusafirishia mizigo kwenda nchi hizo jirani. (Makofi) 

 

Mheshimiwa Spika, Waheshimiwa Wabunge 

wamezungumza suala electronic single window system. Ni 

kweli pale bandarini tuna mfumo huu, lakini mfumo huo 

haufanyi vyema. Hivi sasa tuko katika mazungumzo na 

bandari zinazofanya kazi vizuri duniani kama T-World 

watakaofanya shughuli hii kwa maana ya ushauri wa 

Waheshimiwa Wabunge na Serikali kupitia TPA inafanya 

mazungumzo na wawekezaji hawa DP-World kwa lengo la 

kuona uwezekano wa kuingia makubaliano uwendeshaji wa 

baadhi ya vitengo vya bandarini ili tufanye kama 

wanavyofanya wenzetu huko duniani. 

 

Mheshimiwa Spika, nikihama kutoka bandarini, nije ATCL. 

Waheshimiwa Wabunge wamezungumza sana kuhusiana na 

kampuni yetu ya ndege hapa nchini, ni kweli Mheshimiwa 

Samia Suluhu Hassan hivi sasa anavyosema ameshakutoa 

fedha kwa ajili ya kununua ndege zingine tano ambazo 

zitaongeza idadi kutoka 11 mpaka 16 hii itaongeza usafiri 

ndani ya nchi yetu na nje ya nchi yetu kwa hiyo niungane na 

Waheshimiwa Wabunge kwamba ATCL ni mkombozi kwetu 

lakini pia inarahisisha usafiri na sisi waheshimiwa Wabunge ni 

mashahidi kwamba unapotaka kwenda Dar es Salaam, 

tunapotaka kwenda mkoa wowote hususan kama Mwanza 

Mbeya na  maeneo mengine tunatumia ndege hii kurahisisha 

usafiri wetu sasa safari ambazo tutaanza kuzitumia hivi 

karibuni kwa sasa tunakwenda nchi za Burundi Uganda, 

Comoro, China, Zimbabwe, Mumbashi, Kongo, Lusaka, Ndola 

Zambia, India Pamoja na Kenya. 

 

Mheshimiwa Spika, hivi karibuni tutafungua ofisi zetu 

nyingine na siyo tu kufungua ofisi katika hizo nchi, lakini pia 

tutaanza kwenda kwa Waheshimiwa Wabunge katika 

maeneo mbalimbali hususani tutaanza kwenda pemba, 

tutaanza kwenda Mombasa, tutaanza kwenda Musoma, 

maeneo yote ambayo viwanja sasa hivi vinajengwa na 

vinajengwa kwa sababu karibia tu tutaanza kwenda safari 

zetu za Air Tanzania. 

 

Mheshimiwa Spika, pia tutakwenda maeneo mengine 

kama London, tutakwenda Dubai, tutakwenda 

Johannesburg, tutakwenda Mayotte, tutakwenda Kinshansa, 

hizi nimeshazitaja Mombasa, Musoma Pamoja na Pemba. 

 

Mheshimiwa Spika, waheshimiwa Wabunge pia 

wamezungumzia suala la fidia ni kweli kulikuwa na 

wafanyakazi katika shirika letu na makampuni yetu na ATCL 

lakini hivi ninavyosema zaidi ya Shilingi bilioni 131 

zimekwishalipa kwa ajili ya wafanyakazi pamoja na kampuni 

ambazo zilikuwa zinaidai hii ATCL. Kwa maana hiyo, 

tunaomba Waheshimiwa Wabunge mtupitishie bajeti yetu ili 

twende kulipa madeni yaliyobaki ya kiasi cha Shilingi bilioni 5 

kwenye kampuni yetu hii ya ndege. 

 

Mheshimiwa Spika, najua ni mengi lakini niunge mkono 

hoja. Ahsante sana. 

 

SPIKA: Ahsante sana. Mheshimiwa Naibu Waziri wa Ujenzi 

na Uchukuzi Mhandisi Godfrey Kasekenya Msonge, mtoa hoja 

ajiandae. 

 

NAIBU WAZIRI WA UJENZI (MHE. ENG. GODFREY K. 

MSONGE): Mheshimiwa Spika, nianze kwa kumshukuru 

Mwenyezi Mungu kwa kutupa afya ya kukutana hapa katika 

Bunge lako Tukufu na kujadili hoja hii iliyowasilishwa na Wizara 

ya Ujenzi na Uchukuzi. 

 

Mheshimiwa Spika, namshukuru sana Mheshimiwa Suluhu 

Hassan Rais wa Jamhuri ya Muungano wa Tanzania kwa 

kuendelea kuniamini ili niweze kumsaidia katika nafasi ya 

Unaibu Waziri wa Ujenzi na Uchukuzi, sekta ya ujenzi. (Makofi) 

 

Mheshimiwa Spika, napenda pia nikupongeze wewe, 

Naibu Spika na Wenyeviti wa Bunge kwa jinsi mnavyoliongoza 

Bunge hili. Pia nichukue nafasi hii kumshukuru sana 

Mheshimiwa Waziri, Naibu Waziri na watendaji wote wa 

Wizara kwa jinsi ambavyo tunaendelea kushirikiana. (Makofi) 

 

Mheshimiwa Spika, namshukuru sana kaka yangu 

Mwenyekiti wa Kamati ya Bunge ya Miundombinu, 

Mheshimiwa Selemani Moshi Kakoso pamoja na Makamu 

Mwenyekiti wa Kamati hii, mama yangu Mheshimiwa Anna 

Kilango Malecela, na ninaomba tu nimhakikishie kwamba 

tutazingatia ipasavyo yote waliyoyaeleza kwenye Kamati 

kwa ajili ya utekelezaji. 

 

Mheshimiwa Spika, kwa niaba ya Waziri wa Ujenzi na 

Uchukuzi, naomba sasa kwa uharaka nitoe ufafanuzi wa 

masuala mbalimbali yaliyojitokeza sana hasa yaliyojikita 

kwenye sekta ya ujenzi. Labda tu niwakumbushe Wabunge 

kwamba mtandao wa barabara za lami wakati tunapata 

uhuru zilikiwa ni kilometa 1,360, ambazo ni sawa tu na 

barabara moja upande mmoja, kutoka Dar es Salaam 

pengine mpaka Mwanza, nchi nzima, lakini leo tunapoongea 

tuna kilometa 11,512 za lami. Hili ni ongezeko kubwa sana. 

Ukiangalia kama tulikuwa tuna barabara ya kutoka Dar es 

Salaam mpaka Mwanza halafu sehemu yote hiyo ni rough 

road, unaweza ukapiga hesabu leo tuna barabara kiasi gani. 

 

 Mheshimiwa Spika, wakati naangalia ramani ya 

barabara za India wamechora barabara ya kaskazini, kusini, 

mashariki na magharibi. Ukituangalia na sisi Tanzania tuna 

barabara sasa za lami, unaweza ukatoka kusini mpaka 

kaskazini, ukatoka mashariki mpaka magharibi, lakini pia tuna 

ring road ambapo unaweza ukaanza Mwanza, ukaenda 

Musoma, ukaenda Arusha, ukaenda Tanga - Dar es Salaam - 

Mtwara ukaja Songea, ukaja Bambabay, barabara ambazo 

tunazijenga; ukaja Tunduma – Sumbawanga – Mpanda - 

Nyakanazi mpaka Bukoba. Kwa hiyo, tunaweza tu kuona jinsi 

Serikali za awamu zote hizi sita ambavyo zimeendelea 

kutengeneza miundombinu. 

 

Mheshimiwa Spika, naomba niwahakikishie 

Waheshimiwa Wabunge kwamba Mheshimiwa Rais, Mama 

Samia Suluhu Hassan amejipambua kwamba anataka 

kuifungua Tanzania, na tumeona jinsi miradi yote iliyokuwa 

inaendelea, miradi mikubwa hakuna iliyokwama, na hata 

ukiongea na Wakandarasi wameendelea kulipwa na miradi 

mingi imeendelea kuanza.  

Mheshimiwa Spika, amefungua Tanzanite, amefungua 

barabara kubwa ya Mpanda – Tabora, Airport Msalato, Ring 

Road Dodoma, na tunaona BRT zinavyojengwa na barabara 

nyingi ambazo zinaendelea. Kwa hiyo, tunaomba 

tuwahakikishie Waheshimiwa Wabunge kwamba Mheshimiwa 

Samia Suluhu Hassan ameamua kuifungua Tanzania. 

 

Mheshimiwa Spika, ni kweli kwamba kila Mbunge 

angependa barabara yake ijengwe kwa kiwango cha lami, 

lakini pia niwaeleze tu Waheshimiwa Wabunge kwamba 

katika Ilani ya Chama cha Mapinduzi kwa miaka hii 

tumekubaliana kukamilisha kilometa 1,700 ambazo zilikuwa 

zinaendelea kuanza ujenzi mpya kilometa 6,000, kufanya 

ukarabati kilometa 1,465 lakini kufanya upembuzi yakinifu 

kilometa 7,540 na hasa unaweza ukapiga hesabu 

ukaziunganisha hizo kilometa ukaona fedha ni kiasi gani. Kwa 

hiyo, Waheshimiwa Wabunge ni kwamba siyo rahisi tukajenga 

barabara zote kwa wakati mmoja.  

 

Mheshimiwa Spika, kwa hiyo, tutakwenda kujenga kwa 

awamu kadri ilani inavyotueleza. Moja ya mkakati ambao 

tunakuja nao pia hasa kwenye barabara ambazo ni za 

changarawe tunakubaliana kwamba katika kipindi cha 

bajeti inayokuja, tutaainisha maeneo yote katika barabara 

yale ambayo mara nyingi ndiyo yanatukwamisha kupita, 

tuweze kuyatengea fedha kuyakarabati. Nadhani moja ya 

agenda kubwa ya wananchi ni barabara zipitike kwa mwaka 

wote na ndiyo maana utaona katika kipindi cha kiangazi 

tunachokwenda, hutakuta wananchi wanalalamika kwamba 

tumekwama, na watapita; lakini kipindi cha masika ndiyo 

kelele zinakuwa nyingi. Kwa hiyo, kumbe ni kweli barabara za 

lami ni muhimu lakini wanachotaka wananchi, waweze 

kusafiri katika barabara zao mwaka mzima. Kwa hiyo, hilo 

nadhani tutakwenda kulifanya na litapunguza watu 

kukwama katika njia zao. (Makofi) 

Mheshimiwa Spika, nitaje barabara chache ambazo 

tayari zipo kwenye hatua mbalimbali; barabara ya Babati – 

Mbulu – Hydom. Barabara hii ilitangazwa kipande cha Mbulu 

– Hydom kilikosa Mkandarasi, tumetangaza tender. Kwa hiyo, 

tender zipo zinafunguliwa na kipande kinachofuata pia 

tunaendelea, zabuni zipo. Barabara za Handeni – Kibirashi, lot 

ya kwanza tayari imeshasainiwa tarehe 11 mwezi wa Nne na 

Mkandarasi ni Henan Highway Engineering Group ambaye 

tayari anaanza kazi. Kipande cha Ifakara - Kihansi kilometa 50 

ipo kwenye taratibu zinaendelea. Mkiwa - Itigi inaendelea. 

 

Mheshimiwa Spika, Igawa – Mbeya, kutokana na 

changamoto ambayo tunayo katika barabara ile, Uyole – Ifisi 

kilometa 29 tupo kwenye maandalizi ya kutangaza tender 

lakini Uyole – Songwe – Bypass halikadhalika Iwambi – Bypass 

na barabara ya Shigamba tunaanza kufanyia Usanifu. Hii 

yote ni kwa sababu kweli Mbeya mizigo inapita, na ni mji 

mkubwa ambao pale sasa imekuwa huwezi ukapita. (Makofi) 

 

Mheshimiwa Spika, barabara ya Makambako – Njombe 

– Songea tayari tuna World Bank wamekubali kuanza 

kuijenga hiyo barabara na tuna hakika hiyo barabara sasa 

itajengwa. (Makofi) 

 

Mheshimiwa Spika, niende kwenye vivuko. Kisorya – 

Lugezi – Nyakariro – Kome – Mafia – Nyamisati – Bwiru – 

Bukondo – Ijiga – Kihangala – Magogoni – Kigamboni – 

Buyaga – Mbarika, hivi vivuko katika bajeti inayokuja 

tunakwenda kuvinunua. Hoja ya Mheshimiwa Msongozi 

kuhusu Mitomoni tumeisikia, lakini mpango uliopo, 

tumeshapitisha huu mto, tunakwenda kujenga barabara na 

daraja ni sehemu ya hilo. 

 

Mheshimiwa Spika, vimezungumziwa viwanja vya ndege 

vya Sumbawanga, Tabora, Kigoma na Shinyanga. Viwanja 

hivi vimeshapata fedha, tunachosubiri ni no objection kwa 

sababu tuna price adjustment, tulisanifu muda mrefu lakini 

kwa sasa tumeomba tuongeze fedha ili tuweze kukamilisha 

kwa sababu ya tulifanya usanifu, fedha AID walishatuletea na 

Musoma Mkandarasi yupo site. 

 

(Hapa kengele ililia kuashiria kwisha kwa muda wa 

Mzungumzaji) 

 

SPIKA: Muda umekwisha Mheshimiwa. 

 

NAIBU WAZIRI WA UJENZI (MHE. GODFREY KASEKENYA 

MSONGE): Mheshimiwa Spika, naomba kuunga mkono hoja. 

(Makofi) 

 

SPIKA: Ahsante sana.  

 

Waheshimiwa Wabunge, sasa namwita Waziri wa Ujenzi 

na Uchukuzi Mtoa Hoja, Mheshimiwa Mnyaa Makame 

Mbarawa, aje ahitimishe hoja yake. 

 

WAZIRI WA UJENZI NA UCHUKUZI: Mheshimiwa Spika, 

awali ya yote, nami napenda kuanza kumshukuru Mwenyezi 

Mungu, Mwingi wa Rehema kwa kutujalia kukutana hapa leo 

tukiwa na afya njema ili kukamilisha kazi tuliyoianza jana 

tarehe 23 Mei ambapo niliwasilisha hoja hii. 

 

Mheshimiwa Spika, nitumie fursa hii kukushukuru wewe 

binafsi, Mheshimiwa Naibu Spika na Wenyeviti wa Bunge kwa 

jinsi ulivyoongoza wakati wa majadiliano ya hoja hii. Aidha, 

nichukue fursa hii kuwashukuru Waheshimiwa Wabunge wote 

wa Bunge la Jamhuri ya Muungano wa Tanzania kwa kuwa 

wawazi na kutoa michango yao ya kina wakati wa 

majadiliano haya. Ninawathibitishia kwamba michango hiyo 

tunaichukua kwa uzito mkubwa ili kuendelea kuleta ufanisi 

wa utekelezaji wa majukumu ya Wizara ya Ujenzi na Uchukuzi. 

 

Mheshimiwa Spika, naomba kipekee nimshukuru 

Mwenyekiti wetu wa Kamati ya Kudumu ya Bunge ya 

Miundombinu Mheshimiwa Sulemani Moshi Kakoso kwa hoja 

zilizotolewa na Kamati yake. Nikiri kwamba hoja hizo ni 

muhimu na Wizara itazifanyia kazi. 

 

Mheshimiwa Spika, napenda kutumia fursa hii 

kuwashukuru Waheshimwia Wabunge wote waliochangia 

katika bajeti yangu. Waheshimiwa Wabunge 79 

wamechangia wakati wa majadiliano ya hoja hii ambapo 

Waheshimiwa 70 wamechangia kwa kuongea na 

Waheshimiwa tisa wamechangia kwa maandishi. 

 

Mheshimiwa Spika, muda mchache uliopita 

Waheshimiwa Manaibu Waziri wa Wizara yangu wamemaliza 

kujibu baadhi ya hoja za Waheshimiwa Wabunge kwa 

kuzingatia maeneo ya kisekta, ninawashukuru sana kwa jinsi 

ambavyo wamejibu baadhi ya hoja. Nitajaribu kujibu hoja 

chache zilizobakia. 

 

Mheshimiwa Spika, aidha, naomba kulihakikishia Bunge 

lako Tukufu kwamba Wizara itajibu hoja zote za Waheshimiwa 

Wabunge kwa maandishi na kuziwasilisha Bungeni kabla ya 

kuhitimishwa kwa Mkutano wa Bunge hili la bajeti 

unaoendelea. 

 

Mheshimiwa Spika, naomba sasa nianze kuhitimisha hoja 

yangu kwa kutoa ufafanuzi wa ujumla kwa baadhi ya hoja 

zilizojitokeza. Maeneo muhimu yaliyojitokeza katika hoja 

nyingi za Waheshimiwa Wabunge, hoja tuliyoijadili ndani ya 

siku mbili ilihusu Wizara ya Ujenzi na Uchukuzi ambayo 

imegusa masuala mbalimbali yaliyojikita katika maeneo 

yafuatayo:- 

 

Mheshimiwa Spika, kwanza kabisa ujenzi na ukarabati 

wa barabara mbalimbali nchini ikiwemo masuala ya ulipaji 

fidia kwa barabara na viwanja vya ndege. Waheshimiwa 

Wabunge wengi karibu asilimia 96 wamezungumzia mambo 

ya barabara. Hii inaonesha kwamba barabara ni njia moja 

muhimu ya usafiri na lazima Serikali tujipange kuhakikisha 

kwamba tunatatua matatizo ya barabara nchini. 

 

Mheshimiwa Spika, eneo lingine lililozungumziwa ni 

changamoto ya huduma za vivuko nchini. Mheshimiwa Naibu 

Waziri amelizungumzia hili lakini nami nikipata muda 

nitalizungumzia baadaye. 

 

Mheshimiwa Spika, eneo la tatu lililozungumziwa ni 

changamoto mbalimbali kuhusu usafiri wa anga na 

utekelezaji wa miradi ya viwanja vya ndege likiwemo suala la 

fidia. Hapa tena Naibu Waziri anayesimamia Sekta ya 

Uchukuzi amezungumiza suala la usafiri wa anga na 

Mheshimiwa Naibu Waziri anayesimamia Sekta ya Ujenzi 

amezungumzia suala la ujenzi wa viwanja vya ndege. 

 

Mheshimiwa Spika, suala jingine lililojitokeza ni 

ukamilishaji wa ujezi wa Reli ya Kisasa ya SGR na ukarabati wa 

Reli iliyopita. Eneo la SGR nitalizungumza sasa hivi nitalitolea 

ufafanuzi baadhi ya maeneo. Eneo jingine ambalo 

limezungumziwa ni uboreshaji wa huduma za usafiri wa majini 

hususan ujenzi wa meli mpya na ukarabati wa meli za zamani 

hili nitalizungumzia mimi kwa undani kidogo. 

 

Mheshimiwa Spika, eneo jingine lilojitokeza ni masuala ya 

uboreshaji wa huduma za hali ya hewa hususan maslahi ya 

watumishi. Pamoja na kwamba Manaibu wangu wametoa 

ufafanuzi wa kina kwenye maeneo mbalimbali kwa 

kuzingatia hoja zilizotolewa, naomba sasa nitoe ufafanuzi kwa 

baadhi ya hoja kama ifuatavyo: - 

 

Mheshimiwa Spika, hoja ya Kamati ya Kudumu ya Bunge 

ya Miundombinu zilizowasilishwa na Mheshimiwa Mwenyekiti 

wetu. Hoja ya kwanza ilikuwa ni kama ifuatavyo, utekelezaji 

wa miradi ya barabara kuu, barabara za Mikoa na ujenzi wa 

madaraja upo chini ya kiwango. Kamati imeona kuwa hali hii 

hairidhishi majibu ya hoja hiyo ni kama ifuatavyo;  

Mheshimiwa Spika, utekelezaji wa miradi uko chini 

kutokana ya miradi mingi kuchelewa kuanza kwa sababu ya 

kuchelewa kutolewa kwa msamaha wa kodi ya ongezeko la 

thamani yaani VAT. Miradi mingi ilipata misamaha wakati wa 

kipindi cha mvua kwa vile ikashindwa kuanza kutokana na 

hali hiyo. Lakini sasa miradi mingi imeshapata msamaha wa 

VAT naamini speed ya kufanya miradi hiyo itaongezeka kwa 

kasi kikubwa.  

 

Mheshimiwa Spika, hoja ya pili, iliyowasilishwa na 

Mheshimiwa Mwenyekiti ni fedha ya Bajeti iliyoidhinishwa 

mwaka 2021/2022 zilitumika kulipa madeni badala ya 

kutekeleza miradi iliyokusudiwa. Majibu ya hoja hiyo ni kama 

ifuatavyo, hadi mwisho wa Julai mwaka huu jumla ya shilingi 

bilioni 418.92 zililipwa kwa ajili ya kazi za miradi ya barabara 

zilizofanyika katika kipindi cha Mwaka wa Fedha 2021/2022. 

Aidha, bajeti ya ujenzi wa barabara na madaraja katika 

Mwaka wa Fedha 2021/2022 ilikuwa ni bilioni 491.7, shilingi 

bilioni 314.11 zililipwa kwa ajili ya madeni ya kuanzia mwezi 

Julai, 2021 hadi huko nyuma na hizi zilitolewa pesa tofauti siyo 

pesa za bajeti ya mwaka huu. Baadhi ya fedha za bajeti 

kama utaratibu ulivyo zilipelekwa kwenda kufanya 

matengenezo ya barabara ambazo sasa hizi zinatoka 

kwenye mfuko wa barabara. 

 

Mheshimiwa Spika, hoja ya tatu, kutowepo kwa mpango 

unaoruhusu ujenzi wa barabara kwa kupitia ubia hii hoja 

iliwasilishwa na kamati yetu. Majibu ya hoja hiyo ni kama 

ifuatavyo, katika Mwaka wa Fedha 2022/2023 Serikali 

inapanga kuanza kushirikisha Sekta Binafsi katika ujenzi wa 

barabara na madaraja kwa kutumia utaratibu wa EPC plus 

Financing.  

 

Mheshimiwa Spika, jumla mtandao wa barabara nchini 

ambao unasimamiwa na TANROADS kilomita 36,362 kati ya 

kilomita hizi kilomita 11,513 ni barabara za lami. Kwa upande 

mwingine hadi kufikia mwezi Mei mwaka huu jumla ya 

kilomita 1,206.5 zinaendelea kujengwa kwa kiwango cha lami 

ambayo gharama yake ni takribani shilingi trioni 2.9. 

 

Mheshimiwa Spika, gharama za kujenga barabara zote 

ambazo hazina lami ambazo ni kilomita 24,849.05 inahitajika 

takribani shilingi trioni 37 kuweza kukamilisha mtandao wote 

wa lami ambazo unasimamiwa na TANROAD. Mwarobaini wa 

tatizo hili kuamua sasa kuanza utaratibu mpya wa kutumia 

EPC plus Finance maana yake nini, maana yake mtu 

mwenye uwezo wake, ataleta fedha, akileta fedha sisi 

tutaendelea kumlipa kidogokidogo lakini tunaendelea 

kujenga barabara. Utaratibu huu unatumika duniani kote na 

ndiyo utaratibu pekee tutakaoweza kutupelekea kujenga 

barabara kwa haraka zaidi. (Makofi) 

 

Mheshimiwa Spika, ziko barabara ambazo tunaamini 

ukizijenga leo na ukiweka tollgate utapata hela, kwa mfano 

barabara ya Kibaha, Mlandizi, Chalinze, Morogoro express 

way yenye urefu wa kilomita 205 tukijenga barabara hii kwa 

kutumia EPC plus Finance na tukaweka tollgate tunaamini 

kwamba tutaweza kupata fedha na fedha hizo zitakwenda 

kwenye miradi mingine. Watu wale ambao hawataki kutumia 

tollgate kutakuwa na njia mbadala wataweza kutumia bila 

matatizo. (Makofi) 

 

Mheshimiwa Spika, kwa vile hapa tunatoa option kwa 

watu ambao wanauwezo watalipa pengine shilingi 3,000 

shilingi 4,000 kwa trip waliyokuwa hawana uwezo watatumia 

barabara ya kawaida. Nafikiri hili ni jambo zuri na lazima 

tuendeleze. (Makofi) 

 

Mheshimiwa Spika, katika utaratibu huu vilevile 

tutafanya ukarabati wa barabara ya Igawa, Tunduma yenye 

urefu wa kilomita 218 na Uyole, Songwe by pass yenye urefu 

wa kilomita 48.9. Kuna barabara kwa mfano Handeni, 

Kiberashi, Kwamtoro, Singida yenye urefu kwa kilomita 411 hii 

tutaijenga kwa EPC plus Finance lakini hatutaweka tollgate 

kwa sababu wananchi wetu wa maeneo ya kule hawana 

uwezo wa kufanya hivyo. (Makofi) 

 

Mheshimiwa Spika, kuna barabara kwa mfano Kidatu, 

Ifakara, Lupilo, Malinyi, Kilosa, Kwampepo, Londo, Kitanda, 

Lumecha, yenye urefu wa kilomita 486 na hii tutaijenga kwa 

utaratibu wa EPC plus Finance lakini hatutaweka tollgate kwa 

sababu wananchi wetu uwezo wao siyo mkubwa na 

wananchi wetu hawana njia mbadala ya kuweza kupitia. 

Kwa vile, tutakwenda na utaratibu huu na tunaamini tukianza 

utaratibu huu tutafungua kwa kiasi kikubwa mtandao wa 

barabara nchini. (Makofi) 

 

Mheshimiwa Spika, hoja nyingine iliyowasilishwa na 

Mheshimiwa Mwenyekiti wa Kamati na wajumbe wengine, 

inasema kutokuwepo kwa bajeti ya ukarabati wa barabara 

zilizopandishwa hadhi. Jibu la hoja hii ni kama ifuatavyo, 

barabara inapopandishwa hadhi Meneja wa Mkoa husika 

huingiza katika mpango wake ili izingatiwe katika bajeti ya 

mwaka husika kupitia mfuko wa barabara. Kwa vile barabara 

tunapoipandisha moja kwa moja Meneja wa Mkoa 

anaichukua na anatoa hela kwa ajili ya ukarabati. Kwa vile 

kazi kubwa tunayotakiwa kama kuna changamoto ya 

barabara zileteni Wizarani tutazipandisha kama zimezidi 

vigezo then tutaweka fedha kwa ajili ya ukarabati kama 

taratibu na Sheria zinavyoelekeza. 

 

Mheshimiwa Spika, hoja nyingine iliyotolewa na 

Mheshimiwa Mwenyekiti wa Kamati na wajumbe wengine, 

athari za mikataba kwa Wakandarasi kwa kuchelewa kulipwa 

madeni. Majibu ya hoja hii ni kama ifuatavyo, katika Mwaka 

wa Fedha 2021/2022 Serikali ililipa madeni ya Wakandarasi 

kupitia hati za madai zilizowasilishwa kwa kila mwezi hivyo 

kupunguza athari za ucheleweshaji. Kwa muda wa mwaka 

huu kwa kipindi hichi tumekuwa kila ikiletwa certificate 

tunailipa, leo ukienda daraja la Kigongo, Busisi hatuna deni, 

leo ukienda daraja la Wami hakuna deni, na miradi mingi 

mingi ambao hakuna deni, certificate ikiingia tunalipa. 

Tunamshukuru sana Mheshimiwa Rais kwa kulijua hili kwa 

sababu athari ya deni ni jambo kubwa sana. Na sisi 

tutahakikisha mchakato ukifika Wizarani haucheleweshwi 

unakwenda Wizara ya Fedha naamini na Wizara ya Fedha 

Waziri yupo mchakato utaenda mapema ili tusicheleweshe 

ku-create interest rate ambayo haina faida yoyote. (Makofi) 

 

Mheshimiwa Spika, kuna hoja nyingine inasema miradi 

mipya ya barabara kushindwa kuanza kutekelezwa wakati 

wake kwa mwaka 2021/2022 kutokana na sababu 

mbalimbali ikiwemo fedha zake kutumika kulipa miradi ya 

nyuma. Majibu ya hoja suala hili ni kama ifuatavyo, hadi 

kufika mwezi Aprili mwaka huu mikataba ya miradi ifuatayo 

ilisainiwa. 

 

Mheshimiwa Spika, Mradi wa kwanza ni barabara ya 

Ntendo, Muze, Kilyamatundu yenye urefu wa kilomita 179 

sehemu ya Ntendo, Kizungu yenye kilomita 25 ilisainiwa. 

Karatu, Mbulu, Haydom, Sibiti, River, Lalago, Maswa yenye 

urefu wa kilomita 389 sehemu ya Mbulu, Garibabi ilisainiwa 

yenye urefu wa kilomita 25. Matai, Kasesya yenye urefu wa 

kilomita 50 sehemu ya Matai, Tatanda ulisainiwa. Mradi wa 

Tarime, Mugumu wenye urefu wa kilomita 87.14 sehemu ya 

Tarime, Nyamanga ulisainiwa. Na miradi mingi ilisainiwa na 

sasa hizi kazi imeanza lakini utaratibu unachukua muda kwa 

sababu mkisaini Mkataba hatua inayofuata kwanza ni 

Mkandarasi kuleta performance bond baada ya kuleta 

performance bond kuna kipindi cha miezi kama mitatu ya 

mobilization kwa vile ndiyo unaona Mkataba ukishasainiwa 

kazi inachelewa kuanza. Lakini na Waheshimiwa wabunge 

naomba niwahakikishie kwamba Wizara tunajipanga na 

hakuna sababu ya kuchelewesha miradi. 

 

Mheshimiwa Spika, kuna hoja ya Mheshimiwa Jerry na 

jana alilia bahati mbaya sana, Mkandarasi Sino Hydro 

Cooperation Limited anayejenga barabara BRT Phase II 

utendaji kazi wake ni mbovu kwa nini kapewa tena kazi ya 

BRT III. Majibu ni kama ifuatavyo, Kampuni ya Sino Hydro 

Cooperation Limited ilipatikana kwa njia ya ushindani 

competitive bidding ambapo alionyesha kukidhi vigezo vyote 

vya zabuni ikiwa ni pamoja na kuwa na gharama ya chini 

takribani bilioni tano ikilinganishwa na Kampuni iliyofuata, 

alikuwa na bei ya chini bilioni tano. Aidha, Wizara kupitia 

TANROADS itasimamia kikamilifu ujenzi kwa mujibu wa 

Mkataba. 

 

Mheshimiwa Spika, nilifanya ziara kwenye Mradi wa BRT 

mara tatu na niligundua kuna mapungufu katika utendaji wa 

kazi na kama kawaida tulimtaka Mkandarasi arejee kazi hiyo 

kwa gharama yake mwenyewe. Na hivyo anavyoendelea au 

tunavyoendelea Mkandarasi huyo anarejea kazi hiyo kwa 

fedha yake mwenyewe.  

 

Mheshimiwa Spika, katika ziara ya mwisho ambayo 

niliifanya mwezi Aprili mwaka huu tulikubalina na Mkandarasi 

fly over ya makutano ya Kilwa Road na Mandela pale 

Uhasibu upande mmoja uweze kufunguliwa tarehe 30 na 

vilevile fly over ya makutano ya Chang’ombe na Nyerere 

tutaruhusu kupita magari tarehe 30 mwezi huu ule upande 

mmoja. Hii tunafanya yote kuhakikisha kwamba wananchi 

wa Dar es Salaam hawapati shida ya usafiri.  

 

Mheshimiwa Spika, ujenzi wa Mradi wa BRT umefikia 

actually performance actually 58.8 wakati planned 

performance ile iliyotarajiwa working plan ilikuwa iwe 57.5 

Mkandarasi yuko nyuma ya asilimia 1.7, hii tutambana 

Mkandarasi na tunaendelea kumbana kuhakikisha kwamba 

anafanya kazi kwa speed inayotakiwa. 

 

Mheshimiwa Spika, naomba nijikite kwenye hoja ya pili, 

ujenzi wa reli ya kati ya kiwango cha standard gauge. Ujenzi 

wa reli ya kisasa ulianza rasmi mwaka 2017 kwa Awamu ya 

Kwanza kutoka Dar es Salaam hadi Mwanza yenye urefu wa 

kilomita 1,219. Ujenzi huu umegawika katika vipande vitano or 

lot tano, lot ya kwanza ni kutoka Dar es Salaam, Morogoro 

yenye urefu wa kilomita 300 gharama ya Mradi huu ni 

takribani dola za Kimarekani bilioni 1.215 sawa na shilingi trioni 

2.7.  

 

Mheshimiwa Spika, Mkataba ulisainiwa mwezi Februari 

mwaka 2017 maendeleo ya ujenzi mpaka sasa hivi 

Mkandarasi amefikia asilimia 96.5. Malipo yaliyolipwa kwa 

Mkandarasi takribani dola bilioni 1.004 gharama kwa kilomita 

moja ni dola za Kimarekani milioni 4.05 kwa kilomita hii 

pamoja na VAT. Mwendokasi wa reli hii utakuwa ni kilomita 

160 itatumia umeme na uwezo wake wa kubeba mzigo 

itakuwa ni excel tan ya tani 35. Mkandarasi Yapi, na naomba 

tu niwaambie Waheshimiwa Wabunge wakati wa mchakato 

wa Mradi huu ilikuwa ni shida kubwa kwa sababu walichukua 

bidding document Makandarasi karibuni 30 lakini akarejesha 

Mkandarasi tu mmoja tu Yapi.  

 

Mheshimiwa Spika, tukazungumza na Mkandarasi na 

kukubaliana na tukaendelea kulikuwa na maneno mengi 

lakini watu walikuwa hawasemi kama wanavyosema leo. 

Watu leo jambo kidogo linaenda huku na huku lakini na hapo 

kulikuwa na changamoto na tuliweza kusimamia mradi huu 

na kazi inaendelea vizuri. 

 

Mheshimiwa Spika, kipande cha pili ni kutoka Morogoro, 

Makutupora chenye urefu wa kilomita 422 chenye gharama 

takribani dola za Kimarekani bilioni 1.923 sawa na shilingi trioni 

4.4 za Kitanzania. Mkataba ulisainiwa Septemba mwaka 2017 

na umefikia asilimia 82.68, gharama kwa kilomita moja ni dola 

za Kimarekani milioni 4.55, malipo yaliyofanywa mpaka sasa 

hivi ni dola za Kimarekani bilioni 1.2154 Mkandarasi ni Yapi 

Merkezi.  

 

Mheshimiwa Spika, kipande cha tatu ni kutoka 

Makutupora, Tabora chenye urefu wa kilomita 368 gharama 

ya ujenzi wa kipande hichi ni dola za Kimarekani bilioni 1.908 

sawa na shilingi trioni 4.4, malipo ya awali ni dola za 

Kimarekani milioni 263.9 ambazo Mkandarasi ameshalipwa. 

Mkandarasi ameanza maandalizi ya utekelezaji, gharama 

kwa kilomita moja hapa ni dola za Kimarekani milioni 5.18 bei 

imepanda kwa sababu reli hapa inapita kwenye maeneo ya 

Rift Valley kwa vile ujenzi wake huwezi ukalinganisha na 

maeneo kama Dar es Salaam kwa vile gharama itapanda na 

mambo mengine yanaongezeka kidogo. 

 

SPIKA: Mheshimiwa Waziri dakika tatu malizia. 

    

WAZIRI WA UJENZI NA UCHUKUZI: Mheshimiwa Spika, 

kipande kinachofuata ni kipande cha Isaka, Mwanza chenye 

urefu wa kilomita 341, Mkataba ulisainiwa tarehe 15 Mei, 2021 

mpaka sasa hivi Mkandarasi amefikia kazi ya utekelezaji ni 

asilimia 6.8 actually lakini aliyotakiwa kufanya iwe asilimia 6.85 

kuna kuna tofauti ya asilimia 0.1 huwezi ukasema kwamba 

Mkandarasi huyu haja-perform.  Kitu kinachokusababisha 

kufahamu mkandarasi ame-perform ni working plan siyo 

kwenda kuona, ukiona haikusababishi kusema Mkandarasi 

ame-perform ama haja-perform tunavyoamini sisi kutokana 

na namba hizi Mkandarasi ame-perform. (Makofi) 

 

Mheshimiwa Spika, kwa upande wa tuta Mkandarasi 

amefikia asilimia 13.7 mbele ya mpango kazi amekwenda 

zaidi asilimia mbili. Gharama ya kipande hichi ni bilioni 1.32 na 

Mkandarasi mpaka sasa hivi amelipwa dola milioni 201.012.  

(Makofi) 

 

Mheshimiwa Spika, kipande kinachofuata Tabora, Isaka 

kina urefu wa kilomita 165, kipande hichi kilitangazwa zamani 

na wazabuni, lakini mzabuni aliyejitokeza ali-quote price ya 

dola za Kimarekani bilioni 1.4987 na Mkandarasi huyu alikuwa 

ni Motor Angelo kutoka Ureno na Transnet ya South Africa. 

Tenda hiyo ilifutwa na tukaamua tuje na utaratibu wa single 

source kama sheria inavyoelekeza. Sasa baada ya kufanya 

mchakato huo bei sasa imeshuka kutoka dola za Kimarekani 

bilioni 1.498 mpaka dola za Kimarekani milioni 712.8 bila VAT 

ukichukua na VAT unapata dola za Kimareka milioni 900.1, 

sasa ukilinganisha wewe unakuta kwamba single source 

hapa imeleta faida kuliko competitive bidding. (Makofi)  

 

SPIKA: Mheshimiwa Waziri sasa omba fedha, toa hoja. 

    

WAZIRI WA UJENZI NA UCHUKUZI: Mheshimiwa Spika, 

naomba kutoa hoja. (Makofi)   

 

WAZIRI WA MAJI: Mheshimiwa Spika, naafiki. 

  

SPIKA: Ahsante sana. Waheshimiwa Wabunge hoja 

imeungwa mkono sasa tunaendelea na utaratibu wetu, 

Katibu. 

 

NDG. NEEMA MSANGI – KATIBU MEZANI:  

 

KAMATI YA MATUMIZI 

 

MWENYEKITI: Kamati ya Matumizi Waheshimiwa tukae. 

 

Katibu! 

 

NDG. MOSSY LUKUVI – KATIBU MEZANI: Mheshimiwa 

Mwenyekiti, tunaanza na kitabu Na.  II, Fungu lenye 

Mshahara wa Waziri Fungu 98, Ujenzi. 

 

 

MATUMIZI YA KAWAIDA 

 

Fungu 98 – Wizara ya Ujenzi 

 

Kifungu 1001 – Administration and human Resources          

                          Management....................... Sh.2,520,126,800.00  

MWENYEKITI: Waheshimiwa Wabunge nina orodha hapa 

ndefu kweli kweli, ndefu ya kutosha na wote hawa wanataka 

ufafanuzi kwenye Kifungu chenye mshahara wa Waziri.  

Naona kuna watu kama wanasema wameridhia tufike saa 

tano usiku.  (Makofi) 

 

Mheshiwa Hussein Nassor Amar.  

 

MHE. HUSSEIN N. AMAR:  Mheshimiwa Mwenyekiti, 

ahsante.  Nataka nipate ufafanuzi kuhusu ahadi ya Viongozi 

Wakuu wa nchi katika ujenzi wa barabara ya lami kutoka 

Kahama - Nyang’wale kwenda Busisi; ahadi hii imekuwa ni ya 

muda mrefu sana zaidi ya miaka 12.  Nataka kauli ya Serikali 

ni lini barabara hii itaingizwa ndani ya mpango wa upembuzi 

yakinifu?  Sina hamu ya kushika shilingi ya Mheshimiwa Waziri, 

nataka ufafanuzi. (Makofi) 

 

MWENYEKITI: Mheshimiwa Waziri hiyo barabara aliyoitaja 

natumaini mmeiandika na mnaifahamu, sasa kwa sababu 

amesimama kwenye kifungu cha mshahara wa Waziri, huwa 

unataka jambo la Kisera, jambo mahsusi lakini la Kisera.  Ila 

Mheshimiwa Mbunge amesimama kusisitiza kwamba miaka 

12 imepita hiyo barabara tangu iahidiwe.  Kwa hiyo, 

mlichukue mtakapokuwa mnajibu kwa ujumla zile hoja za 

Waheshimiwa Wabunge mtampatia majibu Mheshimiwa 

Hussein Nassor Amar kwa sababu jambo alilolisema linahusu 

eneo fulani.    

 

Mheshimiwa Jerry William Silaa. 

 

MHE. JERRY W. SILAA:  Mheshimiwa Mwenyekiti, 

nakushukuru.  Nahitaji ufafanuzi kwenye Fungu la 98 lakini siyo 

fungu la Mshahara wa Waziri; kwa hiyo, nitasimama kwa 

Kanuni 120(2) itakapofika fungu la kusimama. Ahsante. 

 

MWENYEKITI: Ahsante sana.  Mheshimiwa Jafari 

Wambura Chege. 

MHE. JAFARI W. CHEGE: Mheshimiwa Mwenyekiti, 

nakushukuru, nataka tu nipate ufafanuzi kwa mujibu wa Sera 

na Sheria hasa Sera za Wizara hii kwenye ujenzi wa barabara 

kuhakikisha barabara kubwa zinaunganisha mkoa na mkoa 

au zingine zinaunganisha kati ya nchi na nchi au wilaya na 

wilaya.  Kwa msingi huo wa sera hiyo nataka nijue mpango 

mkakati ilionao Wizara kuhakikisha barabara ambazo 

zinaunganisha kati ya nchi na nchi; mathalani ambayo 

inaunganisha Kenya na Tanzania kwa kutokea Rorya, ni 

mfano tu wa barabara lakini ipo kwenye Sera za Wizara hii.   

 

Mheshimiwa Spika, nataka nijue mpango wa mkakati 

walionao kuhakikisha kuwa barabara za aina hii katika 

maeneo mengi nchini zinakamilika kwa muda uliopangwa 

kwa kiwango cha fedha kilichotengwa.  Nashukuru. (Makofi) 

 

MWENYEKITI: Mheshimiwa Waziri ufafanuzi. 

 

WAZIRI WA UJENZI NA UCHUKUZI: Mheshimiwa 

Mwenyekiti, nashukuru sana kwa suala hilo.  Serikali tuna 

mpango kwanza wa kuunganisha nchi na nchi na sasa hivi 

tunaendelea kuunganisha Tanzania na Burundi, tuna miradi 

mingi inaendelea; tunaunganisha baina ya Tanzania na 

Kenya kwa kupitia kule Horohoro, Lungalunga, Mombasa 

mpaka Malindi na tuna mpango tu wa kuunganisha baina ya 

Tanzania na kwenda nchi Uganda na nchi nyingine Sirari na 

kupitia kule kwa Mheshimiwa Mbunge.  Kwa vile 

tumelichukua na tunalifanyia kazi lakini tunatafuta fedha hilo 

la kwanza.  La pili, vile vile. 

 

MWENYEKITI: Ngoja ngoja, kabla hujakwenda kwenye la 

pili hapo ulipo sema nchi nyingine halafu umesema Sirari, 

hebu weka vizuri. 

 

WAZIRI WA UJENZI NA UCHUKUZI:  Mheshimiwa 

Mwenyekiti, Tanzania kwa kupitia mpaka wa Sirari. (Makofi) 

MWENYEKITI: Sawa, ahsante sana.  Ulisema kuna jambo 

la pili, kwanza nilitaka urekebishe kidogo pale halafu 

uendelee. 

 

WAZIRI WA UJENZI NA UCHUKUZI: Mheshimiwa 

Mwenyekiti, sera yetu ni kuunganisha ni mikoa na mikoa.  

Kuna mikoa mingi sasa hivi tumeanza kuifungua na tayari 

inapitika siku zote kwa mwaka mzima kama kuna mvua ama 

kuna jua lakini inapitika na wakati huo huo tunahangaika 

kutafuta fedha kwa ajili ya kujenga kwa kiwango cha lami.  

Ndiyo hapa nilipokuwa natoa hotuba yangu nimezungumza 

kwamba tunaweza kufungua Mkoa kwa mfano wa Morogoro 

– Ruvuma, Morogoro – Lindi, tunafungua Mbeya na Tabora 

na kadhalika. (Makofi) 

 

MWENYEKITI: Ahsante sana.  Mheshimiwa Jafari Chege 

naona amesimama tena. 

 

MHE. JAFARI W. CHEGE: Mheshimiwa Mwenyekiti, 

nashindwa kumwelewa Mheshimiwa Waziri, mfano wangu 

ulikuwa ni mfano wa Kenya na Tanzania kwa kupitia Wilaya 

ya Rorya kuunganika na Kenya; sikuwa natoa mfano kwa 

upande wa Malawi na maeneo mengine mengi aliyotolea 

mfano. 

 

MWENYEKITI: Hapana, sasa ngoja kwanza, kwa sababu 

hii sehemu lazima uzungumze suala la kisera na ndivyo 

ulivyouliza ukatoa mfano, kwa hiyo yeye hawezi kwenda 

kwenye mfano wako wewe na yeye anataja mifano mingine 

ambayo ipo kwenye sera ile ya ujumla ya kuunganisha wilaya 

na wilaya, mkoa na mkoa, nchi na nchi jirani.  Kwa hiyo, 

Mheshimiwa Waziri amefafanua sawasawa kabisa kisera.  

(Makofi) 

 

Mheshimiwa Kassim Iddi Iddi.  

MHE. IDDI KASSIM IDDI: Mheshimiwa Mwenyekiti, 

ahsante. Nataka kupata ufafanuzi juu ya mambo mawili na 

jambo la kwanza nataka Mheshimiwa Waziri atupe ufafanuzi 

ni lini sasa Wizara itaanza kuhakikisha kwamba inakwenda 

kutoa mikataba kwa wafanyakazi wa kwenye mizani yetu 

huko ukilinganisha na sasa kwamba bado wanapewa 

renewable contract.  Sasa ni lini watakwenda kuwapa 

mikataba ya kudumu ili haki zao na wao ziweze kufuatwa?   

 

Mheshimiwa Mwenyekiti, jambo la pili… 

 

MWENYEKITI: Jambo ni moja tu mahususi Mheshimiwa.   

Mheshimiwa Waziri hili nalo kwa sababu swali linataka ni lini; 

hili nalo mlichukue mtaliletea majibu pamoja na hoja zingine 

za Waheshimiwa Wabunge ambao walipata nafasi ya 

kuchangia kwenye Wizara hii. (Makofi)   

 

Mheshimiwa Kilumbe Shaban Ng’enda.  

 

MHE. KILUMBE S. NG'ENDA: Mheshimiwa Mwenyekiti, 

nashukuru sana.  Nimesimama hapa kuomba nipate maelezo 

ya kutosha ya Serikali juu ya utekelezaji wa sera yetu ya 

kuunganisha wananchi kwa njia za usafiri na hasa wa maji.  

Meli ya MV Mwongozo na MV Liemba ilikuwa 

inawaunganisha wananchi kibiashara na shughuli zao 

mbalimbali Mkoa wa Katavi, Rukwa na Kigoma; na maeneo 

vilevile ya nchi ya Zambia eneo la Mkulungu na nchi ya 

Burundi.  Meli hizo moja imesimama sasa kwa miaka saba, 

nyingine imesimama kwa miaka minne.  Nataka commitment 

ya Serikali juu ya jambo hili. (Makofi) 

MWENYEKITI: Mheshimiwa Waziri. 

 

MHE. KILUMBE S. NG'ENDA: Mheshimiwa Mwenyekiti, 

nilikuwa sijamaliza kwamba nisiporidhika nitakamata shilingi. 

 

MWENYEKITI: Hoja yako Mheshimiwa hata aiendi kwenye 

shilingi.  (Kicheko) 

Mheshimiwa Waziri hoja hii ya Ziwa Tanganyika na hizi 

meli mbili zinazotajwa Mwongozo na Liemba 

zimeshachangiwa sana hapa na Mheshimiwa alikuwa 

anataka ufafanuzi, lakini nimeona amekwenda mahsusi pia 

kwenye hizo hizo meli mbili na kwamba wananchi wanakosa 

usafiri kimsingi.  Kwa hiyo, ni hoja mahsusi kwa Ziwa 

Tanganyika na nafikiri linahitaji majibu mahsusi ili watu wajue 

hizo meli zitaanza kufanya kazi lini.  

 

Sasa taarifa zilizopo Mheshimiwa Waziri ni kwamba Ziwa 

Tanganyika kwa hizi meli mbili kutokufanya kazi hakuna meli 

Ziwa Tanganyika.  Sasa hiyo ni hatari, japokuwa si jambo la 

kisera lakini ni jambo ambalo Wizara inabidi ilichukue kwa 

uzito sana. Waheshimiwa Wabunge wameshalizungumza 

sana jambo hili.  Kwa hiyo, kama mnakwenda kukarabati basi 

mkarabati angalau moja wapo ianze kufanya kazi na 

nyingine zitafuata hapo baadaye wakati mnaweka mipango 

ya kupeleka meli mpya kama mlivyofanya sehemu nyingine 

ambazo mnapata sifa humu ndani kwa kuwapongeza.  Kwa 

hiyo, Ziwa Tanganyika mpeleke meli huko.  (Makofi) 

 

Mheshimiwa Dkt. Faustine Engelbert Ndugulile.  

 

MHE. DKT. FAUSTINE E. NDUGULILE: Mheshimiwa 

Mwenyekiti, nashukuru kwa kunipatia fursa kuuliza swali la 

kisera kwa Waziri, nataka nipate ufafanuzi ninavyofahamu 

mimi madaraja ni viunganishi barabara katika maeneo 

ambayo hayawezi kufikiwa kwa njia ya barabara.  Sasa 

nataka nifahamu kutoka kwa Mheshimiwa Waziri; je, 

madaraja ni huduma au madaraja sasa hivi yamekuwa ni 

vyanzo vya mapato kwa mujibu wa Sera ya Wizara ya Ujenzi? 

 

MWENYEKITI: Mheshimiwa Waziri madaraja ni huduma au 

sera imebadilika au ni biashara.  Sera inasemaje, 

Mheshimiwa? 

WAZIRI WA UJENZI NA UCHUKUZI: Mheshimiwa 

Mwenyekiti, madaraja na barabara ni huduma lakini 

inategemea daraja hili limejengwa vipi.  Mheshimiwa 

Mbunge anazungumzia hapa daraja hasa la Kigamboni 

ambalo lilijengwa kwa utaratibu wa PPP na NSSF; lakini Serikali 

tumekwenda mbali hivi juzi tumepunguza sana gharama ya 

tozo katika daraja hilo.  Mwenyewe Mheshimiwa Mbunge 

alishukuru sana kwa utaratibu huo wa Serikali wa kupunguza 

hiyo tozo. (Makofi) 

 

MWENYEKITI: Haya ahsante sana.  Kwa hiyo sera bado 

ipo pale pale isipokuwa inategemea mazingira ambayo hilo 

daraja limejengwa. 

 

Mheshimiwa Waziri, nadhani hoja nyingine ya msingi ni 

kwamba kuwe na namna nyingine ya watu kuweza 

kuunganishwa.  Kama hiyo njia nyingine ipo nadhani ndiyo 

daraja pia la Tanzanite litaingia huko kwa kadri ya maelezo 

yako hapa.  Kama njia nyingine ipo basi itumike hiyo njia 

nyingine; kama njia nyingine hakuna ni huduma na ni 

huduma hakuna kulipa kama ulivyosema hapa mbele.  Kwa 

hiyo, nafikiri hilo nalo ni muhimu kuanza kuangalia kwa 

sababu mtaendelea kujenga madaraja mengi na hapa 

umetutajia njia nyingine mpya kabisa nayo itakwenda huko 

na huenda wananchi wakatakiwa kuchangia maeneo fulani 

na mengine wasichangie.   

 

Hilo suala ni muhimu sana kuliweka kwenye sera zenu 

mnataka iwe ni huduma moja kwa moja au mnataka 

kutengeneza sera kwa namna ambayo kuna sehemu ni 

huduma, halafu kwingine ni huduma pamoja na malipo, ni 

muhimu sana kuwa kwenye sera yenu. (Makofi)  

 

Mheshimiwa Flatei Gregory Massay.  

 

MHE. FLATEI G. MASSAY: Mheshimiwa Mwenyekiti, 

ahsante. Nataka kufahamu jambo hili la kisera la kuunganisha 

mikoa kwa mfano mikoa hii barabara ambayo ameisema 

Mkoa wa Morogoro na Lindi, Mikoa ya Simiyu, Sibiti, Singida, 

Manyara na Arusha; lakini Mkoa mwingine wa Morogoro na 

ule wa Mbeya, Itigi, Singida Manyara mpaka Mbeya.  Sasa 

mikoa hiyo, nataka ufafanuzi kwa Mheshimiwa Waziri na 

kama kweli hakunipa ufafanuzi mzuri, nitashika hii shilingi. 

(Makofi/Kicheko) 

 

MWENYEKITI: Waheshimiwa Wabunge, hoja ya 

Mheshimiwa Flatei Gregory Massay inafanana na hoja ya 

Mheshimiwa Jafari Chege na imeshatolewa maelezo na 

Mheshimiwa Waziri ya kuunganisha mikoa.  Kwa hiyo, majibu 

ni yaleyale Mheshimiwa usiwe na wasiwasi na mikoa yako ipo 

japokuwa Mheshimiwa hajaitaja hapo, lakini imetajwa na 

yenyewe kwenye mfano.   

 

Mheshimiwa Juliana Daniel Shonza. Hayupo, 

Mheshimiwa Halima James Mdee. 

 

MHE. HALIMA J. MDEE:  Mheshimiwa Mwenyekiti, mwaka 

jana tulitenga trilioni 1.4 kwa ajili ya ujenzi wa miradi ya 

barabara na madaraja.  Kamati ya Miundombinu ambayo 

inafanya kazi kwa niaba ya Bunge, inatembelea miradi kwa 

niaba ya Bunge, ina access ya nyaraka zote za Serikali kwa 

niaba ya Bunge, imesema hakuna miradi mipya ya barabara 

iliyojengwa katika mwaka huu wa fedha uliopita.  

Wamesema, fedha zilizotengwa kwa miradi ya barabara 

imekwenda kulipia madeni.   

 

Mheshimiwa Mwenyekiti, sasa naomba ufafanuzi na 

Mheshimiwa Waziri asiponielewesha nitakamata shilingi.  Kwa 

sababu gani, Waziri amesema bilioni 14.8 zimelipwa lakini 

inawezekana ni kwa barabara za zamani kwa sababu kwa 

tafsiri ya Kamati ya Miundombinu hakuna barabara mpya.  

Sasa hapa kuna mambo mawili, ama Waziri anatuambia 

ukweli ama Kamati ya Bunge imetupotosha kwa sababu 

Kamati imetuambia hakuna barabara mpya. (Makofi) 

Mheshimiwa Mwenyekiti, sasa hizi za zamani, barabara 

kuu kati ya kilometa 467 zilijengwa 193; zilizotakiwa kufanyiwa 

ukarabati kilometa 32, zimefanyiwa mbili.  Sasa naomba 

ufafanuzi, narudia nisipotata majibu nitatoa hoja ya kutoa 

shilingi, tusaidiane kama Bunge maana Wabunge wana 

shida wanalilia tu kwenye moyo. (Makofi) 

 

MWENYEKITI: Haya, ahsante sana.  Mheshimiwa Waziri 

ufafanuzi. 

 

WAZIRI WA UJENZI NA UCHUKUZI: Mheshimiwa 

Mwenyekiti, kama nilivyoongea hapo nilipokuwa na jibu hoja 

za Mwenyekiti wa Kamati yetu tumesema kwamba katika 

mwaka huu tumetumia takriban Bilioni 481 kwa ajili ya ujenzi 

wa barabara mpya na nimezitaja pale, zipo barabara nyingi 

tu.  Wakati huo huo tumetumia fedha karibuni takriban Bilioni 

mia tatu na kitu kwa ajili ya kulipa madeni ya barabara 

zilizopita, yaani zilizojengwa mpaka Juni, 2021. 

 

MWENYEKITI: Mheshimiwa Waziri nimekaa hapa mbele 

kidogo napata wasiwasi.  Mheshimiwa hebu ngoja 

Mwenyekiti wa Kamati ya Kudumu ya Bunge ya 

Miundombinu; barabara mpya Mheshimiwa Waziri ametaja 

hapa na kiasi kabisa ambacho kimetumika, lakini taarifa ya 

Kamati inasema hakuna barabara mpya.  Mheshimiwa 

Mwenyekiti. 

 

MHE. MOSHI S. KAKOSO: Mheshimiwa Mwenyekiti, 

nipende kulithibitishia Bunge lako Tukufu barabara 

zilizotengewa fedha kwa mwaka jana, 2021 bado 

hazikutolewa na Serikali.  Zipo barabara ambazo ni nyingi 

ambazo Waheshimiwa Wabunge wamezielezea kwa kina 

ambazo zilitengewa fedha mwaka jana 2021/2022, lakini 

mpaka sasa utekelezaji wake ulikuwa bado.  (Makofi)  

Mheshimiwa Mwenyekiti, nyingi kati ya hizo barabara 

kwa sasa ndizo ambazo zimetangazwa.  Mfano, barabara ya 

Hydom imetangazwa, ambazo tunategemea zitaanza 

kufanyiwa kazi.  Kwa maelezo ya Mheshimiwa Waziri 

aliyoiambia Kamati ya Bunge; alisema utaratibu wa 

barabara, kila mradi unapokuwa umekamilika ama hatua ya 

mradi inapokuwa imefikia Mkandarasi huwa ana-raise 

certificate na Serikali hulipa kulingana na jinsi alivyofanya 

kazi.  (Makofi) 

Mheshimiwa Mwenyekiti, hiyo ndiyo taarifa ya Kamati 

ambayo tunajua mpaka sasa. (Makofi) 

 

MWENYEKITI: Waheshimiwa Wabunge naona Waziri wa 

Fedha anataka kusimama, lakini hoja hii haihusu kutolewa 

kwa fedha japokuwa nafasi naweza nikakupa ukitaka kutoa 

ufafanuzi.  Mheshimiwa Waziri umetutajia hapa kiasi cha 

fedha na hizo kilomita zilizojengwa; sasa hizi kilomita 

zimejengwa wapi kama hawa wanasema hakuna barabara 

iliyojengwa. 

 

WAZIRI WA UJENZI NA UCHUKUZI: Mheshimiwa 

Mwenyekiti, naomba nirejee tena wakati najibu swali langu.  

Nimesema hadi kufikia mwisho wa mwezi Aprili, 2022, jumla ya 

Shilingi Bilioni 418 zimelipwa kwa ajili ya kazi za barabara 

zilizofanyika katika kipindi cha 2021/2022; kwa vile zipo list za 

barabara pengine hapa sinazo lakini tunaweza tukazionesha 

zote.   

 

Mheshimiwa Mwenyekiti, halafu nikasema aidha katika 

bajeti za barabara na madaraja katika mwaka wa fedha 

2021 ambayo bajeti yenyewe ni Bilioni 491.71; nikaendelea 

kusema tena kwamba Shilingi Bilioni 300.11 zililipwa kwa ajili ya 

madeni ya kuanzia mwezi Juni, 2021 na kurudi nyuma.    

 

MWENYEKITI: Sawa sasa ili twende sawa sawa hizi Bilioni 

418 ulizozisema zilikuwa ninakwenda kukammilisha zile 

barabara ambazo zilishaanza, kwa hiyo hizi ni kilomita mpya si 

ndiyo?  Ni kilomita mpya lakini kwenye barabara zilizokuwa 

zimeshaanza kujengwa; ili nielewe sawa sawa. Niko sawa 

sawa enhee?   

 

Mheshimiwa Mwenyekiti wa Kamati, hizi kilomita 

zinazotajwa nyie mnazo, kwenye Taarifa yenu kwamba 

zimejengwa hizi kilomita isipokuwa siyo barabara mpya ila 

kilomita zipo na zimejengwa mlivyokagua miradi.     

 

MHE. MOSHI S. KAKOSO: Mheshimiwa Mwenyekiti, taarifa 

ambayo imetolewa na Wizara, Bunge tunajua miradi 

ambayo iliwasilishwa na Bunge mwaka jana. Mfano, ziko 

barabara ambazo nazijua zilizokuwa zimepitishwa na Bunge 

lako Tukufu, lakini mpaka tunafikia mwisho wa mwaka huu 

tulikuwa bado hatujaona utekelezaji wa miradi hiyo. (Makofi)  

 

Mheshimiwa Mwenyekiti, zipo barabara ambazo 

naweza kukutajia, Barabara ya kutoka Kibaoni kwenda 

Stalike kilometa 70 haikupata fedha. Barabara 

inayounganisha Mkoa wa Manyara na Simiyu ambayo 

Mheshimiwa Flatei ameizungumzia hizo barabara hazikupata 

fedha, na ni barabara nyingi ambazo asilimia kubwa zina 

kilometa 25 ambazo zilikuwa zimeombwa na Serikali.  

 

Mheshimiwa Mwenyekiti, ipo miradi mingine ambayo 

imekuja kukamilika kwenye mwaka wa fedha huu. Kwa hiyo, 

siwezi kukana taarifa ambayo tumeitoa hapa Bungeni. 

(Makofi)  

 

MWENYEKITI: Haya, ahsante sana. Waheshimiwa 

Wabunge sasa tunyooshe hapa maelezo, ujenzi wa barabara 

umeendelea katika mwaka wa fedha 2021/2022 ujenzi wa 

barabara umeendelea. Kwenye zile barabara ambazo ujenzi 

ulikuwa umeshaanza, hoja iliyopo hapa ni kwamba, mwaka 

2021/2022 hakuna barabara mpya iliyoanza ila zile zilizokuwa 

zimeanza kujengwa kabla zimeendelea kujengwa. Hilo 

tunakubaliana si ndiyo jamani?  

WABUNGE FULANI: Ndiyo! 

 

MWENYEKITI: Kwa hiyo, ni barabara mpya. Sasa hapa 

ndani sisi tumeshawahi kutoa ushauri na mimi huwa nasikiliza 

michango yote ya Wabunge, nikikaa hapa na nikikaa kule 

nyuma. Tumeshawahi kuishauri Serikali, japokuwa hata sasa 

hivi haijaja na hilo wazo, kwamba zile barabara zinazoanza ni 

vizuri zikakamilishwa ili zianze nyingine unaanza mpaka 

umalize pia, hilo nalo tumeshawahi kulisema. Kwa hivyo, 

nadhani tunapoitazama bajeti ya miundombinu mwaka huu 

kwa maana ya Ujenzi na Uchukuzi, tuitazame kwa maana ya 

kukamilisha miradi iliyokuwa imeanza halafu ngazi ya pili 

ndiyo hii sasa inayolalamikiwa kwamba, hakuna mradi mpya 

wa ujenzi wa barabara uliaoanza. Nadhani hapo maelezo 

yamekaa vizuri, si ndiyo Waheshimiwa Wabunge?  

 

Kama hivyo ndivyo, hakuna ufafanuzi wa ziada 

utakaotoka kwenye hoja hii kwa sababu, Waziri anaafiki 

kwamba, hizo kilometa alizozisema ni za kuendeleza ujenzi 

wa barabara zilizokuwa zimeanza na kukamilisha barabara 

nyingine ambazo zimeshakamilika katika huo mwaka wa 

fedha. kwa hiyo, barabara mpya ni kweli na yeye anakubali 

kwamba hakuna mradi mpya wa barabara ulioanza. Na 

wazo letu Waheshimiwa Wabunge humu ndani tumeshawahi 

kuiambia Serikali kwamba, ikamilishe miradi iliyopo halafu 

ianze, kuliko unaanza hapa kilometa moja, pale kilometa 

mbili halafu hufiki mahali. (Makofi) 

 

Waheshimiwa Wabunge, hivyo nafikiri pamoja na hayo 

malalamiko mengi, lakini Wizara sasa imeanza kwenda kwa 

mtindo ambao tutaweza kusema eneo hili barabara kuu 

imekamilika, eneo hili bado kabisa. Kwa hivyo, nafikiri tunarudi 

tena kulekule kwenye sera yako Mheshimiwa Waziri, ni vizuri 

kwa sababu, mmelifanya hili sasa unaona lilivyoleta 

mkanganyiko kidogo, lakini kimsingi sio mkanganyiko ni 

namna unavyoitoa hiyo taarifa kwamba, ujenzi umeendelea 

na kamati inakiri ujenzi umeendelea na juzi mmenda Tabora 

na Mheshimiwa Rais kuzindua barabara ambayo imekamilika 

baada ya kuanza muda mrefu. Maana yake ujenzi 

umeendelea ila hakuna ujenzi ulioanza katika mwaka uliopita 

wa fedha kwa miradi ambayo ilitengewa fedha, nadhani hilo 

ndio linalokubalika.  

 

Kama hivyo ndivyo, muanze sasa kujipanga vizuri 

kukamilisha miradi ili ile mnayoanza na yenyewe muende 

mpaka mkamilishe kuliko Wabunge hapa wanaanza kusema 

miaka mitatu barabara inajengwa kwa hiyo, tuende tumalize 

kama hivi tulivyoenda hapa. Kwa hiyo, Waheshimiwa 

Wabunge hoja ya Mheshimiwa Halima Mdee nadhani sote 

tumeisikia na alikusudia kuishika shilingi, sasa hamna cha 

kushika shilingi kwa sababu, maelezo aliyoyatoa ndiyo 

ambayo yako sahihi kwamba, hakuna mradi mpya ulioanza 

na hivyo Serikali inaona hivyo pia. (Makofi)  

 

Sasa Waheshimiwa Wabunge kwa sababu, bado kuna 

mambo mengi hapa mbele yanayohitaji ufafanuzi, badala 

ya kuingia kwenye guillotine nitaongeza nusu saa ili tupate 

huo ufafanuzi wa mambo mengine ambayo Waheshimiwa 

Wabunge mnataka kupata ufafanuzi.  

 

Mheshimiwa Jackson Kiswaga.  

 

MHE. JACKSON G. KISWAGA: Mheshimiwa Mwenyekiti, 

nashukuru kwa kunipa nafasi. Kumekuwa na kuharibika kwa 

ikolojia kwenye baadhi ya mbuga za Wanyama katika nchi 

hii, hasa za Kaskazini. Sasa napenda kufahamu mpango wa 

Wizara kupeleka miundombinu kwenye mbuga za Wanyama 

nyingine katika nchi hii ili kusaidia sasa watalii waweze kutalii 

katika nchi na kutunza ikolojia katika maeneo ambayo 

yameharibika?  

 

Mheshimiwa Mwenyekiti, kama hilo ni la kisera, 

nitapenda nipate ufafanuzi. (Makofi/Kicheko)  

MWENYEKITI: Mheshimiwa Waziri, ufafanuzi. 

 

WAZIRI WA UJENZI NA UCHUKUZI: Mheshimiwa 

Mwenyekiti, naomba kumjibu Mheshimiwa Jackson kama 

ifuatavyo. 

 

Mheshimiwa Mwenyekiti, hili la kupeleka miundombinu 

kwenye Mbuga za Wanyama linaongozwa na Sera za 

Maliasili. Maliasili wana taratibu zao ndiyo unakuta kila 

kwenye Mbuga za Wanyama sisi hatuwezi kujenga barabara 

ya lami, tunafika mpaka kwenye geti, lakini ndani kule 

hatuwezi. Tunajaribu kwenye maeneo mengi tunaenda, hata 

kule Serengeti kuna baadhi ya maeneo tunaenda lakini 

hatuwezi kuingia ndani hasa ya Mbuga za Wanyama. 

Ngorongoro tunafanya hivyo lakini hatuwezi kuingia ndani ya 

mbuga zenyewe kwa sababu ya taratibu za kisheria our 

policy or Sera ya Maliasili.  

 

MWENYEKITI: Ahsante sana, Mheshimiwa Mbunge naona 

ameridhika na hayo maelezo. Mheshimiwa Aeshi Khalfan 

Hilaly. 

 

MHE. AESHI K. HILALY: Mheshimiwa Mwenyekiti, 

nashukuru kwa kunipa nafasi. Nataka nipate ufafanuzi tu kwa 

Mheshimiwa Waziri kuhusiana na uwanja wa ndege wa 

Sumbawanga Mjini.  

 

Mheshimiwa Mwenyekiti, tumekuwa tukipiga kelele sana 

tukipitisha bajeti kila mwaka kwamba tunajenga uwanja wa 

ndege wa Sumbawanga Mjini. Bahati nzuri bajeti ya kwanza 

kabisa wakati tunaahidiwa uwanja wa ndege wa 

Sumbawanga aliitaja Mheshimiwa Waziri Profesa Mbarawa 

kwa mara ya kwanza akiwa Waziri wa Ujenzi, kwa bahati 

mbaya aliondolewa akaja Waziri mwingine anaitwa Waziri 

Kamwelwe, ametoka Mheshimiwa Kamwelwe akaja 

Mheshimiwa Chamuriho, watu wote hao waliahidi na hapa 

tukapitisha bajeti.  

Mheshimiwa Mwenyekiti, hoja yangu inakuja kwamba, 

kama jambo hili halipo kwanini linaingizwa kwenye bajeti nasi 

tunapitisha bajeti? Sasa ninamuomba Mheshimiwa Waziri 

atuambie ni lini au mwaka huu tutajenga uwanja wa ndege? 

Kama hatujengi kwa nini tusiiondoe kwenye bajeti hiyo issue ili 

mwakani tuje tuone kama tumepata fedha ili tuweze kujenga 

uwanja wa ndege?  

 

Mheshimiwa Mwenyekiti, naomba unilinde katika hilo. 

(Makofi/Kicheko)   

 

MWENYEKITI: Ahsante sana. Waheshimiwa Wabunge hili 

nalo ni kama yale mengine kwa hiyo, Wizara italichukua 

kama hoja zingine halafu mtaleta majibu kwa hizi hoja za 

Waheshimiwa Wabunge.  

 

Waheshimiwa Wabunge sasa tutaendelea. Kifungu 

kinaafikiwa? 

 

(Kifungu kilichotajwa hapo juu kilipitishwa na Kamati ya  

Matumizi bila mabadiliko yoyote) 

 

Kifungu 1002 – Finance and Accounts Unit.........Sh. 783,213,900 

Kifungu 1003 – Policy and Planning Division.......Sh. 639,849,600 

Kifungu 1004 – Government Communication  

                          Unit..................................................Sh. 209,597,600 

Kifungu 1005 – Procurement Management  

                          Unit..................................................Sh. 498,073,800 

Kifungu 1006 – Internal Audit Unit.........................Sh. 350,244,500 

Kifungu 1007 – Legal Services Unit........................Sh. 296,110,500 

Kifungu 1008 – Information and Communication  

                           Technology Unit...........................Sh. 196,852,500 

Kifungu 2002 – Technical Services Division.......Sh.15,748,818,800 

Kifungu 2005 – Road Division............................Sh. 22,293,710,500 

 

(Vifungu vilivyotajwa hapo juu vilipitishwa na Kamati ya  



24 MEI, 2022 

220 
 

Matumizi bila ya mabadiliko yoyote) 

 

MHE. JERRY W. SILAA: Mheshimiwa Mwenyekiti, 

nimesimama kwenye Kifungu cha 2005. 

 

MWENYEKITI: Umesimama kwenye Kifungu gani? 

 

MHE. JERRY W. SILAA: Mheshimiwa Mwenyekiti, 2005, Sub 

Vote 2005. 

 

MWENYEKITI: 2005 tumeshahoji Mheshimiwa Jerry. 

 

MHE. JERRY W. SILAA: Mheshimiwa Mwenyekiti, 

nimesimama wakati mnahoji. Na nilikuomba kwamba, 

nitasimama kwa fasili… 

 

MWENYEKITI: Aah! Sasa hapa mbele nina makaratasi 

mengi, ukishasimama lazima, Katibu anaposoma unapiga 

meza kuonesha kwamba, kuna mtu amesimama. Sasa 

tukishahoji hatuwezi kurejea tena kwa sababu hoja yako 

inaweza ikaleta mabadiliko.  

 

MHE. JERRY W. SILAA: Mheshimiwa Mwenyekiti, basi 

Bunge litashindwa kutimiza wajibu wake... 

 

MWENYEKITI: Tukishahoji huwa haturejei tena Kikanuni. 

 

MHE. JERRY W. SILAA: Mheshimiwa Mwenyekiti, nilitoa 

taarifa mwanzo niliposimama kwenye Fungu 1001. 

 

MWENYEKITI: Taarifa uliyotoa siyo hoja inayobishaniwa. 

Hoja ni kwamba, Kifungu kikishahojiwa na Wabunge 

wakasema Ndiyo au Hapana, hamrudi tena nyuma.  

 

MHE. JERRY W. SILAA: Mheshimiwa Mwenyekiti, ulikuwa 

na taarifa kwamba, nitasimama kwenye Sub-Vote 2005. 

MWENYEKITI: Haya, ahsante sana Mheshimiwa Jerry Slaa. 

 

MHE. JERRY W. SILAA: Mheshimiwa Mwenyekiti, ahsante.  

 

NDG. MOSSY LUKUVI – KATIBU MEZANI:  

 

Kifungu 5002 – Safety and Environment Unit......Sh.  435,755,100  

Kifungu 6001 – Airport Construction Unit .............Sh. 320,696,400  

 

(Vifungu vilivyotajwa hapo juu vilipitishwa na Kamati ya  

Matumizi bila ya mabadiliko yoyote) 

 

NDG. MOSSY LUKUVI – KATIBU MEZANI: Mheshimiwa 

Mwenyekiti, tunahamia Fungu – 62, Ukurasa wa 415.  

 

Fungu 62 - Wizara ya Ujenzi na Uchukuzi (Uchukuzi) 

 

Kifungu 1001 – Administration and Human Resources  

                          Management.............................Sh. 3,513,724,000 

Kifungu 1002 – Finance and Accounts Unit.........Sh. 701,332,000 

Kifungu 1003 – Policy and Planning Unit...........Sh. 1,845,853,000 

Kifungu 1004 – Government Communication  

                          Unit.................................................Sh. 303,638,000 

Kifungu 1005 – Procurement Management 

                          Unit.................................................Sh. 538,990,000 

Kifungu 1006 – Internal Audit Unit.........................Sh. 413,625,000 

Kifungu 1007 – Legal Services Unit........................Sh. 431,520,000 

Kifungu 1008 – Information and Communication  

                          Technology Unit............................Sh. 470,886,000 

Kifungu 2005 – Transport Infrastructure  

                         Division.........................................Sh. 1,417,205,000 

Kifungu 2006 – Transport Services Division…..Shs.83,916,980,000 

Kifungu 5002 – Transport Safety and Environment  

                          Division...........................................Sh. 992,749,000 

 

(Vifungu vilivyotajwa hapo juu vilipitishwa na Kamati ya 

Matumizi bila ya mabadiliko yoyote) 

NDG. MOSSY LUKUVI – KATIBU MEZANI: Mheshimiwa 

Mwenyekiti, tunahamia Kitabu Namba Nne, Matumizi ya 

Maendeleo, Fungu – 98, Ukurasa wa 425. 

 

MIPANGO YA MAENDELEO 

 

Fungu 98- Wizara ya Ujenzi na Uchukuzi – Ujenzi  

 

Kifungu 1003 – Policy and Planning Division....Sh. 273,746,000 

 

(Kifungu kilichotajwa hapo juu kilipitishwa na Kamati ya 

Matumizi bila ya mabadiliko yoyote) 

 

Kifungu 2002 – Technical Services Division.....Sh. 57,940,450,000 

 

(Kifungu kilichotajwa hapo juu kilipitishwa na Kamati ya 

Matumizi pamoja na marekebisho yake) 

 

Kifungu 2005 – Roads Division………..........Sh.1,216,441,205,800 

 

MWENYEKITI: Waheshimiwa Wabunge, amesimama 

hapa Mheshimiwa Kwagilwa. 

 

MHE. KWAGILWA R. NHAMANILO: Mheshimiwa 

Mwenyekiti, nashukuru sana. Kwenye Kifungu hicho, Kifungu 

Kidogo cha 4160, ipo Barabara ya Magole – Mziha – Handeni. 

Mwaka jana barabara hii ilitengewa Bilioni Tatu na ikafafanua 

kwamba, inakwenda kulipa deni la Mkandarasi aliyejenga 

kutoka Magole mpaka Turiani. Mwaka huu inaonesha 

wametenga Bilioni Moja… 

 

MWENYEKITI: Mheshimiwa Kwagilwa, Kifungu Namba 

ngapi 4160 ni Magole - Mziha. 

 

MHE. KWAGILWA R. NHAMANILO: Mheshimiwa 

Mwenyekiti, ndio. 

MWENYEKITI: Haya, endelea. 

 

MHE. KWAGILWA R. NHAMANILO: Mheshimiwa 

Mwenyekiti, kwamba, barabara hii ya Magole – Mziha – 

Handeni mwaka jana ilitengewa Bilioni Tatu na maelezo 

yakawa kwamba… 

 

MWENYEKITI: Sasa ngoja, ndiyo maana umetaja hapo 

Handeni, hii Mziha iko ndani ya Handeni? Ambayo wewe 

ndiyo umeamua kuiita Handeni au wewe unaongezea hapo 

neno Handeni? 

 

MHE. KWAGILWA R. NHAMANILO: Mheshimiwa 

Mwenyekiti, ni kwamba, barabara yenyewe inaanzia 

Magole, pale Dumila, inakwenda mpaka Handeni, lakini 

kimejengwa kipande cha Magole mpaka Turiani, bado 

kipande cha Turiani – Mziha – Handeni. Sasa mwaka jana 

walitenga Bilioni Tatu wakasema wanakwenda kulipa deni la 

Mkandarasi aliyejenga Magole mpaka Turiani na kuendelea 

na ujenzi wa Turiani mpaka Handeni. 

 

Mheshimiwa Mwenyekiti, mwaka huu naona 

wametenga bilioni moja… 

 

MWENYEKITI: Hayo unayoyasema, ngoja kwanza. 

Mheshimiwa kwenye ngazi hii tukiwa hapa kwenye Kamati ya 

Matumizi, unachokizungumza tuwe wote tunakiona hapa. 

Hiyo umesema 4160 ninachokiona mimi hapa kwangu ni 

Magole – Mziha Road. 

 

MHE. KWAGILWA R. NHAMANILO: Mheshimiwa 

Mwenyekiti, ni sahihi.  

 

MWENYEKITI: Wewe umeongeza za kwako ambazo sasa, 

nitajie humu kwenye hivi vifungu ziko sehemu gani? Hiyo 

labda Mziha – Turiani, sijui Mziha – Handeni, sijui wapi? 

MHE. KWAGILWA R. NHAMANILO: Mheshimiwa 

Mwenyekiti, ni jina tu. Barabara ndiyo hiyohiyo.  

 

MWENYEKITI: Ndiyo maana nimekuuliza hivi, hapa 

imeandikwa Magole – Mziha. Hii Mziha ndiyo iko huko 

Handeni?  

 

Kama sivyo ni kwamba, tu barabara inasonga mbele, 

lakini wao wametenga kuanzia hapo Magole mpaka Mziha, 

ndiyo inabidi uongelee hapo. Kama una hoja nyingine ya 

kuendelea hapo ili mimi uniongoze vizuri, maana mimi sitoki 

Mziha.  

 

MHE. KWAGILWA R. NHAMANILO: Mheshimiwa 

Mwenyekiti, kwa sababu tunasoma hizi randama ikiwa ni 

pamoja na hotuba ya bajeti, ambayo kule kwenye hiki 

kifungu wameitaja hiyo barabara yote ya Magole – Mziha – 

Handeni, ambayo sasa ndiyo nasema mwaka jana walitenga 

Bilioni Tatu wakasema wanakwenda kumlipa Mkandarasi 

deni na kuendelea na ujenzi wa kutokea pale Turiani kwenda 

Handeni. Mwaka huu wameweka Bilioni Moja ambayo 

wanasema wanaenda tu kulipa deni la Magole – Mziha na 

hawaelezi chochote kuhusu ujenzi wa barabara hii kutoka 

Handeni kwenda Turiani ambapo ndiyo kipande ambacho 

kimebaki.  

 

Mheshimiwa Mwenyekiti, nilitaka ufafanuzi wa jambo hili.  

 

MWENYEKITI: Waheshimiwa Wabunge, Kanuni 

inayotuongoza kwenye ngazi hii, unapotaka hapa ufafanuzi, 

ndiyo maana nauliza hizi barabara nyingine zinazotajwa ziko 

wapi hapa? Sasa mimi mwenyewe nikiwa sijaelewa vizuri 

hapa kama Mwenyekiti, siwezi kulipeleka Bunge sasa kwenye 

sehemu ambayo wao watakuwa hawaelewi zaidi kuliko mimi. 

Sasa nikupe dakika moja ueleze sawasawa hoja yako 

kwenye hii 4160, Magole – Mziha Road, kwenye Serikali 

kutenga hii Bilioni Moja na Milioni Kumi, hoja yako ni nini?  

MHE. KWAGILWA R. NHAMANILO: Mheshimiwa 

Mwenyekiti, hoja yangu ni kwamba, hii barabara ni moja 

kutoka Magole mpaka Handeni, kwenye hotuba yao 

wamesema wataendelea kutokea Turiani mpaka Handeni, 

lakini wameiweka tu ina-hang katikati, wao wanaongelea 

kipande kimoja. Ndiyo kusema wananchi wa Handeni na 

watumiaji wa barabara ile wamewaweka pembeni kabisa 

hawawaongelei popote.  

 

 MWENYEKITI: Sasa sawa, hoja yako hiyo imeshasikika na 

upande wa Wizara kwamba watafanyaje kwenye hivyo 

vipande vingine maana hapa wao wanakizungumzia 

kipande cha Magole - Mziha na umesema kwenye kipande 

hiki wewe huna hoja, ila hoja yako ni mwendelezo baada ya 

hapa, kwamba kule kwingine itakuwaje? Kwa hiyo, hoja yako 

imechukuliwa, sasa kwenye ngazi hii ya Kamati ya Matumizi 

hatuendi huko, tunaenda hapa; wewe una shida gani na hii 

Shilingi bilioni moja iliyotajwa? 

 

 Sasa wewe unasema iongezeke sasa wao wamejipanga 

kwa kipande hiki. Kama kuna kwingine walikotaja humu 

humu kwenye kitabu, utasimama tena. Kama hakuna, basi 

hoja yako imesikika kwamba hiyo barabara kimsingi unataka 

ikamilike na siyo tu hiki kipande.  

 

Mheshimiwa Kwagilwa, hoja yako kwa ngazi hii 

imeshaeleweka, kwa hiyo, hata Waziri hasimami tena hapa. 

Mheshimiwa Flatei. 

 

 MHE. FLATEI G. MASSAY: Mheshimiwa Mwenyekiti, 

ahsante. Mimi niko kwenye kifungu hiki cha 4114. 

 

 MWENYEKITI: Sawa Mheshimiwa, endelea. 

 

 MHE. FLATEI G. MASSAY: Mheshimiwa Mwenyekiti, 

ukiangalia hapa inaonekana mwaka 2021 kuja 2022 kwenye 

bajeti ya mwaka 2021 ilitengwa Shilingi bilioni 5,500 lakini 

ukienda mbele wanaonekana pia mwaka huu wameweka 

Shilingi bilioni nane. Sasa hoja yangu hapa nataka tu nielewe 

kwa sababu kuna vipande vichache; kama alivyosema 

kwenye hotuba yake, kuna hiki cha Garbabi - Mbulu Mjini, 

kuna kingine kimesemwa cha Labai kwenda Hydom na kuna 

kingine kwa mbele kule Meatu na Sibiti: Sasa nataka 

ufafanuzi wa Waziri hapa. 

 

 MWENYEKITI:  Kiko sehemu gani hicho unachosema?  

 

 MHE. FLATEI G. MASSAY:  Mheshimiwa Mwenyekiti, 

kwenye hotuba yake.  

 

 MWENYEKITI: Hapa tuko kwenye Kamati ya Matumizi, 

sasa hizi hapa ni namba.  

 

     

MHE. FLATEI G. MASSAY: Mheshimiwa Mwenyekiti, ndiyo 

ameonesha hapa.  

 

MWENYEKITI: Ndiyo nasema, hoja yako ni nini kwenye hiki 

kifungu cha 4114? Yaani hapa alipotaja yeye, kasema Karatu 

– Mbulu - Hydom - Sabiti - Lalago – Maswa, wewe una shida 

gani na hiyo Shilingi bilioni nane?  

 

MHE. FLATEI G. MASSAY: Naona kabisa fedha iliyowekwa 

hapa ni ndogo sana sasa nataka ufafanuzi, hapo 

anapokwenda kufanya matumizi kupitia hii hela ya Shilingi 

bilioni nane inaenda kufanya kazi gani?  

 

MWENYEKITI: Mheshimiwa Waziri ukiacha haya 

aliyoyaongeza zaidi ya hiki kifungu hapa ilipoandikwa 4114, 

kwa maana ya 1114 Karatu – Mbulu – Hydom - Sabiti - Lalago 

- Maswa mmetenga Shilingi bilioni nane inaenda kufanya 

nini? Kujenga kiwango cha lami, kuweka changarawe, au 

kujenga daraja? 

WAZIRI WA UJENZI NA UCHUKUZI: Mheshimiwa 

Mwenyekiti, tunakwenda kujenga barabara hii kwa kiwango 

cha lami kutoka Laibay mpaka Hydom section yenye urefu 

wa kilomita 25. Shilingi bilioni nane ukiweka, kwa sababu 

ukichukua advance payment ya barabara hii pengine ni 

Shilingi bilioni mbili ama bilioni tatu tu. Kwa vile, hiyo pesa 

tutalipa advance payment na itakayobaki tutaweza kulipa 

certificate nyingine kwa sababu barabara yenyewe inaweza 

kuchukua miaka miwili kujenga, hatuhitaji kuweka pesa zote 

wakati huo. 

 

Mheshimiwa Mwenyekiti, naomba kuwasilisha. 

 

MWENYEKITI: Mheshimiwa Flatei ameelewa kwamba ni 

kiwango cha lami. Waheshimiwa Wabunge, kifungu 

kinaafikiwa 

 

(Kifungu kilichotajwa hapo juu kilipitishwa na Kamati ya 

Matumizi bila mabadiliko yoyote) 

 

Fungu 98 – Sekta ya Uchukuzi 

 

Kifungu 5002 – Safety and Environment Unit....Sh. 1,784,258,000 

Kifungu 6001 – Airport Construction Unit.........Sh. 86,102,526,000 

 

(Vifungu vilivyotjwa hapo juu vilipitishwa na Kamati ya 

Matumizi bila mabadiliko yoyote) 

 

Fungu 62 – Sekta ya Ujenzi 

 

Kifungu  1003 – Policy and Planning……..….Sh. 122,570,065,400 

Kifungu 2005 – Transport Infrastructure  

                          Division.................................Sh. 1,416,994,872,600  

Kifungu 2006 – Transport Services Division.....Sh. 501,670,000,000  

 (Vifungu vilivyotjwa hapo juu vilipitishwa na Kamati ya 

Matumizi pamoja na marekebisho yake) 

MOSSY LUKUVI - KATIBU MEZANI: Mheshimiwa 

Mwenyekiti, naomba kutoa taarifa kwamba Kamati ya 

Matumizi imemaliza kazi yake. 

 

MWENYEKITI: Bunge linarudia. 

 

(Bunge lilirudia) 

 

SPIKA: Waheshimiwa tukae. Mheshimiwa Waziri - mtoa 

hoja, taarifa. 

 

T A A R I F A 

 

WAZIRI WA UJENZI NA UCHUKUZI: Mheshimiwa Spika, kwa 

mujibu wa kanuni ya 123 (3)(a) na (b) ya kanuni za Kudumu 

za Bunge Toleo la Juni mwaka 2020, naomba kutoa taarifa 

kwamba Bunge lako lilikaa kama Kamati ya Matumizi na 

limekamilisha kazi zake. Hivyo naomba taarifa ya Kamati ya 

Matumizi ikubaliwe na Bunge.  

 

Mheshimiwa Spika, naomba kutoa hoja. 

 

 WAZIRI WA FEDHA NA MIPANGO: Mheshimiwa Spika, 

naafiki. 

 

(Hoja Ilitolewa Iamuliwe) 

 

SPIKA: Waheshimiwa Wabunge, hoja imeungwa mkono 

na sasa nitawahoji Waheshimiwa Wabunge wanaoafiki hoja 

ya Mheshimiwa Waziri wa Ujenzi na Uchukuzi kuhusu 

makadirio ya mapato na matumizi ya Wizara ya Ujenzi na 

Uchukuzi kwa Mwaka wa Fedha 2022/2023. 

 

(Hoja iliamuliwa na Kuafikiwa) 

(Makadirio ya Mapato na Matumizi ya Wizara ya Ujenzi na 

Uchukuzi  kwa Mwaka wa Fedha 2022/2023 Yalipitishwa na 

Bunge) 

 

SPIKA: Waheshimiwa Wabunge, nichukue fursa hii 

kumpongeza Mheshimiwa Waziri, Naibu Mawaziri na 

Watendaji wote wa Wizara hii wakiongozwa na Makatibu 

Wakuu wawili, kwa kazi nzuri mnayoifanya pamoja na hizo 

changamoto zilizosemwa hapa ndani, lakini kwa ujumla 

mnafanya kazi nzuri na tunawapongeza sana.  (Makofi)  

 

Pia nawapongeza kwa kuwa wasikivu, kwa kuisikiliza 

Kamati na mawazo yake, ndiyo maana mmeweza kufikia 

hapa mlipofikia. Tunawatakia kila la heri katika utekelezaji wa 

yale ambayo mmesema mnaenda kuyatekeleza na 

nimefurahi kwamba leo pamoja na kwamba Serikali huwa 

ipo Bungeni wakati wote, lakini leo Waziri wa Fedha yuko 

hapa. Kwa hiyo, amesikia hoja za Waheshimiwa Wabunge na 

inshaallah mwaka ujao 2023 hatutataka kusikia hizi hadithi 

nyingine za fedha pengine kutokwenda kwenye Wizara hii 

ambayo inafanya kila Mbunge asimame kutaka lami hapa, 

lami pale.  

 

Tunatamani tuone sasa ule mwezi wa Kumi na Moja, 

Mpango wa Serikali kuhusu ujenzi wa barabara kwa ujumla 

mnataka kwenda nalo vipi, zile mlizozianza na mpya 

mnazokusudia kwenda nazo ili Waheshimiwa Wabunge 

wawe na matumaini kwamba maeneo yao hata kama 

hayajafikiwa sasa yatafikiwa katika kipindi fulani. 

 

Kwa hiyo, tunawatakia kila la heri na pia tunaishukuru 

sana Kamati yetu ya Miundombinu; Mwenyekiti, Makamu 

Mwenyekiti na wajumbe kwa kuisimamia vizuri Wizara hii 

kuhakikisha Wabunge na pia wananchi tunaowawakilisha 

wanapata miundombinu bora kwenye maeneo yote ya 

ujenzi na uchukuzi. Kwa hiyo, tunawapongeza sana na 

tunawashukuru wote kwa kazi nzuri. 

Waheshimiwa Wabunge, pia mliopata nafasi ya 

kuchangia kwa maandishi na pengine wengine mmepata 

nafasi ya kuzungumza tunawashukuru pia kwa mawazo 

mliyoyatoa kwa sababu yote mliyoyatoa Serikali 

imeyachukua. Kwa utaratibu wetu, hata kama hukumsikia 

Mheshimiwa Waziri hapa akizungumzia hoja yako au Naibu 

Waziri yeyote anayehusika hakuzungumza hoja yako, basi 

huwa majibu yataletwa ya hoja zote zilizotolewa na 

Waheshimiwa Wabunge. Kwa hiyo, msiwe na wasiwasi. Hii ni 

pamoja na hoja zilizotolewa hapa wakati wa Kamati ya 

Matumizi kwa sababu nimeelekeza Serikali izichukue na 

Waheshimiwa Wabunge waweze kupata majibu mahususi 

kwa hoja zao walizozileta hapa. 

 

Kwa hiyo, Waheshimiwa Wabunge, baada ya kusema 

hayo sasa nitangaze rasmi kwamba Makadirio ya Mapato na 

Matumizi ya Wizara ya Ujenzi na Uchukuzi kwa Mwaka wa 

Fedha 2022/2023 yamepitishwa rasmi na Bunge. (Makofi)    

 

Sasa Mheshimiwa Waziri umesema hapa jambo jipya 

kabisa na sisi tunakushukuru kwamba umetueleza kuhusu huu 

mfumo mpya wa utengenezaji wa barabara ambao 

umeusema kwa Kiingereza. Kwa hiyo, hatujaelewa sana, 

tunaamini utatufafanulia kwa Kiswahili itakapofika wakati, 

lakini ni mfumo ambao unaenda kuleta mapinduzi kwenye 

ujenzi wa barabara kwa maana ya kwamba wale watu 

binafsi au taasisi ambazo zina utayari wa kujenga hizo 

barabara zinaweza kujenga halafu Serikali itaendelea kuzilipa 

taratibu. 

 

Kwa hiyo, ni utaratibu mzuri na tunaamini Wabunge 

humu ndani kwa sababu wanao wadau, wanaonana nao 

hapa, na pale wakisafiri huko na huko, basi watakapokuletea 

hao wadau uwapokee na utakapowapokea wape hiyo kazi 

ili kazi ianze kufanyika kwenye maeneo ya Waheshimiwa 

Wabunge. 

Waziri wa Fedha yuko hapa, tunaamini changamoto zile 

zinazojitokeza sasa na huko nyuma hazitakuwepo tena ili huu 

mfumo sasa uweze kwenda kwa haraka, watu wapate 

huduma, na hii mikoa ambayo inatajwa kila wakati 

kutokuunganishwa kwa lami, wilaya zinazotajwa kila wakati 

kutokuunganishwa kwa lami, tufike mwisho. 

 

Waheshimiwa Wabunge, muda wetu umekwenda sana, 

lakini kwa namna zoezi hili lilivyoendeshwa katika hizi siku mbili 

na kwa sababu Wabunge wakati mwingine wanakuwa 

kwenye Kamati, kwa hiyo, mwingine hajasikia kilichoelezwa.  

 

Waliopata nafasi ya kuchangia ni wale Wabunge 

ambao walikuwa hawajachangia kabisa, wale waliochangia 

mara moja, waliochangia mara mbili na wachache 

waliochangia kwa siku ya jana. Waliochangia mara tatu, hao 

ni wa jana, kwa siku ya leo ni wale ambao hawakuchangia 

kabisa. Yaani hawajawahi kuchangia Wizara yoyote. 

Waliochangia mara moja na waliochangia mara mbili pekee 

ndio waliochukuliwa siku ya leo. 

 

Kwa hiyo, wengine wanaweza kusema kwa nini 

tusingepewa dakika tano tano wote tuchangie? Hapana. 

Yule ambaye hajachangia kabisa apewe muda wake wote 

kama anavyostahili na ndicho ambacho tutajitahidi 

kuendelea kufanya hivyo ili Waheshimiwa Wabunge waweze 

kusema hoja zao kwa ufasaha, kwa muda unaotosheleza ili 

waweze kuwawakilisha wananchi wao vizuri. Kwa hiyo, msiwe 

na wasiwasi Waheshimiwa Wabunge, nia ni njema, kutoa 

fursa sawa kwa Wabunge wote waweze kupata nafasi ya 

kuzisema hoja zao. (Makofi) 

 

Jambo lingine ambalo limejitokeza leo; kuna gazeti la 

Raia Mwema; niliwahi kutoa rai hapa kwa vyombo vya 

habari vinavyohitaji ufafanuzi na kwamba milango yetu iko 

wazi kabisa ya kuwapa taarifa. Sasa gazeti la Raia Mwema la 

leo limeandika: “Mawaziri Vinara wa Uongo Hawa Hapa.” 

Waheshimiwa Wabunge, jambo hili siyo zuri na siyo jambo 

linaloweza kuvumilika kumwita Waziri muongo. 

 

Hapa ndani imetolewa miongozo na ndiyo maelezo 

wanayoyatoa kwenye hilo gazeti. Hakuna mwongozo hata 

mmoja uliomtuhumu Waziri kuwa muongo, haupo. Kwa hiyo, 

unavyoandika ni vinara, ni kana kwamba umekutana nao nje 

huko. Kama mna taarifa nyingine mwandike za huko, lakini 

zinazohusu Bunge, niwaombe sana Waandishi wa Habari, 

andikeni taarifa kwa usahihi kwa kuzingatia weledi wenu na 

maadili yenu. 

 

Usiandike habari tu kwa sababu unataka gazeti lako 

linunuliwe ukawa kwa namna unayoandika unataka 

kutufanya sasa tunapozungumza, wewe pengine tukufanyeje 

sijui; maana tunapozungumza wewe ukitoa tafsiri yako siyo 

sawasawa, unawapotosha wananchi. Hakuna Waziri yeyote 

aliyeitwa hapa Bungeni muongo na Kiti. Kwa hiyo, hakuna 

Waziri yeyote ambaye ni kinara katika uongo. 

 

Kwa hiyo, gazeti la Raia Mwema mjirekebishe na 

tunaamini mtafanya hivyo kwa sababu mmefika mahali 

ambapo mmeweka na picha za hao mnaowaita vinara. Sasa 

sijui ni vinara kwenye hoja gani?  Kwa hiyo, naendelea na ule 

ule msimamo wa kuwaonya na tusifike mahali ambapo 

tutaanza kuvutana bila sababu za msingi. 

 

Vyombo vya Habari zingatieni maadili yenu ya kazi na 

weledi wenu, nasi tunawaamini sana na tunawategemea 

sana tusifike mahali tutakapovutana. Kwa hiyo, hawa Raia 

Mwema nao wanaonywa kwa namna hiyo hiyo kama 

wengine walivyowahi kuonywa huko nyuma, tutakapofika 

mahali ambapo pengine maonyo hayatoshelezi, basi 

tutachukua hatua nyingine zinazostahili. 

Waheshimiwa Wabunge, pia yametokea malalamiko 

kadhaa hapa ya Wabunge kuhusu mavazi. Kanuni yetu ya 

170 inaeleza mavazi ya Waheshimiwa Wabunge wanawake 

kwa wanaume. Sasa tukaisome ile kanuni ili unapokuja huku 

Bungeni uwe umejiridhisha kwamba zile kanuni umezitendea 

haki. Pungufu ya hapo maaskari kule magetini 

wameelekezwa rasmi hapa, ndiyo nawapa maelekezo; mtu 

ambaye wanaona hajavaa sawa sawa arudie huko huko 

getini kabla hajaingia huku Bungeni. Wamrudishie huko huko 

nje kabla hajaingia hapa Bungeni kwa sababu nao kanuni 

wanazifahamu, wazishike huko magetini.   

 

Sasa nitoe ufafanuzi kidogo kwa sababu wakati 

mwingine akirudishwa, huyu mwingine akaruhusiwa, 

inaonekana mbona huyu kapita, mbona huyu karuhusiwa! 

Kanuni zetu ziko wazi, kila mtu ajipime. Hamna mtoto mdogo 

humu ndani, sote ni Waheshimiwa, wote ni watu wazima. 

Jipime vazi unalovaa linataka heshima kwa mujibu wa kanuni 

zetu. 

 

Ukivaa nguo fupi ambayo ina mpasuo, bila shaka 

hutakuwa sawa na aliyevaa nguo fupi ambayo haina 

mpasuo, hamwezi kulingana. Pia kwa upande wa wanaume, 

maana hapa bwana wanazungumziwa sana wanawake, 

lakini wanaume siku hizi wanavaa suti zinang’aa na kanuni 

zinakataza. Mnavaa suti zina nakshi huku, na kadhalika, 

kanuni zinakataza. Kwa hiyo, ni pande zote mbili; suti za 

mng’ao. Mmeambiwa rangi yenu iwe imefifia. Kwa hiyo, 

kasomeni vizuri ile kanuni.  

 

Waheshimiwa nawaomba sana na wanawake vivyo; 

mavazi ya heshima. Ninyi mtapima ni maeneo gani, kwa 

sababu kanuni zetu ziko wazi na tungekuwa na muda 

ningewasomea. 

 

Kanuni ya upande wa mwanamke, hutakiwi kuonesha 

maungo yale ambayo kwa utamaduni wetu huwa 

hayaoneshwi. Kwa hiyo, ukishakuwa na mpasuo ambao 

unaonesha mapaja, hapa kwetu kiutamaduni haipaswi 

kuonesha, siyo? Kama hupaswi, basi ndiyo hivyo. Ndiyo 

utamaduni wetu unataka, mpaka tutakapofikia mahali pa 

kubadili hizo kanuni ambazo ni za kwetu, tunaweza kufika 

mahali tukasema kwa kweli kila mtu avae apendavyo humu 

ndani.  Pia tunaweza kufikia hapo kwa sababu ni kanuni zetu. 

Kwa sasa kwa kanuni zetu zilizopo tuzingatie hizo na 

Waheshimiwa Wabunge naamini hayo yote tunaweza 

kuyafanya. 

 

Jambo lingine la muhimu hapa, nimesikia asubuhi 

Wabunge wanauliza kuhusu maswali mbalimbali ya Wizara ya 

Nishati. Wizara hii ya Nishati inayo mabanda pale nje kwa kila 

mkoa. Sasa siyo Mbunge akakaa hapa ndani watu wako 

pale jana, leo na kesho halafu akabaki hapa ndani akauliza 

vijiji vyangu wakati pale umeletewa majibu ya kila kitu. 

 

Kwa hiyo, twende tukachukue majibu pale ili hata 

maswali yetu na sisi tuwe tunauliza tukiwa tuna taarifa 

maalum kwa sababu Mameneja wako hapa wa kila Wilaya. 

Hata kama humjui wa kwako, utamfahamu pale. Kwa hiyo, 

nawaomba sana, tutumie fursa hii kwa sababu sote tunataka 

nchi yetu yote ipate umeme na tukienda pale tutapata 

taarifa hizo mahsusi. 

 

Kuna tangazo kutoka kwa Mheshimiwa Seif Gulamali 

ambaye ni Meneja wa Bunge Sports Club anawatangazia 

Waheshimiwa Wabunge wote kwamba mazoezi 

yanaendelea Uwanja wa Jamhuri lakini pia Chinangali Park 

kwa hiyo, mnaombwa muendelee kwenda kwenye hayo 

mazoezi kwa sababu ni muhimu kwa afya zetu lakini pia 

mwishoni mwa wiki hii kuna michezo ya kirafiki kwa hivyo ni 

muhimu Waheshimiwa Wabunge tukajiandaa tusije 

tukafungwa na hawa wanaokuja na sisi tunajua ndio huwa 

tunashinda. (Makofi) 

Waheshimiwa Wabunge pamoja na kwamba 

tunaendelea na marekebisho ya matangazo ya wageni 

hapa wapo wageni ambao wameingia hii jioni na wote 

watasimama kwa pamoja wageni wa Mheshimiwa Naibu 

Waziri, wageni kutoka Busokelo karibuni sana, wageni hawa 

wameongozwa na Mwenyekiti wa Chama Cha Mapinduzi na 

Mwenyekiti wa Halmashauri karibuni sana. (Makofi) 

 

 Waheshimiwa Wabunge hili nalo tutaendelea nalo hapo 

baadaye. Sasa wapo wabunge wawili ambao walisimama 

kuomba mwongozo wakiashiria kuna jambo limefanyika 

hapa na wanataka kujua kama linaruhusiwa au haliruhusiwi, 

Mheshimiwa Venant. 

 

MWONGOZO WA SPIKA 

 

MHE. VENANT D. PROTAS: Mheshimiwa Spika, ahsante 

nimesimama kwa Kanuni yetu ya 76 kwa sababu ya muda 

watu wote wanaifahamu. Nimesimama hapa naomba 

Mwongozo wako kwa mujibu wa Bunge lako tukufu 

linaongozwa kwa mujibu wa Kanuni ambazo kanuni hizi 

tumezitunga wenyewe. Lakini kumeibuka jambo ambalo sisi 

Wabunge tunapotaka kuchangia au kupeleka kero za 

wananchi tunapitia utaratibu wa kujiorodhesha na kiti 

kinatupa nafasi ya kuleta kero na matatizo ya wananchi wetu 

waliyotutuma. 

 

Mheshimiwa Spika, lakini mwongozo huu ninaotaka 

kuuombe Mbunge anapopewa nafasi lazima achangie 

akiwa amesimama lakini sasa kumeibuka baadhi ya 

Wabunge wanachangia kwa namna wanavyojua wenyewe. 

Sasa naomba mwongozo wako kwa mfano achana na la 

jana leo Mheshimiwa mmoja amechangia akiwa amepiga 

magoti naomba mwongozo wako kupitia Bunge lako je, 

katika kanuni hii, katika mwongozo huu katika kanuni zako za 

Bunge hii ni sawa katika kuongoza muhimili huu wa Bunge 

ahsante sana. (Makofi)  

MBUNGE FULANI: Mheshimiwa Spika, na la jana. 

 

MHE. VENANT D. PROTAS: Mheshimiwa Spika, Na sarakasi 

wameongeza.  

 

SPIKA: Haya ahsante sana.  Mheshimiwa Jerry Silaa. 

 

MHE. JERRY W. SILAA: Mheshimiwa Spika, nakushukuru 

kwa kunipa nafasi nimesimama kwa kanuni ya 76 kuomba 

mwongozo wako kwa ruhusa yako na kwa sababu ya muda 

nisiisome, kuomba mwongozo jinsi ya kutuongoza kwenye 

kanuni ya 67 inayotuelekeza jinsi ya kupata nafasi ya kusema 

mapema leo niliorodheshwa kwenye wanaotia nia ya kutaka 

kushika shilingi na niliposimama nilikiomba kiti sitosimama kwa 

kanuni ya 120 (3) bali nitasimama kwenye kanuni ya 120 (2) 

pale kifungu ambacho nina nia ya kutaka ufafanuzi 

kitakaposomwa. 

 

Mheshimiwa Spika, kifungu cha 2005 kiliposomwa 

nilisimama na nikitegemea kiti kwa kanuni  ile ya  67 ndio 

kinawezekana kikawa na wajibu wa kuangalia Wabunge 

waliosimama na kanuni ile ya 67 tofauti na wengi waliokuwa 

wakisema ingawa si rasmi haioneshi unapaswa kupiga meza 

baada ya kusimama nikatumia hiyo hiyo kanuni ya 67 

kusemea kwenye kisemeo changu kuomba nafasi ya kuweza 

kuzungumza. 

 

Mheshimiwa Spika, kwa wakati huo ulinijulisha 

umeshahoja naomba mwongozo wako wa njia bora zaidi ya 

Wajumbe ama Wabunge wanataka kusema kama kupiga 

meza ni kanuni rasmi basi tutambue ili tukisimama pia tuweze 

kupiga meza.  Naomba kuwasilisha.  

 

SPIKA: Waheshimiwa Wabunge nimeombwa miongozo 

miwili na kwa mujibu wa kanuni yetu ya 76 wakitaka kujua 

jambo hilo kama linaruhusiwa au haliruhusiwi amesimama 

Mheshimiwa Venant Daudi Protas akieleza kuhusu uchangiaji 

kwa mujibu wa kanuni zetu na kwamba umeibuka mtindo 

ambao pengine mtu anatafuta kuchangia kwa namna 

ambayo anahisi anaweza kusikika vizuri zaidi, na ametoa 

mfano wa Mbunge anapochangia halafu anatoka pale 

kwenye kiti chake anakwenda kupiga magoti kwasababu lile 

limetokea leo na asingeweza kutaja pengine matukio 

mengine  yaliyotokea wakati mwingine. 

 

Lakini sasa kwa kuwa ameomba mwongozo niseme hilo 

jambo haliruhusiwi.  Hairuhusiwi kupiga magoti ukiwa 

unachangia au ukiwa unafanya kitu chochote humu ndani 

labda wale wanaopiga magoti kwa maana ya yule 

anayezungumza naye anaona itakuwa sio heshima na kitu 

kama hicho basi kama sio heshima basi anataka awe 

analingana nae kwa sababu amekaa. Lakini kwa maana ya 

uchangiaji, uchangiaji unasimama mahali pako unawasha 

kisemeo sema hoja zako zitasikika bila kufanya kituko 

chochote kingine. (Makofi) 

 

Kwa hivyo kwa sababu hilo limeombwa kwa leo niseme 

hairuhusiwi na vivyo hivyo hairuhusiwi kupiga sarakasi humu 

ndani na kwa muktadha huo huo asije mwingine akafanya 

jambo ambalo linaashiria kwamba anachangia kwa namna 

ambayo nimeshatoa hapa maelekezo sasa huyo atakuwa 

anataka tuchukue hatua nyingine na tutafanya hivyo kwa 

sababu tumejiwekea hizo kanuni kwa sababu Jumba hili ni 

rasmi sana kwa hiyo kwa urasmi ule lazima na sisi Wabunge 

tuwe rasmi ndio maana tunaitwa Waheshimiwa Wabunge.  

Kwa hivyo, na sisi lazima tuwe rasmi. 

 

Sasa kuna jambo lingine hapa nakumbushwa kwamba 

na kulia je? Waheshimiwa Wabunge sasa kuhusu kulia, kulia ni 

hisia labda kama mtu amefanya cha ziada katika huko kulia 

kwake akaamua sijui kufanya kitu cha tofauti hapo 

tutachukua hatua lakini kulia ni hisia tofauti na haya mengine 

ambayo yanaashiria kufanya jambo la ziada kwa hiyo 

kimsingi hayo mambo humu ndani ni marufuku. (Makofi) 

Sawa sasa amesimama pia Mheshimiwa Jerry Silaa 

akiomba mwongozo kuhusu jambo ambalo limetokea wakati 

tukiwa kwenye Kamati ya Matumizi na anasema namna ya 

kupata nafasi ya kuzungumza kwas ababu kanuni 67 inaeleza 

namna ya kupata nafasi ni kuandika ama kusimama mahali 

pako halafu upewe nafasi.  Sasa utaratibu ulivyo 

Waheshimiwa Wabunge ni kwamba nikikuona si lazima 

nikupe nafasi hilo tuelewane vizuri kwa hivyo unavyoambiwa 

na kanuni kwamba namna ya kupata nafasi sio kwamba 

ukifanya hicho basi lazima kiti kikupe nafasi sio lazima, hilo 

ngazi ya kwanza. (Makofi)  

 

Ngazi ya pili kwa sababu tunaendelea kujifunza katika 

ngazi hii ya Kamati ya Matumizi ukiwa na hoja kwenye eneo 

fulani lazima usimame na ukishasimama unaona Bunge hili 

tupo 393 naweza kuwa wakati huo nimetazama upande huu 

sasa ukifikiri nina macho labda nane hivi naona pande zote 

haiwezekani, naweza tu kuona upande mmoja na siwezi 

kuona upande mwingine. Kwa hiyo, pamoja na kwamba si 

lazima nikupe nafasi lakini ashiria kwamba kuna mtu upande 

huu na ndio maana yule nilipomuona nilimpa nafasi ya 

kuzungumza. 

 

Sasa kwa sababu tunaendelea kujifunza kanuni 5(4) 

Mbunge yeyote ambaye hataridhika na uamuzi wa Spika 

anaweza ndani ya siku moja tangu uamuzi unaolalamikiwa 

kutolewa kuwasilisha kwa maandishi malalamiko na sababu 

za kutoridhika kwake kwa Katibu wa Bunge ambaye 

atawasilisha malalamiko hayo kwa Spika. Kama ni Spika 

anayelalamikiwa basi yakishapelekwa kwa katibu utaratibu 

unajulikana atakayesimamia ni Naibu Spika, kwanini tunayo 

hii kanuni hapa ni kwa sababu hayumkiniki Mbunge ataanza 

kubishana na Spika, hasa kuhusu maamuzi ambayo Spika 

ameyachukua tena humu ndani. (Makofi) 

Kwa hiyo, akishayachukua heshima ile lazima iendelee 

kuwepo hili jengo letu liendelee kuelekea mahali ambapo 

litafanya maamuzi na litaendelea kufanya kazi. Kwa sababu 

bila hivyo maana yake sasa Mbunge atasema Mheshimiwa 

Spika nilikuomba swali la nyongeza sijui pale umenifanya nini 

hairuhusiwi kubishana na kiti na ndio maana Wabunge 

mkiambiwa kaa chini unakaa, kama haukuridhika kuambiwa 

kaa chini unapeleka malalamiko kupitia nini, kanuni namba 

tano lakini hausimami kumwambia hivi kwanini umeniambia 

nikae chini. (Makofi) 

 

 

Huwezi kuhoji maamuzi ya kiti kikiwa kipo hapa, nadhani 

hilo tumeelewana Waheshimiwa Wabunge. Kwa hiyo, ni 

muhimu sana na hii kanuni imewekwa kwa ajili ya kulinda hiyo 

heshima ya kiti hapa. Kwa hiyo, kiti lazima kiheshimiwe 

maamuzi kama haukubaliana nayo unaenda na ile njia 

hausimami tena kuhoja hapa kiti kikiwa kimetoa maamuzi. 

Hilo nadhani limeeleweka Waheshimiwa Wabunge. (Makofi) 

 

Baada ya kusema hayo ninaahirisha shughuli za Bunge 

hadi kesho saa tatu kamili asubuhi. (Makofi) 

 

(Saa 02.30 Usiku Bunge Liliahirishwa hadi siku ya Jumatano,  

Tarehe 25 Mei, 2022 Saa Tatu Asubuhi) 


